
				Алғы сөз

				Құрметті оқушылар!

				Бұл оқулықта сендер ұлт тағдырын шынайы бейнелеген, ұлттық болмыс-бітімімізді көркемдік деңгейде кестелеп берген туындылармен танысасыңдар. Тамыры тереңде жатқан жазба әдебиетіміздің негізі ХІХ ғасырда Абай өлеңдері мен қарасөздеріндегі философиялық ой-тұжырымдарымен өрнектеліп, өрісін кеңейте түскені аян. Сендер «Өлең – сөздің патшасы» атты бірінші бөлімде Абай шығармалары арқылы биік талғамды, суреткерлік шеберлікті танып, рухани-адам-гершілік сипаттардың салмағын таразылауға талпынасыңдар. Хакім Абайдың даналық пайымдары арқылы ұлттық құндылықтарды қас-терлеп, өзіндік ой-пікір айтуға, байлам жасауға қадам жасайсыңдар.

				«Прозадағы көркем ой» атты екінші бөлімде өзгеше көркем-дік тәсілімен ерекшеленетін Жүсіпбек Аймауытұлының «Ақбілек» романын оқи отырып, ұлтымыздың басынан өткерген әлеуметтік өмір шындығын көркемдік шешімге ұластырудағы автордың ұстанымын, қаламгерлік дүниетанымын талдайсыңдар. Сол арқылы жазушыға тән тапқырлық пен тиянақтылықты, биік талғамды ойталқысына сала-сыңдар. Сонымен бірге аңыз желісімен жазылған Әбіш Кекілбаевтың «Аңыздың ақыры» романы берілген. Романды оқи отырып, өзімшіл-дігі, дүниеқоңыздығы басым Әміршінің көркем бейнесімен таныс боласыңдар. Зәулім мұнараның негізгі айтары мөлдір сезім екенін ұғынасыңдар.

				«Аңызбен өрілген көркемсөз» атты үшінші бөлімде Мұхтар Мағауин-нің «Шақан–Шері» романы мен Шыңғыс Айтматовтың «Алғашқы ұстаз» повесін оқисыңдар. Туындылардың негізгі айтар ойы кейіпкерлердің ерекше өмір сүру дағдыларынан-ақ көрініп тұрады. Екі шығарманың да өзіндік айтары бар. Ал Ұлықбек Есдәулеттің «Біз түркілерміз» өлеңі ХХ ғасыр басындағы Мағжан идеясын жалғастырған өлең екенін оқып, білетін боласыңдар.

				«Заман, дәуір тұлғасы» атты төртінші бөлімде Қабдеш Жұмаділов-тің «Тағдыр» романындағы көркем бейнелер мен тарихи шындық-тың астасуы сендерді бей-жай қалдырмайтыны анық. Сонымен бірге Шахимарден Құсайыновтың «Томирис» пьесасын оқып, талдап, Тұмар патшайымның тарихи бейнесін толықтырған шығармалардың бірегейі екенін білесіңдер. Ал Шерхан Мұртазаның «Тәуекел той» әңгімесі – бүгінгі күннің бір қырын ғана бейнелеген шағын шығарма.

				Өлең – сөздің патшасы

			

		

		
			
				Абай Құнанбайұлы

				Қазақ жазба әдебиетінің негізін салушы, ақын Абай Құнанбайұлы шығармаларына ол өмір сүрген дәуірдегі қоғам шындығы негіз болды. Кемел адам болуды мақсат еткен ақын бес асыл істі бойымызға жинауға шақырды. «Сегізаяқ», «Өлең – сөздің патшасы, сөз сарасы», «Көңілім қайтты достан да, дұшпаннан да», «Сабырсыз, арсыз, еріншек», «Қалың елім, қазағым, қайран жұртым», «Болыс болдым, мінеки», «Лай суға май бітпес қой өткенге» өлеңдерінен ақынның қазақ халқына қарата айтқан ғибраттарын ұғынамыз. 

				Он жетінші қарасөзінде қайрат, ақыл, жүрек туралы философиялық тұжырымдарын, отыз екінші қарасөзінде білім-ғылым үйрену жолын-дағы талапқа қойылған шарттарды білетін боламыз. Ал отыз үшінші қарасөзде ақын мал табудың жолын өнерден іздеуді ұсынады.  

				Гуманистік көзқарасты негізге ала отырып, ізгі қасиеттерді барынша дамытуға арналған поэмасы «Ескендірді» оқып талдаймыз.

				Ұлы ақын Абай Құнанбайұлы қазақ жазба әдебиетінің негізін салып, қазақ поэзиясын мазмұны мен түрі жағынан байытты. Өзі өмір сүрген қоғамдағы кемшіліктерді сынап, өлең сүйген халықты өлең арқылы түзеуге ден қойды. «Өлең – сөздің патшасы, сөз сарасы» деп, сөз өнерінің құдіретін паш етті. 

				Құрметті оқушылар! 

				Сендер Абаймен, Абай шығармашылығымен төменгі сыныптарда танысып, Абайдың өмірі мен өскен ортасы, шығармашылығы, шәкірттері және Абай мұрасының зерттелуі жайлы мағлұматтарды білдіңдер. Енді 10-сыныпта Абайдың бірнеше өлеңі, қарасөзі және бір поэмасын оқып талдаймыз. Ой қорытып, Абай айтқан ғибратты сөздерден алған тәлім-тәрбиені өмірлік ұстанымымызға айналдырсақ, ақын мұратына біртабан жақындайтынымыз анық. 

				
					
						
								Шын хакім, сөзің асыл – баға жетпес,

								Бір сөзің мың жыл жүрсе, дәмі кетпес.

								Қарадан хакім болған сендей жанның

								Әлемнің құлағынан әні кетпес.

							Мағжан Жұмабаев

				Тақырыпашар тапсырмалар мен сұрақтар

				1.	Абай Құнанбайұлы кім? 

				2.	Абай Құнанбайұлы қай жылы, қай өңірде дүниеге келген?

				3.	Абайдың өскен ортасы, ата-анасы туралы не білесіңдер?

				4.	Ақынның шын аты кім? Неге Абай деп атаған?

				5.	Абайдың қандай өлеңдерін білесіңдер?

				6.	Абайдың бір өлеңін жатқа айтып беріңдер.

				7.	Өздерің білетін Абай шығармаларын еске түсіріңдер. Берілген сызбаны пайда-ланып, жанрға байланысты топтастырыңдар. Үлгі: 

					

				Абайдың өмірі мен шығармашылығы

				Абай бала кезінен-ақ өлең-жырларды тыңдауға құмар болып өскен. Бала Абайдың дүниетанымының қалыптасуына әке тәрбиесімен бірге әжесі Зере мен анасы Ұлжан аузынан естіген ертегі-аңыздар да әсер етті. Оның үстіне, Құнанбай ауылына келіп түсетін ел ағаларымен бірге атақты ақын-жыраулардың, әнші-ақындардың өнері мен ғибратты сөздері де бала Абайдың жан-жақты, білімді азамат болып өсуіне ықпалын тигізді. Бұл жайында академик Серік Қирабаев: «Әжесі Зере мен анасы Ұлжанның аузынан естіген ертегі-аңыздар – Абай сусындаған халық әдебиетінің алғашқы үлгілері»1, – дейді. Сонымен бірге Абай әжесі мен анасынан естігендерін Шөже, Балта, Байкөкше ақындардан да естіп, жадына сақтап жүрді. 

				Жас шағында ауыл молдасынан сауат ашқан Абай кейін медреседе оқиды. Сол уақыттан бастап өз бетінше ертегі, дастан, қисса сияқты әдеби мұралармен танысады. Медреседе дін сабақтарын оқып меңгерген Абай араб, парсы, түркі тілдерін үйреніп, бар 

				
					1 Қирабаев С. Көптомдық шығармалар жинағы. 8-том. Алматы: Қазығұрт, 2007.

								Әдебиетіміздің негізіне қаланған бірінші кірпіш – Абай сөзі, Абай аты болуға керек. Абайға шейін қазақта қолға алып оқырлық, шын мағынасында қазақ әдебиеті дерлік бір нәрсе болған жоқ еді. Абайдың бізге қымбаттығы да сол.

								Міржақып ДУЛАТұлы

							қарасөздері

						

					

					
						
							өлеңдері

						

					

					
						
							аудармалары

						

					

					
						
							поэмалары

						

					

					
						
							әндері

				уақытын өз бетімен ізденіп, кітап оқуға жұмсайды. Сол кезде өлең жазуға деген құштарлығы оянып: 

				Физули, Шәмси, Сәйхали,	Хожа Хафиз – бу һәммәси,

				Науаи, Сағди, Фирдоуси, Мәдет бер я шағири фәрияд!1 – 

				деп, шығыс шайырларына сиынып, олардың рухынан қолдау сұрап жазған еді. Абай әдебиет әлемінің асыл жауһарларын терең зерделеп қана қоймай, қазақтың төл әдебиетінің де ойы арналы, сөзі көркем, мазмұнға бай болуын өз өмірінің мұраты етті. Медреседе бар-жоғы үш жылдай оқып, артынан «приходская школаға» өз бетімен түседі. Бұл Абайдың орысша үйреніп, оны игеріп кетуіне негізгі себеп болды. Жасы 13-ке келіп, есейе бастаған Абайды әкесі оқудан шығарып алып, ел билеу ісіне араластырады. Сөйтіп, Абайдың орысша оқуы да ұзаққа бармайды.

				Ел билеу ісіне ерте араласқан Абай өз халқының тұрмыс-салт, әдет-ғұрыптарын жете танып, ел билеудің түрлі әдіс-тәсілдерін меңгереді.Әкесінің қасында жүріп түрлі жиындарға, басқосуларға қатысады. Кейбір ескі әңгіме-дастандарды да осы ел ішінен үйренеді. Ел ісіне ерте араласқан Абай әкімқаралардың халыққа істеген қиянаттарын, атқа-мінерлердің кедей-кепшікке көрсеткен зәбірлерін өз көзімен көреді.

				Түрлі бақталастық, барымта, лаң, дау-дамайдың ортасында жүрген Абай айналасына сын көзбен қарай бастайды. Патшалық Ресейдің құйтырқы саясаты, байлардың жарлы-жақыбайларға көрсететін озбыр-лығы, жағымпаздық пен дүниеқоңыздық жас Абайдың ішкі наразы-лығын тудырып қана қоймай, бұқара халықтың мұң-мұқтажын жоқтап, олардың мәселесін шешуге жол іздеуге қанаттандырады. Осындай келеңсіз жағдайлардан кейін Абай халыққа қалай жақын болудың амалын іздейді. Көзқарасы өзгеріп, ақыл-ойы толысқан ол бірте-бірте ел билеу ісінен алшақтайды. 

				
					1 Фәрияд – парсы сөзі: теңдесі жоқ, асыл деген.

				

			

		

		
			
				
					Абай аналарының басына шығыс үлгісімен орнатылған кесене (1986 жыл)

				Абай аздап болса да орыс тілін өз бетінше үйреніп, Семей қаласындағы Гоголь кітапха-насынан батыс, орыс классиктерінің туынды-ларын алып оқиды. Сол кезде, яғни 1870 жылы Петербургтен жер аударылып келген (студенттердің саяси ереуіліне қатысқаны үшін жер аударылған) Е.П.Михаэлиспен танысады. Кейін олар бір-біріне сенімді дос-тарға айналады. Михаэлис Абайға орыс клас-сиктері – Пушкин, Крылов, Толстой, Лермонтов және Еуропаның ұлы ақын-жазушылары – Байрон, Гёте, Шекспир шығармаларын оқуға ықпал етіп, дүниетанымын кеңейтуге үлес қосты. Абайдың «Дүниеге көзімді ашқан – Михаэлис» дегені де осыдан болса керек. Сонымен бірге Долгополов, Леонтьев сияқты орыстың озық ойлы демократтарымен таны-сады. Соның нәтижесінде Абай Пушкиннің «Евгений Онегин» шы-ғармасынан үзінділер, Лермонтовтың «Бородино», «Теректің сыйы», «Жалау», «Жартас» сынды он шақты өлеңін, Крыловтың «Шегіртке мен құмырсқа», «Бақа мен өгіз», «Піл мен қанден», «Есек пен бұлбұл» т.б. мысалдарын қазақ танымына жақын етіп, еркін аударма жасады. Сөйтіп, ел болашағына қатысты тұжырымын зерделей түсті. 

				Ақындыққа біржола ден қою. Абайдың ақындыққа біржола ден қойған уақыты – 1880 жылдардың орта тұсы. Зерттеушілердің пікіріне сүйенсек, Абай бірнеше жыл бойы өз өлеңдерін досы әрі замандасы – Көкбай ақынның атымен, тек 1886 жылдан бастап өз атынан жария-лаған. Абай осы уақыттан бастап үзбей жазған. 

				1882 жылы ақын «Қансонарда бүркітші шығады аңға», «Бородино» (Лермонтовтан аударған) өлеңдерін жазды. Бұл «ақындығын өзіне де, өзгелерге де мойындатқан шын мәніндегі көркем туындылар»1 еді.

				Абай ел билігіне араласа жүріп өз ұлтының болашағы тек білімде ғана екенін терең түсінді. Ағайын арасындағы ауызбіршіліктің жоқтығы, бар дүниені малмен ғана бағалайтын надандық, аярлық пен бақталас-тық – осы жаман қасиеттердің түп-тамыры білімсіздіктен, тәрбиенің кемдігінен шығатынын Абай айқын аңғарды. Ақын қазақ халқының тек ғылым игергенде ғана іргелі, өркениетті жұрттармен терезесі тең боларын ұғынды.

				1885 жылы жазған «Жасымда ғылым бар деп ескермедім» өлеңі Абайдың алғашқы шығармаларының бірі болып саналады. Бұл өлеңінде 

				
					1 Қирабаев С. Қазақ әдебиеті (Жалпы білім беретін мектептің қоғамдық-гуманитарлық бағытындағы 10-сыныбына арналған оқулық). Алматы: Мектеп, 2014.	

				

			

		

		
			
				
					Мүрсейіт Бікеұлы көшірген Абай шығарма-ларының тұңғыш жинағы (1905)

				ақын жастарды оқу-білімге, ғылымға, мәдениетке үндей отырып, өз өкінішін білдіреді. Уақытында оқу-білімді толық ала алмағанын, есейген соң оның реті болмағанын айтады. Сол кемшілігін балаларын оқытумен толтыруды ойлайды.

				Жасымда ғылым бар деп ескермедім,

				Пайдасын көре тұра тексермедім.

				Ержеткен соң түспеді уысыма,

				Қолымды мезгілінен кеш сермедім...

				1886 жылы ақын «Ғылым таппай мақтанба», «Интернатта оқып жүр» өлеңдерін жазды. Бұл өлеңдерінде білім-ғылымның адамға пайдасын, «артық білім кітапта» деп жалықпай оқып-білуді, табанды түрде білімге ұмтылуды насихаттап, жастар санасына сіңіруге күш салды. «Интер-натта оқып жүр» өлеңінде ақын орыс сөздерін көп қолданып, еркін пайдаланған. Бұл өлең – тіл, түр жағынан алғанда да өз жаңалығы бар шығарма.

				Абай поэзиясының үлкен бір саласын табиғат жырлары құрайды. Ақын бұл өлеңдерін 1886–1890 жылдар аралығында, яғни орыс, батыс поэзиясын оқып меңгергеннен кейін жазған.

				«Жаз» өлеңі – табиғат тақырыбындағы өлеңдерінің басы. Мұнда көк шөбі, бәйшешегі құлпырған жайлау және сол жайлауға әлі қонып үлгермеген елдің қарбалас шағы толығымен суреттелген. Бұл – қазақ ауылының этнографиялық суреті.

				Жаздыгүн шілде болғанда,

				Көкорай шалғын, бәйшешек

				Ұзарып өсіп толғанда;

				Күркіреп жатқан өзенге

				Көшіп ауыл қонғанда;

				Шұрқырап жатқан жылқының 

				Абайдың тұңғыш шыққан толық жинағы 

			

		

		
			
				Латын графикасында шыққан Абайдың өмірі мен шығармалары

			

		

		
			
				Үш тілде шыққан Абай шығармалары

				Шалғыннан жоны қылтылдап,...

				Арасында құлын-тай

				Айнала шауып бұлтылдап...

				Сабадан қымыз құйдырып,

				Ортасына қойдырып,

				Жасы үлкендер бір бөлек

				Кеңесіп, күліп сылқылдап...

				«Жазғытұрым» өлеңінде қыстың сызы қалмаған жержүзі масатыдай құлпыр-ған, күн көзі бар мейірімін төгіп түлеген сахараның келбетін, яғни Жер ананы бейнелейді. Ал «Қыс» өлеңінде қысты ашулы, ызғарлы адам кейпінде сурет-тесе, «Қараша, желтоқсан мен сол бір екі ай» өлеңінде көшпелі қазақ халқының тіршілігі мен табиғат суреттері реалистік тұрғыда жырланады. Мұнда ақын тап-тық, қоғамдық қайшылықтарға баса на-зар аударып, елдің, әсіресе кедей-кепшік-тің жүдеу тірлігін көбірек сипаттаған.

				1890 жылдардың аяғында Абай жүректің мұң-шерін, қуаныш-қайғысын ән арқылы, ән сазы арқылы тарқатуға арнаған өлеңдер жазды. Сөз өнерінің құдіретін биікке көтерген ақын қазақ өнерінің де жаңа бір тынысын ашты. Абай әндері көңіл пернесін оятар сырлы, саздылығымен дараланады. Солардың бірі – «Құлақтан кіріп, бойды алар» өлеңі. Абай мұнда өнер құдіретін, өнердің қоғамдағы күшін, адам өмірінде атқаратын қызметін, яғни орнын көрсетуге барынша үлес қосқан. Бұл тақырыптағы өлеңдер қатарына «Көзімнің қарасы», «Қор болды жаным», «Айттым сәлем, қаламқас», «Қараңғы түнде тау қалғып» және т.б. ән-өлеңдері жатады.

					Абай балалары Ақылбай (сол жақ-та) және Тұрағұлмен (оң жақта) 

					Мәскеу қаласындағы Абай Құнанбайұлының ескерткіші

				

			

			
				
					Ұлы ақынның 150 жылдық тойы қарсаңында салынған ғибадат үйі

				Ақынның көптеген өлеңдері надандықты, арамдықты, мақтаншақтықты, парақорлықты, даукестікті, жалқаулықты т.б. жағымсыз мінез-дерді сынауға арналған. Оларға: «Қартайдық, қайғы ойладық, ұйқы сергек», «Күлімбайға», «Көжекбайға» т.б. өлеңдері жатады.

				Абайдан «Ескендір», «Масғұт», «Әзім әңгімесі» атты үш поэма қалған. Оның соңғысы аяқталмаған.

				ХІХ ғасырдың 90-жылдары Абай өзінің ой-толғаныстарын қарасөзбен жазған. Шығарманы қарасөзбен жазудың, яғни публицистиканың негізін қалаған Шоқан Уәлиханов болса, әрі қарай Ыбырай Алтынсарин, Абай Құнанбайұлы жалғастырды. Абайдың қарасөздері – көркем шығарма түріндегі әңгіме емес, даналық сөздер. Онда өмір сабақтарынан туған ойларын жинақтап, ғылыми-филосо-фиялық толғаныстарға кең орын берген. Қарасөздердің көлемі шағын болғанмен, мағынасы, мазмұны терең, ғибратқа толы. Ақын қарасөз-дерінің саны – 45.

				Ақынның балаларына арнауы. Абайдың баласы Әбдірахманға арнаған өлеңдері де көп. Ол – ақынның болашақ мұрагері әрі талантты баласы. Петербургте оқып, Верный (қазіргі Алматы) қаласында жұмыс істеп жүргенде ауырып, 27 жасында қайтыс болады. Жүрекке түскен ауыр қайғысын ақын «Арғы атасы қажы еді», «Кешегі өткен ер Әбіш», «Тұла бойың ұят, ар едің», «Жиырма жеті жасында», «Талаптың мініп тұлпарын», «Бермеген құлға қайтесің» және т.б. өлеңдерімен жеткізді. Абай өлеңдерінде баласынан айырылған әкенің ғана емес, досынан, халық үшін туған жаннан айырылған елдің қайғысын көрсете білді.

				Осындай ауыр қайғыдан қалжырап жүрген ақынды тағдыр тағы да бір сынаққа алды. Абайдың екінші ұлы, талантты ақын Мағауия да ауырып, қайтыс болады. Бірінен соң бірі келген ауыр қайғы ақын еңсесін көтертпеді. Ұлы Мағауияның қырқы өткен соң, ақын Абай 59 жасында дүниеден озды. Бұл 1904 жылдың 23 маусымы болатын. Абайдың сүйегі Семей өңірі, Шыңғыстау баурайындағы Жидебай қыстағының жанына қойылған.	 

					1.	Абай қисса, ертегі, аңыз-әңгімелерді әжесі Зере мен анасы Ұлжаннан басқа кімдерден естіді?

					2. Абай әкесінің қасында жүріп, яғни ел билеу ісінде не үйренді, не көрді?

					3. Абай Михаэлиспен қай уақытта танысты? Оның Абайға жасаған көмегін және оның нәтижесін айтып беріңдер.	

					4. Абай орыс классиктерінен кімдердің шығармаларын аударды?

					5.	Ақынның әр жылдарда жазылған өлеңдерінің мазмұнына тоқталыңдар.

					6.	Абайдың Әбдірахманға арнаған өлеңдерін атап, мағынасына мән беріңдер.

					7.	Абай Құнанбайұлы жайында түсірілген фильмдерді көріп, өз ойларыңды айтып, пікірталас өткізіңдер.

				«Сегізаяқ»1 өлеңі

					Абай Құнанбайұлының 1889 жылы жазылған өлеңдерінің бірі – «Сегізаяқ». Бұл – қазақ поэзиясын көркемдік ерекшелік, мазмұн, түр жағынан байытып, тақырып арнасын кеңіткен шығарма. Ақын өлеңде заман, дәуір, адам, яғни әлеуметтік мәселелер туралы ой толғайды. Сөз өнерінің құдіретін ерекше күшке теңеп, оның эстетикалық қажеттілігіне, яғни мәніне баса назар аударады. Өлеңнің өзі шығарған әні де бар. Шоқтығы биік бұл туынды қазақ өнерінің де өрісін ашып, халықтың рухани мұрасына айналды. «Сегізаяқ – қазақ өлеңіне Абай қосқан шумақтың үлгісі. Бұл өлеңнің әр шумағы сегіз жолдан тұрады. Өлеңнің ырғақтық құрылысы да өзгеше. Шумақ 5 буынды тармақтар мен 7-8 буынды тармақтардың жүйелі үйлесіп, араласуынан түзілген (аабввбгг)», – дейді академик Зәки Ахметов2.	

					«Сегізаяқ» – ақын өзі өмір сүрген заманның, яғни қазақ қоғамындағы келеңсіз жайттарды, әлеуметтік мәселелерді толғаған туынды. Онда сол қоғам-ның індетіне айналған жалқаулық, арызқойлық, надандық, көреалмаушылық, күншілдік, бақталастық сияқты жаман мінез-құлықты сынап, ел болашағына алаңдайды. Ақын «тамағы тоқтық, жұмысы жоқтық, аздырар адам баласын» деп, адал кәсіппен тапқан пайданың ғана берекелі боларына тоқталған.

					Абай өлеңде келеңсіз жайттың бәріне жүрегі ауырып, алаңдайды. Оны қалай емдесек деген ойға қалады. Ақыры халқын адал еңбекпен мал табуға, ар-ұятты, бауырлық, адамдық қарым-қатынаста, ауызбіршілікте, ынтымақта болуға шақырады. Туған халқына: «Біріңді, қазақ, бірің дос – Көрмесең істің бәрі бос», – деп үндеу айтады. Бұл өлеңнен ақынның азаматтық бейнесін, бойындағы қайрат-жігерін, заманына нақты көзқарасын, ақыл-парасатын, ерекше талантын танимыз.

					Өлеңде ақынның азаматтық үні мен мұңы, әлеуметтік мәселелерге көз-қарасы сөз өнерінің құдіретімен айқын көрініс тапқан. «Сегізаяқ» өлеңінің үлгісі Шәкәрім Құдайбердіұлы мен Ахмет Байтұрсынұлы шығармашылығына да әсер етті.

					...Басында ми жоқ, 

				Өзiнде ой жоқ

					Күлкiшiл кердең наданның. 

				Көп айтса көндi, 

				Жұрт айтса болды –

					Әдетi надан адамның. 

					Бойда қайрат, ойда көз 

					Болмаған соң, айтпа сөз.

				
					1 Сегізаяқ сөзі термин ретінде әдебиет теориясына енгізілген. Сол себепті қазіргі орфогра-фияда бірге жазылады. Әдебиеттану терминдерінің сөздігі. Құраст.: З.Ахметов, Т.Шаңбаев. Алматы: Ана тілі, 1996.

					2 Ахметов З. Әдебиеттану терминдер сөздігі. Алматы: Ана тілі, 1998. 

				

				
					[image: ]
				

				
					
						
							«Сегізаяқ» – Абай поэзиясы көркемдігінің шырқау шыңы.

							Әбділхамит Нарымбетов

							Тірек сөздер

				Қайнайды қаның, 

				Ашиды жаның

					Мiнездерiн көргенде. 

				Жiгерлен, сiлкiн, 

				Қайраттан, беркiн

					Деп насихат бергенде. 

					Ұятсыз, арсыз салтынан 

					Қалғып кетер артынан.

				Аулаққа шықпай, 

				Сыбырлап бұқпай,

					Мейiрленбес еш сөзге. 

				Пайдасыз ақыл – 

				Байлаусыз тақыл,

					Атадан бала ойы өзге. 

					Санасыз, ойсыз, жарымес,

					Өз ойында ар емес.

				Тасыса өсек,

				Ысқыртса кесек –

					Құмардан әбден шыққаны. 

				Күпiлдек мақтан,

				Табытын қаққан –

					Аңдығаны, баққаны. 

					Ынсап, ұят, терең ой, 

					Ойлаған жан жоқ, жауып қой.

				Болмасын кекшiл, 

				Болсайшы көпшiл,

					Жан аямай кәсiп қыл. 

				Орынсыз ыржаң, 

				Болымсыз қылжаң

					Бола ма дәулет, нәсiп бұл? 

					Еңбек қылсаң ерiнбей – 

					Тояды қарның тiленбей.

				Егiннiң ебiн, 

				Сауданың тегiн

					Үйренiп, ойлап, мал iзде. 

				Адал бол – бай тап, 

				Адам бол – мал тап,

					Қуансаң қуан сол кезде.

					Бiрiңдi, қазақ, бiрiң дос – 

					Көрмесең iстiң бәрi бос...

					1. Өлең үзіндісінен өздеріңе ұнаған шумақты жаттап алыңдар.

					2. Ақын надан адамның әдеті қандай дейді?

					3. Неге ақынның қаны қайнайды, жаны ашиды? Не үшін? Кім үшін? Түсін-гендеріңді айтып беріңдер.

					4. Ынсапсыз, арсыз деген қандай адамдар?

					5. Ақынның кекшіл болма дегенін қалай түсінесіңдер?

				Менің де күнім күн емес

					Малыңды жауға, 

					Басыңды дауға

					Қор қылма, қорға, татулас. 

					Өтiрiк, ұрлық, 

					Үкiмет зорлық

					Құрысын, көзiң ашылмас. 

					Ұятың, арың оянсын, 

					Бұл сөзiмдi ойлансын.

				Тамағы тоқтық, 

				Жұмысы жоқтық

					Аздырар адам баласын. 

				Таласып босқа, 

				Жау болып досқа,

					Қор болып, құрып барасың. 

					Өтiрiк шағым толды ғой, 

					Өкiнер уақытың болды ғой.

				Жұмыссыз сандал, 

				Ерiксiз малды ал

					Деген кiм бар сендерге? 

				Қулықты көргiш,

				Сұмдықты бiлгiш

					Табылар кiсi жөн дерге. 

					Үш-төрт жылғы әдетiң, 

					Өзiңе болар жендетiң... 

							Абай қазақтың әрбір ұл-қызының еркі, бостандығы үшін, ой-санасын жетілдіру, ержеткізу үшін күресті. Оларды халқын сүюге, халқы үшін, адам баласы үшін қызмет етуге шақырды, адамгершілікке баулыды.

							Мұхтар Әуезов

							Сөз қоржын

							Кердең – менмендігі күшті, паң, керенау.

							Тақыл – көнерген сөз: амал-айла, қулық деген мағынада.

							Табыт қағу – кісі өлімі сирей бастаса, мешіттің ашкөз, надан мәзендерінің мешіт қоймасында тұратын өлген адамды салып шығаратын табытты таяқпен қағып, өлім шақыратын жаман әдеті болған. Ақын соны ауыспалы мағынасында қолданған. 

							Тірек сөздер

				...Қадiрлi басым, 

				Қайратты жасым

					Айғаймен өттi, амал жоқ. 

					Болмасқа болып қара тер, 

					Қорлықпен өткен қу өмiр...

				Көмексiз көзiң,

				Бiр жалғыз өзiң

					Баға алмай басың сандалар.

				Бауырына тартқан,

				Сырыңды айтқан

					Сырласың сырт айналар.

					Ол қаны бұзық ұры-қар 

					Қапысын тауып, сенi алар...

				Бiлгенге жол бос, 

				Болсайшы қол бос

					Талаптың дәмiн татуға. 

				Бiлмеген соқыр, 

				Қайғысыз отыр

					Тамағы тойса жатуға. 

					Не ол емес, бұл емес, 

					Менiң де күнiм күн емес. 

					1. Ақын кімді, нені қор қылма, қорға дейді?

					2. Абай адам баласын аздырар, өкіндірер не нәрсе дейді? 

					3. Ақын өз өмірінен неге түңіледі? Айғаймен өтті, қорлықпен өткен деп нені меңзеп тұр?

					4. 	Сырт айналған сырласың кім? Қандай адам? Ол саған не істейді?

					5. Ақын «Менің де күнім күн емес» деп неге қапаланады? Өз ойларыңментүсіндіріп беруге тырысыңдар. 

				
					[image: ]
				

			

		

		
			[image: ]
		

		
			
				Ә.Қастеев. Абай «Жаз» өлеңін шығарған Бақанас өзенінің аңғары

				Жалғыз қалдым – тап шыным!

					Ғылымды iздеп, 

					Дүниенi көздеп,

					Екi жаққа үңiлдiм. 

					Құлағын салмас 

				Тiлiңдi алмас,

					Көп наданнан түңiлдiм.

					Екi кеме құйрығын 

					Ұста, жетсе бұйрығың... 

				Жаяуы қапты, 

				Аттысы шапты,

					Қайырылып сөздi кiм ұқсын. 

				Iште дерт қалың, 

				Ауыздан жалын

					Бұрқ етiп, көзден жас шықсын. 

					Күйдiрген соң шыдатпай, 

					Қоя ма екен жылатпай?

				Мамықтан төсек, 

				Тастай боп кесек

					Жамбасқа батар, ұйқы жоқ. 

				Сыбыр боп сөзi, 

				Мәз болып өзi,

					Ойланар елдiң сыйқы жоқ.

					Баяғы қулық, бiр алдау, 

					Қысылған жерде жан жалдау.

				Атадан алтау, 

				Анадан төртеу,

					Жалғыздық көрер жерiм жоқ.

				Ағайын бек көп,

				Айтамын ептеп,

					Сөзiмдi ұғар елiм жоқ.

					Моласындай бақсының 

					Жалғыз қалдым – тап шыным!

							Сөз қоржын

							Түңілу (түңіл) – күдер үзу, безу, торығу. Ақын надан адамдардан түңілдім деп, поэтикалық қолданыста айтып тұр.

							Жан жалдау – жанын бергенсіп алдап-арбау, яғни қулыққа бару.

							Бек – бұл сөздің мағынасы өте көп. Бұл жерде: өте, аса, тым, тіпті деген үстеу мағынасын білдіреді. 

							Тірек сөздер

					1. «Екі кеме құйрығын, 

					Ұста, жетсе бұйрығың» деген ақын сөздерін қалай түсінесіңдер?

					2.	Ақын неге түңілді? Төмендегі сызбаны пайдаланып, ақынның көңіліне жақ-паған келеңсіз нәрселерді жазып талдаңдар.

					3.	Ақын «Жалғыз қалдым – тап шыным!» деп қандай қоғамдық мәселелерді қозғайды? Өз ойларыңды ақын өмірбаяны мен өлеңдерін пайдалана отырып жеткізіңдер. 

				«Сегізаяқ» өлеңін қорытындылауға арналған тапсырмалар

					1. Ақын аталмыш өлеңінде қандай әлеуметтік мәселелерді қозғаған?

					2. Өлеңді оқығанда қандай кейіпкерлер бейнесі көз алдарыңа келеді? Сол кейіп-керлердің мінез-құлқын ашатын сөздерді топтастырып, қандай типтік бейне екенін түсіндіріңдер.

					3. «Атадан алтау, Анадан төртеу, Жалғыздық көрер жерім жоқ» деген өлең жолдарының мазмұнына сай келетін мақал-мәтелдерді тауып айтыңдар.

					4. «Сегізаяқ» өлеңіндегі мақал-мәтелге айналып кеткен өлең жолдарының қолданысын талқылаңдар.

					1.	Өлеңнің негізгі идеясына талдау жасаңдар. Негізгі идея мен өмір шындығы арасында қандай байланыс бар? 

					2.	Өлеңді құрылысына қарай талдаңдар. Ақын жырларына тән қандай ерекшелікті байқадыңдар?

					3.	Өлеңнен қандай ой түйдіңдер? Бүгінгі күнгі жастарға айтар қандай ақыл-кеңестерің бар? 

					4.	«Кертартпа мінездерден қалай арыламыз?» тақырыбында талқылау эссе жазыңдар. 

					1.	Абай Құнанбайұлы өмір шындығын ашық сынай отырып, қандай ғибрат, өсиет сөздер айтады? Бүгінгі күнгі өмір шындығымен салыстыра отырып, өз бағаларыңды беріңдер. Үлгі: 

				
					Мәселе

				

				
					Мәселені шешу жолы немесе ақынның ақыл-өсиеті

				

				
					Өзіндік баға беру

				

					2.	Ақын өлеңін Ш.Құдайбердіұлы, А.Байтұрсынұлы өлеңдерімен салыстырып, рухани ұқсастықты анықтаңдар. 

							Ақын неге түңілді?

						Жағдаяттық тапсырма

						Нұркен – бір мекеменің басшысы. Досы өзін жұмысқа орналастыру жөнінде ұсыныс білдіреді. Нұркен досының ұсынысын жерге тастамай, жұмысқа орна-ластырады. Алайда уақыт өте келе, оның өз жұмысын қажетті деңгейде орында-майтындығын, жалқаулығын байқайды. Нұркеннің келесі әрекеті қандай болмақ?

				«Өлең – сөздің патшасы, сөз сарасы» өлеңі

					Абай өз өлеңдерінде сөз құдіретіне, оның өзге өнер түрлерінен даралығына, ақындық қасиетке ерекше мән берді. Халықтың бай ауыз әдебиетімен сусындап, өзіне дейінгі жыраулық, ақындық дәстүрді терең зерделеген ақын өлеңге қойы-латын шарттарды айқындады. Сөз асылын саралап, жан тазалығына, парасат талғамының биік болуына, оқырманға жетер әр сөздің орынды қолдануына зер салды. Абай танымында өлең – ұйқас үшін құрылып, сап түзейтін сөздердің жиынтығы емес, адамзат өнеріндегі ең биік дәрежеге көтерілген ұлы өнер.

					Абай өлеңнің тек мазмұнына ғана емес, формасына, көркемдік әдіс-тәсіл-деріне де ерекше көңіл бөлді. Шығыс пен Батыс әдебиетінің асыл жауһар-ларымен таныс ақын қазақ өлеңін тың ізденістер арқылы бұрын-соңды бол-маған жаңа бір белеске алып шықты. Оның өлеңдерінің жаңашылдығы, шығармашылық еркіндігі өз тыңдарманына тез жол тапты. Көрнекті ғалым Құдайберген Жұбанов ақын шығармашылығы туралы: «Абай – ойшыл ақын. Өлеңін пікір кернеп1 тұр. Оның сезімі ойшыл сезім. Бірақ оның ойы да сезімшіл ой. Сондықтан Абай өлеңінің мазмұны түрін көрсетіп тұрады да: түрі мазмұнын көрсетіп тұрады. Абай тілінің сөздігі (лексикасы), грамматикасы, Абай өлеңінің өлшеуі, ырғағы, ұйқасымы, Абай суретінің бейнесі – бәрі қосылып та, жеке тұрып та негізгі тақырыптың күйіне билеп тұрады»2, – деп тұжырым жасайды. 

				Өлеңге әркімнің-ақ бар таласы,

				Сонда да солардың бар таңдамасы.

				Іші алтын, сырты күміс сөз жақсысын

				Қазақтың келістірер қай баласы? – 

					деп толғаған Абай жүрекке жетер ойлы, нәрлі сөз іздеді. Тіл тазалығы мен байлығына, кестелі сөздің көркемдігіне, мағынасына мән берді. Қазақ халқының ұлы ақыны Ілияс Жансүгіровтің: «Өлеңді өнер деп бағалаған Абай сол өлеңді кестелеп, қазаққа қызмет етті. Өлеңнің өнер екенін көрсетті. Қазақта да мынадай сөз өнерінің үлгілері болады деп өнер белгісін қалдырды. Абайды жазба әдебиет-тің – сырлы әдебиеттің басы дейтініміздің бір жағы осында»3, – деген пікірі де ақын шығармашылығын зерделеуге терең білім, үлкен дайындық керек екендігін аңғартады. 

					Өнерді бағалайтын, оның үлкен сыншысы – халық. Тыңдаушы өнер иесіне қанат бітіріп, шабыт сыйлайды. «Сөз түзелді, тыңдаушым, сен де түзел» деп, тыңдарман талғамының да биік, өрелі болуына назар аударады.

					Өлең – сөздiң патшасы, сөз сарасы, 

					Қиыннан қиыстырар ер данасы. 

					Тiлге жеңiл, жүрекке жылы тиiп, 

					Теп-тегiс жұмыр келсiн айналасы.

				
					1 Пікір кернеу – бұл жерде: А.Жұбанов Абай өлеңдері мағыналы, мәнді деген қорытынды ойын жеткізген.

					2 Жұбанов Қ. Абай – қазақ әдебиетінің классигі // Әдебиет майданы, 1934. №11-12.

					3 Жансүгіров І. Абайтану. І том. Алматы: Қазақ университеті, 2016.

					Бөтен сөзбен былғанса сөз арасы, 

					Ол – ақынның бiлiмсiз бейшарасы. 

					Айтушы мен тыңдаушы көбi надан,

					Бұл жұрттың сөз танымас бiр парасы...

					Өлеңге әркімнің-ақ бар таласы,

				Сонда да солардың бар таңдамасы.

				Іші алтын, сырты күміс сөз жақсысын

				Қазақтың келістірер қай баласы?.. 

					1. Ақын «Өлең деген не?» деген сұраққа қалай жауап берген?

					2. Өлеңнің бөтен сөзбен былғануын қалай түсіндіресіңдер?

					3. Берілген өлең үзіндісін жаттап алыңдар.

				Ескі бише отырман бос мақалдап

					Ескi бише отырман бос мақалдап, 

					Ескi ақынша мал үшiн тұрман зарлап. 

					Сөз түзелдi, тыңдаушы, сен де түзел, 

					Сендерге де келейiн ендi аяңдап.

					Батырды айтсам ел шауып алған талап, 

					Қызды айтсам, қызықты айтсам қыздырмалап.

					Әншейiн күн өткiзбек әңгiмеге 

					Тыңдар едiң әр сөзiн мыңға балап.

					Ақыл сөзге ынтасыз жұрт шабандап, 

					Көнгенiм-ақ соған деп жүр табандап. 

					Кiсiмсiнген жеп кетер бiлiмсiз көп, 

					Жiберсем, өкпелеме, көп жамандап.

					Амалдап қарағайды талға жалғап, 

					Әркiм жүр алар жердiң ебiн қамдап. 

					Мақтан қуған, малқұмар ненi ұға алсын, 

					Шықпаса мыңнан бiреу талғап-талғап...

					Ынсап, ұят, ар, намыс, сабыр, талап – 

					Бұларды керек қылмас ешкiм қалап. 

					Терең ой, терең ғылым iздемейдi,

					Өтiрiк пен өсектi жүндей сабап.

					1. Өлеңнің тақырыбы мен идеясын анықтаңдар.

					2. Ақынның өлеңге қоятын басты талабы қандай? Тізіп жазыңдар.

					3. Өлеңді сөздің патшасына теңеуін қалай түсіндіресіңдер? Өлең – сөз – патша ұғымын байланыстыратын негізгі сөз қайсысы болмақ?

					4. Өлеңді сөздің сарасы деуінде не сыр бар? Сара сөзінің мәнін ашыңдар. 

					1.	Сөз ұғымын теориялық тұрғыдан қарастырып, өлең идеясын айтыңдар.

					2. Өлеңдегі көркемдегіш құралдарды анықтап, қолданысына талдау жасаңдар.

					Көркемдегіш құралдар

				

				
					Мысал

				

				
					Қолданысы

				

				
					Метафора 

				

				
					Теңеу 

				

				
					Эпитет 

				

					3. Өлең қандай ұйқасқа құрылған? Дәлелді жауап беріңдер. Өлең ұйқастарының түріне тоқталыңдар. Қазақ поэзиясына тән ұйқас түрі қандай?

					4.	«Қазақтың қара өлеңі» тақырыбында өлең құрастырып көріңдер.

					1. Ақынның өлеңге берген сыны мен бағасын ажыратып жазыңдар. Қорытынды пікір білдіріңдер.

				
					Ақынның сыны

				

				
					Ақынның бағасы

				

				
					Қорытынды ой

				

					2.	Бүгінгі ақындардан кімдердің шығармаларын оқисыңдар? Неліктен? Тәуел-сіздік жылдарында жазылған өлеңдерге өз бағаларыңды беріңдер. Ерекше-лігіне тоқталыңдар.

					3.	Өлеңдегі басты құндылықтарды негізге ала отырып, «Сөз түзелді, тыңдаушым, сен де түзел» тақырыбында әдеби эссе жазыңдар.

				«Көңілім қайтты достан да, дұшпаннан да» өлеңі

					Абай туындыларының бір бөлігін сыншылдық үлгіде жазылған, қоғамда болып жатқан келеңсіз жағдайларды өткір сынаған өлеңдері құрайды. Олардың қатарына «Адасқанның алды жөн, арты соқпақ» және «Көңілім қайтты достан да, дұшпаннан да» өлеңдері жатады. Осы соңғы өлеңде ақын өз дәуірінің, өз ортасының көрінісіне көңілі толмай, қатты сынға алып, өткір ойларын тізбелеген. Онда ел ішінде белең алған ұрлық-қарлықты, сұрамсақтықты, аярлық пен арамтамақтықты, бірін-бірі дүние мен мансап үшін аяқтан шалар пендешілікті қатты сынайды. Осы жаман әдеттерден арыла алмаған халқы-ның аянышты тағдыры ақынды бей-жай қалдырмайды. Ел ішіндегі осындай 

							Жүрегімнің түбіне терең бойла,

							Мен бір жұмбақ адаммын, оны да ойла.

							Соқтықпалы, соқпақсыз жерде өстім,

							Мыңмен жалғыз алыстым, кінә қойма.

							Абай Құнанбайұлы

						Жағдаяттық тапсырма

						Айбек – аудандық «Жас тілші» газетінің редакторы. Оны тәуелсіздік күніне орай өткізілетін жас ақындар мүшәйрасында төрелік етуге шақырды. Айбек шын жүйрікті, нағыз талантты анықтауы керек. Айбек берген бағасының әділ болуы үшін қатысушыларға қандай талаптар қоюы керек? Қалай ойлайсыңдар?

				жаман істер салдарынан надандық жайлаған елдің сиқын «Осы күнде осы елде дәнеме жоқ, Мейір қанып, мәз болып қуанарлық» деп күйзеліспен бейнелейді.

					Ақын жағымсыз жағдайларға жиіркене қарай отырып, халықтың бола-шағына алаңдайды. Абай танымында жұрт арасына жазылмас дерт секілді жайылып келе жатқан жаман қасиеттердің тамыры – надандықта, білімсіздікте. Көзі ашық, көкірегі ояу азаматы болмайынша халықтың да болашағы бұлыңғыр екенін топшылаған ақын «Соқтықпалы, соқпақсыз жерде өстім, Мыңмен жалғыз алыстым, кінә қойма» деп, өз сөзін терең түсінер, бағыт-бағдар алар адамның аз екеніне де налиды. 

					Көңiлiм қайтты достан да, дұшпаннан да, 

					Алдамаған кiм қалды тiрi жанда? 

					Алыс-жақын қазақтың бәрiн көрдiм, 

					Жалғыз-жарым болмаса анда-санда.

					Пайда үшiн бiреу жолдас бүгiн таңда, 

					Ол тұрмас бастан жыға1 қисайғанда... 

					Ендiгi жұрттың сөзi – ұрлық-қарлық, 

					Саналы жан көрмедiм сөздi ұғарлық. 

					Осы күнде осы елде дәнеме жоқ, 

					Мейiр қанып, мәз болып қуанарлық.

					1.	Ақынның бұл өлеңі қандай өлеңдер қатарына жатады?

					2.	Ақынның досынан да, дұшпанынан да неге көңілі қалған?

					3.	Өлеңде ел ішіндегі қандай жағымсыз қылықтар сыналады?

				Жаз жіберіп, күз атын міне алмай жүр

					Байлар да мал қызығын бiле алмай жүр, 

					Жаз жiберiп, күз атын мiне алмай жүр. 

					Сабылып, күнде ұрлатып, iз жоғалтып, 

					Ызаменен ыржиып күле алмай жүр.

					Саудагер тыныш сауда қыла алмай жүр, 

					Қолдан берiп, қор болып ала алмай жүр. 

					Ел аулақта күш айтқан, топта танған 

					Арсыз жұрттан көңiлi тына алмай жүр.

					Естiлер де iсiне қуанбай жүр, 

					Ел азды деп надандар мұңаймай жүр. 

					Ала жылан, аш бақа күпiлдектер 

					Кiсi екен деп ұлықтан ұялмай жүр.

				
					1 Жыға – батырлар дулығасының төбесіне қадап қоятын зат. Бұл жерде: ақын адам басынан бағы таюды, басына іс түсуді бейнелеп айтқан, яғни ауыспалы мағынада қолданып отыр.	

				Бектiкте бiреу бекiп тұра алмай жүр, 

				О дағы ұры-қарды тыя алмай жүр. 

				Қарсылық күнде қылған телi-тентек, 

				Жаза тартып ешбiрi сұралмай жүр.

				Қарындас қара жерге тыға алмай жүр, 

				Бiрiнiң-бiрi сөзiн құп алмай жүр. 

				Құда-тамыр, дос-жаран, қатын-балаң –

				Олар да бiрқалыпты бола алмай жүр...

				Жетiлтiп жаз жайлауға қона алмай жүр, 

				Күз күзеуде1 жанжалсыз бола алмай жүр.

				Қыс қыстауың – қып-қызыл ол бiр пәле,

				Оралып ешбiр шаруа оңалмай жүр.

				Жасы кiшi үлкеннен ұялмай жүр, 

				Сұрамсақтар нәпсiсiн тыя алмай жүр.

				Сәлем – борыш, сөз – қулық болғаннан соң,

				Қандай жан сырттан сөз боп, сыналмай жүр?

					1. Өлеңнің идеялық мәні неде?

					2.	Ақынның өз қоғамына деген өкпе-назы қандай? Ақын қоғамдағы кімдердің іс-әрекетін сынға алады? Абайды дертті етіп отырғандар кімдер?

					3.	Өлеңдегі адам келбеті, заман сипаты қандай?

					1.	Ақын өмір сүрген тұстағы заман көрінісіне талдау жасаңдар. Қоғамдағы келеңсіздіктердің туындауына не себеп болды? 

					2.	Өлеңде қайталаудың қай түрі қолданылған? Ақын бұл қайталау түрін қандай мақсатта қолданған?

					3.	«Өзгеретін адам ба, заман ба?» тақырыбында пікірсайыс өткізіңдер. Пікір-леріңді аргументтермен негіздеп, қорғап шығыңдар.

					1. Қоғамның бір мүшесі ретінде сендерді не толғандырады? Бүгінгі күнгі қоғам-дық мәселелерді саралап, талдаңдар.

					2. Қоғаммен күресіп, қажыған, күйзелген ақынның жан дүниесіне терең бой-лап, өмір сүрген кезеңіне үңіле отырып, «Адам және заман» тақырыбында әдеби эссе жазыңдар.

				
					1 Күзеу, яғни күздеу – жайлаудан қайтқан елдің күзде отыратын жері, қонысы.

							Сөз қоржын

							Күпілдек – бұл жерде: мақтаншақ, лепірме, бөспе, көпіріп бос сөйлеу.

							Бектікте (бек) – ерте кездегі Орта Азия түркі халықтарында ел билеуші ұлық, қоғамдық-әлеуметтік, материалдық мәртебесі жоғары топ өкілі. Бұл жерде: болыстық, дуанбасы, ауылнай т.б. қызметтерді айтып отыр.

							Қарындас – көнерген сөз: туысқан, ағайын, бауыр деген. 

				«Сабырсыз, арсыз, еріншек» өлеңі

					Абай өлеңдеріндегі арналы, яғни негізгі тақырыптардың бірі – адамның ішкі жан дүниесі, оның бойындағы қасиеттер. ХІХ ғасырда қазақ даласында болып жатқан саяси-әлеуметтік жағдайлар, Ресей патшалығының озбыр саясатының салдары қазақ халқының ғасырлар бойы қалыптасқан дәстүрлі мәдениеті мен дүниетанымына да әсер етті. Түркі әлемінен оқшауланбаған қазақ сахарасы ХІХ ғасырдың орта тұсынан бастап шығыстық мәдениет пен Ресей арқылы келген батыс «өркениетінің» текетірес алаңына айналды. Тамыры екі арнадан сусындаған, діні де, ділі де қабыспайтын мәдениеттердің арасында ешқандай диалог орнамады.

					Қоғамдағы осындай өзгерісті көзі көрген Абай бұл өлеңін 1887 жылы жазған. Өлеңде Абай өзі өмір сүріп отырған заманының, ортасының кем-кетіктерін әділ әрі өткір сынайды. Негізгі айтар ойы – мәдениетті насихаттаумен бірге әлеуметтік теңсіздікті ашып көрсету. Мазмұны, мағынасы жағынан «Қалың елім, қазағым, қайран жұртым» өлеңімен идеялас. Мұнда ақын сол идеяны дамыта отырып, сұм, қу, арсыз, сабырсыз, еріншек, көрсеқызар, елбұзар тентек, есерсоқ, түрлі «пысықай» адамдар бейнесін, яғни олардың жиіркенішті кейпін бейнелейді.

					Ақын ел ішіне жік түсіріп, қазақ халқын артқа тартатын жаман қасиеттерден алыстамай, білімді, мәдениетті, іргелі жұрттардың қатарына қосыла алмайты-нына алаңдаушылық білдіреді.

							Қайғы шығар ілімнен,	Қайғы мен ыза қысқан соң

							Ыза шығар білімнен.	Зар шығады тілімнен.

							Абай Құнанбайұлы

				Сабырсыз, арсыз, ерiншек,

				Көрсеқызар, жалмауыз,

				Сорлы қазақ сол үшiн

				Алтыбақан алауыз.

				Өзiн-өзi күндейдi,

				Жақынын жалған мiндейдi,

				Ол – арсыздық белгiсi.

				Ұятсынбай, ойланбай,

				Қой дегенге тiл алмай,

				Iс қылмай ма ол кiсi?

				Бiр-ақ секiрiп шығам деп,

				Бiр-ақ ырғып түсем деп,

				Мертiгедi, жатады.

				Ұрлықпен мал табам деп,

				Егессе ауыл шабам деп,

				Сөйтiп Құдай атады.

				«Бұл нең?» десе, бiреуге

				Жоқ нәрсенi шатады.

							Тірек сөздер

				Құтылам деп iсiнен,

				Бәрiн көрiп кiсiден,

				Шығынға әбден батады.

				Бұл болмаса онысы,

				Аударылып қонысы,

				Алыстан дәм татады.

				Қызмет қылып мал таппай,

				Ғылым оқып ой таппай,

				Құр үйiнде жатады...

				 1.	Сабырсыз, арсыз, еріншек, көрсеқызар сөздерінің антонимін табыңдар.

					2.	«Құтылам деп ісінен, Бәрін көріп кісіден, Шығынға әбден батады», – деп ақынның айтып отырғаны қандай адам? Осы өлең жолдарының мазмұнын ашып, түсін-гендеріңді әңгімелеп беріңдер.

					3.	Құр үйде жату дұрыс па? Өз жастарыңдағы балалар не істеу керек? Бір-біріңмен сұхбат өткізіңдер.

				Еңбегі жоқ еркесіп

				Еңбегi жоқ еркесiп,

				Бiр шолақпен серкесiп,

				Пысық деген ант шықты.

				Бiр сөз үшiн жау болып,

				Бiр күн үшiн дос болып,

				Жүз құбылған салт шықты.

				Пысық кiм деп сұрасаң – 

				Қалаға шапса демалмай,

				Өтiрiк арыз көп берсе,

				Көргендерден ұялмай.

				Сыбырдан басқа сыры жоқ,

				Шаруаға қыры жоқ,

				Өтiрiк, өсек, мақтанға

				Ағып тұрса бейне су...

				Өз үйiнде қипаңдап,

				Кiсi үйiнде күй таңдап,

				Ақылы бар кiсiнi

				Ғайбаттайды, даттайды.

				Ауқаты бар туғанды

				«Қайырсыз ит» деп жаттайды.

				Мал мен бақтың дұшпаны – 

				Кеселдi пысық көбейдi.

				Күшiк иттей үрiп жүр,

				Кiсiден кеммiн демейдi.

				Қу тiлменен құтыртып,

				Кетер бiр күн отыртып,

				Қызмет қылған кiсiсiн

				Құрытуға таяйды.

				Қылып жүрген өнерi:

				Қарекетi – әрекет.

				Өзi оңбаған антұрған

				Кiмге ойлайды берекет?

				Кiмдi ұялып аяйды?

				Расы жоқ сөзiнiң,

				Ырысы жоқ өзiнiң,

				Өңкей жалған мақтанмен

				Шынның бетiн бояйды.

				Бұл сөзiмде жалған жоқ,

				Айтылмай сөзiм қалған жоқ,

				Абайлаңыз, байқаңыз –

				Елдiң жайы солай-ды.

			

		

		
			
					1.	Ақын адам бойындағы қандай қасиеттерді сынға алады? 

					2.	Ақын айтып тұрған жиынтық бейнені анықтаңдар.

					3.	Ақын өмір сүрген кездегі ел басқару ісі жөнінде ақпарат жинаңдар. Өлеңнің негізгі идеясын ашыңдар.

							Сөз қоржын

							Ант шықты – оңбағандық, жексұрындық пайда болды деген ұғымды білдіреді. 

							Ауқат(ы) – бұл сөздің мағынасы көп. Соның бірі – шаруашылық, тұрмыстық жағдай, дәулет. Бұл жерде: азғана күйі бар, яғни малы бар, әлеуметтік жағдайы орташа отбасы деген.

					1.	Адам бойындағы жағымсыз қасиеттер қалай пайда болады? Одан арылу жолы қандай? «Балық қаңқасын» толтырып, мәселенің шешімін табыңдар.

					

					2.	Адамның мінез-құлқына байланысты мақал-мәтелдерді ақын өлеңімен байланыстырып талдаңдар.

					3.	«Береке-бірліктің болмауы неге алып келеді?» деген тақырыпта сұхбат құрыңдар. 

					1.	Бүгінгі таңда тыныш елдің тұнығын лайлайтын сабырсыз, арсыз, еріншектер мен көрсеқызарларды кімдер сынап, мінеп жүр? Халықтың оларға деген көзқарасы қандай?

					2.	«Абай – ізгі қасиеттердің жоқтаушысы» тақырыбында әдеби эссе жазыңдар.

				«Қалың елім, қазағым, қайран жұртым» өлеңі

					Өзі билеуші тап ортасынан шықса да, Абай жаны қара халыққа жақын болды. Өлеңдерінде еңбекші шаруаның тіршілігіне жанашырлықпен, қамқорлықпен қарайлап, оларға шын ықылас танытып отырады. Осы ниеті айқын аңғары-латын өлеңінің бірі – «Қалың елім, қазағым, қайран жұртым». Бұл өлеңде ақын өзі өмір сүріп отырған қоғамның, яғни ортасының ұнамсыз іс-әрекетін, мінез-құлқын, кемшілігін әділ түрде өткір сынайды. Ел ішінде іріткі салып, халықтың берекесін кетіріп жүрген атқамінерлерді негізгі нысан етіп алады.

					Бас-басына би болған өңкей қиқым,

					Мінеки, бұзған жоқ па елдің сиқын? – 

					деп, ел ішіндегі берекесіздік пен бақталастықты өлеңіне арқау етеді. Бұл жөнінде ғалым Тұрсын Жұртбай: «Сол кездегі билікке, салтқа, заңға қарсы шығудың өзі Абайдың рухани тәуелсіздікке ұмтылғанын байқатады»1, – дейді.

					Аталған өлең – қазақ қоғамына бойындағы мінді, жағымсыз қасиетті ащы шындықпен әшкерелей отырып, одан арылмайынша өркениетті елдердің кө-шіне ілесе алмайтындығын айқын аңғартқан шығарма. 

					Қорыта айтқанда, Абайдың бұл өлеңі сол кездегі барымтамен, ұрлық-зорлықпен күй кешкен қара халқының тұрмыс-тіршілігіне жаны ашып, қатты күйзелген патриот ақынның жанайқайы еді.

				
					1 Жәуәнмәртлік – парсы сөзі: жомарттық, ізгілік, мырзалық деген. Бұл сөзді Абай 38-қара-сөзінде бір-ақ рет қолданған.

					2 Жұртбай Т. Қазақ әдебиетінің қысқаша тарихы. 1-кітап. Алматы: Қазақ университеті, 2001.	

							Негізгі мәселе

						

					

					
						
							Шешу жолдары

						

					

					
						
							Қорытынды

						

					

				

				
					
						
							Абай кітаптардан алған, өмірде сезінген, жәуәнмәртлік1 ой-пікірлерін, ондағы әрқилы бағыттағы танымдарды өз ой елегінен, сыншыл ақыл тезінен өткізіп барып екшеп, шығармашылық жолмен қорытып, өзіндік төл ұғымға айналдырып жібереді.

							Мекемтас Мырзахметұлы

					Қалың елiм, қазағым, қайран жұртым,

					Ұстарасыз аузыңа түстi мұртың.

					Жақсы менен жаманды айырмадың,

					Бiрi қан, бiрi май боп ендi екi ұртың.

					Бет бергенде шырайың сондай жақсы, 

					Қайдан ғана бұзылды сартша сыртың?

					Ұқпайсың өз сөзiңнен басқа сөздi,

					Аузымен орақ орған өңкей қыртың.

					Өзiмдiкi дей алмай өз малыңды, 

					Күндiз күлкiң бұзылды, түнде – ұйқың.

					Көрсеқызар келедi байлауы жоқ,

				Бiр күн тыртың етедi, бiр күн – бұртың.

				Бас-басына би болған өңкей қиқым,

				Мiнеки, бұзған жоқ па елдiң сиқын?!

				Өздерiңдi түзелер дей алмаймын,

				Өз қолыңнан кеткен соң ендi өз ырқың.

				Ағайын жоқ нәрседен етер бұртың,

				Оның да алған жоқ па Құдай құлқын?

				Бiрлiк жоқ, береке жоқ, шын пейiл жоқ,

				Сапырылды байлығың, баққан жылқың.

				Баста ми, қолда малға талас қылған,

				Күш сынасқан күндестiк бұзды-ау шырқын.

				Оңалмай бойда жүрсе осы қыртың,

				Әр жерде-ақ жазылмай ма, жаным, тырқың?

				Қай жерiңнен көңiлге қуат қылдық,

				Қыр артылмас болған соң мiнсе қырқың?

				Тиянақсыз, байлаусыз байғұс қылпың1,

				Не түсер құр күлкiден жыртың-жыртың.

				Ұғындырар кiсiге кез келгенде,

				Пыш-пыш демей қала ма ол да астыртын?

					1.	Ақынның қазақ халқының сыртқы кескін-келбеті мен ішкі мінезін қатар алып суреттеуін қалай түсіндіресіңдер? 

					2.	Ақын халқының мінез-құлқына, түр-сипатына қандай баға берген?

					3.	Өлеңде Абай өмір сүрген қоғамның тыныс-тіршілігі қалай жырланған?

				
					1 Қылпың (қылып) – Абай өлеңінің ғылыми айналымға түскен мәтінінде, яғни қолданыста осылай беріліп жүр. Негізі ол қалпың деген. 

							Сөз қоржын

							Ұстара – шаш алатын, сақал-мұрт қыратын өткір пышақ.

							Қыртың – мылжың, езбе, сөзуар, орынсыз сөйлеу.

							Сиқы (сиық) – сыртқы түр-тұрпаты, сұрқы. Бұл жерде: берекесі, ойы, мүддесі деген мағынада.

							Астыртын – жасырын, құпия, жанға білдірмеу. Бұл жерде: үндемей қалмас деген мағынада қолданылып тұр. 

					1. Бүгінгі өркениетті заманда Абай айтқан күндестіктің, көрсеқызарлық-тың, құр күлкінің елдік сана үшін қауіп-қатері қандай?

					2.	Өлеңде кездесетін мына сөздердің мәнін ашыңдар: сартша сыртың, өңкей қыртың, тыртың, бұртың, өңкей қиқым, сиқын, тырқың.

					3.	Өлеңдегі эпитетке құрылған тіркестерді анықтап, талдау жасаңдар.

					4.	Ұлттық мінез дегенді қалай түсінесіңдер? Қазақ халқының ұлттық міне-зін ашатын топтастыру жасаңдар.

					1.	Халықтың көкірек көзін ашу мақсатында жазылған өлеңдегі қазақ пен қазіргі қазақтың жай-күйін салыстырыңдар. Қандай айырмашылық немесе ұқсас-тық байқадыңдар?

					2.	«Абай дәуіріндегі қазақтың рухани ахуалы» тақырыбында шығарма жазыңдар.

					3.	«Сөккенің болсын – сүйгенің, Достығың болсын – күйгенің, 

					Ащы тілмен тигенің, Жоғалсын деп міндері», – деген Шәкәрім сөздері мен Абай өлеңіндегі ортақ идеяға талдау жасаңдар.

				«Болыс болдым, мінеки» өлеңі

					ХІХ ғасырда Ресей патшалығының саясаты сүттей ұйып отырған ел ішіне жік түсіріп, алауыздық туғызды. Бұл, әсіресе болыс сайлау ісінде айқын көрінді. «Болыс болдым, мінеки» өлеңі Күлімбай болыс туралы болғанмен, бұл өлеңде Абай сол кездегі пара беріп ел билеушілікке қолы жеткен байлардың жиынтық бейнесін көрсеткен.

					Абайдың «Болыс болдым, мінеки» өлеңі туралы М.Әуезов: «1888 жылы Бақанас өзені бойында өткен съезде Күлімбай болыстың түрін көріп шығарған өлеңі»1, – дейді өз зерттеуінде. Шынымен де, бұл өлеңде пара беріп, билікке қолы әрең жеткен екіжүзді жемқор болыстың шынайы келбетін сықақ, әжуа етіп берген. Болыс ел ішінде айналасына «болыспын» деп қыр көрсетіп, ал оязды көрсе «еліме қызмет етіп жүрмін» деп мақтанып, екіжүзділік көрсетеді. Автор осы көлемді өлеңінде өз заманының ел билеушілеріне тән сипаттарды түгел жинақтаған. Өлең өткір мысқылға, кекесінге толы. Ақын өлеңде екіжүзді болыстың психологиялық портретін өз аузымен баяндатады. Осы бояумен оның ішкі айласы, құбылмалы мінез-құлқы, іс-әрекеті толық ашылады.

				 Өлеңде болыс болу үшін малын да, арын да сатып, кедей-кепшіктердің өмірінен бейхабар қалған байларды сын тезіне алған ақын даңғойлық пен жағымпаздық, арсыздық пен надандық, көрсеқызарлық туралы ащы шындықты айтады. Байлығына мастанып, елдің берекесін алып жүрген шолақ белсенді-лерді де сын садағына алған Абай өз елінің болашағына, тағдырына алаңдау-шылық білдіреді.

					1 Әуезов М. 50 томдық шығармалар жинағы. 8-том. Алматы: Ғылым, 2002.

				Болыс болдым, мiнеки,

				Бар малымды шығындап.

				Түйеде қом, атта жал

				Қалмады елге тығындап.

				Сөйтсе дағы елiмдi 

				Ұстай алмадым мығымдап. 

				Күштiлерiм сөз айтса, 

				Бас изеймiн шыбындап. 

				Әлсiздiң сөзiн салғыртсып, 

				Шала ұғамын қырындап. 

				Сыяз бар десе, жүрегiм 

				Орнықпайды суылдап. 

							Тірек сөздер

					кәдік қылу

				

			

		

		
			
				Сыртқыларға сыр бермей, 

				Құр күлемiн жымыңдап.

				Жай жүргенде бiр күнi 

				Атшабар келдi лепiлдеп: 

				«Ояз шықты, сыяз бар», 

				«Ылау» деп, «үй» деп дiкiлдеп. 

				Сасып қалдым, күн тығыз, 

				Жүрек кеттi лүпiлдеп. 

				Тыңтұяқ күнiм сүйтсе де, 

				Қарбаңдадым өкiмдеп. 

				Старшын, бидi жиғыздым: 

				«Береке қыл» деп, «бекiн» деп, 

				«Ат жарамды, үй жақсы 

				Болсын, бәрiң күтiн» деп. 

				Қайраттанып халқыма 

				Сөз айтып жүрмiн күпiлдеп: 

				«Құдай қосса, жұртымның 

				Ақтармын осы жол сүтiн» деп, 

				Қайраттысып, қамқорсып, 

			

		

		
			
				Сайманымды бүтiндеп.

				Оңашада оязға

				Мақтамаймын елiмдi,

				Өз елiме айтамын:

				«Бергем жоқ, – деп, – белiмдi».

				Мақтанамын кiсiмсiп,

				Оязға сөзiм сенiмдi.

				«Көрсеттiм» деймiн, ымдаймын 

				Кәдiк қылар жерiмдi... 

			

		

		
			
					1.	Өлеңде қандай тұлғалар бейнесі әшкереленеді? 

					2.	Сол кезеңде болыстыққа қалай қол жеткізген? Болыстың ел басқару ісіне халықтың көңілі тола ма? Бұған ақынның көзқарасы қалай?

					3.	Ояз, сыяз дегенді қалай түсінесіңдер? Олар келсе, болыстың тыныштығы кетіп, мазасы қашуына не себеп?

					1.	Сатира жанрына тән ерекшеліктерді еске түсіріңдер. Ақынның сатиралық образды берудегі ерекшелігін талдаңдар. 

					2.	Абай дәуіріндегі ел билеу жүйесіндегі келеңсіздікті тарихи тұрғыдан қарастырыңдар. Өлеңдегі лауазым атауларының мағынасын ашыңдар.

					3.	Болыстың ояз келгендегі және халық алдындағы іс-әрекетіне салыстыр-малы талдау жасаңдар.

				
					Халық алдында

				

				
					Болыс алдында

				

				
					Түйін

							Сөз қоржын

							Қом – түйе өркешінің түп жағына тұтаса біткен майы. Бұл жерде: ауыспалы мағынада ештеме қалмады деген.

							Тыңтұяқ – бойында әл-қуаты жеткілікті, сергек, қуатты, қайратты, тың.

							Кәдік – күдік, күмән, шүбә; күдікті жайт.

							Закүншік – заңшыл, заңқой.

					1.	Орыс әдебиетіндегі шығармаларда патша шенеуніктерін әшкерелеу мен Абайдың болысты әшкерелеуі арасында қандай байланыс бар? Тарихи тұр-ғыда дәлелдермен негіздеңдер.

					2.	Сол кездегі әкімдер мен қазіргі әкімдердің ел басқару ісін салыстырып, баға беріңдер.

				«Лай суға май бітпес қой өткенге» өлеңі

					Абай – классик ақын. Оның дүниетанымы, өзіне ғана тән оқшау ой желісі, ақындық таным-түсінігі ерекше. Сол себепті де ақынның кейбір өлеңдерін, яғни өмірлік мәселелерді жырлаған философиялық шығармасын түсінудің өзі қиынға соғады. Соның бірі ақынның пәлсәпалық лирикасы – «Лай суға май бітпес қой өткенге».

					Аталмыш өлең 1895 жылдары жазылған. Бұл өлеңінде ақын «көңілдің жайлауынан түк таппадым» деп өкініш білдіреді. Заманынан асып туған ғұла-маның бұл өкініші – айналасында өзін түсінер жан таппағаны. Абай адам баласында мақсат болу керек, мақсатсыз өмір сүру мүмкін емес деген түпкі ойын анық айтқан. Сонымен бірге адам өмірі таусылғанда «қайту» да табиғат заңы екенін аңғартады. Бірақ ақын тұжырымында «қайту» – ізсіз жоқ болу емес, керісінше, берілген өмірді мәнді, ғибратты өткізу. Осы өлең жөнінде философ-ғалым Досым Омаров: «...Абай бабамыздың айтуына қарағанда, өмірде мақсат болу керек. Ол мақсат неғұрлым жоғары болса, соғұрлым адам өмірі маңызды болып, ал ең жоғарғы мақсатқа ұмтылса өмірдің шыңына жетуге болады»1, – деген пікір білдірген.

					Өзіне арналған нығметтің қадірін білу, таза ниетте болу – барлық игілік пен ізгіліктің бастауы. Бұл дәрежеге рухани кемелденген пенде ғана лайық. Орта ғасырдағы «кемел адам», ақын-жыраулар поэзиясында «жақсы адам», ал кейін қазақ поэзиясында Абай айқындай түскен «толық адам» түсінігінің темірқазығы да осы ізгіліктен тарайды.	

					Абайдың осы философиялық өлеңі туралы ғалым Мекемтас Мырзахметов: «Мұнда жаратылғанның өзін жаратушы түп иесін танып білуге ақыл-ойы жете бермейді деген ой айтылған»2, – дейді.

					Абай өлең соңында өмірдің өзі «тар соқпақ, бір иген жақ» деп, сол иген жақта «тиянақ та, тегістік те жоқ», сондықтан «құлап кетпе, тура шық, көзіңе қара» деген тұжырым жасаған.

					Лай суға май бiтпес қой өткенге, 

				Күлемiз қасқыр жалап, дәметкенге. 

				Сол қасқырша алақтап түк таппадым, 

				Көңiлдiң жайлауынан ел кеткен бе?

				
					1 Омаров Д. Абайдың рухани мұрасы. Алматы: Ел-Шежіре, 2007.

					2 Мырзахметов М. Абай лұғаты. Алматы: Мектеп, 2017.

				

				
					
						
							Абай – қазақтан шыққан философ.

							Жүсіпбек Аймауытұлы

				Берген бе тәңiрiм саған өзге туыс? 

				Қыласың жер-жиһанды бiр-ақ уыс. 

				Шарықтап шартараптан көңiл сорлы 

				Таппаған бiр тиянақ не еткен қуыс?

				Күнi-түнi ойымда бiр-ақ тәңiрi, 

				Өзiне құмар қылған оның әмiрi.

				Халиққа мақлұқ ақылы жете алмайды, 

				Оймен бiлген нәрсенiң бәрi – дәһрi...

				Көңiлге шек, шүбәлi ой алмаймын,

				Сонда да оны ойламай қоя алмаймын.

				Ақылдың жетпегенi арман емес,

				Құмарсыз құр мүлгуге тоя алмаймын.

				Мекен берген, халық қылған ол ләмәкан

				Түп иесiн көксемей бола ма екен?

				Және оған қайтпақсың, оны ойламай

				Өзге мақсат ақылға тола ма екен?

				Өмiр жолы – тар соқпақ, бiр иген жақ,

				Иiлтiп екi басын ұстаған хақ.

				Имек жолда тиянақ, тегiстiк жоқ,

				Құлап кетпе, тура шық, көзiңе бақ.

					1. Өлеңнің тақырыбы мен негізгі ойы қандай?

					2. Адам баласының өмір сүруі жөнінде қандай философиялық ой айтады?

					3. Өлеңдегі қасқыр бейнесінен нені аңғардыңдар? Ақын нені тұспалдап тұр? Осыған дейін қазақ әдебиетінен қасқыр образын кездестірдіңдер ме? Салыс-тырып, ерекшеліктері мен ұқсастықтарына тоқталыңдар.

					1.	Ақын өлеңінде діни лексиканың жиі қолданылуында не себеп бар?

					2.	Рухани құлазу ұғымын қалай түсінесіңдер? Өлеңнен мысал келтіре оты-рып, пікір білдіріңдер.

					3.	Өлеңдегі көркемдегіш құралдарды анықтаңдар. Қолданылу қызметін тал-даңдар.

					1.	Ақын «Хақты танымас бұрын адам өзін, өзінің менін тануы керек» деген ой айтады. Бұл сөздің мәнісі неде? Өзін-өзі тану дегенді қалай түсінесіңдер? Бүгінгі жастардың бұл мәселеге көзқарасы қандай?

							Сөз қоржын

							Халиқ (араб.) – жаратушы деген мағынада.

							Дәһрі (араб.) – ақыретке сенбейтін құдайсыз, дінсіз. Бұл жерде: сенімсіз, кү-дікті деген мағынада.

							Ләмәкан (араб.) – мекенсіз, орынсыз дегенді білдіреді.

							Хақ (араб.) – нағыз шындық, шын, рас, ақиқат. Бұл жерде: дұрыс деген мағынада қолданылған.

							Тірек сөздер

							Кері байланыс: «Зерде»

							Абай өлеңдерін оқу барысында алған ақпараттарымызды тұжырымдап, өз жетістігімізге баға берейік.

							Білім – тақырып бойынша алған ақпарат-тарым.

							Эмоция – сабақтағы көңіл күйім.

							Баға – жетістігіме беретін бағам.

							Сын – өз бойымда нені дамытуым керек?

							Идея – маған келген жаңа ой.

								Идея

							

						

						
							
								Сын

				Абайдың қарасөздері

					Абай шығармашылығының биік бір белесі – қарасөздер. Ақын өмірінің соңғы кезеңдерінде азаматтық ұстанымы мен философиялық тұжырымдарын өсиет түрінде қарасөзбен жазды.

					«Абайдың қарасөздері» немесе «Ғақлиясы» ақын өмірінің соңғы кездері жазылған. Абай қарасөздерін жазуға үлкен дайындықпен келгені белгілі. Себебі бұл сөздерінде ғылыми-философиялық толғаныстарға барынша тоқталып, түсін-діріп беруге күш-жігерін жұмсаған. Қарасөздер – көлемі шағындау болса да, мағына, мазмұны жағынан терең ойға жетелейтін шығармалар. Олардың кей-бірі өз-өзімен сырласу, мұңдасу, кейбірі оқырманмен ақылдасу, кеңесу, ал кейбірі сұрақ-жауап түрінде берілген. 

					Қарасөздер қандай тәсілмен жазылса да, оқушыға ой салып, көкірек көзін ашуға, үлгі-өнеге, ақыл беруге бағытталған. Ақын бірінші қарасөзінде былай деп жазады: «Ақыры ойладым: осы ойыма келген нәрселерді қағазға жаза берейін, ақ қағаз бен қара сияны ермек қылайын, кімде-кім ішінен керекті сөз тапса, жазып алсын, я оқысын, керегі жоқ десе, өз сөзім өзімдікі дедім де, ақыры осыған бел байладым...» Бұл ұлы ойшылдың дәуір, тіршілік, қоғам, өмір, қарым-қатынас туралы философиялық ой қорытулары еді. Ақын қарасөздері – оның ақындық мұрасына қосылған үлкен қазына.

					Қарасөздерде айтылған мәселелер күні бүгінге дейін өзінің өзектілігін жой-ған жоқ. Ұлы ақынның қарасөздері кемшіліктерді өткір сынай отырып, қоғам-дық санаға, елдің болашағына даңғыл жол көрсеткен парасатты пайым, ғибратты ой қорыту болып қалды. Осы турасында көрнекті ғалым Ханғали Сүйіншәлиев: «Абайдың қарасөзге бет бұруы ойламаған жерден ойға алған 

							 Таным көкжиегі: Абайдың күйлері

							Абайдың музыкалық мұрасының қазақ өнеріндегі орны ерекше. Ақын әндері мен күйлері өзіне тән әуенді, ырғақты ерекшеліктерге ие. Бізге ақынның «Торы жорға», «Май түні», «Абай желдірмесі» деген күйлері белгілі. «Торы жорға» күйінің шығу тарихына тоқталсақ, Дәке есімді дәулетті адам Абайдың талантына құрмет көрсетіп, ат сыйлаған екен. Жорғаның сым-батына, көз тартар әсемдігіне сүйсінген ақын осы күйді шыға-рады. «Май түні» күйінде тамылжыған тірі табиғат құбылысы бейнеленген. «Абайдың желдірмесі» – ән-күй жанрында, ұлт-тық дәстүр негізінде жазылған шығарма.

							Тірек сөздер

						

					

				

			

			
				
					қайрат, ақыл,

					жүрек

					ғылымға жүгіну

					мәдмәлет 

					берік ұстау

					амал, айла

					ала болу

				

			

		

		
			
				кездейсоқ емес, керекті заңды бетбұрыс емес еді... Көңіліндегі көрікті ойдың өңін қашырмай халыққа жеткізу, өнеге қалдыру, ақыл айту оны терең толғантты, қиялы қанаттанып, шабыт биігіне көтерілді. Айтар сырларын, арман-ойларын түгел баяндап, тыңдаушысын тәнті етіп, оқушысының сусынын әбден қандыру үшін тек поэзия аздық ететіндей, прозаға да бет бұрды. Кейбір тарихи не философиялық пікірлерін жеткізе айту үшін, оған поэзиядан гөрі қарасөздердің мүмкіншілігі мол сияқты сезілді...»1, – дейді.

				Он жетінші қарасөз

					Қайрат, ақыл, жүрек үшеуi өнерлерiн айты-сып, таласып келiп, ғылымға жүгiнiптi. 

				Қайрат айтыпты: «Ей, ғылым, өзiң де бiле-сiң ғой, дүниеде еш нәрсе менсiз мәдмәлетке жетпейтұғынын; әуелi, өзiңдi бiлуге ерiнбей-жалық-пай үйрену керек, ол – менiң iсiм. Құдайға лайықты ғибадат қылып, ерiнбей-жалықпай орнына келтiр-мек те – менiң iсiм. Дүниеге лайықты өнер, мал тауып, абұйыр, мансапты еңбексiз табуға болмайды. Орынсыз, болымсыз нәрсеге үйiр қылмай, бойды таза сақтайтұғын, күнәкәрлiктен, көрсеқызар жеңiл-дiктен, нәфсi шайтанның азғыруынан құтқаратұғын, адасқан жолға бара жатқан бойды қайта жиғызып алатұғын мен емес пе? Осы екеуi маған қалай таласады?» – дептi.

				Ақыл айтыпты: «Не дүниеге, не ахиретке не пайдалы болса, не залалды болса, бiлетұғын – мен, сенiң сөзiңдi ұғатұғын – мен, менсiз

				пайданы iздей алмайды екен, залалдан қаша алмайды екен, ғылымды ұғып үйрене алмайды екен, осы екеуi маған қалай таласады? Менсiз өздерi неге жарайды?» – дептi.

				Онан соң жүрек айтыпты: «Мен – адамның денесiнiң патшасымын, қан менен тарайды, жан менде мекен қылады, менсiз тiрлiк жоқ. Жұмсақ төсекте, жылы үйде тамағы тоқ жатқан кiсiге төсексiз кедейдiң, тоңып жүрген киiмсiздiң, тамақсыз аштың күй-жәйi қандай болып жатыр екен деп ойлатып, жанын ашытып, ұйқысын ашылтып, төсегiнде дөңбекшiтетұғын – мен. Үлкеннен ұят сақтап, кiшiге рақым қылдыратұғын – мен, бiрақ менi таза сақтай алмайды, ақырында қор болады. Мен таза болсам, адам баласын алаламаймын: жақсылыққа елжiреп еритұғын – мен, жаманшылықтан жиренiп тулап кететұғын – мен, әдiлет, нысап, ұят, рақым, мейiрбаншылық дейтұғын нәрселердiң бәрi менен шығады, менсiз осылардың көрген күнi не? Осы екеуi маған қалай таласады?» – дептi.

					1 Сүйіншәлиев Х. Абай қарасөздері. Кітапта: Абайтану. Зерттеулер. ІІІ том. Алматы: ҚазҰУ, 2016.	

				Сонда ғылым бұл үшеуiнiң сөзiн тыңдап болып, айтыпты:

				– Ей, қайрат, сенiң айтқаныңның бәрi де рас. Ол айтқандарыңнан басқа да көп өнерлерiңнiң бары рас, сенсiз еш нәрсенiң болмайтұғыны да рас, бiрақ қаруыңа қарай қаттылығың да мол, пайдаң да мол, бiрақ залалың да мол, кейде жақсылықты берiк ұстап, кейде жамандықты берiк ұстап кетесiң, соның жаман, – дептi.

				– Ей, ақыл! Сенiң айтқандарыңның бәрi де рас. Сенсiз еш нәрсе та-былмайтұғыны да рас. Жаратқан тәңiрiнi де сен танытасың, жаралған екi дүниенiң жайын да сен бiлесiң. Бiрақ сонымен тұрмайсың, амал да, айла да – бәрi сенен шығады. Жақсының, жаманның екеуiнiң де сүйенгенi, сенгенi – сен; екеуiнiң iздегенiн тауып берiп жүрсiң, соның жаман, – дептi. 

				– Сен үшеуiңнiң басыңды қоспақ – менiң iсiм, – дептi. – Бiрақ сондабилеушi, әмiршi жүрек болса жарайды. Ақыл, сенiң қырың көп, жүрек сенiң ол көп қырыңа жүрмейдi. Жақсылық айтқаныңа жаны-дiнi құмар болады. Көнбек түгiл, қуанады. Жаманшылық айтқаныңа ермейдi. Ермек түгiл, жиренiп, үйден қуып шығарады.

				– Қайрат, сенiң қаруың көп, күшiң мол, сенiң де еркiңе жiбермейдi. Орынды iске күшiңдi аятпайды. Орынсыз жерге қолыңды босатпайды. Осы үшеуiң басыңды қос, бәрiн де жүрекке билет, – деп ұқтырып айтушының аты ғылым екен. 

				– Осы үшеуiң бiр кiсiде менiң айтқанымдай табылсаңдар, табанының топырағы көзге сүртерлiк қасиеттi адам – сол. Үшеуiң ала болсаң, мен жүректi жақтадым. 

				Құдайшылық сонда, қалпыңды таза сақта, Құдай Тағала қалпыңа әрдайым қарайды деп кiтаптың айтқаны осы, – дептi.

				О.Д.Кужеленко. Абай мен жатақтар

					1. Абай неліктен адам қасиеттерінен ақыл, қайрат, жүрекке көңіл бөлген?

					2. Неліктен ғылым үшеуіне төреші қызметін атқарып тұр?

					3. Өлеңнің мазмұны бойынша төмендегі кестені толтырыңдар.

				
					Талас 

				

				
					Шешім 

				

				
					Өнеге 

				

					1.	Ақыл, қайрат пен жүрек кейпіне еніп, пікірсайыс өткізіңдер. Өз пікір-леріңді бүгінгі өмірмен байланыстырып дәлелдеңдер.

					2.	Абай әдісімен сендер де қарасөз жазып көріңдер. Қандай мәселе туралы жазар едіңдер?

					3.	Төменде берілген сызба бойынша ой-пікір айтып, толық адам ұғымына өзіндік қорытынды жасаңдар.

					

					4.	Сюжет желісі бойынша қойылым дайындаңдар.

					1.	Толық адам моделін жасап, топта талқылаңдар.

					2.	«Ақыл, қайрат, жүректі бірдей ұста, Сонда ғана боласың елден бөлек» деген Абай өлеңін қарасөзбен салыстырып, үндестікті анықтаңдар.

					3.	Өлең жолдарының мағынасына сай сәйкестендіріңдер.

				
					Дүние де өзі, мал да өзі,

					Ғылымға көңіл бөлсеңіз.

				

				
					Ақыл 

				

				
					Әуелде бір суық мұз – ақыл, зерек,

					Жылытқан тұла бойды ыстық жүрек.

				

				
					Қайрат 

				

				
					Біреуінің күні жоқ біреуінсіз,

					Ғылым сол үшеуінің жөнін білмек.

				

				
					Ғылым 

				

				
					Тоқтаулылық, талапты, шыдамдылық,

					Бұл қайраттан шығады, білсең керек.

				

				
					Жүрек

				

					4. «Ғылымға жол» тақырыбында Абайға хат жазыңдар.

							Қайрат

						

					

					
						
							Ақыл

						

					

					
						
							Жігер

						

					

					
						
							Ғылым

						

					

					
						
							Толық адам

							Сөз қоржын

							Мәдмәлет – мақсат, мұрат.

							Ғибадат – құлшылық ету, сиыну.

							Мансап – араб сөзі: қол жеткен лауазым, қызмет, атақ-дәреже, шен-шекпен.

							Нәфсі – адам жаны мен тәнінің қалауы.

							Ахирет – о дүние, бақи дүние деген мағынада.

							Ғақлия – дана, асыл сөз.

							Рақым – көмек, қайырым. Бұл жерде: жанашыр болу, көмектесу, қайырымды іс істеу, мейірімін төгу мағынасында. 

				Отыз екінші қарасөз

					Абай Отыз екінші қарасөзінде ғылым-білім үйрену үшін ең бірінші «білмек керек» нәрселер барын айтады. Талаптың да өз шарттары бар екенін ескертеді. Осы қарасөзінде Абай ғылым-білімді іздеу, табу, оны үйрену, ұғудың алты түрлі жолын таңдап, талдап берген. Абай келер ұрпаққа арнаған сөзін: «Қылам дегенін қыларлық, тұрам дегеніне тұрарлық мінезде азғырылмайтын ақылды, арды сақтарлық беріктігі, қайраты бар болсын», – деп үлкен өсиетпен аяқтайды.

					Бiлiм-ғылым үйренбекке талап қылушыларға әуелi бiлмек керек. Талаптың өзiнiң бiраз шарттары бар. Оларды бiлмек керек, бiлмей iздегенмен табылмас.

				Әуелi – бiлiм-ғылым табылса, ондай-мұндай iске жаратар едiм деп, дүниенiң бiр қызықты нәрсесiне керек болар едi деп iздемекке керек. Оның үшiн бiлiм-ғылымның өзiне ғана құмар, ынтық болып, бiр ғана бiлмектiктiң өзiн дәулет бiлсең және әр бiлмегенiңдi бiлген уақытта көңiлде бiр рақат хузур хасил болады. Сол рақат бiлгенiңдi берiк ұстап, бiлмегенiңдi тағы да сондай бiлсем екен деп үмiттенген құмар, махаббат пайда болады. Сонда әрбiр естiгенiңдi, көргенiңдi көңiлiң жақсы ұғып, анық өз суретiмен iшке жайғастырып алады...

				Екiншi – ғылымды үйренгенде ақиқат мақсатпен бiлмек үшiн үйренбек керек. Бахасқа бола үйренбе, азырақ бахас көңiлiңдi пысық-тандырмақ үшiн залал да емес, көбiрек бахас адамды түземек түгiл, бұзады. Оның себебi әрбiр бахасшыл адам хақты шығармақ үшiн ғана бахас қылмайды, жеңбек үшiн бахас қылады. Ондай бахас хусiдшiлiктi зорайтады, адамшылықты зорайтпайды, бәлкiм, азайтады. Және мақсаты ғылымдағы мақсат болмайды, адам баласын шатастырып, 

							Халқына қамқор, ұлтына жанашыр болам деп жүріп, күллі адамзатқа мейірбан гуманистік өреге көтерілді.

							Нұрсұлтан Назарбаев

					Абайдың неміс, парсы, моңғол, орыс тілдерінде шыққан кітаптары

							Тірек сөздер

				жалған сөзге жеңдiрмекшi болады. Мұндай қиял өзi де бұзықтарда бола-ды. Жүз тура жолдағыларды шатас-тырушы кiсi бiр қисық жолдағы кiсiнi түзеткен кiсiден садаға кетсiн! Бахас – өзi де ғылымның бiр жолы, бiрақ оған хирслану жарамайды. Егер хирсланса, өз сөзiмшiл ғурурлық, мақтаншақтық, хусiдшiлiк бойын жеңсе, ондай адам бойына қорлық келтiретұғын өтiрiктен де, өсектен де, ұрсып-төбелесуден де қашық болмайды.

				Үшiншi – әрбiр хақиқатқа тырысып ижтиһатыңмен көзiң жетсе, соны тұт, өлсең айырылма! Егер де ондай бiлгендiгiң өзiңдi жеңе алмаса, кiмге пұл болады? Өзiң құрметтемеген нәрсеге бөтеннен қайтiп құрмет күтесiң?

				Төртiншi – бiлiм-ғылымды көбейтуге екi қару бар адамның iшiнде: бiрi – мұлахаза қылу, екiншiсi – берiк мұхафаза қылу. Бұл екi қуатты зорайту жаһатiнде болу керек. Бұлар зораймай, ғылым зораймайды.

				Бесiншi – осы сөздiң он тоғызыншы бабында жазылған ақыл кеселi деген төрт нәрсе бар. Содан қашық болу керек. Соның iшiнде уайымсыз салғырттық деген бiр нәрсе бар, зинһар, жаным, соған бек сақ бол, әсiресе әуелi – құдайдың, екiншi – халықтың, үшiншi – дәулеттiң, төртiншi – ғибрат-тың, бесiншi – ақылдың, ардың – бәрiнiң дұшпаны. Ол бар жерде бұлар болмайды.

				Алтыншы – ғылымды, ақылды сақтайтұғын мiнез деген сауыты болады. Сол мiнез бұзылмасын! Көрсеқызарлықпен, жеңiлдiкпен, я бiреудiң орынсыз сөзiне, я бiр кез келген қызыққа шайқалып қала берсең, мiнездiң берiктiгi бұзылады. Онан соң оқып үйренiп те пайда жоқ. Қоярға орны жоқ болған соң, оларды қайда сақтайсың? Қылам дегенiн қылар-лық, тұрам дегенiнде тұрарлық мiнезде азғырылмайтын ақылды, арды сақтарлық берiктiгi, қайраты бар болсын! Бұл берiктiк бiр ақыл, ар үшiн болсын!

							Сөз қоржын

							Хузур хасил (араб.) – келген, оралған, нәтиже, мағына.

							Бахас (араб.) – алдау, қиянат жасау, біреудің адамгершілігіне сөз келтіру.

							Хусідшілік (араб.) – күншілдік, іштарлық.

							Хирслану – ашқарақтану, қомағайлану, сараң болу.

							Ғурурлық (араб.) – менмендік, мансапқорлық, тойынғандық, тәкаппарлық.

							Мұлахаза – ойласу, пікір алысу.

							Мұхафаза – сақтау, қорғау.

							Жаһат – парсы сөзі: ниет, мақсат, мүдде.

							Зинһар (парсы.) – абайла, сақ бол.

					Абайдың латын қарпінде Алматы қаласында шыққан кітабы (1936) 

					1.	Абай бұл қарасөзінде білім-ғылымды үйренуге қандай талаптар қояды? Бұл талаптарды қою себебін қалай түсіндіресіңдер?

					2.	Қазақтан шыққан қандай ғұлама ғалымдарды білесіңдер? 

					1.	Ғылыммен айналысу туралы сендердің көзқарастарың қандай?

					2.	Қарасөздің мазмұны негізінде төмендегі кестені толтырып жазыңдар.

				
					Талап 

				

				
					Негізгі ой

				

				
					Түйін 

				

				
					Бірінші талап 

				

				
					Екінші талап

				

				
					Үшінші талап

				

				
					Төртінші талап

				

				
					Бесінші талап

				

				
					Алтыншы талап

				

					3.	«Қазақстандағы «білім – ғылым – инновация» үштігі» мәселесін әлемдік тұрғыда талқылап, диаграмма құрастырыңдар.

					1.	Бүгінгі күні ғылымда қандай жаңалықтар ашылып жатыр? Ғалымдарға қо-йылатын бүгінгі күннің талаптары қандай?

					2.	Технология заманында ғылым қарыштап даму үстінде. Ал еліміздің ғылым мен білім саласындағы қарқыны қандай? Салыстырып, өз бағаларыңды беріңдер.

					3.	«Абай әлемі жеті түнде адастырмас Темірқазық іспетті» тақырыбында шы-ғарма жазыңдар.

				Отыз үшінші қарасөз

					Абай қарасөздері философиялық трактаттарға ұқсас, үндес келеді. Ғалым Серғазы Қалиев Абайдың қарасөздерін тақырып жағынан бірнеше топтарға бөліп қарастырған: «1) дүниенің тылсым сырларын танып білу мәселесі; 2) ілім-білімге ұмтылуға бөгет болатын мінездерді сынау; 3) ар-ұят, адамгершілік мәселелері; 4) Абай ғылым, білім, өнер жайын сөз еткенде өзгелерді үлгі ету мәселесі»1. Ақынның отыз үшінші қарасөзі осы топтастырудың үшіншісіне жатады. Себебі ақын өз сөзінде мал табудың жолдарын өнерден іздеуді ұсынады. Қазақтың аз да болса өнері бар, бірақ соның кеселдері де бар, яғни кедергілері бар дейді ғұлама. Осы қарасөзінде сол кесел, кедергілерді санамалап, төртке бөліп жазады. Сөз соңында Абай: «Осы несі екен!» – деп, қазақ баласына үлкен ой тастайды.

				
					1 Қалиев С. Қазақ әдебиеті: Жалпы білім беретін мектептің 9-сыныбына арналған оқулық. Алматы: Мектеп, 2013.

				

				
					[image: ]
				

				
					
						
							Абай – қазақ халқының рухани өмірінің айнасы. Ұлы ақынның сөзі біз үшін мәңгілік ғибрат. Абай – тек өз заманының ғана мүддесін жырлап кеткен аса талантты тұлға емес, ол қазақ ұлтының сан ғасырлар бойы жинақтап келген ақыл-ойының мәйегі.

							Тұрсын Жұртбай

							Тірек сөздер

					Егер де мал керек болса, қолөнер үйренбек керек. Мал жұтайды, өнер жұтамайды. Алдау қоспай адал еңбегiн сатқан қолөнерлi – қазақ-тың әулиесi сол. Бiрақ Құдай Тағала қолына аз-маз өнер берген қазақтың кеселдерi болады.

				Әуелi – бұл iсiмдi, ол iсiмнен асырайын деп, арық iсмерлер iздеп жүрiп, көрiп, бiраз iстес болып, өнер арттырайын деп түзден өнер iздемейдi. Қолындағы аз-мұзына мақтанып, осы да болады деп баяғы қазақтың талапсызды-ғына тартып, жатып алады.

				Екiншi – ерiнбей iстей беру керек қой. Бiр-екi қара тапса, малға бөге қалған кiсiмсiп, «Маған мал жоқ па?» дегендей қылып, ерiншектік, салдау-салғырттыққа, кербездiкке салынады.

				Үшiншi – «дарқансың ғой, өнерлiсiң ғой, шырағым» немесе «Ағеке, нең кетедi, осы ғанамды iстеп бер!» дегенде, «маған да бiреу жалы-нарлыққа жеткен екенмiн» деп мақтанып кетiп, пайдасыз алдауға, қу тiлге алданып өзiнiң уақытын өткiзедi. Және анаған дүниенiң қызығы алдауды бiлген дегiзiп, көңiлiн де мақтандырып кетедi.

				Төртiншi – тамыршылдау келедi. Бағанағы алдамшы шайтан тамыр болалық деп, бiр болымсыз нәрсенi берген болып, артынан үйтемiн-бүйтемiн, қарық қыламын дегенге мәз болып, тамырым, досым десе, мен де керектiнiң бiрi болып қалыппын ғой деп және жасынан iс iстеп үйден шықпағандық қылып, жоқ-барға тырысып, алдағанды бiлмей, дереу оның жетпегенiн жеткiземiн деп, тiптi жетпесе өзiнен қосып, қылып бер дегенiнiң бәрiн қылып берiп, күнi өтiп еңбек қылар уақытынан айырылып, «жоғары шыққа» қарық болып, тамақ, киiм, борыш есiнен шығып кетiп, ендi олар қысқан күнi бiреудiң малын бұлдап қарызға алады. 

				Оны қылып берейiн, мұны қылып берейiн деп, сонымен табысы құралмай, борышы асып, дауға айналып, адамшылықтан айырылып, қор болып кетедi. Осы несi екен? Қазақтың баласының өзi алдағыш бола тұрып және өзi бiреуге алдатқыш болатындығы қалай?

					1.	Отыз үшінші қарасөздің тақырыбы мен идеясын анықтаңдар.

					2.	Қарасөздің идеясына сәйкес келетін мақал-мәтелдер мен нақыл сөздерді еске түсіріңдер.

					3.	Абайдың бұл қарасөзінің аудиториясы кімдер?

							Сөз қоржын

							Әулие – бұл жерде: ауыспалы мағынада ең қадірлі, таңдаулы, керемет, керектісі деген.

							Арық ісмерлер – бұл жерде: жоқ-жітік, жұпыны, жарлы-жақыбай, кедей іс-мерлерді айтып отыр.

							Тамыршыл (тамыршылдау) – бұл сөздің мағынасы көп. Бұл жерде: алыс-беріс жасап жүретін дос-жаран, жақсы жолдас, сыйлас адамдар.

					1.	Қазақ халқындағы қолөнер арқылы мал табу, еңбегін бағалата білу мәсе-лесін талқылаңдар. Елімізде халықтың қолөнерге деген сұранысы қандай? Еуропа елдерінде ше? Салыстырмалы талдау жүргізіп, қорытынды шыға-рыңдар.

					2.	Төмендегі адам бойындағы жағымсыз қасиеттердің салдары қандай болмақ?

					Талапсыздық. Салдары:	Еріншектік. Салдары: ..........

					Мақтаншақтық. Салдары:	Тамыршылдау. Салдары: ..........

					3.	«Мал жұтайды, өнер жұтамайды» тақырыбына аргументті эссе жазыңдар.

					1. Қолдарыңнан қандай өнер келеді? Қолөнермен айналысатын жандар туралы сендердің көзқарастарың қандай?

					2.	Абайдың сұрағына үш дәлел келтіріп, жауап беріңдер. «Қазақтың баласының өзі алдағыш бола тұрып және өзі біреуге алдатқыш болатыны қалай?»

					3.	Қай пікірмен келісесіңдер? Бүгінгі күннен мысал келтіріп, пікір білдіріңдер. 

					а) «Өнері бардың, кеселі бар».	ә) «Өнерлі өрге жүзер».

				
					
						Жағдаяттық тапсырма

						Арман мен Асан мектепте бір сыныпта оқыған. Кейін екеуі де жоғары оқу орнына түсіп, Арман заң факультетін, Асан қолөнер факультетін бітіреді. Арман Асанға ұлттық нақышта сандықша жасап беруді өтінеді. Асан еңбегінің ақысын сұрауға ыңғайсызданды, Арман болса өзі түсініп бере қоймайды. Қателік кімнен? 

							Б.Бәймен. Абай өлеңдерінің желісімен

							Кері байланыс: «Білім кемесі»

								Кеме желкенін сәйкес түске бояп, Абайдың қара-сөздері тақырыбы бойынша өз жетістігімізге баға берейік.

								Жасыл түс – толық түсінік пен белсенділік.

								Сары түс – қиындық пен толқыныс.

								Қызыл түс – түсініксіздік пен алаңдаушылық.

				«Ескендір» поэмасы

					Абай поэмаларының ішіндегі гуманистік көзқарасты негізге алып, адам бо-йындағы ізгі қасиеттерді жан-жақты танытуға арналған поэмасы – «Ескендір». 

					Абайға дейін шығыс шайырлары Фирдоусидің «Шаһнама», Низамидің «Ескендірнаме», Науаидің «Ескендір қорғаны» атты дастандарында Ескендір бейнесі дана ел билеуші, парасатты тұлға тұрғысында жырланған. Ал Абай бұл тақырыпқа нақты тарихи шындық тұрғысынан келіп, жер-жаһанды «ашсам алақанымда, жұмсам жұдырығымда ұстаймын» деген зұлым патшаны сурет-тейді. Поэманың «Осы жұрт Ескендірді біле ме екен?» деп басталуы да Ескендір өмірі туралы бұрыннан қалыптасқан түсініктің қате екендігін аңғартады. Ғұлама ғалым Ақжан Машанов Абай бейнелеген Ескендір бейнесі туралы былай дейді: «Зұлқарнайын» – арабша екі мүйізді деген сөз. Құранда айтылатын Зұлқар-найынның атын ислам тарихшылары, көбінесе Ғабдолла дейді. Мысалы, Рабғузи-дің «Пайғамбарлар тарихында» солай атаған. Оны иемен патшасынан шыққан деп санайды. Екінші жағынан, Македония патшасы Александрды (Ескендірді) Зұлқарнайын деп тағы атайды. Көп жерлерде осы екеуінің арасын айырмай, бір ғана адам деп қарайтын жағдайлар бар. Олай болғанда Құранда айтылған Зұлқарнайынның жақсы қасиеттерін дәріптеп, Ескендірге кір жұқтырмау керек. Бірсыпыра атақты ақындар солай істеген...»1. 

					Абай поэманы Шығыс елдерінде «Ескендір Зұлқарнайын», ал Еуропа ел-дерінде Александр Македонский деген атақты қолбасшының өмірі жайлы аңыздар желісімен жазған. Абай шығыстың да, Еуропаның да үлгісіне ұқсамай, өз бетінше жырлаған. Десек те, зерттеушілер Абай поэмасы шығыс үлгісіне жақын, бірақ қазақ ортасына лайықтап жазылған деген пікірде. Бұл туралы академик Рымғали Нұрғали былай дейді: «Дидактикалық ойлар насихатталатын «Ескендір» поэмасы шығыстық дәстүрде, назиралық арнада келеді. Бұл шығар-маларда басқа ұлт өкілдерінің сезім-мінез, психологиясынан гөрі, қазақ топы-рағына лайықтап айтылған жайттар басым»2. 

					Ақын поэманы Ескендірдің қанқұйлы жаулаушылық соғысын бейнелеуден бастаған. Поэма сюжетіне Ескендірдің тәрбиешісі болған деп, ұлы ғалым, гуманист Аристотель бейнесінде енгізілген. Дастанда қанағатсыздық пен қызға-нышқа толы Ескендір бейнесі жан-жақты ашылады. Жауыздық пен ізгіліктің тартысына құрылған поэма соңы дана Аристотельдің ақылына тоқтаған Ескен-дірдің сабасына түскенімен бітеді. Автор оқырманына Аристотель арқылы дидактикалық үлгі-өсиет ұсынып, жақсылыққа, ізгілікке талпындырады.

				
					1 Машанов А. Әл-Фараби және Абай. Алматы: Қазақстан, 1994.	

					2	Нұрғали Р. Арқау. Екі томдық шығармалар жинағы (монография), 2-том. Алматы: Жазу-шы, 1991.

							Имандылығы жоқ, қанағатсыз адамдар мал-дүниесі қанша көп болса да сараңдықтан шыға алмайды. Бұл – тойымсыздық, өзі тойғанмен, көзі тоймайды, яғни қанағаттың антиподы – тойымсыздық. Имансыздық пен имандылық бір-бірімен қалай үйлеспейтін болса, қанағат пен тойым-сыздық та бір-бірімен солай үйлеспейді. Сондықтан дәулетке жету имандылық бар жерде ғана мүмкін.

							Досым Омаров

					Осы жұрт Ескендiрдi бiле ме екен?

					Македония шаһары – оған мекен.

					Филипп патша баласы, ер көңiлдi,

					Мақтансүйгiш, қызғаншақ адам екен.

					Филипп өлдi, Ескендiр патша болды,

					Жасы әрең жиырма бiрге толды.

					Өз жұрты аз көрiнiп, көршiлерге

					Көз алартып қарады оңды-солды.

					Сұмдықпен әскер жиып қаруланды,

					Жақын жерге жау болып, тұра аттанды.

					Көп елдi күтiнбеген қырды, жойды,

					Ханды өлтiрiп, қаласын тартып алды.

					Жазасыз жақын жердiң бәрiн шапты,

					Дарияның суындай қандар ақты.

					Шапқан елдiң бәрiн де бодан1 қылып,

					Өктемдiкпен қолына тартып апты...

					Атағы талай жерге оның жеттi,

					Жердiң жүзiн алуға талап еттi.

					Есепсiз әскер ертiп, жарақтанып,

					Есiткен елдерiне жүрiп кеттi.

					Алдынан шыға алмады ешкiм мұның,

					Бәрiн де алды, қорқытты жолдағының.

					Жан шықпады алдынан, тоқтауы жоқ,

					Жержүзiн жеке билеп алмақшының.

					1. Поэманың мазмұны кім, не туралы?

					2. Поэма туралы ғалымдар қандай пікірде?

					3. Ескендір кімнің баласы? Ескендір есімі Еуропа тарихында қандай атпен танымал?

					4. Ол не үшін айналасын қырып-жойды? Мақсаты не? 

					5. Бодан сөзінің синонимдері мен антонимдерін тауып, мағынасын ашыңдар.

				
					1 Бодан – бағыну, тәуелдi болу деген сөз.

							Сөз қоржын

							Көз алартып қарау – бұл жерде: қастандықпен қарау, өштесу, жауласу, аң-дысу, яғни көрші елдерді жаулап алуға ұмтылу деген мағынада.

							Күтінбеген – қамданбаған, әзірленбеген, дайындалмаған, сақтанбаған.

							Сұмдық – қараниеттілік, арамзалық, сұмырайлық, яғни жауласу ниетті. 

							Тірек сөздер

							Тірек сөздер

				Шөлге тап болу

					Жүре-жүре бiр елсiз шөлге түстi,

				Алып жүрген суының бәрiн iштi.

				Адам, хайуан – бәрi де бiрдей шөлдеп,

				Басына Құдай салды қиын iстi...

				Мысалы, астындағы ат о дағы ұшты, 

				Ескендiр де атының жалын құшты.

				Жалтырап сәуле берген бiр нәрсеге 

				Патшаның ат үстiнде көзi түстi.

				Барса, бiр сылдыр қаққан мөлдiр бұлақ,

				Таспадай бейне арықтан шыққан құлап.

				Түсе сала Ескендiр басты қойды,

				Iшсе, суы өзгеше, тәттi тым-ақ...

				Ескендiр қолына айтты: «Бұл неткен су?

				Бәрiң де iшiп, бұл суға бетiңдi жу!

				Бiр бай елден осы су шыққан шығар,

				Өрлеп барып, үстiне тiгелiк ту.

				Бұл салқын, тәттi суға қаныңыздар,

				Шақ келер маған жан жоқ, наныңыздар.

				Менен қалмай, бұл суды шапшаң өрлеп,

				Талқан қылып, шаһарын алыңыздар!..»

				Сол әскер суды өрлеп талай жүрдi,

				Судың басы бiр құзар шатқа кiрдi.

				Шаттың аузын бекiткен алтын қорған,

				Қақпасы бекiтулi, көзi көрдi.

					1.	Шөлге ұшыраған адамдар мен хайуандар не істеді?

					2.	Ескендір қандай күйге түсті?

					3.	Бұлақты қалай көрді?

					4.	Суға қанған соң Ескендір қандай мақсатты көздеді? 

					5.	Тіршілік көзі – су деген сөздің мағынасын қалай түсінесіңдер?

					6.	География пәнінен алған білімдеріңе сүйеніп жауап беріңдер: 

					1) Дүниежүзінің қанша бөлігін су алып жатыр? 

					2) Еліміздегі үлкен өзендерді, көлдерді, теңізді атаңдар.

							Сөз қоржын

							Сәуле берген – бұл жерде: ауыспалы мағынада алыстан жалтырап, яғни жылтырап бұлақ, су көрінді деген.

							Таспа – иленген қалың теріден тілінген жіңішке қайыс. Бұл жерде: әдемі, жіңішке, ұзын дегенді білдіреді.

							Шақ келу – маған лайық, мен сияқты жан жоқ.

							Құзар шат – таудың бұлақ аққан биіктеу жері.

				Патшаға сыйлық

					Қақпаны ашайын деп хан ұмтылды,

					Тұтқасын олай-бұлай қатты жұлды.

					Аша алмады қақпаны, үмiт үздi,

					Ақылдасып, тәуiр-ақ амал қылды...

				Долылықпен хан Ескендiр ашуланды,

				Ашуланып қақпаға жетiп барды.

				Қақпаны дүбiрлетiп қағып-қағып:

				– Қақпаңды аш! – деп барынша айқай салды...

				Қақпаның ар жағынан бiреу келдi,

				Күзетшiсi сол екен, дыбыс бердi.

				– Қақпаны саған ашар рұқсат жоқ,

				Бұл – Құдайға бастайтын қақпа, – дедi.

				– Бiлмесең, мен Ескендiр патша деген,

					Жержүзiнiң соғыста бәрiн жеңген.

					Қақпаңды аш, хабарыңды айт, бiлдiр маған!

					Қорлығым өзiм тауып, көз көрмеген.

					– Мықтымын деп мақтанба, ақыл бiлсең,

					Мықты болсаң, өзiңнiң нәпсiңдi жең!

					Iшi тар, көре алмастың бiреуi – сен,

					Ондай кiсi бұл жерге келмейдi тең.

					– Талпынған талаппенен мен де бiр ер,

					Көп жүрдiм, кездей келдi көрмеген жер.

					Ең болмаса халқыма көрсетейiн,

					Сый қылып, белгi болар бiр нәрсе бер.

					Қақпадан лақтырды бiр орамал,

					– Сыйым – осы, падиша мынаны ал!

					Iшiнде бiр нәрсе бар ақыл берер,

					Апар дағы, ойланып, көзiңдi сал!

					Орамалды қуанып қолына алды,

					Сый алдым деп халқына қайта барды.

					Қараса, iшiндегi бiр қу сүйек,

					Бұл неткен мазағы деп аң-таң қалды.

							Сөз қоржын

							Амал қылу – айла жасау, бір-бірімен ақылдасу.

							Нәпсі – құлқын, тойымсыздық, қанағатсыздық, ашқарақтық, құмарлық, пен-дешілік, пайдакүнемдік.

							Іші тар – қызғаншақ, көре алмайтын, ішіне пышақ айналмайтын адам.

					1. Қақпаны аша алмаған Ескендір қандай күйде болды?

					2. Ескендір мен күзетші арасындағы диалог қалай өрбуі мүмкін?

					3. Аристотель патшаға қандай ақыл айтпақ болды?

				Аристотель ақылы

					Тақырыпашар сұрақтар

					1. Патша қақпаға кіре ала ма?

					2. Ескендірге сыйлыққа берген орамалда не бар деп ойлайсыңдар?

					3. Ескендірдің орнында болсаңдар не істер едіңдер?

					Ашуланып сыйына болды кектi,

					– Ең болмаса бiлмедi ме сый бермектi.

					– Осы менiң теңiм бе? – деп ақырып,

					Лақтырып жiбердi сол сүйектi.

				Жолдасы – Аристотель ақылы мол,

				Лақтырған сүйектi алады сол.

				Ханға айтты: «Қасиет бар бұл сүйекте, 

				Көзiңе көрсетейiн, хабардар бол».

				Сол күнде Аристотель жеке-дара,

				Ақыл сөзiн тыңдамай бар ма шара:

				– Таразыны әкел де, сүйектi сал,

				Бiр жағына алтын сап, өлшеп қара.

				Бұл сөзге Ескендiр де қарай қалды,

				Таразыны құрдырып, ортаға алды.

				Қанша алтынды күмiспен салса дағы, 

				Бiр кiшкентай сүйектi аудармады...

				Аристотель хакiмге патша келдi:

				– Мына сүйек қазынаның бәрiн жеңдi.

				Бұл сүйектi басарлық нәрсе бар ма?

				Ақылыңмен ойланып тапшы! – дедi.

				Хакiм жерден топырақ алып барды,

				Бiруыстап сүйекке шаша салды.

				Ана басы сылқ етiп жерге түсiп,

				Сүйек басы жоғары шығып қалды...

				– Бұл – адам көз сүйегi, – дедi ханға –

				Тоя ма адам көзi мың мен санға?

				Жемiт көз жержүзiне тоймаса да, 

				Өлсе тояр, көзiне құм құйылғанда.

				Кәпiр көздiң дүниеде араны үлкен,

				Алған сайын дүниеге тоя ма екен?

				Қанша тiрi жүрсе де, өлген күнi

				Өзге көзбен бiрдей-ақ болады екен.

				Ашуланба, ей, патшам, айтайын дат:

				Алтын қақпа бермедi сiзге рұқсат. 

				Сый сұрадың, бергенi – бiр қу сүйек,

				Мұны көрiп алыңыз сiз де ғибрат!..

					1. Сыйлыққа алған сүйекті Ескендір не істеді? Не үшін олай істеді?

					2. Ал дана Аристотель сүйекті алып не істеді?

					3. Данышпан қандай ой айтты? Оның сөзіне қосыласыңдар ма?

					4. «Дегенде, дүние шіркін өтер-кетер,

					Түбіне сұм дүиенің кімдер жетер?! 

					Қадір тұт, бір-біріңе құрмет көрсет, 

				 Тірлікте сыйластыққа бар ма жетер!» – деген халық әнінің мәтінін түсініп оқып, жаттап алыңдар.

							Сөз қоржын

							Қасиет – адам бойына жаратушы өзі дарытқан айрықша қабілет, тылсым күш, кие, әулиелік, құдірет.

							Шара – бұл жерде: амал жоқ, дәрмен жоқ мағынасында қолданылған.

							Жеміт көз – қанағатсыз, тойымсыз, обыр.

							Дат – бұл сөздің мағынасы өте көп. Бұл жерде: айтарым бар деген мағына береді.

							Аран – нәпсі, құлқын.

				Ескендірдің ақылға келуі

					Поэма соңында гуманист-философ Аристотельдің даналық сөзіне тоқтаған, яғни ақылды адамның сөзіне құлақ асқан Ескендір патшаның бейнесін көреміз. Патша тіршілікте адам баласының дүниеге тоймайтынына көзі жетеді. Осы өмірде қанша тойымсыз, қанағатсыз болса да, өлгенде біруыс топыраққа көміліп қалатынын түсінеді.

					Абай осы поэмасы арқылы ақылды, дана данышпанды тыңдау керектігін, пайдалы кеңестің жамандықтан сақтандырып, жақсылыққа жетелейтінін көр-сеткісі келген.

					Поэмада түрлі баяндаулар, диалог пен монолог, нақты суреттеулер, лири-калық шегіністер кеңінен орын алған. Бұл – ақынның жанр табиғатын ашудағы бір қыры.

					Ойлап-ойлап патшаның мойны түстi,

					Құдайым көрсеттi деп бұл бiр iстi.

					Бекерлiк екен менiң бұл iсiм деп,

					Қолын алып жұртына қайта көштi.

					Аз-ақ сөз айттым, бiттi бұл әңгiме,

					Мұны бiр өзге сөздiң бiрi деме.

					Қарның тойса, қайғырма мақтан үшiн,

					Тоймас көзiң толар деп қайғы жеме.

				Қу өмiр жолдас болмас, әлi-ақ өтер,

				Өз күлкiңе өзiң қарық болма бекер.

				Ұятың мен арыңды малға сатып,

				Ұятсызда иман жоқ, түпке жетер.

				Мақтанасың бiреуге мақтасын деп,

				Шаужайымнан еш адам қақпасын деп.

				Сен кеткен соң артыңнан күлiп қалар,

				Антұрғаннан Құдайым сақтасын деп.

				Ақылсыз өзiн мақтап былжырайды,

				Бойыңа өлшеп сөйлесең, нең құлайды?

				Жақсы болсаң, жарықты кiм көрмейдi,

				Өз бағаңды өзiңнен кiм сұрайды?!

							Сөз қоржын

							Қол(ы) – бұл жерде: әскер, нөкер, жасақ мағынасын білдіреді.

							Қарық болу – бір нәрсеге жарыды, кенеліп қалды, жетісті. Бұл жерде: қарама-қарсы мағынада қолданылып тұр, яғни бекерден-бекер, құр босқа мәз болма дегенді білдіреді.

							Шаужай – аттың шылбыры мен тізгінінің түйіскен тұсы. Бұл жерде: адамға байланысты ешкімнің дегеніне көнбеу, еркін мағынасында. 

							Тірек сөздер

				Абайдың «Ескендір» поэмасын қорытындылауға арналған тапсырмалар

					1.	Поэмадан қандай ой түйдіңдер? Қандай ізгі қасиеттерді сіңіре алдыңдар?

					2.	Поэманың мазмұны бойынша күрделі жоспар құрыңдар.

					3.	Ескендір бейнесі шығыстың қай ақындарының шығармаларында кездеседі? Ескендір Зұлқарнайын туралы қандай аңыз-әңгімелерді білесіңдер? 

					4.	Екі образға салыстырмалы талдау жасаңдар.

					Аристотель	Ескендір

						 ...  ...	 ...		 ...  ...  ...

					1. Шығарманың композициялық құрылысына талдау жасаңдар.

				
					Басталуы 

				

				
					Алтын қорған және сый

				

				
					Байланысуы 

				

				
					Жеміт көз құм құйылғанда ғана тоймақ

				

				
					Шиеленісуі 

				

				
					Елсіз шөлге тап болып, кейіннен мөлдір бұлаққа кезігуі

				

				
					Шарықтау шегі

				

				
					Ескендірдің таққа отыруы

				

				
					Шешімі 

				

				
					Ашуға булыққан Ескендір. Таразыға түскен қу сүйек

				

					2.	Шығыстың ғұлама ғалымы Аристотельдің шығармадағы рөлі қандай? Аристотель туралы не білесіңдер? 

					3.	Қақпа мен қу сүйектің астарында қандай жұмбақ жасырынған? Шешімі қандай болды? Ақын бұл тұста қандай көркемдік тәсілді қолданған?

					4.	Шығармада кездесетін көркемдегіш құралдарды анықтап, қолданысына талдау жасаңдар.

					5.	«Екіжақты күнделікті» толтырыңдар. Поэмадан философиялық ойға негіз-делген үзінділерді тауып, негізгі ойын ашып жазыңдар.

				
					Үзінді 

				

				
					Негізгі ой

				

					6.	Шығармадағы кейіпкерлер бейнесіне, олардың іс-әрекетіне байланысты үш проблемалық сұрақ құрастырыңдар. Сұрақтарды топта талқылап, мәселенің шешімін ұсыныңдар.

					7.	А) Әзірбайжан халқының ұлы ақыны Низамидің «Ескендірнаме» поэма-сымен танысыңдар. Абай Құнанбайұлының «Ескендір» поэмасымен салыс-тырып қараңдар. Ескендір бейнесі шығыс әдебиеті өкілдерінің шығарма-ларында қалай көрініс тапқан екен?

					Ә) Роберт Саутидің «Бленхейм шайқасы» атты өлеңіндегі негізгі ой «Ескендір» поэмасының қай бөлігінде көрініс табады? Екі шығармадан қандай ой қорытуға болады?

					1.	Александр Македонский бейнесін тарихи тұрғыда қарастырыңдар. Шығарма-мен салыстырып, Ескендір Зұлқарнайын бейнесінің түрлі шығармалардағы көрінісіне салыстырмалы талдау жасаңдар.

				
					Шығыс елдерінде

				

				
					Еуропа елдерінде

				

				
					«Ескендір» поэмасында

					2.	Поэма мен Ресейдің отаршылдық саясаты арасындағы байланысты анықтап, негізгі идеяға талдау жасаңдар.

					3.	Поэмадағы мәселені бүгінгі күннің өзекті мәселесімен байланыстырып көрің-дер. Адам көзі тіршілікте неліктен еш нәрсеге тоймайды? Тойымсыздықтың салмағын таразылап, себебін анықтаңдар.

					4.	«Әділдік пен жауыздық қақтығысы» тақырыбында ертегі жазыңдар.

					5. Мағжан Жұмабаевтың Абайға арналған бір шумақ өлеңімен таныссыңдар. Өлең мағынасын түсініп, өз сөздеріңмен баяндап беріңдер.

					Шын хакім, сөзің асыл – баға жетпес,

					Бір сөзің мың жыл жүрсе, дәмі кетпес.

					Қарадан хакім болған сендей жанның

					Әлемнің құлағынан әні кетпес.

					6.	Ақпарат құралдарын пайдалана отырып, Абайдың ақын шәкірттері туралы мәліметпен танысыңдар. «Абайдың ақындық мектебі» тақырыбында ғылыми жобаның тезисін құрыңдар.

				 

				Кері байланыс: «Ой сүзгі» 

				А.Құнанбайұлының «Ескендір» поэмасын оқып, талдап, жоғарыдағы тапсырмаларды орындағаннан кейін, төмендегі жүйе бойынша өз жұмыстарыңа рефлексия жасаңдар.

				
					
						Жағдаяттық тапсырма

						Өзара тату, жақсы қарым-қатынастағы екі көршінің арасында реніш пайда болады. Реніштің пайда болу себебі – бағалы заттың жоғалуы. Екеуін татуласты-рып, қу дүниенің жолдас болмайтындығын қалай түсіндірер едіңдер? 

							1. Ұстаным. Шығарманы оқығаннан кейін менде  қалыптасқан ұстаным...

						

					

					
						
							5. Қорытынды. Мынадай қорытындыға келдім...

						

					

					
						
							2. Талдау. Мәселені былай талдадым...

						

					

					
						
							3. Салыстыру. Келесідей салыстыру жүргіздім...

						

					

					
						
							4. Бағалау. Шығар-маның құндылығына  осылай баға бердім...

							Таным көкжиегі: Ұлы ақынның сүйікті ойыны

							Тоғызқұмалақ – ұлы ақынның сүйікті ойындары-ның бірі. Абай бұл ойынды шебер ойнаған деседі. Ойынның шеберлері мен ойыншылары Абай ауы-лына осы тоғызқұмалақты ойнау үшін арнайы жиналады екен. Ақын өзімен бірге үнемі ойын тақ-тасын алып жүрген және тоғызқұмалақтан жарыстар ұйымдастырып тұрған. М.Әуезовтің «Абай жолы» романында да тоғызқұмалақты ойнау барысы баян-далғаны белгілі.

							Абайдың тоғызқұмалақ тақтасы Семей қаласынан 180 шақырым жерде – Жиде-байдағы мұражай-үйінде сақтаулы тұр.

				I бөлім бойынша бақылау жұмыстары

				1.	«Қайнайды қаның,

					Ашиды жаның

					Мінездерін көргенде» деген өлең жолдары Абайдың қай өлеңінен алынған?

					а) «Қалың елім, қазағым, қайран жұртым»;

					ә) «Лай суға май бітпес қой өткенге»;

					б) «Сегізаяқ»;

					в) «Сабырсыз, арсыз, еріншек».

				2. Өлең неліктен «Сегізаяқ» деп аталған?

					а) бунақтарының санына байланысты;

					ә) сегіз шумақтан тұрады;

					б) сегіз буынды болып келеді;

					в) бір шумақ сегіз тармақтан тұрады.

				3.	Өлеңге әркiмнiң-ақ бар таласы, 

					Сонда да солардың бар таңдамасы. 

					Iшi алтын, сырты күмiс сөз жақсысын,

					Қазақтың келiстiрер қай баласы?.. деген өлең жолдары қандай ұйқасқа құрылған?

					а) шалыс ұйқас;

					ә) қара өлең ұйқасы;

					б) егіз ұйқас;

					в) шұбыртпалы ұйқас.

				4.	Эпитет бар өлең жолын анықтаңдар.

					а) Мақтан қуған, малқұмар ненi ұға алсын;

					ә) Iшi алтын, сырты күмiс сөз жақсысын;

					б) Терең ой, терең ғылым iздемейдi;

					в) Алыс-жақын қазақтың бәрiн көрдiм.

				5.	«Жақсының, жаманның екеуiнiң де сүйенгенi, сенгенi – сен; екеуiнiң iздегенiн тауып берiп жүрсiң, соның жаман» деген кімнің сөзі және кімге қаратылып айтылған?

					а) қайраттың сөзі, жүрекке айтады;

					ә) жүректің сөзі, ғылымға айтады;

					б) ғылымның сөзі, қайратқа айтады;

					в) ғылымның сөзі, ақылға айтады.

				6.	«Бiр-екi қара тапса, малға бөге қалған кiсiмсiп, «Маған мал жоқ па?» дегендей қылып, ерiншектік, салдау-салғырттыққа, кербездiкке салынады». Нешінші қара-сөзінен алынған?

					а) он жетінші;

					ә) отыз үшінші;

					б) отыз екінші;

					в) отыз бесінші.

				7.	Отыз екінші қарасөзінде қандай ой айтылады?

					а) адамның қандай болу керектігі туралы;

					ә) ғылым-білім үйрену үшін әуелі нені білу керектігі туралы;

					б) қолөнер үйрену керектігі туралы;

					в) адал еңбек ету керектігі туралы.

					8. Ескендір Зұлқарнайынның әкесінің есімі кім?

					а) Аристотель;

					ә) Александр Македонский;

					б) Филипп;

					в) Дарий.

					9. Күзетші қақпадан лақтырған орамалдың ішінде не болды?

					а) таразы;

					ә) топырақ;

					б) алтын, күміс;

					в) қу сүйек.

				10. Аристотельдің даналық сөзі Ескендірге қандай ой салады?

					а) адамның дүниеге көзі тоймайтынын түсінеді;

					ә) әлемді толық жаулап алуды ойлайды;

					б) ханды өлтіріп, қаласын тартып алуды ойлайды;

					в) Аристотельдің ақылымен тақтан түседі.

				11. Ескендірге қаланы жаулап алу туралы ой қайдан келді?

					а) әлемді жаулап алу жоспарының бірі;

					ә) судың ерекшелігі;

					б) шөлге тап болуы;

					в) әкесінің ақылы. 

				12. Оқиғаның шарықтау шегін анықтаңдар.

					а) алтын қорған, сый;

					ә) Ескендірдің таққа отыруы;

					б) таразыға түскен қу сүйек;

					в) мөлдір бұлаққа кездесуі.

				Жазбаша жауап беріңдер

				1.	Ғылым мен техника дамыған сайын қоғамда адами қарым-қатынастардың әлсіреуін қалай түсіндіресіңдер? Ақын өмір сүрген қоғам мен бүгінгі қоғамға ортақ мәселелер қандай? Осы сұрақтарға жауап жазыңдар.

				2.	Ғылымды iздеп, Құлағын салмас,

				Дүниенi көздеп, Тiлiңдi алмас

					Екi жаққа үңiлдiм, Көп наданнан түңiлдiм.

					Екi кеме құйрығын 

					Ұста, жетсе бұйрығың... – 

					деген жолдардағы ақынның көңіл күйін сипаттап жазыңдар.

				3.	Өздерің оқыған Абайдың қарасөздеріндегі ортақ тақырып қандай? Бұл тақырып бүгінгі күнде қаншалықты өзекті? Пікір білдіріңдер.

				4. «Ескендір» поэмасындағы күзетшінің «Қақпаны саған ашар рұқсат жоқ, Бұл – Құдайға бастайтын қақпа» деген сөзінің мәнін ашыңдар. 

				5.	Айналасынан өзін түсінетін жан таппаған ақынның жан күйзелісін білдіретін өлең жолдарын мысалға келтіре отырып, Абай өмір сүрген қоғамның шындығы туралы ой білдіріңдер.

				6.	Болыстыққа сайлау әділ жолмен өткен бе? Абай ақын бұл жөнінде не дейді? «Болыс болдым, мінеки» өлеңін талдап, сұраққа жауап іздестіріңдер.

			

		

	
		
			
				7.	Ақын өзі өмір сүрген қоғам мен ортаны өткір сынға алады. Абай қандай іс-әрекет-терді, қандай мінез-құлықтарды сынайды? Абай өмір сүрген қоғамның шындығын сипаттаңдар.

				8.	«Ауызбіршілік» тақырыбына шағын ойтолғау жазыңдар.

				Екі тақырыптың бірін таңдап, эссе жазыңдар

				1.	Абайдың «Моласындай бақсының, Жалғыз қалдым – тап шыным!» деген сөзінің мәні неде? Жалғыздық жаза ма, әлде рухани кемелдік пе? «Абай жалғыздығының сыры» тақырыбында әдеби эссе жазыңдар.

				2.	Бүгінгі қоғамда рухани байлықтан гөрі, материалдық байлыққа құнығу орын алып отыр деген пікірмен келісесіңдер ме? Әлде бұл мәселе түп-тамырын ертеден алған ба? «Ескендір» поэмасымен байланыстыра отырып, «Адамзат үшін ең қауіпті нәрсе – қу дүниеге құнығушылық» деген тақырыпта эссе жазыңдар.

				Көркем әдебиеттің ішінде өмір шындығын бейнелеуде проза жанры-ның мүмкіндігі шексіз. Прозадағы көркем ой баяндау тәсілімен бері-леді. Жазушылар бірінші кезекте өздері өмір сүрген қоғамның кезек күттірмес өзекті мәселелерін көркем шығармаларына арқау етеді. Шағын оқиғалар әңгімеге, орташа көлемді оқиғалар повестерге, бір дәуірдің шындығы кең құлашты эпикалық романдарға негіз болады. Атап айтар болсақ, Ж.Аймауытұлының «Ақбілек» романына ХХ ғасыр басындағы қазақ халқы басынан кешкен тарихи оқиғалар негіз болған. Жазушы негізгі кейіпкерлерін типтік бейнеге көтеріп, олардың бойына жүздеген, мыңдаған жандардың тағдыр тауқыметін жинақтаған. Заман шындығын Ақбілек, Мамырбай, Балташ, Төлеген, Өрік, Ұрқия, Бекболат, Қара мұрт, Мұқаш тәрізді жекелеген кейіпкерлердің қилы тағдырымен нанымды бейнелеген. Көркем шығармада жазушының негізгі айтпақ ойы авторлық ұстанымынан айқын көрінеді. Авторлық ұстаным бірде кейіпкер сөзіне, енді бірде монолог, диалогтерге жинақталған. 

				Қазақ прозасының негізгі жетістігінің бірі – тарихи тақырыпқа жан бітіріп, тарихи тұлғалардың көркем бейнесін жасау. Бұл қатарды Ә.Кекілбаевтың «Аңыздың ақыры» романы толықтырады. Жазушы әмірші, ұлы ханым, кіші ханым, шебер бейнелерімен даңқ пен дақпырт-тың құрбаны болған жандардың өмірінен ой түйеді. Кейіпкерлердің қасіреті – адам мен қоғам трагедиясы. Өнер мен өнер иелеріне әлділердің тізе батыруын адам да, тарих та кешірмейді. Жазушы жалпыадамдық құндылықтардың ғұмырлы болатынын көркем шығармамен дәлелдеген.

				Жазушылар осылайша өздері куә болған өмір шындығымен бірге тарихи оқиғаларды да көркем суреттеген. Сол оқиғалар туралы тарихи деректер жинап, солардың негізінде ой қорытқан. 

				Жүсіпбек Аймауытұлы(1889–1931)

				Жүсіпбек Аймауытұлы 1889 жылы Павлодар облысы, Баянауыл ауданында дүниеге келген. Жазушы туған ауыл қазіргі таңда Жүсіпбек Аймауытұлының атымен аталады. Кедей шаруа отбасында дүниеге 

				
					
						
							Жүсіпбек – қазақтың ұлттық прозасының да бастауында тұрған, оның туып, қалыптасуына аса зор еңбек сіңірген жазушы.

							Серік Қирабаев

				келген, оның балалық шағы туған ауылында өтеді. Ауылда ескіше оқып, хат таниды. Өзі де молдалардан алған ескіше оқуымен ауыл балаларын оқытады. 1907 жылы Баянауылдағы орыс мектебінде бір жылдай оқып, қаражаттың жоқтығынан оқуы тоқтап қалады. Кейін, 1911–1914 жылдары Кереку қаласында жаңадан ашылған 2 кластық орыс-қазақ ауылшаруашылық училищесінде білім алады. Оқуын ойдағыдай аяқтап шыққан соң, 1914–1915 оқу жылында Семей қаласындағы мұғалімдер семи-нариясына оқуға түседі. Семинарияда өте жақсы оқығандықтан, ұстаздарының назарына ілігеді. Жазғы демалыстарында қырға шығып бала оқытып, келер оқу жылына қаражат жинайды. 1919 жылы семинарияның толық курсын бітіріп, бастауыш училищелерге оқытушы деген куәлік алып шығады. 

				1917 жылы «Сарыарқа» газетінде шыққан «Тұр, бұқара! Жиыл, кедей! Ұмтыл, жастар!», «Азық-түлік жайы», «Партия» және «Алаш» газетіндегі «Қазақтың өзгеше мінездері» атты мақалалары семинарист Жүсіпбектің көсемсөзге еркін араласып, ел өмірінің әртүрлі мәселе-лерін көтере бастағанын байқатады. Семинарияда жүріп Қ.Сәтбаев, М.Әуезовтермен танысып, 1918 жылы Мұхтармен бірге «Абай» жур-налын шығарысқан. 1918 жылы шыққан журналдың бірінші санындағы «Журнал туралы» деген бас мақаланы Ж.Аймауытұлы жазған. Жур-налдың келесі сандарында Мұхтар мен Жүсіпбек «Екеу» деген бүркеншік атпен «Абайдың өнері һәм қызметі», «Абайдан кейінгі ақындар» мақалаларын жария-лады. Бұл мақалалар сол тұстағы абай-тануға қосылған алғашқы дүниелер еді. Кейінгі жылдары олар осы бүркеншік атпен көптеген мақалалар жазғаны белгілі. Сонымен бірге осы журналда Ж.Аймауытұлының «Қуаныш құтты бол-сын!», «Әдебиет», «Оқытушы (мұғалім) туралы», «Қазіргі саяси хал», «Қазір екі нәрсе керек», «Ұлтты сүю» және т.б. ма-қалалары жарияланды. 

				Жүсіпбек семинарияны бітірген соң, Кеңес өкіметі жұмысына араласады. Семей губерниялық атқару комитетінде, «Кедей таңы» газетінде жұмыс істейді. 1920 жылы Орынборға ауысып, Қазақстан автономиясын жариялаған құрылтайға 

					Ж.Аймауытұлы балаларымен (Бектұр, Жанақ, Муза)

				қатысады. 1920–1921 жылдары Қазақ АКСР Оқу халық комиссариатын-да бөлім бастығы, алқа мүшесі, орынбасар т.б. қызметтерін атқарды. 1921–1922 жылдары Семейге қайтып келіп, губерниялық оқу бөлімінің меңгерушісі, «Қазақ тілі» газетінің редакторы болды. Қаламгердің бұдан кейінгі өмірі мұғалімдік қызметпен өткен. Ол Қарқаралыда мектепте, Орынбордағы халық ағарту, Ташкент халық ағарту институттарында, Орынбор әскери мектебінде және т.б. түрлі оқу орындарында сабақ берген. Одан кейін Шымкент педагогикалық техникумында директор қызметін атқарған. 1929 жылы Қазақстанның астанасы Қызылордада «Еңбекші қазақ» (қазіргі «Егемен Қазақстан») газетінде қызмет істей бастағанда, «Қазақстандағы ұлтшылдық ұйыммен байланысты» деген жалған айыппен 1929 жылы тұтқындалады. 

				Белгілі қоғам қайраткері, жазушы, «Алаш» партиясының белді мү-шесі Ж.Аймауытұлы 1931 жылы 21 сәуірде Мәскеу түрмесінде атылған. 

					1.	Жазушының өз бетінше ізденіс үстінде жүргені, бала оқытып қаражат табуы оның өмірінің қай қырынан хабар береді?

					2.	Жүсіпбек Аймауытұлының жазықсыз ату жазасына кесілуіне себепкер тарихи жағдайды еске түсіріңдер. Алаш арыстарының қазақ халқының бас бостандығы, еркіндігі жолындағы күресі жөнінде пікірлесіңдер.

					3.	Азаттық таңын аңсаған Ж.Аймауытұлының ерен еңбегі мен мол мұрасы қаншалықты деңгейде насихатталып жатыр?

				Ж.Аймауытұлының шығармашылығы

				Ж.Аймауытұлы сол тұстағы саяси жағдайға байланысты бір жерде ұзақ тұрақтай алмағанмен, шығармашылық жұмыспен үзбей айна-лысты. Оның өлеңдері мен әңгімелері, мақалалары мен фельетондары «Сарыарқа», «Абай», «Жас қазақ», «Жас қайрат», «Ақ жол», «Еңбек туы», «Қазақ тілі», «Ауыл тілі», «Еңбекші қазақ», «Әйел теңдігі», «Жаңа мектеп», «Жаңа әдебиет» т.б. газет-журналдарда жиі жарияланды. 

				Жүсіпбектің «Жазушыларға», «Не қып жатыр?», «Отағасы», «Ұршық», «Көшу», «Ұран», «Еңбекшілдер ұраны», «Жас әскер», «Жас көсемдер маршы», «Әскер марсельезасы», «Баяғы жұт қоянда», «Оқу, білім», «Кет, надандық, ескі зат», «Тар ғылым» т.б. өлеңдерінің ішінде қазақ поэзиясында өзіндік орны бар өлеңдері де өте көп.

				«Жазушыларға» өлеңінде жазушылар не жазу керектігіне көңіл аударып, оларға ынсап, ұят, адалдық, тұрақтылық тәрізді адамшылық қасиеттерді ұсынса, «Не қып жатыр?» өлеңінде ХХ ғасыр басындағы ел өмірінен хабар беріп, қазақ жастарының мектептерде білім алып, инженер, агроном, адвокат, дәрігер және т.б. мамандықтарды игере бастағанын көңілге медет етеді. 

				Патшаның тақтан құлауы, Алашорда үкіметінің келуі қазақ хал-қына үлкен қуаныш сыйлады. Жүсіпбек 1918 жылы «Алаш» партия-

				сына өлеңмен құттықтау жолдап, «Ұран», «Әскер марсельезасы» атты өлеңдерін «Алаш» партиясының әнұраны ретінде жазды. 

				1929 жылы «Жаңа мектеп» журналында жарияланған «Кет, надан-дық, ескі әдет» өлеңінде надандық пен ескі әдеттен құтылу керектігін көздеген ақын қазақты:

				Зарыққан, тарыққан шағыңда, 

				Тап болды бостандық бағыңа. 

				Ұйымдас, ұрандас, жағалас, 

				Сен де мін бабаңның тағына, – 

				деп, ел болуға шақырады. Ал «Тар ғылым» өлеңінде өнер-білімге ден қойса, елдің қарны тоқ, көйлегі көк болатынына көңіл аударып, білімге көңіл бөлу қажеттігін айтты. 

				«Нұр күйі» поэмасында суқараңғы болып туған баланың көзіне ха-лықтық ем-дом қонбағанда, ота жасау арқылы жарық дүниені көруі жаңа заманның жаңалығы, медицина ғылымының жетістігі ретінде суреттелді. 

				Сондай-ақ Ж.Аймауытұлы – әңгіме жанрын қалыптастырушылардың бірі. Жазушы «Елес», «Жаңабайдың жанындағы трагедия», «Тұмарбай мен қатыны», «Боранды болжағыш әулие» (барометр), «Баушы мен бала», «Қара бақсы», «Жол үстінде», «Жидебайдың баяндамасы», «Әнші», «Алып ұйқы», «Бетім-ау, құдағи ғой», «Өмір деген осы ма?», «Мысыққа ойын, тышқанға өлім», «Оралдан поезд өткенде», «Қойшы тастамақ», «Жаңа өмірге аяқ басты», «Жеті азбан», «Көшпелі Көжебай» тәрізді әңгімелерінде ел өміріндегі әр алуан тақырыптарды арқау етті. 

			

		

		
			
				Отырғандар оңнан солға қарай: М.Әуезов, А.Байтұрсынұлы, М.Дулатұлы, Х.Ғаббасов. Тұрғандар солдан оңға қарай: Ж.Аймауытұлы, Ә.Марғұлан, А.Байтасов. Қызылорда (1926)

				
					[image: ]
				

			

		

	
		
			
				58

			

		

		
			[image: ]
		

		
			
				Жүсіпбек әңгімелерінің ішінен зерт-теушілердің назарын көбірек аударып жүргендері – «Елес» пен «Әнші». Академик С.Қирабаев «Елес» әңгімесін сатиралық әңгімелер қатарына қосады. Себебі әңгіменің оқиғасы қарапайым болғанмен, айтары терең. Жазушы жур-налист жігіттің жазу-сызуы арқылы жур-налистердің тіршілігінен хабар береді. 

				«Әнші» – Әміре Қашаубаевтың әнші-лік өнеріне арналған шығарма. Жазушы әнші өмірі арқылы қазақтың өнерге деген үлкен құрметін жеткізуге тырыс-қан. Әмірқанның Ақтамақпен кездесуі әншінің әсемдікке, сұлулыққа деген құштарлығын көрсетеді. «...Зал сарт-сұрт, айғай-ұйғай, гуілдеп, толқындап барып басылды. Әмірқанды құшақтап алып, арқаға қағып, бетінен сүйіп жатырмыз», – деген жолдар Әміренің әншілік қырын ашып тұр. 

				Жүсіпбектің ұлттық әдебиетке қосқан келесі еңбегі – прозалық туындылар. Оның «Қартқожа» (1926), «Ақбілек» (1927) романдары мен «Күнікейдің жазығы» (1928) повесі дәуір сұранысынан туды. Патшаның тақтан құлауы, жаңа өкіметтің орнауы, Алашорданың құрылуы ХХ ғасыр басындағы аумалы-төкпелі жайдан хабар береді. «Қартқожа» романының кейіпкері ғасыр басындағы түрлі қақтығыстарды көре жүріп ой түйеді. Қартқожа қазақ халқының сауатты болу керектігін түсінеді. Тығырықтан шығар жол іздейді, оны табу жолында күреседі. Оның іздегені білім-ғылым жолы еді.

				Ел ішінде Қартқожа куә болған оқиғалар жазушының «Ақбілек», «Күнікейдің жазығы» туындыларында жалғасын тапты. Азамат со-ғысы тұсындағы ақ патша әскерінің қазақ ауылдарын тонауы, жазық-сыз жандарды жәбірлеуі, қарсы болғандардың оққа ұшуы – өмір-ден алынған шындық. Жазушы ел өміріндегі осындай қасіреттерді Ақбілек трагедиясымен суреттеді. Қызын қонағындай сыйлаған қазақ халқы қыздарын ауыл-аймақ болып қорғаған. Шығармада Ақбілектің орыс офицерінің ермегіне айналуы бір қыздың емес, қазақ ұлтының трагедиясы ретінде бейнеленген. Қартқожа тәрізді Ақбілек-тің де білімге ұмтылуы, Балташпен отасуы, олардың жақсы тұрмыс кешуі жаңа заманмен келген жетістік ретінде танылған. 

				«Күнікейдің жазығы» повесінің оқиғасы да ел өмірінен алынды. Күнікей – Қартқожа, Ақбілектер тәрізді бас бостандығы үшін кү-рескен қазақ қыздарының жиынтық бейнесі. Жүсіпбек қаһарман-дары – жаңа заманның күрескерлері. 

				Қазақ театрын ашуға белсене араласқан Ж.Аймауытұлы қаламынан ХХ ғасыр басындағы ел өмірінің әртүрлі оқиғаларын арқау еткен бір-неше пьеса туды («Рәбиға», «Мансапқорлар», «Қанапия-Шәрбану», «Ел қорғаны», «Шернияз», «Сылаң қыз»). Ж.Аймауытұлының қаламынан туған пьесалардың әрқайсысы түрлі тақырыпты көтерді. Себебі олардың бәрі де сол тұстағы ел өмірінің өзекті мәселелері еді. 

				Драматург «Шернияз» пьесасында Шернияз басындағы психология-лық күйге үңіле отырып, Сұлтанмахмұттың мезгілсіз қаза болуының себебін іздеді. Бұл – оқыған қазақ жастарының көркем бейнесін жаса-ған туынды. Сонымен бірге Ж.Аймауытұлы А.С.Пушкиннің «Тас мейман», «Сараң» атты шағын трагедиялары мен Н.В.Гогольдің «Реви-зорын» қазақшаға аударды.

				Әлем классикасынан Джек Лондон, Ги де Мопассан, Рабиндранат Тагор, Александр Дюма, Семён Чуйков, Максим Горький және т.б. ақын-жазушылардың шығармаларын қазақ тілінде сөйлетіп, көркем аудармаға да мол үлес қосты.

				Ж.Аймауытұлы «Сабақтың комплекстік жүйесінің әдістері», «Тәр-биеге жетекші», «Психология», «Жан жүйесі және өнер таңдау», «Комплекспен оқыту жолдары», «Жаңа ауыл» тәрізді бірнеше оқулық, оқу-әдістемелік құралдарын жазды. 

				«Жаман тымақ», «Шал мен кемпір», «Көк өгіз», «Үш қыз» ертегілері негізінде балаларға арналған суретті кітапшалары бар.

					1. Жүсіпбек Аймауытұлының өмірбаянын қысқаша айтып беріңдер.

					2. Жүсіпбек Аймауытұлы қалам тербеген жанр түрлерін атаңдар.

					3. Жазушы шығармаларында қандай мәселелерді қозғаған?

					4. Жазушының қандай шығармаларымен таныссыңдар?

					5. Ж.Аймауытұлының шығармаларын жанрға бөліп жазайық. Үлгі:

				«Ақбілек» романы 

				 ХХ ғасыр басындағы әдебиетте отаршылдық езгіге қарсы бой көтерулер ашық көрінді. Ш.Құдайбердіұлы, А.Байтұрсынұлы, С.Торайғыров, С.Дөнентаев, М.Дулатұлы, М.Сералин, М.Көпейұлы, М.Жұмабаев, Ж.Аймауытұлы, С.Сейфул-лин, І.Жансүгіров, Б.Майлин, М.Әуезов, С.Мұқанов, Қ.Кемеңгерұлы және т.б. қазақ ақын-жазушылары халықтың ауыр тұрмысы мен олардың жанайқайын көркем шығармаларына арқау етіп, патшалық отарлаудың езгісінен қажыған бұқара халықтың мұң-зарын жырға қосты. 

							Ж.Аймауытұлы шығармалары

					Бұл жылдары көркем шығармаларға бір-бірін сүйген жастардың ескі әдет-ғұрыптарға қарсы шығып, бас бостандығын іздеуі, қазақ қыздарының теңдігі, отаршылдық зардаптары, ескі мен жаңа тартысы, жуандардың тепкісіне қарсы шығу, кедей шаруалардың Кеңес өкіметіне сеніммен қарауы, оқыған қазақ жастарының өмірі сынды ел ішіндегі өзекті мәселелер арқау болды. Қалам-герлер кейіпкерлерін типтік дәрежеге көтерді.

					Азамат соғысы жылдарындағы аласапыран оқиғалар Жүсіпбек Аймауыт-ұлы, Сәкен Сейфуллин, Бейімбет Майлин, Ғабит Мүсірепов шығармаларына негіз болды. Ресейдегі соғыстан шалғайда жатқан қазақ елі үшін ақ әскерлері мен оны қуған қызылдар да үрейлі еді. Ел орыс біткеннен қорқатын болды. Себебі ақ офицерлер кейде қызыл әскерлердің киімімен келіп елді тонады. Ақ патшаның отаршылдығынан көп зардап шеккен қазақ халқының басынан кешкен қайғылы оқиғалар қаламгерлер шығармаларынан орын алды. Соның бірі – Ж.Аймауытұлының «Ақбілек» романы.

				Бірінші бөлім

					Өскеменнің ар жағында, Бұқтырманың оң жағында әлемге аян Алтай бар.

				Сол Алтайдың күнгейінен құбыла жаққа құлай аққан, құлай ағып Ертіс түскен, күр-күр еткен Күршім бар.

				Алтай, Күршім не заманнан қалың Найман ме-кені. Сол Алтай мен сол Күршімнің қысы қыспақ, жазы самал, күн жылт етсе төрт түлік мал қарағайлы қарт Алтайдың, Алтай сынды анасының көкірегін аймаласып, тыраңдасып, мәйек басып, мамырласып жатқаны.

				Қарт Алтайдың қақ басында, алақанның ая-сында, бал татыған айна сулы, түрі де аспан, сыры да аспан, шарап сулы Марқакөлі. Марқакөлді алқалаған, ақ ауылды Алтай елі. Алтай елі – Алтай жазы тау еркесі – киік болып, өзге елдерден биік болып, Марқакөлдің самалына сайран етіп жатқаны. Марқакөлдің суы балдай. Марқакөлдің суын ішіп, отын жеген сарықарын, тұтам емшек жануардың бауырынан сүт сорғалап... беті шиқан дуылдайды; аузы қобыз гуілдейді; мас болады, жас болады; жел жетпеске мініп алып, Алтай тауын дүрсілдетіп, таудың тасын күтірлетіп, көкпар, жарыс, алыс-жұлыс асыр салып жатқаны...

				Кеп онда емес-ау, жарандар! Бері қараңдар, құлағың сал! Тыңдау-шылар анталаса, кеп құрайын бір тамаша. Ертегі емес, ертеде емес, ұзын да емес, келте де емес, қарапайым қарасөзбен бір әңгіме шертейін. Қысыр сөзді қысқартайын, әңгімеме жол тартайын. Өлеңсөзге олақ едім, күйлі емес деп қомсынбаңдар.

				Сол Алтайдың бөктерінде жам жолменен жандамайлап, ала ат мін-ген жалғыз адам келе жатыр бейсауат. Күршім жақ, беталысы – Қараекем 

				шаты. Қараекем шаты қамау жартас, дәл аясы шұңқыр көгал, бір ауызды, тар ауызды. Шұңғыл шатын мейірімді Алтай түсі қашып, түнде жорытқан жорықшыға соққан ғой. Ажал түрткен мал болмаса, мал алдырған жан болмаса, терең шатқа кім барған?

				Ала ат мінген терең шаттың дәл аузына таянғанда, алақ-жұлақ қа-ранды да тоқтады. Тар ауызда тас тасалап, сұр шекпенді, бесатарлы біреу жатыр бас бағып. Әлгі шекпен ала аттыны көре сала, ақ орамал көтерді, ала ат мінген оны көріп, ақ тымағын көтерді. Сүйтті дағы ала ат мінген қаптағаймен ат жетектеп, асып кетті әрі қарай.

				Марқакөлде майға бөккен мал мен ел, тау ызғары жамбасынан өткен соң етектегі қыстауына еңбектесіп түскен шақ.

				Мамырбайдың малайлары қора жамап, пешін қалап, үйін сылап болған ед. Мамырбайдың бәйбішесі маң-маң басып, малайларға киіз үйін қағып-сілкіп жинатқызып жүрген ед. Мамырбайдың Ақбілегі, Ақбілегі – жас түлегі, айы-күні – сұлу қызы, алтын сырға, күміс шолпы сылдырлатып, былдырлатып, ақ көйлегін көлеңдетіп, қызыл, жасыл көрпелерін қағып үйге әкелген ед. Қасындағы қыздарына қабақ шытып, қыңқыл етіп, дауысы сыңқыл-сұңқыл етіп:

				– Көзім тартып тұрғаны несі? – деп бір бұраңдап қойған ед...

				– Жәй тартат та... Қуанарсың... Қай көзің?..

				– Қуанар ем: сол көзім, – деді – бітті. – Кім елеген ондайды? Алым-сағын, шөбін жайлап, партияның қамын да ойлап, Мамекең де кешке жақын жолдасымен кеп түсті.

				Тау бетінен андағайлап жатағына мал келді. Бала у-шу, малай қиқу, мал маңырап, ит жаң-жұң. Ауыл түтін, өзен күріл. Сарғылт таңдақ. Жел де қоңыр, қызыл іңір. Малын жайлап, шәйі қайнап, ел де орынға отырды...

					1.	Берілген үзіндідегі жазушының айтқысы келген ойы қандай?

					2.	Мамырбай шаңырағының тұрмыс-тіршілігінен қазақ ауылының қай кезеңін көре аламыз?

					3.	Ақбілектің сол көзінің тартуы арқылы автор неден хабардар еткісі келді? Көз тартуға қатысты қазақ халқының түсінігі қандай?

					4.	Үзіндіде табиғат көрінісі қалай суреттелген?

				Патша әскерінің лаңы

					ХХ ғасырдың 20-жылдарында қазақ әдебиеті негізгі үш жанрдың аясында бірдей дамыды. Қазақ әдебиеті мазмұн мен түр жағынан байып, әр жанрдың мамандары қалыптасты. Ж.Аймауытұлы бұл жылдары көсемсөзден прозаға қарай ойысты. «Ақбілек» романы эпикалық жанрды меңгере бастағанының белгісі еді. Бұл шығарма – ғасыр басындағы қазақ өмірінен толық мәлімет беретін туынды. 

					Ел сыйлаған Мамырбайдай ақсақалдың бәйбішесін өлтіріп, оң жақта отыр-ған бойжеткен қызын ақ офицерлерінің күштеп тартып алып кетуі – сүйекке түскен таңба. Бұл – тек Ақбілектің емес, күллі қазақ халқының басына түс-кен қасірет, яғни қазақ халқының басынан өткен аумалы-төкпелі кезең.

					...Күн батпай-ақ, көз барында манағы айтқан терең шаттан, іннен шыққан қасқырларша, шұбап шықты төрт атты. Оның бірі– манағы айтқан, өзің көрген ала атты. Енді үшеуі: қалпағы бар, мылтығы бар, қылышы бар, көк шекпенді, қоқаңдап, қоқи-ланған жат адам. Сол төрт атты шаттан шығып, ылдиға түсе өкшелерін қадады. Қадап еді, ат пысқырды, ауыздығын қарш-қарш шайнап есілді. Есілді де екпіндетіп, үңгірдегі бір ауылға жетіп келді саусылдап.

				Келе тарс-тұрс. Үріктірді, бүріктірді, елдің апшысын қуырды:

							Сөз қоржын

							Күнгей – күннің шуағы мол түсетін жер. Бұл жерде: таудың үнемі күн сәулесі түсіп тұратын бір жағы. 

							Құбыла – діни сөз – намаз оқыған кезде бет қарататын жақ, Мекке жақ. Бұл жерде: күнбатыс, батыс жақ мағынасын білдіреді.

							Мәйек (басты) – 1) жас төлдің ұлтабарынан алынатын, ірімшік жасауға пай-даланатын іріткіш зат; 2) ауыспалы мағынада белгілі бір нәрсеге арқау болатын негізгі нәрсе, яғни ұйытқы; 3) бұл жерде: семірді деген мағынада. 

							Жам – 1) теңіздің терең, өзек жерлері; 2) қазылған ор, шұңқыр; 3) табақ, ыдыс; 4) қызылшаның қалдығы; 5) кей жерлерде ру, ата аты; 6) барлық, күллі, бүкіл деген; 7) бұл жерде: қар үстіндегі жалғызаяқ жол.

							Қаптағай – көнерген сөз: жабайы түйе.

				– Ақ, сболыш! Тап атты!.. Мылтық қолда, қамшы жонда, ат таппасқа әдді не? Атты да алды, шідер-ді алды, жүген де алды, кілем, көрпе, қоржын, шалбар... бәрі кетті...

				– Төре... Тақсыр...

				– Ой, құдай-ай!

				– Аясайшы, бейуазек қой!.. – деуге келді тіл-дері. Шәйді алдына жаңа қойып, «Бісмілданы» келтіргені сол еді, Мамырбайдың бір малайы жетіп келді ентігіп:

				– Келіп қалды!

				– Кім, кім?

				– Көкпең-көк...

				– О кім?

				– Өңшең орыс. Мамырбайдың мұршасы:

				– Жина, ұмтыл, қаш, тығыл! – деуге ғана келді.

				Дастарқанымен шәй қалды жайрап, жиюсыз шыныаяқ қалды күйреп. Мамырбай күрс-күрс, бір есікке, бір төрге... Жаушы-жалам, бәйбіше де, қыз да жоқ. Сыртқы есікке жетер-жетпесте, Мамырбайдың кеудесі үңірейген үш мылтықтың аузына тірелді. Бай шалқалап, мұрттай ұшты.

				Мылтық дүмі, қылыштың қырымен айдап шығарған ауылдың еркек біткені басын қорғалап, борсаңдап, желкені жей-мей, Мамырбайдың еттігіне отағасыны бас қыла қамалды да, сыртынан қара құлып салын-ды. Аузында күбір-күбір «Сүбіқан», аяғы жыбыр-жыбыр еңкең қағып, қораны орағытып бәйбіше келе жатыр еді, орыс алдынан тап болды.

				– Қайдан келесің?

				– Мына... Мына... – дей беріп еді: 

				– Мә, саған мына, мына! – деп білеуіт пен ащы айғай басына қабат тигенде, көзінің оты жарқ етті. Жаулық кетті жапырайылып, ауыз кетті опырайылып.

				– Тап деген соң, тап қызды!

				– Кімнің қызын, жасаған!

				– Сенікі қыз, сенікі.

				– Қызым жоқ, ойбай!..

				– Қыз бар. Табасың! Орыс қадалып, білеуітін зулатты.

				Бәйбіше бадалып: «Қыз жоқ», – деп бажылдап, өтірікті саулатты.

				– Өзім табам, – деп, орыс жүгіріп ала жөнелді.

				Үш орыс қолдарына шырағдан алып қораны, үйді, тезекті, шұң-қырды, жүкті, пішенді – бірін қоймай найзаларымен піскілеп тінтіп жүр. Зым-зия, Ақбілек жоқ.

				«Орыстар келіп қалды» дегенде, бәйбіше теріскейдегі кішкене есіктен ептеп шығып, жербауырлап, бүкеңдеп, Ақбілегін жетелеп, бір апанға апарып: «Тырп етпей жат!» – деп кеткен.

				Қыз таба алмай сандалып, долданып қайтқан үш орыс бәйбішені терезе алдына етпетінен басып отырып, жиырма бес қамшы соқты. Үні шықса, Ақбілегінің жаны қабат шығады ғой, құшырлана тістеніп, ыш-қына ыңқылдағаннан басқа дыбыс бермеді. Желге, күнге тигізбей, аялап өсірген сәулесін «кәпірге» қорлыққа қиғаннан өлгені артық емес пе?

				Түнерген түнде абайсыз ауыл абалаған ит даусына айналды. Ауыл-дан бажылдаған, балдырлаған жат үн шықты. Бір тайпа ауыл үш мылтықтың албастысы басып тұншықты.

				Үрейлі ауылды торып, екі ат жетелеп, ойқастап, құлағын түріп, түсі жаман, ойы қараңғы бір адам жүр. Ауылдан бажыл шыққанда әлгі адам бір тұрып, бір жүріп, ауылға таман ұмтылды. Ұмтылып еді, астындағы жануар қорс етіп, лоқып қалды. Аяғын үзеңгіден ептеп шығарып, сыбдырын ұрлап, жұмсақ шөпті жапыра басып жерге түсті. Атын артқы қасына қайқита қаңтарып, қыл шылбырмен тұқырта тас қылып тұсап, үш атты матастырды да, қотанға кіретін епті қасқырша бүкеңдеп адымдады. Қарауытқан, қара жамылған ауылдың иті ұлып тұр. Бес-алты адым аттады ма, жоқ па, әлде шөптің, әлде шүберектің сыбдырындай судыр еткен бір дыбысты құлағы шалып қалды. Енді бір басып еді – аяқасты қарауытқан шұқыр болды, шұқыр түбінде бірдеме ағараңдаған тәрізді қимыл етті:

				– Ағатай-ай! – деді біреу ышқына сыбырлап.

				– Ақбілекпісің? – деді әлгі адам біліп қойғандай.

				– Мен едім, құтқар, ағатай! – деп, апанның ернеуіне таман өрмелеп еді.

				– Құтқарам. Бұқ. Жата тұр, – деді де, қазақ қалбаңдап жоқ болды.

				Екі қолы алдына созулы Ақбілек қалшиып қалды.

				Әлгі адам жүгіріп барып тоқтағандай, ат ышқынғандай, үзеңгіге аяқ салғандай, тебінгі тырс еткендей болды. Атына мініп келейін деген екен ғой, енді ажалдан құтылдым ғой. Жасаған-ай! Тәуба дей беріп еді, дүбірлеген аттың тықыры жақындамай, теріс айналып кеткен тәрізді болды. Қолы әлі жәрдем тілеуде, жарылқаушы періште келетіндей дәмелене күтсе де, тықыр алыстап, дүбірлетіп шауып кетті. Қолдары сылқ ете түсті, аяғы тайғанап кетті, сырғанап түпсіз зынданға түсіп бара жатқандай көрінді...

				– Апатай-ай! – деген жан дауысы таудың тасына барып шақ еткен-дей болды. Мейірімсіз темір қолдар алып ұрып, аузын басып жатса да, қолды кейін сермеп, басын жұлқып, үзіліп, өзеуреген ащы айғайы апатайының құлағына сап етті. Жонына шойын тағалағандай апасы сіресіп қалса да, елемей, шыңғырған дауысқа қарай үкідей ұшып келеді... Олай сүйреп, бұлай жұлқып, қызды анасының құшағынан ала алмаған соң, орыстар мылтық дүмін жұмсады. Жанына мылтық батқанда, анасы қызын тастай беріп, алыса кетті. Апыр-топыр екі орысты екі алып ұрып, бірінің үстіне бірін илектеп жатқанда, үшінші орыс тайқып шегіне берді. Босанысымен қашуға оңтайланған Ақбілек 

				апанның ернеуіне жете түсіп, анасының қалып бара жатқанын көріп, қайта апанға түскенде, анасы қызына қарсы ұмтылды. Сол кезде бос қалған орыс анасын жауырын ортадан басып салды.

				– Алла! – деп ана құлады.

				Үш орыс қызды көтеріп, ойбайлатып алды да жөнелді.

				«Апатайлаған» айғайы жерді, көкті жұлып Ақбілек зарлап, аттар-дың дүрсілі тауды дүсірлетіп, абалап иттер қуып бара жатқанда, қай-дашы, қайдалап, төтеден бір топ кісі қуып ала жөнелді.

				– Аттаншы! Аттан!

				Жер де айғай, көк те айғай. Тау күңгірлеп, тас шықырлайды.

				Қуғыншылардың қарасын көріп, қыз өңгергенді қоя беріп, екі орыс аттарын тежей, мылтықтарын кезей бастады. Екі атты есік пен төрдей жерге келіп қалды. Тау сатыр-сұтыр етті. Қуғыншының біреуі шауып, атының жалын құша жығылуы-ақ мұң екен, арттағылары азан-қазан, ұйқы-тұйқы түсе қалды...

					1.	Орыс жендеттерінің қазақ ауылында тайраң салып жүруі немен байланысты?

					2. Ақбілекті орыстарға ұстап берген адам кім? Оның бұлай сатқындық жасауына не түрткі болды деп ойлайсыңдар?

					3.	Ақбілектің ендігі өмірі не болмақ?

					4. Қызын қызғыштай қорғаған ана ажалына кінәлілер жазалана ма? Қалай ойлайсыңдар?

				Офицер монологі

					Қазақ халқы «Бір анадан ала да туады, құла да туады» дейді. Сондықтан адам баласын оның түріне, нәсіліне қарап ажыратуға, бағалауға болмайды. Кез келген ұлт пен ұлыстың жақсысы да, жаманы да, байы да, бағланы да болады.

					Қара мұрт пен Ақбілек екеуі де ақсүйек өкілі. Қара мұрттың қасындағы әскерлерден айырмашылығы – онда адамгершілік бар. Ол Ақбілекті қорлаудан, күш көрсетуден, мазақ етуден аулақ. Ол бір көргеннен-ақ Ақбілекті сүйіп қалады. Сол үшін басын өлімге тігіп дуэльге шығады. 

					...Мал-мүлкімді талады, кісімді өлтірді, қызымды алып кетті деп, бізді бұзық адам көріп, қазақтар жазғырады-ау. Дүниеде не боп жатқаннан хабарсыз, ауылынан адым жер шығып көрмеген, аң сықылды жайылған қазақ біздің неғып мұндай күйге түскенімізді қайдан білсін?

							Сөз қоржын

							Апан – қасқырдың, аюдың жасырынатын шұңқыры, іні. Бұл жерде: ауыспалы мағынада ойылған жер, шұңқыр.

							Бейуазек – жазықсыз, күнәсіз, айыпсыз деген мағынада.

							Білеуіт – 1) жуан арқаннан кесіліп алынған бір құлаштай жіп; 2) халық аты. Бұл жерде: жуандатыла өрілген қамшы. 

							Матастыру – бұл жерде: малды, яғни атты байластыру, бекіту.

				Ата-анадан, туысқаннан, туған жерден кім бе-зейін деп ойлайды? Еркін, қызық өмірді, жан тыныштықты кім жақсы көрмейді?.. Адам тілегенін істеуге ерікті болса, тұрмысы осындай болар ма еді? Біреу ырысты, біреу сорлы болар ма еді? Адамда ерік жоқ. Адам лажсыз елінің тілегіне бағынады. Дүниеде тағдыр бар, лажсыз өмірге көну бар: тағдырда бостандық, еркіндік деген жоқ.

				Тағдыр айдамаса, осынау Қытай шегіндегі Алтай тауына, қазақ арасына біз келер ме едік? Мен Тамбау губернесіндегі бай алпауыттың кіші баласы едім. Бабамыз Александр патшаның әскеріне қолбасы болып, түрік соғысында мақтау алған кісі екен. Әкеміз соғыс уәзірінде үлкен төре болып, мосқал тартқанда Тамбаудағы атақонысына келіп, егін салдырып, шаруа құрды. Мол жер, бақша-бау, салтанатты сарай, қос-қос арғымақ, солқылдақ арба, жүйрік ат, жүйрік тазы дегендер бізде болушы еді. Бір ағам үніберсітет бітіріп, атбекет болып, одан соңғы екеуміз әскер академиесін бітіріп, әпесер болып едік. Ағайынды төртеуміздің ішінде ажарсызы мен болсам да, ерлігіммен герман соғысында қол бастап, бір рет шен алдым. Патшамыз соғыс ашқанда ел-жұрт, отанымызды қорғауға, біз соғысқа бардық... Жер қазынанікі ғой, орыс өсіп жерге сыймай жатса, бос тұрған жерді алмай қайтеді? Қазақ жер көп, баяғыдай көшіп-қонып, кең даланы шарлап жүре беремін деп ойлайды. Жержүзінде жалғыз қазақ емес, өзге жұрт та бар ғой, оларға да тіршілік керек. Ендеше, артық жеріңді алғанға өкпелеме. Сен де егін сал, қала бол, сонда бәрімізге де жер жетеді. Мұны қазақ ұқпайды-ау.

				Қазақ зәбірің тиеді деп бізді айыптайды. Зәуде қазақ әскер болып, қазақ әскері орыс елінің ішінде жатса, маңайына зәбірі тимес пе еді? Малын алмас, дүниесін таламас... еді? Кешегі Жетісу майданында мұжық қалаларын алғанда, қазақ әскері қандай қылды? Бейуаз мұжықты қылышы-ның жүзінен өткізбеді ме? Баяғыда орысты үш жүз жылдай татар билеп тұрғанда, қазақ та соның ішінде қандай қорлық көрсетпеп еді? Ордаға барған елшілерімізді тақтайға жаншып, үстінен билетіп, езгілеп өлтіріп еді. Қазекем, сенің де жайың белгілі. Қолдарыңа түссе, шамаларың келсе, сендер де бізді аямайсыңдар. Бірақ шамаларың келмейді.

				Әйтсе де, біз қазақтан кек алғалы жүргеніміз жоқ. Қазақ жеріне келейін деп келгеніміз жоқ. Ресейде төңкеріс болып, патшаны түсірген соң, өзара екі жарылып, ел билеуге таласқан соң, өкіметті қара жұмысшы мен қара солдатты жақтаған балшебектер алып кеткен соң, біздер орыстың шын ұлдары құл-құтанға бағынбаймыз деп, соғысып, жеңіліп, қашып келіп отырмыз. Алдымыз қашып, Қытай жеріне өтіп кетті. Біз одан қашқан, бұдан қашқан, жетпіс шақты әпесер, білеуіттер Алтайдың бір тығырына бекініп, қызылдардан жансауғалап жатыр-мыз. Олардың ойы оқ-дәрімізді, азығымызды түгесіп, қыстың суығына 

				қатырып, ашықтырып алмақ. Әйтпесе бір ауыздан жалғыздап келіп, бізді ала алмайды. Тауда жатып біз қарап өлейік пе? Қара таласқан соң маңайдағы қазаққа шабуылдап, азыққа мал, баспанаға киіз, төсеніш, ыдыс, сайман алып тіршілік қылып жатырмыз...

				Алдымызда қылышын сүйреткен қызыл шұнақ қыс. Айналамыздағы қала – қызыл жау. Келешегіміз – аяз, аштық, соғыс, ажал. Бірінен болмаса, бірінен өлуіміз ақ. Бүгін болмаса, ертең өлуге көзің жетіп отырса, елден, жұрттан, туған-туысқаннан күдерді үзсек, бізді жан екен деп аяйтын адам баласы болмаса, біз қара таласпағанда, біз бой жасамағанда, біз кісі өлтіріп, біз қыз алып қашпағанда, кім бұларды қылмақ? Біз әзір тіріміз. Тіршілік деген – арпалысып күнелту деген сөз. Ендеше, біз тіршілік қылып жүрміз. Бізді қазақ айыптаса, білмегеннен айыптайды.

					1.	Балшебектер деген кімдер?

					2.	Ақ патша әскерлері өздерінің қазақ ауылдарын тонауын қалай түсіндіреді?

					3.	Қара мұрттың қазақтар туралы пікірімен келісесіңдер ме?

					4.	Өмір философиясы туралы эссе жазыңдар.

				Мұқаштың тағдыры мен шынайы бейнесі

					Қазақ халқы «Жау жоқ деме – жар астында, бөрі жоқ деме – бөрік астында», «Іштен шыққан жау жаман» дегендерді Мұқаш сынды жандарға қарата айтса керек. Қазақтың мақал-мәтелдерінің қайсысы болсын ұзақ жылғы өмір тәжіри-бесінен алынғаны белгілі. 

					Мен таңқы мұрын, бадырақ көз, шұнақ құлақтау, жарқабақтау, кірпі шаш, қырыс маңдай, қара сұр жігітпін. Жасым отыз бесте. Әкем Тойбазар, өзім Мұқаш болғалы аузым асқа, ауым атқа жарыған емес. Ес біле есікте жүрдім; ә дегенде құны жоқ, былық, сараң, жаман Төлеубай дегеннің қозысын бақтым. Ел жайлауда, көк шал-ғында қымызға қызып гуілдеп... жатқанда, мен босағада отырып, жырық сары тостағанмен саумал ішіп, дамбалым борша-борша, шекпенім өрім-өрім болып жалбаңдап, үйездеген қозыны ауылдан шығара алмай, дедектеп, кейіп, жыламсырап жүргенім. Балалар алтыбақан теуіп, ақсүйек ойнап, шуылдасып, асыр 

				
					
						
							
								[image: ]
							

						

					

					
						
							Сөз қоржын

							Алпауыт – бұл сөздің мағынасы өте көп. Бұл жерде: қолында билігі бар, атақты бай, ауқатты адам мағынасында қолданылып тұр.

							Зәбір – азап, жапа, езгі, қорлық-зорлық, қиянат.

							Бейуаз мұжық – күнәсіз, айыпсыз шаруа адамы.

							Тығыры – тау бөктерінің бір қуысы.

							Шұнақ қыс – қыстың бет қаратпайтын қатты суық кезеңі.

				салып, қой күзетіп, өлең айтып, думан қылып жатқанда «Таңертең оянбайсың, жат!» деген байдың зекуін естіген соң, қара іңгеннің қолаңса сасыған жабуын оранып, үй жанында бүк түсіп жатқаным. Әсіресе шырт ұйқыда жатқанда: «Тұр, қозы ағыт!»– деп, байдың бүйірден теуіп оятқаны-ақ жаныңа батады-ау. Амал жоқ, бүрсеңдеп жүріп қозы ағытып, бір тостаған іркіт ішіп, көзіңді уқалап жөнелесің. Күн қыз-ғанша жүгіріп, ауылға қашқан қозымен арпалысып, айғайлап тас жі-беріп жүргенің.

				Он беске келгенде Шабанбайдың қойын бақтым. О бір құдайдың атқаны! Өліп бара жатырмын десең, қойға бір тайын мінгізбейді... 

				Бір күні балалардың ойнағанына бүйірім қызып, дөңбекшіп ұйқым келмей, не де болса құдайдың салғанын көрермін деп, тұра сала ойынға мен де бардым. Қарақұлақ ойнағанда мен ит, Балабек қасқыр болып, Рақымжанның Айша деген қызын өзек жаққа апарып тастады. Мен шабаланып қуып барсам, қызды іздеген үлкен қарақұлақ өзекте бұғып жатыр екен. «Дүние-ай, мен де қарақұлақ болар ма едім!» – деп зығырланам. Ертең түсте қойды бұлақ басына жусатып, өгізімді тұсап қойып, жарлауытқа арқамды сүйеп отырсам, көзім ілініп кетіпті. Бір мезетте бетімді күйдіріп жібергендей, бірдеме басымнан орай шым ете түсті. Шошып кеттім. Жынды кісіше, шыбын-шіркей боп, лағып барам. Артыма қарасам, көк айғырын апыраңдатып, қамшысын білеп Шабанбай қуып келеді екен...

				Қалай Бәдіғұлдың жылқысын бақтым, солай көзім ашыла бастады. Қашағанды жалғыз ұстаймын. Асауды жалғыз үйретемін. Күзетке жалғыз барамын. Боранда жылқы бағамын. Аязбен, асаумен, қараңғы ұзақ түнмен, ұрымен, қасқырмен, қауіп-қатермен алыспай адам адам болмайды екен. Желден жаралған желге мінбей, адамға желік бітпейді екен. Жылқы бақтым – күлкі бақтым. Алыс-жақын, қатер ойыншық болды. Жылқы бақтым, кісі болдым...

				Жылқы жұттан кейін енді есікке жүргім келмеді. Неде болса алыс жерді де бір көрейін деп, барахотқа жұмыс қылуға жалдандым. Ертіс ағып Өскемен, Зайсан, Семей сияқты қалаларды да көрдім. Азын-аулақ орыстың тілін де үйрендім. Орыспен араласып, орыс тілін үйренген соң, кеудеме нан піскендей, өзіме-өзім әлдеқандай көріндім. Өзім – бір тұрған заңмын. Орыспен де, қазақпен де сөйлесе кетемін. Елде жүрсем де, қалаға барсам да өлмейтін тәріздімін. Адам болған, ел билегендердің менен түк артық жері жоқ. Олар білген өтірік, өсек, ұрлық-қарлық, сұмдықты мен де білемін. Олар сөйлеген сөзді мен де сөйлей аламын. Қайта мен «Какой шорт, как жы, не жоли, ни емеш праба...» деп орысшаны араластыра соғып жіберуге әмірім келді... Жалғыз кемдігім қағаз танымайтыным ғой. Мендейлер толып жатыр ғой. Әттең, дүние! Қолым хат білсе, Күршім өзенін теріс ағызар ма едім, қайтер едім...

				Елге келген соң, атқа мініп, партияның сөзіне араласып, жаңа бір қызметке ниет қып жүргенімде соғыс болды да, оның артынан төңкеріс килікті. Ақтар қашып, қызылдар келіп, қала-қалаға орнады. Балшабай деген бар, кедейдің пайдасын сөйлейді, балшабайға жазылған кісіні ауылнай қылады, болыс қояды, қолына мылтық береді, «панимаш» мылтық береді, байдың малын, артық қатынын, жерін кедейге тартып әпереді... деген лақаптар шыққан соң, жатсам ұйқым, тұрсам күлкім келмеді. Мен де балшабайға жазылып, мылтық алсам деп ойладым да жүрдім. Ойға алғанын істемеген жігіт – жігіт пе?.. Тәуекел, мұны да бір байқайын, кім біледі, мен де бірдемеге жарап кетермін деп, бардым да яшейкеге жазылып, бесатарды мойынға салып шыға келдім.

				Елге келе лау мініп, қой сойғызып, жүрегін шайып алуға, кейде басынан асыра мылтық атып, қызметке кірісе бастадым. Қазынаның мүлкін, ақтардан қалған қару-жарақ іздеп, қырындаған кісілерімнің үйін тінтіп, қорқытып, көр-жерлерін алып, пайда-пақыршылық істей бастадым. Ел мені «шоқынып кетті» деп кірпідей жиырылды. Әуелі, өз ағайындарым да маған осқырып, үрейленіп қарайтын болды. Менен жұрт сескенейін деді. Мен келе жатқанда қызыл көзді пәле келе жатқандай атын, дүниесін тыққыштап, өп-өтірік жалпақтауды шығарды... Осы мұғалімі бар болғырлар, пәле болды. Мені елден пара алды, дүние тартып әкетті... пәлен-түген қылды деп, қаладағы оқыған азаматтарға даттап қойыпты. Сайлау кезінде болыс болайын деп тұрған кезімде менің үстімнен жазылған қағаздарды жинап, Мамырбайдың баласы кеңсеге тапсырыпты. Мені бұзақы адам деп, сөйтіп болыстыққа сайламай қойғаны. «Әй... Мамырбайдың ұлы-ай! Тірі болсам, бір қылар-мын! – деп кете бердім. – Мылтықтан айырылдым».

				Елге келген соң ауыл-ауылдан мал, киіз, төсек-орын, ыдыс-сай-ман алып жүрген ақтардың адамына жолығып, іш пікірім ішімде, соларға кісі болдым. Олар маған жақсы қыз тауып бер деді. Ойыма Мамырбайдың Ақбілегі сап ете түсті. Ағасының қылғанын алдына келтіретін маған да күн туды. Өмірі байдан, күштіден қорлық-зорлық көріп келдім. Әлі солардан көріп отырмын. Енді оларды мен несіне аяйын. Арманыма жетсем – жеттім, жетпесем, жаман адам атанып кеткенім дағы...

							Сөз қоржын

							Тостаған – ағаштан жасалған кішілеу дөңгелек ыдыс.

							Жусату – қыру, қирату. Бұл жерде: босату, қоя беру.

							Қашаған – 1) балық атауы; 2) жеңілтек далабезер мінез; 3) қол жеткізбес арман; 4) ұстатпайтын саяқ мал; 5) жөңкілген. Бұл жерде: жүген-құрық сал-дырмайтын, безіп қашып кететін жылқы.

							Лақап – алыпқашты сөз, өсек-аяң.

							Лау міну – қызмет бабымен жүрген лауазымды адамдарды бір ауылдан екінші ауылға жеткізіп салатын күш-көлікке отыру. 

					1.	Мұқаштың Мамырбайдың баласынан кек алу мақсатында оның қарындасы Ақбілекті ұстап беруін қалай түсіндіресіңдер?

					2. Мұқаштың бала кездегі тағдырының аянышты, құлдықта өтуі кейінгі өміріне қалай әсер етті?

					3.	Мұқашқа іс-әрекеттері негізінде қандай мінездеме берер едіңдер?

					4.	Мұқаштың әңгімесінен сол кездегі саяси ахуалдың көрінісін баяндаңдар.

					5.	Шығармада байлар бейнесі қалай көрініс табады?

				Ақбілектің оралуы

					Қазақ халқы марқұмды соңғы сапарға шығарып салуға үлкен мән берген. Қаралы үйге туған-туыс, алыс-жақын таныстары түгелдей бата жасап, көңіл айтады. Марқұмның туыстарымен көрісу, марқұмды жоқтап жоқтау айту, оған келгендердің жұбату айтуы – бәріне де үлкен мән берілген. 

				 Бойжеткен қызын қызғыштай қорғаған бәйбішенің қамшымен 25 дүре соқ-қанда да қызын тауып бермеуі, артынан сол адамдардың қолынан қастандық-пен қаза табуы – үлкен қасірет. Мамырбайдың бәйбішесінің оққа ұшуы, қызын күштеп алып кетуі «жығылғанға жұдырық» болды. 

					...Мінеки, Ақбілек үйіне келгелі он бес шақты күн болды. Алғашқы кездегі Ақбілектің ісі: басына қара салыну, бата қыла келген әйелдерге көрісу, жылау, уһілеу, күрсіну, алдына тосқан құманға қолын тосып, көз жасын шаю... қайта келіп бір орнынан тапжылмай отыру болды. Бұрынғыдай емес:

				...Есіктің алды қазған жар,

				Жар жағалай қаз қонар. 

				Жан апамнан айырылып, 

				Ішімде қалың қайғым бар... –

				деген тәрізді жырынды, жеңгелері үйреткен құ-рама-сұрама жоқтауын1 кісі келсе сұңқылдатып қоя беретін болды. Жеңгелері солай деп жоқта деген соң, Ақбілек солай болуға тиіс екен деп айта берді. Әйтпесе ішіндегі қалың қайғысын білдіруге «Жылқы ішіндегі шұбар», «Есік алдындағы қазған жар» сияқты сөздердің түк лайығы жоқ, мәнсіз, жат сөздер мен жүректегі қайғының арасына сөйлеген сайын, жылаған сайын бірте-бірте көпір салынып, жалғасқан, байланысқан тәрізденді.

				Әуелгі кезде: «Япыр-ау, осы байы өлген, баласы өлген әйелдер өлісімен, қалай сұңқылдатып жоқтай алады екен?! Неғып жүрегі аузына тығылып қалмайды екен?!» – деп, ішінен таңырқап жүрді. Өйткені Ақбілек әнеугүні Әмір ағасын тосын көргенде, одан кейін әкесіне, әйелдерге, 

				
					1 Жоқтау (этнограф.) – қазаға ұшыраған адамның артында қалған жақындарының қайғылы зары, өлеңге құрылған жыры (Қазақ сөздігі. Алматы, 2013); әдеби термин: қазақ халқының өмірі мен поэзиясында тарихи-мәдени ерекше құбылыс, тұрмыс-салт жырларының бір саласы (С.Негимов).

				ауылына көріскенде түк айта алмай, екі сөздің басын ұйқастырып қоса ал-май, тығылып қалды ғой. Кейін жеңгелерінен жоқтау үйреніп алған соң, сондағысы өзіне біртүрлі балалық, топастық, өнерсіздік, ұят сияқты көрінді. Бірақ: «Ол күндегі менің жай-күйімді жұрт ұғар: мен онда шұғылдан көрістім ғой, аузыма сөз түскендей болды ма? Бұрын мен дауыс қып көрдім бе?..» – деген ойлармен өзін-өзі жұбатушы еді.

				Ауылына алғаш кеп түскенде, әйелдер қолтықтап, сүйрелеп әкеліп әкесіне көрістірді... Бәрі де: «Қарағым-ай! Шырағым-ай!.. Көз жақсым-ай!.. Еркежан-ай!.. Шырайлым-ай!..» – деп есіркеді, аяды, өзеуреді, беті-қолын жуғызып, алдына дәм қойып: «Іше ғой, жей ғой, қара-ғым!..» – деп үстіне түсіп, өліп-өшіп күтті, сыйлады. Ақбілек бәріне де нанды, бәрі де бауырым екен, мені аяйды екен, әлі де мені жақсы көреді екен деп ойлады. Ауыл күткен сайын, «Қарағым, шырағым!» деген сайын әнеугі ауылына таянып келе жатқандағы, өзінен-өзі имен-ген, өзін ит тиген астай көріп жиренген, дүниенің қайғысын бір өзінің басына орнатқан, өмірге қол серметкен қалың ой, ауыр сезімдер бірте-бірте алыстап, үстін тот басып, ұмытылып бара жатқандай болды. «Басыма қара тұманды бекер орнатқан екем: жұрт маған онша өзгер-ген, тосырқаған, менен үріккен, жиренген көрінбейді ғой. Мен әлі де осы ауылдың, осы үйдің ардақты бір баласы екем ғой...» – деп өз үйіне өзі үйренгендей, бауыр басқандай болды.

				Алғашқыдай емес, бата қылушылар сиреді. Ет пен шәй кеміді. Онымен бірге ауылдың әйелдері де қатынауын сиретуге айналды. Жалғыз-ақ жақсы көретін Ұрқия жеңгесі жанынан кетпейді. Бәйбіше өлгеннен кейін осы үйдің шаруасына араласқан сол екен. Әлі де болса бас-көз болып жүр. Балалардың үсті-басын да сол қарастырып жүр...

					1.	Қайтып келген Ақбілекті ауыл адамдары қалай қарсы алды?

					2. Ауылына жақындаған сайын Ақбілекті қандай ойлар шырмады? 

					3.	Ақбілектің қасында кім қалды? Ол Ақбілектің кімі? Ол не істеп жүр?

					4.	Анасын жоқтаған қыздың жай-күйін баяндаңдар.

					5.	Жоқтау салты туралы мәліметтер қарастырыңдар. Шығармадағы оның қолданысы қандай?

							Сөз қоржын

							Қара салу – жанашыры, жақыны қайтыс болған әйелдің қара орамал салып аза тұтуы.

							Көрісу – 1) бірге көру, байқау; 2) біреумен кездесу, жолығысу, жүздесу; 3) амандасу, сәлемдесу; 4) жақын туыстардың қайтыс болған адамды жоқтап, дауыс шығаруы; 5) ұзатылған қыздың төркін жұртымен қоштасып жылауы, яғни сыңсу айту. Бұл жерде: төртінші мағынада.

							Есіркеу – жаны ашу, мүсіркеу, аяу.

							Бас-көз болу – қамқоршы болу, көз қырын салу.

							Бата қылушылар – қайтқан кісіге көңіл айтып келушілер.

				Бақыт пен махаббат

					Ақбілектің басынан өткен қилы тағдыр ХХ ғасыр басындағы қазақ өмірінің тарихынан сыр шертеді. Мұқаштың Ақбілекті орыстарға ұстап беруінің аста-рында рушылдық-феодалдық ортадағы жікшілдік тартыстар жатыр. Мамыр-бай, Ақбілек, Төлеген, Өрік, Ұрқия, Бекболат, Қара мұрт, Мұқаш, Балташ – бәрі де өмірден алынған шынайы кейіпкерлер. Әр кейіпкердің мақсат-мүдделері, арман-тілектері олардың қилы тағдырлары арқылы бейнеленген. Жазушы жекелеген кейіпкерлерін типтік бейнеге көтеру арқылы сол дәуірдің көркем шежіресін жасаған. Тағдыр тауқыметімен күресе білген қыз әкесін кінәлаудан аулақ. Ол – басына түскен қасіретін жеңіп, содан шығатын жолды білімнен тапқан қазақ қыздарының жиынтық бейнесі. ХХ ғасыр басында қалаға барып білім алып, қоғам өміріне араласқан қазақ қыздары саусақпен санарлық болса, солардың бірі – Ақбілек. 

					...Ақсақал тай сойды. Көңілі жетер ағайын он шақты қой сойды. Недәуір үлкен той болды. Жұрт сабалап қымыз әкелді. Тай, құнан жарыстырып, күрес қылып, көкпар тартып, ерігіп жатқан ел бір кенеліп қалды.

				Көл басындағы төрт-бес ауыл жас төрелерді кезекпе-кезек қонаққа шақырысты. Дырду басылған соң аз күн болса да, қарап жүрмейік деп, Ақбілек пен жеңгесі бес ауылдың ортасына қызыл отау орнаттырып, жас әйелдерді бір мезгіл оқытып, хат танытпақ болды.

				Кейде еркектерді де шақырып, Балташ пен Төлеген газет-журнал оқиды. Тазалық, денсаулық, мал дертін емдеу, каперәтіп жайынан әңгіме құрып қояды. Қызмет адамдарына жол-жоба көрсетеді. Елге керекті уақ кітаптардан ала барған еді. Оның пайдасы тиді.

				Ақбілек баяғы емес, өзгерген: өнер тапқан, жетілген, ысылған, әйелдерге көсем болған. Бұрынғы бұйығы, ұялшақ, сызылған, мұңайған Ақбілектің ізі де жоқ. Ақбілектің қызығын, ісін көргенде ақсақал таң-данады: «Бұл қалай боп кеткен? Қаланың не қасиеті бар? Жұп-жуас, ұялшақ бала емес пе еді!» – деп ойлайды. Қалайда Ақбілек жат. Ақбілек өнерлі. Ол енді ақсақалдың ғана баласы емес, көптің баласы. Енді ақсақал одан именеді. Мынауың теріс деуге бата алмайды. Баяғы өзінің қаталдығын ойлағанда өзінен-өзі ұялады. Кешірім сұрасам қайтер еді деп бірауық ойланады. Бірақ әке басымен балаға кішіреюді лайық көрмейді. Сондықтан Ақбілекке кездескенде:

							Ақбілектің ауылдың өсек-аяңынан құтылып, қаладан бақытын табуы – жаңа өмірдің салтанат құруы. Ол – білім алып, қатарға қосылған алғашқы қазақ әйелдерінің өкілі.

							Серік Қирабаев

						

					

					
						[image: ]
					

					
						[image: ]
					

				

				
					[image: ]
				

			

		

		
			
				
					[image: ]
				

				
					
						[image: ]
					

					
						
							Тірек сөздер

				– Қарағым, немене?.. Шөлдеген жоқсың ба? Қымыз іштің бе? – деген сияқты қалбалақтап қалады.

				Әкесінің онысын Ақбілек те сезеді. Әкесін аяйды.

				– Жоқ, әке! Шөлдегем жоқ... – деп еркелеген секілді, қасына келіп отырып, бала оқытқанын, жеңгесінің тілі келмегенін, әйелдердің күл-генін әңгіме қылады.

				– Қарағым-ау! Елге келіп тынығады десе, жүдеп қаласың ғой... О қатындардан не шығады деп жүрсіңдер? – деп маңдайынан иіскейді.

				– Әке-ау, заман оқығандікі ғой! – дейді.

				– Оқығанмен келін екеуіңдей болар деймісің! – деп баласын көтеріп қояды.

				Ақбілек әкесімен айтыспайды. Әкесін жаңа тауып алғандай қуанады...

				Ұрқияны қастарына ертіп, Ақбілек пен жеңгесі далаға барады, қол басына барады. Өткен балалық күндерді есіне түсіреді.

				Бір күні Ақбілек сөзден-сөз шығып отырып, Ұрқиядан:

				– Жеңеше-ау, осы баяғы Мұқаш не болды? – деп сұрады.

				– Естімеп пе едің? Сол жылы қыстыгүні шығар деймін, жоқ боп кетті ғой, – деді.

				– О қайда кетті?

				– Кім біледі, біреу өлтіріп тастаған шығар, – деді. Ақбілек:

				– Өзі де елдің қарғысын көп алып еді, – деді.

				– … … …

				– Қарғыс қоя ма? – деп, Ұрқия да қостады.

				Матайдың Әбені екі ұрысын жіберіп, жайғастырғанын бұлар қайдан білсін.

			

		

		
			[image: ]
		

	
		
			
				74

			

		

		
			[image: ]
		

		
			
				Күлікен Сараға ермек болды. Мойнына мінгізіп жүргені.

				Ұрқияның Іскендірі де беске шығып қалыпты. Ұрқия жанынан екі елі тастамайды.

				Іскендір тым-ақ сүйкімді, түрі де көркем: мінезі де өжет. Шешесі өте зерек деп мақтайды: балалармен қосылып ән салады, қой күзетеді, бұзау үйретеді, ойынға бір жалықпайды, ауылдың малын түстеп таниды. Бірақ тез қатыр, ашуланшақ, бір баладан жығылып қалса да, жарысқанда қалып қойса да, жатып төбелесе салады, өз ырқы болмаса, айтқанға көнбейді дейді.

				Бір күні Ақбілек пен Ұрқия көл жиегіне барып жуынып отыр еді. Сара бар, Күлікен, Іскендір бар, ауылдың өңшең ұсақ балалары суға шомылып, жиекте жүгіріп, жарысып ойнап жүр еді. Бала бірін-бірі жылатпай жүре ме, кішкене Күлікенді бір бала жүгіріп келе жатып, қағып кетіп жылатып қойды. Іскендір оны көре сала жүгіріп барып, жыққан баланы кішкене жұдырығымен іштен қойып-қойып жіберді. Ана бала үлкенірек болса да сасып қалды.

				Ұрқиядан қорқып түк қыла алмады. Іскендірдің мына қылығына Ақбілек сүйсініп:

				– Іскендір, бері келші, қалқам! Ой, бауыр болғаныңнан айналайын! – деп шақырып алып, бетінен сүйді.

				– Жеңеше-ау! Осының атын Іскендір деп қайдан қойып жүрсің? Орыстар Александр дейді ғой, – деп сұрады.

				Ұрқия баяғыда түсінде Іскендір дуана балапан ұстап бергенін есіне салып:

				– Сонда Іскендір дуананы ырым қып, атын Іскендір қойып едім, – деді.

				Соны айтқанда Ақбілек көзі дөңгеленіп, аз ойлана қалды да:

				– Жеңеше-ау! Осы Іскендір мен сияқты емес пе? – деді. Ұрқия күліп жіберді...

				– Сен сияқты болса, сенен туған шығар! – деді.

				– Рас айтасың ба, жеңеше? – деген соң, Ұрқия шынын айтты... Ақбілектің баласын бауырына салғанын, бәрін сыр қылды.

				Ақбілек қуанып кетті:

				– Іскендір, бері келші! – деп шақырып алып: 

				– Құлыным-ау! – деп бауырына қысып, құшырланып тағы сүйді... –Жақсы қыпсың ғой, жеңеше! – деп, Ұрқияны сүйді. Аналық сезім Ақбілектің жүрегін қорғасындай балқытты...

				– Оқуға жараған соң, өзіме бересің ғой! – деді.

				– Берейін, – деді Ұрқия...

				Марқакөлдің жиегінде Мамырбайдың Ақбілегі, жас Балташтың сүйген жары Іскендірін құшып, сүйіп, бала болып, ана болып, көп әйелден дана болып, кеудесіне бағы сыймай, кемерінен аса шыпыл-дайды.

					1.	Бала оқыту ісі туралы тарихи тұрғыдан қарастырыңдар. Қазақ даласында алғашқы мектептер қашан ашылып еді?

					2.	Ақбілек бойындағы өзгерістерге тоқталыңдар.

					3.	Ұрқия жеңгесі не себепті баланың атын Іскендір деп қойған?

				«Ақбілек» романын қорытындылауға арналған тапсырмалар

					1.	Заман өзгерісіне ілесуде қазақ жастары қандай қадамдар жасады?

					2.	Автор Ақбілек бейнесі арқылы қандай идеяны беруді көздеген?

					3.	Офицердің монологінде айтылған орыс халқының мүддесін анықтаңдар.

					4.	Берілген кестеге сәйкес оқиғалар тізбегін құрыңдар.

					

					5.	Қазан төңкерісінен кейінгі қазақ ауылының тұрмыс-тіршілігі көрініс табатын үзінділерді хрестоматиядан тауып оқыңдар. Уақыт шындығы туралы сөз қозғаңдар.

					6.	Жазушы кейіпкерлерді сөйлетуде қандай тәсілді қолданған?

					7.	Басараздықтың салдары неге алып келді?

					1.	Жазушы табиғатты көркем тілмен сипаттауда қай тәсілді қолданған? Шығармада табиғат көрінісінің бейнеленуі қалай аталады? Шығармада табиғат көрінісі берілген үзінділерді тауып оқыңдар. Көркемдігіне на-зар аударыңдар.

					2.	Алтай аруларын суреттеуде ақын қандай көркемдегіш құралдарды қол-данған? Әсем табиғат пен сұлу қыздарды қатар алып суреттеудегі ақын-ның мақсаты қандай?

					3.	Ақөлең деген жанр түрі туралы хабарларың бар ма? Шығармадағы ақөлең жанры кездесетін үзіндіні талдаңдар. Ақөлең жанрының қазақ проза-сындағы орнын шетелдік әдебиет үлгісімен салыстырып көріңдер.

					4.	Ертеңгі күнге деген сенімін жоғалтпаған қыздың тең құқылы азамат болу, өз бақытын табу жолындағы күресін даму сатысы арқылы көрсетіңдер.

							Сөз қоржын

							Кенелу – байып қалу, қарқ болу. Бұл жерде: ел той тойлап, арқа-жарқа болып, бір-бірін көріп қуанып қалу мағынасында.

							Қызыл отау – Кеңес өкіметін құру кезіндегі көпшілік мәдени-ағарту мекемесі.

							Дуана – дұға оқып, дем салушы, соны кәсіп етуші адам.

							Кемер(інен асу) – 1) өзен, көл, су арнасының жағалауы, жиегі; 2) зат, темірдің бір түрі. Мысалы: белбеу түрі (кемер белбеу). Бұл жерде: ауыспалы мағынада адам жан дүниесінің шаттыққа, қуанышқа бөленуі.

					5.	Шығармада қандай наным-сенім туралы сөз болады? Сендердің наным-сенімдерге деген көзқарастарың қандай?

					6.	Джек Лондонның «Әйел қырық жанды» әңгімесін оқып, екі шығармадағы әйелдер бейнесіне талдау жасаңдар. Ақбілек пен Пассук тағдырын не байланыстырады?

					1.	Қазақстан тарихынан азамат соғысы жөнінде мәліметпен танысыңдар. Сол кезеңдегі саяси жағдайдың қазақ халқына тигізген зардаптарын шығармамен байланыстыра отырып салыстырыңдар.

					2.	Үзіндіде берілген оқиғаны Ғ.Мүсіреповтің «Ананың анасы» әңгімесімен са-лыстырыңдар. Екі ананың махаббатына, іс-әрекетіне өз бағаларыңды беріңдер.

					3.	Қазақ әйелінің еркіндігі тақырыбына жазылған шығармалардағы ортақ құндылықтарды қарастырыңдар.

					4.	Өз мүддесі, ішкі есебі үшін аянбайтын Мұқаш секілді адамдар қоғамға, мемлекетке қаншалықты қауіпті? Адамдардың ниетін өзгертуге бола ма?

					5.	Ғалым Рақымжан Тұрысбектің «Қазақ романы және Ақбілек әлемі» атты мақаласын оқып, автор ізімен роман жөнінде сыни пікір жазып көріңдер.

				Таным көкжиегі: Жүсіпбек Аймауытұлының зираты

				Қуғын-сүргін кезінде атылғаннан кейін сүйегі қайда қалғаны белгісіз қазақ зиялыларының бірі – Жүсіпбек Аймауытұлы. Жазушының туғанына 125 жыл толу қарсаңында Павлодар облысының әкімдігіне Ресей федералды қауіпсіздік қызметінің орталық мұрағатынан хабар келген. Онда Ж.Аймауытұлының зираты Мәскеудегі саяси қуғын-сүргін құрбандары жерленген бауырластар қабірінде екені айтылған. Қазақ зиялысының жерленген жері анықталған соң, Ресей жеріндегі «Вагань-ковск» зиратындағы жазушы қабіріне туған жерінің топырағы апарып салынды. 

				1994 жылы бұл жерге саяси қуғын-сүргін құрбандарына арнап ескерткіш қойылған болатын.

				Кері байланыс: «Түртіп алу жүйесі»

				Ж.Аймауытұлының «Ақбілек» романын оқып, талдап, жоғарыдағы тапсырмаларды орындағаннан кейін, төмендегі жүйе бойынша өз жұмыстарыңа рефлексия жасаңдар.

				
					«Бұрыннан білемін»

					+

				

				
					«Жаңа ақпарат»

					! 

				

				
					«Мен басқаша ойлаймын»

					–

				

				
					«Сұрағым бар» ?

				

				
					«Білгім келеді» ???

				

				
					
						Жағдаяттық тапсырма

						Мұқаштың іс-әрекеті туралы не ойлайсыңдар? Мұқаштың монологі өзін-өзі ақтау ма, әлде қаралау ма? Мұқаштың орнында басқа адам болса ше? Адамдар-дың ниетін өзгертуге бола ма? 

				Әбіш Кекілбаев

				(1939–2015)

				Әбіш Кекілбаев 1939 жылы Маңғыстау об-лысы, Маңғыстау ауданында дүниеге келген. 1962 жылы С.М.Киров атындағы Қазақ мемлекеттік университетінің филология факультетін бітірген. Ол қазақ әдебиетінде прозашы болып танылғанмен, поэзия, проза, драма, сын, публицистика (көсемсөз), аударма жанрларының бәріне бірдей үлес қосты. Алғашқы жыр жинағынан-ақ елді елең еткізген Әбіш бар күш-жігерін, қажыр-қайратын қазақ елі-нің бүгіні мен болашағы үшін жұмсады. Ә.Кекілбаев ҚР Жоғарғы Кеңесінің төрағасы (1994–1995), ҚР-ның алғашқы Мемлекеттік хатшысы (1996–2002), ҚР Парламенті Сенатының депутаты (2002–2015) болды. Сонымен қатар қазақ мәдениеті мен әдебиеті салаларында түрлі қоғамдық қызметтерге белсене араласты. 

				1962 жылы шыққан алғашқы кітабы «Алтын шуақтан» бастап, қазақ әдебиетін жиырмадан астам кітаппен байытты. Оның туын-дылары әлем тілдеріне (орыс, болгар, неміс, поляк, чех, венгер) ауда-рылды. «Үркер», «Елең-алаң» романдары үшін Қазақ ССР Мемлекеттік сыйлығының (1986), «Тарлан» сыйлығының (2003) лауреаты атанды. Ол – Қазақстанның Еңбек Ері (2009), көрнекті мемлекет және қоғам қайраткері, Қазақстан Республикасы Ұлттық Ғылым академиясының академигі (2009), Маңғыстау, Атырау облыстарының құрметті азаматы. 

				Ә.Кекілбаев 2015 жылы 11 желтоқсанда дүниеден өтті. Астана қа-ласындағы ұлттық пантеонға жерленді.

				Жазушы алғашқы қадамын өлең жазудан бастаған. Оның «Алтын шуақ» (1962), «Дүние ғапыл» (1999) жыр жинақтары шыққан. Оның лирикалық өлеңдері қазақ халқының басынан өткен түрлі тарихи оқиғалар туралы толғаныстардан тұрады. 

				Ә.Кекілбаев Л.Толстойдың «Соғыс және бейбітшілік», Г.Мопассан-ның «Пьер мен Жан», «Өмір» романдарын, сондай-ақ жапон поэзиясы-мен бірге М.Лермонтов, Э.Капиев, Р.Ғамзатов, Гейне өлеңдерін аударды. Сонымен қатар О.Сүлейменовтің өлеңдерін де аударды. 

				Қаламгер драматургия жанрына да өзіндік үлес қосты. Оның әлем әдебиетінен тәржімелеген драмалық туындылары көпшіліктің ыстық 

				
					
						
							Қоғамдық сананың бір түрі ретінде көркем әдебиет қай ғасырда болса да, сол заманғы адамдардың бір-біріне деген қатынасын, ой-арманын, дүние танымын байқатпақ.

							Мүсілім Базарбаев

				ықыласына бөленді. Олар: Уильям Шекспирдің «Ромео мен Джульетта», «Кориолан», «Лир патша», Вальехо Антонио Буэроның «Бүгін мейрам, бүгін той», Карло Гоццидің «Тұранбике ханшайымы», Антон Чеховтің «Ваня ағай», Макс Фриштің «Ғылым қуған Дон Жуан» және Генрик Ибсеннің «Үрей» атты пьесалары. 

				Жазушы «Абылай хан» атты халықтық-қаһармандық сахналық дастанында еліміз тәуелсіздік алған тұстағы қызмет еткен ел басшы-ларының көркем бейнесін сомдады. Әйгілі прозашының драматургия жанрын еркін игергеніне осы шығарма дәлел болды. 

				Алғашында ақын, кейін сыншы болып танылған Ә.Кекілбаев қазақ әдебиеті сынының дамуына да үлес қосты. Оның «Дәуірмен бетпе-бет» (1972), «Әдебиет әлемі, өнер өрісі» (1999) кітаптарына енген сын, рецензия, мақалалары – осы тұрғыдағы еңбегінің жемісі. Сыншының негізгі жетістігінің бірі – ақын-жазушылардың әдеби портретін жасау.

				Ә.Кекілбаевтың публицистикалық еңбегінің бір саласы – сапарна-малар. «Ұя мен жебе» (1968), «Ұйқыдағы арудың оянуы» (1975), «Тырау-тырау тырналар» (1984) кітаптары – сол сапарнамаларының жемісі. Сапарнаманың негізгі мақсаты – әрбір елдің, жердің тарихына үңіліп, салыстырып, жер, су атауларына қатысты аңыздар мен нақты дерек-терді сөйлету. Сол арқылы әр елдің экономикасы, географиясы, мәде-ниеті мен өнері, тарихы мен әлеуметтік жағдайы туралы мәлімет беру.

					1. Жазушының аударма саласына қосқан үлесі қандай?

					2. Ә.Кекілбаевтың қазақ әдебиеті сынының қалыптасуына қатысты еңбектерін атаңдар.

					3. Әбіш Кекілбаев өзінің жыр жинақтарында қай тақырыпқа қалам тербеген?

					4. Жазушы өмірбаянына шолу жасаңдар. 

				Қырғыз жазушылары: Түгелбай Сыдықбеков, Нүкеш Бәдіғұлов, Шыңғыс Айтматов және Әбіш Кекілбаев

				Ә.Кекілбаевтың проза жанрындағы еңбегі

				Әбіш Кекілбаев проза саласындағы алғашқы қадамын «Бір шөкім бұлт» (1966), «Дала балладалары» (1968) кітаптары арқылы бастады. Бірсыпыра әңгімелері мен повестері «Құс қанаты» (1978) кітабына енді. Жазушының әңгіме, повестерінде адамгершілік, моральдық мәселелер көтерілген. Ол тосын оқиға іздеп әуре болмай, күнделікті өмірде болып жатқан жайттарға терең үңілу нәтижесінде заман, адам, оның тіршілігі жайында философиялық түйін жасайды. Әңгімелерінде соғыс жылдарындағы тыл өмірі, сол кезден қалған адам бойындағы тән жарасы мен жан жарасы, қазақ ауылының кешегі тұрмысы, бүгінгі қала қазақтарының тыныс-тіршілігі сынды мәселелер қозғалды. Шығармаларында қазақ даласының исі, ұлттық мінез, әдет-ғұрып пен салт-дәстүр анық көрінеді. Қаламгер кейіпкер бейнесін сомдауда психологиялық талдаудың тың жетістіктеріне қол жеткізді. 

				«Аш бөрі» әңгімесіне дәулескер күйшіге тізесін батырған билеуші топ өкілдерінің озбырлығы арқау болса, «Ең бақытты күнде» ата мен ене алдында әдеп сақтап, ибалығымен көрінген Торғын – қазақ әйел-дерінің жиынтық бейнесі ретінде танылды. «Тасбақаның шөбінен» ұлттық әдет-ғұрып заңына сүйенген қазақы мінезді тапсақ, «Көлденең көк аттыдағы» көкесінен қаралы хабар келгенде балалар көріп қойма-сын деп жылға-жылғаға тығылып жылайтын бала – сол тұстағы ерте есейген балалардың жиынтық бейнесі, ал Зайыр – ел басына әңгіртаяқ ойнатқан, тіліне тыйымы жоқ жанкешті. 

				«Бір шөкім бұлт» – жазушының мейірбан жеңгелеріне арнаған ескерткіші. «Құс қанаты» – бірінші жақтан баяндалған өмірбаяндық хикая. «Күй» повесін автор Абыл күйші аруағына арнаған. Шығарма-ның идеялық пафосы – бейбітшілік пен адамгершілік үшін күрес. Автор оны күй өнерінің құдіретімен шеше білген. 

				«Бәсеке» повесі – әдебиетшілердің назарына іліккен шығарма. Жа-зушы бұл повесте тұрмыс-салт ертегілеріндегі оқиғадан жаңаша шешім жасайды. Ертегі, аңыздардағыдай «мұрат-мақсатына жетіпті» деген секілді Ажарды да «жүзден жүйрік» шығар бір төренің алып кететініне сендірген жазушы қалыптасқан фольклорлық дәстүрден өмір, заман талабына сай жаңаша шешім жасайды. Бұл – Ә.Кекілбаевтың түрі жағынан да, мазмұны жағынан да қазақ прозасына қосқан жаңа табысы. 

				«Ханша-дария хикаясы» (1968) шығармасы да аңыз негізінде жазылған. «Шыңырау» (1971) повесі «Еңсеп ол күні бұл зымыранға енді қайтып түспейтінін білген жоқ» деп басталып, лирикалық шегініс арқылы дамиды. Түрі жағынан бір кейіпкердің ішкі монологіне құрылған повесте тартыс, шиеленіс көрінбейді. Бар оқиға бір кейіпкердің өмірі төңірегінде өрбиді. «Бәйгеторы» (1974) шығармасында тұлпар арқылы 

				адам тағдырын, қоғам шындығын көркем бейнелейді. Көзден де, құлақтан да қалған жүйріктің трагедиясы – адам қасіреті. Жазушы «Шеткері үй» (1978) повесінде өмірдің көлеңкелі жағына үңіліп, бүгінгі замандас бейнесін жасады. 

				«Үркер» романы 1981 жылы шығып, 1991 жылы «Плеяды – созвездие надежды» деген атпен орыс тілінде басылды. Төрт бөлімнен тұратын тарихи романда Қазақстанның Ресейге қосылуы бейнеленген. Ал «Елең-алаң» – «Үркердің» заңды жалғасы. Бұл екі романды бөліп-жаруға болмайды. Ондағы кейіпкерлер де, оқиға да ортақ. Романның негізгі бас кейіпкері – Әбілқайыр хан. Жазушы Әбілқайырды қол бастаған батыр, ел басқарған билеуші, халыққа, оның мүддесіне жақын жан ретінде көрсетуге тырысқан. 

					1. Жазушының шығармаларында қандай мәселелер көтерілген?

					2. Жазушы шығармаларындағы ұлттық құндылықтарға талдау жасаңдар.

					3. Аңыз-әңгімелердің жазушы шығармашылығындағы рөлі қандай?

					4. Берілген үлгі бойынша Ә.Кекілбаев шығармаларының аттарын жанр бойынша жазып шығыңдар.

				«Аңыздың ақыры» романы

				Бірінші бөлім

				Қызыл алма

					«Аңыздың ақыры» алғаш рет «Махаббат мұнарасы» деген атпен жарияланды (1971) . Төрт бөлімнен тұратын романның негізгі кейіпкерлері – бар-жоғы үшеу-ақ. Олар – әмірші, кіші ханым, шебер. Бұл үшеуінен басқа да ұлы ханым, күтуші әйел, бас ұста, Ахмет саудагер секілді жанама кейіпкерлер бар. 

					Төрт жылға созылған жорықтан қайтып келе жатқан әмірші осы ұзақ жолда өз өмірін еске түсіріп талдау жасайды. Осыдан неше жыл ғана бұрын әйел-баласын жетектеп осы жерлерде қашып жүріпті. Талай қиыншылықты басынан өткізіп, ұрыс даласында ерлікпен көзге түскен. Оның ұлдары да қол бастап, 

							Ә.Кекілбаев шығармалары

							«Шеткері үй», ...

						

					

					
						
							...

						

					

					
						
							[image: ]
						

						
							[image: ]
						

						
							[image: ]
						

						
							
								...

							

						

						
							
								...

							

						

						
							
								...

							

						

						
							[image: ]
						

						
							[image: ]
						

						
							[image: ]
						

					

					
						[image: ]
					

					
						[image: ]
					

				

				
					[image: ]
				

				
					
						
							...Бұл кітап – ойшылдықтың жоғарғы сатысынан қарағанда да аңыз-әңгімелер мен бүгінгі күннің, өткен мен бүгінгі күндер тәжірибесінің қорытпасы. Осы компоненттердің барлығы қосыла келе, біздің пікірімізше, бұл шығармалардың мазмұнын ғана байытып қоймай, оның көркемдік қасиетін де арттыра түскен.

							Шыңғыс Айтматов

				өзіне көмекші болуға жарап қалған. Жазушы әміршінің соғыс тактикасын терең меңгерген қолбасшы екенін суреттейді.

					Шығарма әмірші анасының айтуымен кіші ханымға біржолата көшіп алу-ынан басталады. Кіші ханым, әмірші бейнесін ашуда жазушы монолог, автор-лық баяндау, авторлық ұстаным сынды тәсілдерді пайдаланған. 

					Әміршінің бақ та, дәулет те тек менде болса, мендегі бар асылға ел таңдана қараса деген өзімшілдігін, көрсеқызарлығын, дүниеқоңыздығын көреміз.

					Әміршінің осындай осал жерін дөп басқан кіші ханым өзіне жіберген бар байлығын алыстан шаршап келгенде ұзақтан қол бұлғап, еріксіз қарататын мұнара салуға пайдаланбақ болады. Салынған сол мұнара арқылы автор кіші ханымның әміршіге емес, шебердің кіші ханымға деген сезімін бейнелейді.

					Қырағы көз әмірші жақындаған сайын күлім қағып биіктей берген мұна-раларға сұстана қарайды. Үңілген сайын өз ойынан өзі түңіле бастайды. Сонда бұл кімнің сезімі? Кіші ханымның ба, әлде шебердің бе? Әрине, бұл – шебердің кіші ханымға деген сезімі, мөлдір махаббаты еді. Осыны түсінген әмірші ой құшағында жүргенде, ұлы ханым құрт түскен қызыл алма беріп жібереді. Әмірші қатты ойға батады. 

					...Осыдан он жыл бұрын күнгей еліне жорыққа аттанарда диуанда пікір екі жарылды. Бұның үлкен ұлы: «Ол елдің мол алтынына ие болсақ, күллі әлемді біз билейміз», – деп құлшынса, әмірлері: «Қара шыбындай қаптаған көп халықты бағындырып ап, билеп-төстер болсақ, көп ұзамай олар өзімізді жұтып қояды. Ұрпақ-тарымыз ана тілін де ұмытып қалады», – деп тартыншақтаған-ды.

				Сонда ол Құран аштырып еді: «Пайғамбар, заң білмес, жөн білмес бұзақыларға қарсы соғыс аш», – деген сүренің үстінен шықты.

				Күнгей елінің алтыны кейбір әмірлерінің қисайған ауыздарын қайта түзеткен-ді. Қара шыбындай қаптаған елді де жеңуге болатынына сол жорықта көздері жетіп қайтқан-ды. Ал машырықтың алтыны күнгейдің алтынынан көп болмаса, аз емес. Оны тиыннан тиын балалататын мұның елі жақсы біледі.

				Ендеше, дәл қазір жаңа жорыққа қарсы шығардай кім табыла қояды. Кім?

				Ол мынау тығырыққа кеп тіреліп қалды. Тұма бұлақ сылдыр-сылдыр ағып жатыр. Қашан келсең де мынау тылсым кеңістің әлдебір жерінен жапырақ қозғар леп тауып тұратын биік ағаштар басындағы судыр-судыр да сол қалпы. Бәрі де бұған «ойлан, ойлан» дейтіндей.

				Бой сергітем деп келгеніңде қайдағы-қайдағының бәрін есіне түсіретін осы бір қалтарыс оңашаға, ондағы өсекшінің аузындай ылғи сыпсыңдап тұратын осы бір жапырақ сыбдыры мен су сылдырына ыза боп кеткендей орнынан тұрып, жалғызаяқ соқпаққа түсті. Сумаң соқпақ енді оны қайтадан сарайға бастады.

				Манағы маужырап тұрған тып-тыныш дүниені әлдебір түлен түрт-кендей. Маңайының бәрі ың-жың дыбыс. Жұдырықтай ақ тамақ торғай-лар қыт-қыттап ағаштан-ағашқа қонады. О да бұған бірдеңе айтайын деп оқталғандай, тамағының асты бүлк-бүлк етеді.

				Таң атқалы бұны ағаш арасынан аңдып жүргендей, кенет жол қап-талынан киік қашты. Бұдан үркіп қашып бара жатпағандай, таңын жарқылдатып мазақтап бара жатқандай.

				Сумаң соқпақ өрік ағашының астынан өтті. Уақытылы жиылып алын-баған жеміс өз-өзінен үзіліп түсіп, жерде шашылып жатыр. Көбі иістеніп бұзылып кетіпті. Қанаттары күнге шағылысып жарқ-жұрқ еткен бар-мақтай-бармақтай көкшыбындар шашылып жатқан өріктің бірінен соң біріне қонып, кекең-кекең етеді.

				Шіріген жемістен жексұрын нәрсе бар ма? Кеше ғана аппақ боп үлпілдеп тұрған гүл-ау бұл. Одан түйнек салды. Көк жапырақты жөргек қып, мынау жатаған ағаштар жан-тәнін салып әлдилеген кішкене түй-нек жер қойнауынан нәр еміп, аспан төсінен нұр еміп өсе берді. Сары алтындай құлпырып, көзге түскенше асықты. Болды-толды... Болғаны-толғаны осы, сирақтары салтақ-салтақ мына бір малғұндарға жем болды. Миуаның қадірі, шіркін, көзіңе от боп басылып биікте тұрғанда ғой... Биіктен бір құлаған соң мынау өріктердей аяқастыланып қор боласың... Жұрт аямақ түгілі, тыжырынып жиіркенеді... Кешегі бал шырынға толып балбыраған тәтті мәуе екеніңді не қылсын.

				Бұтаққа біткен жеміске бұлай өз бәсін өзі түсіріп, биіктен құламасқа Құдай Тағала ақыл бермеген... Ал тырмыса-тырмыса биікке шыққан адамның өзі құлағаны – өлгені... Оны өзгенің сұқты көзі одан гөрі де жоғарырақ өрмелете түспекші.

				Сумаң соқпақ сарайды шыр айнала қоршаған тоған судың үстінен көпірге кеп тірелді.

				Ол табан астында бойын жиып, манадан бері ой манауратып бара жатқан ала көзін қайтадан суытып алды.

				Сол сұп-сұр күйінде сарайға кірді. Сол сұп-сұр күйінде өз бөлмесіне өтті.

				Қызметші тағам ап кіргенде де ол кең залдың қақ ортасындағы шытыра хауыздың жанындағы жолбарыс терісін жапқан жатаған тақтада сол сұп-сұр қалпы отырған-ды.

				Қызметші әйел ернін жымқыра тістеп, бұның дәл алдына кеп тоқтады. Қолындағы табақшасын дөңгелек дастарқанның үстіне әкеп қойды. Ернін қанша тістегенмен, ұялғанын білдіріп бетіне шап-шыған бір тамшы қан жоқ. Опаны аямай жаққан ат жақты сопақша жүзі ақ шағылтақтанып тұр. Сүрмелі көздің сояу кірпіктері қыдығы кеткен бетте 

				өз-өзінен менмұндалап тұратын қақсақалдыққа тән қайсарлықты астына бүгіп, өп-өтірік көлгірген болады.

				Бұрын қызметшілеріне назарын тіктемеуші еді, бұ жолы тінте қарады. Тайсала қоятын қызметші әйел көрінбейді.

				Сонда қалай, мына әйел манағы құрт шыққан алманы әліге дейін көрмеген, білмеген болғаны ма? Көрсе, бұдан нағып қысылмайды?

				Қызметші әйел беті бүлк етер емес, дастарқанды реттеп болды да, басын иіп... тағзым еткен күйі... есікке жылысты.

				Есік жабылған соң барып, дастарқанға қарады. Көзі қақ алдында жатқан манағы нарт қызыл алмаға түсті. Бұл жолы пышақпен кесілген сызығы ақсиып айқын көрінеді. Өзін өзге тағамдардан бөлектеп оқшау қойыпты.

				Әлгі әйел бәрін біледі екен!

				Жастығының қасында тұрған қоңырауға қолының қалай тиіп кеткенін білмей де қалды.

				Есіктен басын иіп тағзым етіп, қызметші әйел қайта көрінді.

				Бұл өне бойын зіркілдетіп алып бара жатқан ашуды жасыруға бар күшін салып бақты. Қапелімде босағада мүләйімсіп тұрған әйелге не дерін де білмей қалды.

				– Мына алманы осындағы бақтан үздіңдер ме?

				– Жоқ, тақсыр ием, сізге әдейі ұлы ханша жіберіпті.

				– Бара бер!

				Қызметші әйел жалт бұрыла бергенде, жымқыра тістелген езуінен жымиған күлкі қылаң берді...

					1.	Монолог, авторлық баяндау, авторлық ұстанымдарға мысалдар жинаңдар. 

					2.	Сәулет өнері туралы не білеміз? Шығарманы өмірмен ұштастырыңдар.

					3.	Шебердің махаббатын қалай түсіндіруге болады?

					4.	Әміршіге бәйбішенің шіріген қызыл алма беріп жіберуін қалай түсіндіресіңдер?

				Екінші бөлім

				Мұнара

					Сәулет өнері – техниканың, ғылымның және өнердің тоғысқан жері. Адамзат баласы көне заманнан бастап құрылыспен айналысқан.

					«Мұнара» деп аталатын екінші бөлімде автор Жаппар өміріне шегініс жасайды. Ортөбелік құмырашы ұлын ертіп Ахмет саудагердің үйіне келіп, мешіт салып жатқандардың қатарына қосылады. Жаппардың көз алдында әкесі көк-жөтелден өледі де, баласына «шаһардан кетпе» деп аманат айтып кетеді.

							Сөз қоржын

							Диуан – ертеде ақсүйектердің, лауазымды адамдардың бас қосатын кеңесі.

							Машырық – Күншығыс жақ, Шығыс елдерінің жалпы атауы.

							Миуа – жеміс-жидек, мәуе.

							Шытыра – бұл жерде: қолөнердегі өрнектердің бір түрі.

					Бәрі де мұның сол жөткірініп қалғанынан болды. Әйтпесе айналасын алыстан шолып келе жатқан қалың нөкер мұның қасына тоқтамайтын еді. Не шайтан түрткенін өзі де білмейді, аяқастынан тамағының жыбырлап қоя бергені.

				Қайдағы аяқастынан болсын... «Әмірші бүгін намазға келеді» деген хабарды естігенде-ақ, бұның екі тізесі дірілдеп ала жөнелген-ді. Қорыққан баладай бірден сыр алдырып алғанына қысылып, қасындағыларға қарап еді, біразы қобалжып тұрса керек, әдетте, түнеріңкі жүретін қабақтары жұмсарып, өңдеріне күлкі де емес, қорқыныш та емес, бір бейжай сезімнің табы қонақтапты. Іштеріндегі мосқалдары ғана сыр берген жоқ. «Келсе, келгені жақсы» дегендей, мұрттарын ширатып қояды, көздерінде бір қуақы ұшқын ояныпты. Мұндайда қуану керек екенін, қорқу керек екенін анық білмейтін жастау жағы жүздері қуқыл тартып, абыржыған қалып танытты. Бұрын анадайдағы медіресе үйіне әр таң сайын сары ала күйме кеп кіргенде, ол осылай абдырап сала беретін-ді. Ондайда сонау етектен төбеге дейінгі шым-шытырық, ағаш тордың ішіндегі жүздеген адам бәрі бірден сайрап қоя берген тордағы құстардай: «Әне, өзі келді», – деп күбір ете қалатын-ды.

				Жүздеген кісінің аузынан бір сәтте бірдей шыққан үш сөз таңғы ауаны тесіп өтіп, күймеден түсіп жатқан ұлы әміршінің құлағына жетіп барғандай көрінетін оған. Күні бойы медіресе жақтан көз алмайтын. «Әнекей, өзі қарап отыр...» Сонау көк домалақ күмбездің төбесінде жыбырлап жүрген кішкене ноқаттардың аузынан шыққан осы сөз мұнараның ұшар басында тұрған мұның құлағына ап-анық естіледі. Әлдекім әмірші туралы бірдеңе айта қалса, тура көк желкесінен кеп жебе қадала кеткендей, тұла бойы дүр түршігіп, қара шашақты найзаларын көкке шаншып, сақшылар қоршап тұрған медіресе жаққа жалт қарайтын. Бірақ самсап тұрған қарулы сақшылардың ешқайсысы елең етпегенін көріп, жүрегі орнына түсетін. Бірақ қашан күн еңкейіп, сары ала күйме қара ат мінген қалың нөкерді соңынан ертіп сарайға қайтқанша, медіресе жаққа елегізіп қайта-қайта қараумен болатын.

				Рамазан айының төрті күні дәл осы арада әмірші мешіттің іргета-сының қалай қаланып жатқанын өз көзімен көріп тұрды. Бірақ бұның анадайда көп нөкердің ішінде тұрған әміршіге бұры-лып қарап алуға жігері жетпеді. Екі кісі алма-кезек алып беріп тұрған қыш кірпішті тұқшыңдап қалай берді. Олардың қиюының қалай келіп жатқанына да жөнді зер салған жоқ...

				Содан бері төрт ай өтті. Бес жүз кісі тауда тас шығарып жатты. Екі жүз кісі оны сол арадан жыл-тыратып өңдеді. Арба жеккен тоқсан бес піл тасып тұрды... Төрт ай бойы таңертең күн көтеріле сары 

				күйме медіресе ауласына келіп кіреді де, күн бата ат мінген қалың нөкердің ортасында сарай жаққа қайтып бара жатады. Төрт ай бойы естігені: «Әне, анда өзі қарап отыр!»

				Мешіттің біткеніне үш күн болды. Ішінде әрқайсысының биіктігі жеті құлаштан асатын тастан қашалған төрт жүз сексен баған бар. Әміршінің денсаулығына дұға оқып, жорықтарына бата беретін бұл мешітте бәрі алтын, бәрі мәрмәр.

				Мешіттің көк күмбезі тіпті сонау зеңгір аспанның өзіне көгілдір сәуле шашқандай, әншейінде шыжыған шілдедегі аптап ыстықтан отқа ұсталғандай, өңі тайып, ақ айранданып тұратын ол бүгін қайтадан ніл жүгіріп, мөлдірей қалыпты.

				Үш күннен бері жұма намазды күтіп тұрған муәзіннен бүгін ғана байтақ шаһарды түгел жаңғырықтырып азаншының айқайы шыққан-ды. Жұма намазды осында кеп оқыған хан мешіттен шыққан соң, оның сырт ажарын қызықтады. Мешітті шыр айналдыра төрт мұнара салын-ған-ды, соларды барып көрді. Бір мұнараның түбінде о да тұрған-ды.

				Әмірші өзіне жақындаған сайын құты қашты. Ту сыртындағы көк сида мұнара қақ төбесінен шаншыла құлап келе жатқандай, басын көтермейді. Тамағы құрғап, кеуіп қалды, дем жетпей, тынысы тарылып барады. Дымы ішінде боп, тыныш тұруға тырысқан ол бәріне де шыдап бақпақшы болды. Бірақ көмейі әлденеге қыж-қыж жыбырлап, тамағы қышып қоя берді. «Қап, қайдағы пәле қайдан тап болды», – деп ойлауы-ақ мұң екен, алқымға толып, қылғындырып тұрған пәлекет 

				босанатын жер іздеп, абайсыз жөткірініп қалды... Ол аз дегендей, тағы жөткірінді... Екі беті ду қызарып кетті.

				Сол-ақ екен, мұның деңгейіне жетіп қалған сары ала нөкер кілт тоқтады. Тамағын буып тұрған жөтел де жым болды. Бұның жасаурап кеткен көзі қақ ортадағы аласа адамның басын әнтек шалқайтып мұна-раға қарағанын шалып қалды. Әміршінің сол екенін іші бірден сезді. Бірақ тіктеп қарауға батылы жетпей, көзін төмен салып тұра берді.

				– Бұны салған қай шебер? – деп сұрады болмашы естілетін бәсең дауыс. 

				– Ортөбелік шебер, – деді бас ұстаның орнықты қоңыр дауысы.

				Сары ала нөкердің ылдырмақ-шылдырмағы біраз ұзаңқыраған соң, бұ да назарын тіктеп еді, хан нөкеріндегілердің көзі арттарына бұры-лып, мұнараға емес, мұның өзіне қарап бара жатыр екен.

				Ертеңіне таңертең маңдайына асыл тастардан шытыра салған абажа қақпаның алдына кеп тоқтаған алпыс еркектің ішінде ортөбелік шебер Жаппар да тұрды.

				Хош иіс аңқып қоя берді. Әлдебір тұстан лып етіп самсап тұрған айбалталы сақшылар көрінді.

				Самал леп көтерілгендей. Ол бақ ішіндегі сансыз хауыздарда шапшып жатқан салқын судың лебі-ді. Жолға төселген қызыл қиыршық та жаңа ғана жаңбыр жауып өткендей су-су.

				Екі бетте ағаш сайын жеке-жеке қонақтаған әр алуан тотылардың күнге шағылысып қырық құлпырған жалтырақ қанаттарында да меруерт төгіп қойғандай мөлдір тамшылар жылтырайды...

				Соның бәріне анадайдағы ағаш арасынан қызықтай қарап тұрған орғылт еліктер жол бойында саудырап көп адам көрінгенде, бет-бет-теріне бытырап қаша жөнелді.

				Олар әуелі бақ ішінде үлкен тұт ағашының түбіндегі парсының масаты кілемі төселген көлеңке бастырманың астында монтиып-мон-тиып отырған үш кішкене баланың алдарына барып, тізелерін бүгіп, тағзым етті. Үш бала орындарынан тұрып, ту түпте, сарайдың алдын-дағы саяжайда зер төгіп тіккен шаршы бөстекте қос құсжастықты шынтақтап, қарсы алдындағы ішінде қан күрең қызыл алмалар жүзіп жүрген, жан-жағын тарғыл мәрмәрмен көмкерген хауыздан көкке шапшып шығып, орта жолда қайтадан омырыла құлап түсіп жатқан ақтүтек суға қарап, үн-түнсіз ойға шомып отырған ханға бастады. Таққа жиырма адымдай жер қалғанда олар кілт кідіріп, жер тізерлеп, қол қусырып, қайта-қайта иіліп тағзым етті.

				Үстіне мол пішілген өрнексіз желең шапан жамыла салған хан шұбатылған мол жеңінен қолын зорға қылтитып, анадай жерде бір қапталда қырын орналасқан жеті уәзіріне әлдене деп белгі берді.

				Төр жақтарында отырған бас уәзір екі қолын көкірегіне апарып, тағзым етіп, орнынан тұрды да, ту сырттарындағы көлеңке бастырманың тасасына қарай кетіп қалды.

				Көп ұзамай қайта көрінді. Соңында – қолына жерге шұбатылған жібек сүлгінің үстіне салып кішкене табақша көтерген бір топ жігіт.

				Бас уәзір жер тізерлеп отырғандардың алдарына келіп әлдене айтты. Оны соңғы қатарда жан-жағына алақтай қарап отырған мойыл көз қара жігіт Жаппар естіген де жоқ, түсінген де жоқ.

				Қолдарына табақша көтерген жігіттер бұлардың әрқайсысының қасына бір-бірден кеп тұра қалды да, бастарына алтын-күмісі аралас біруыс теңгені саудыратып төге салды. Сосын иіліп, алақандарындағы табақшадан аузын жібек шашақпен буған жұдырықтай кішкене қал-таны ұсынды.

				Жер тізерлеп отырғандар бастарын жерге жеткенше үсті-үстіне иіп тағзым етті.

				Хан олардың тағзымын қабыл алғанын білдіріп, иек қаққандай болып еді, басындағы қардай аппақ шошақ бөркінің маңдайындағы бармақтай оқшау лағыл біртүрлі аса суық ұшқын шашып, оқыс жалт ете қалды.

				Бас уәзір ым қақты. Жер тізерлеп отырған, хан алыс жорықта жүр-генде елде елеулі еңбектері сіңген бір топ еркек орындарынан көте-рілді. Олар төменірек шегініп, жолдың бір қапталындағы айлапат тұт ағашының көлеңкесіне барып тұрды.

				Хан енді шетелдерден келген елшілерді қабылдайтын болды. Олар да әуелі үш балаға, ханның үш сүйікті немересіне кеп тағзым етті. Сосын үш бала елшілердің қолындағы шиыршықтаулы қағазды алып, ханға беттеді. Оған үш адымдай қалғанда үш рет тізелерін бүгіп тағзым етті де, қолдарындағы қатырма қағазды ұсынды. Сосын тағы да үш рет тағзым етіп, орындарына оралды.

				Әр елшіні екі қарынан екі сарай төресі қолтықтап ханға қарай алып жүрді. Олардың соңынан елшілер әкелген сыйлықтарды көтеріп келе жатқан сарай қызметшілерінің ұзын-шұбақ тізбегі көрінді.

				Елшілер ханға он шақты адым қалғанда оң тізелерін бүгіп, қол қусырып, бастарын иіп тағзым етті. Оларды қолтықтап келген төрелер сол арада тұрып қалды да, қапталда отырған уәзірлер орындарынан тұрып, шетелдік меймандарды қолтықтарынан демеп, ханға беттеді, төрт-бес аттаған соң, тағы да кідіріп тағзым етті.

				Хан жақынырақ келіңдер дегендей ишарат білдірді.

				Елшілер енді екі-үш аттады да, бастарын иіп, қол қусырған күйлері, салмақтарын екі өкшелеріне салып, жер тізерлеп отыра-отыра кетті.

				Сосын олар хан қойған сұрақтарға жауап берді. Ол әңгіменің мән-жайын алысырақта, тұт ағашының түбінде тұрған бір топ адам естіген жоқ. Көбі хан бағына алғаш рет аттап отырған-ды. Көз алдарында болып жатқан мынау қызылды-жасыл қимыл-қыбырдың бірін де қалт жібермей, қадағалай қарап тұр.

				Елшілер жолдың екінші бетіне, уәзірлер отырған сәкіге қарама-қарсы қойылған биік сәкіге барып жайғасты...

			

		

	
		
			
				88

			

		

		
			[image: ]
		

		
			
					1. Шебердің еңбегіне хан қандай құрмет көрсетті?

					2. Хан сарайындағы кісі қабылдау салтындағы ерекшеліктерді баяндаңдар.

					3. Мешіт салдыру қазақ жерінде қай кезден бастап пайда болды? Тарихқа шолу жасаңдар.

				Үшінші бөлім

				Махаббат

					«Махаббат» деп аталатын үшінші бөлім – романның шарықтау шегі. Әмірші келгенде мұнара бітіп тұрсын деп шеберге өзіне ұқсаған бір нөкер қызын жіберіп, өз арын сақтап қалғанмен, кіші ханым жазадан құтыла алмайды. Соңғы үш айда әміршінің өзіне бір кірмеуі – кіші ханым үшін қатал үкімге айналады. Оның ішқұса боп, азып-тозуы да сондықтан. Оның бар айыбы – мұнара сал-дырғаны. Сол мұнарада пәк сезім, адал махаббаттың менмұндалап тұрғаны үшін кіші ханым да, шебер де өз жазасын алады. Шебердің екі көзі ойылып, тілі кесілді. Істің басы-қасында жүрген бас шебер де бұл жазадан аман қалмады. «Барар жерің бәрібір жердің асты» деген жазумен өзі салған зындан оның өз басына сор болды. Ол өзі қазған көрге тірідей тасталады. Әмірші «Басқа шаһарда мұндай мұнара салынбасын» деп шешеді. 

					Шебер, әрине, бұның көкейіндегі жорықта жүрген ұлыәмір-шіге деген өзінің қаяусыз махаббатын, тұңғиық сағынышын бейнелейтін мұнара тұрғызғысы келген ойын дәл түсінген. Алыс-тан аяныш шақыратындай қып мұнараны мұңға бөктіріп қойғаны да соның айғағы. Сонау жер түбінен қарағанда ол, бәлкім, «асыға көр, тезірек жете көр» деп жалынып-жалбарынып тұрғандай көрінетін шығар. Ал бірақ жақындаған сайын шалқақтай түсетіні несі? Шебер бұнысымен хан иенің ашуына тиіп алмас па екен? Қаншама сағынып келген күнде де, өзіне арнап салдырған мұнараның әлгіндей шекелей қараған астамшылығы хан иеге ұнай қояр ма? Оның үстіне, ол сарайдың ішінен қарағанда ол неге осынша тұнжырап тұрады? Қайта мұнан қарағанда көк мұнара сағынышын басып, жорықтан оралған әміршімен 

							Сөз қоржын

							Мосқал – егделеу, біраз жасқа келген, тәжірибелі, тісқаққан, жасы үлкендеу деген мағынада.

							Муәзін – мешіт мұнарасынан азан шақырушы.

							Тұт ағашы – 1) бұл жерде: жапырағын жібек құрты жейтін ағаш; 2) Қазақстан жерінде ұсақ жүзімге ұқсас жеміс беретін ағаш атауы да солай аталады. 

							Масаты – жұмсақ, түкті кілем.

							Мойыл – діңі мен бұталары қара сұр түсті, қабықты, жұпар иісті ақ гүлі бар, ағаштың қара жемісі. 

						

					

				

				
					
						
							Мені тарихи тақырыпқа итермелейтін – оқиға да, адам да емес, бағзы-дан бері шешімін тауып болмаған өзекті әлеуметтік проблема.

							Әбіш Кекілбаев

				аман-есен қауышқан ханшаның қуанышты көңі-ліндей жадырап тұруға тиісті емес пе?

				Көктастан тамшылатып жас ағызбағаннан бас-қаның бәрі қолынан келген шебер мұны неғып аң-ғармаған? Әрине, шебердің мұнысында бір сыр бар. Шебердің сол бір бұқпантай сырын бұдан бұрын көлденең көз, былайғы жұрт біліп қойса қайтпекші?

				Ханша күтуші кемпірге айтып, базардағы жұрт жаңа бітіп тұрған мұнара жайында не айтып жатыр екен, біліп келсінші деп астыртын адамдар жіберіп, тың тыңдатып еді; халық жорықтағы хан иенің алдынан мынадай мұнара салдыртқан ханшаның кемел ақылы мен салған шебердің асқан өнеріне таңдай-ларын қаққаннан басқа әлі ештеңе аңғара қоймапты.

				Ханша жансыздардың бұл хабарына көңілі біржола көншімегенмен де, қайдағы-жайдағыға мән беріп құр бекерге қуыстанғанына өз-өзінен ыңғайсызданып қалды.

				Көлденең көзден қысылатындай ештеңе жоқ. Шаһардағы жұрт мұна-радан ханшаның жорықтағы жарына деген кіршіксіз сезімін көреді. Әмірші әуелі жарының өзіне деген шексіз сағынышын аңғарса, мұнараға жақын келгенде ханша махаббатының жарық жалғанды қабағына қаратқан хан иеден басқа ешкімді көзге ілмейтін асқақтығына көзі жетеді.

				Жап-жас шебер бұның көңілін айтпай біліп, айнытпай бейнелеген; ұлы әмірші бұл салдырған мұнарадан еш мін таба алмайды. Тек тезірек келсе екен сол күн! Ол күні пейіштің ақ құсындай боп хан иенің асқар ала көңілінің ең шырқау биігіне аспандап бір шығар еді. Күндесі де қызғаныштан басқа айтар ештеңе таба алмай дымы құрыр еді. Ол неменің хан иемен бірге пәлен жыл жол жүрдім, пәлен жер көрдім, пәлен піл, пәлен түйеге қазына артып, ырғап-жырғап келемін деп аспандаған көңілі қарсы алдынан мынадай өңі түгілі, түсінде көрмеген көрікті мұнара көк тіреп шыға келгенде, аяқастынан қанаты қырқылып, жер болып қалар еді. Хан ие де қаншама бәйбіше деп дабырайтып, бас-тас санап, басын асырып жүрген ұлы ханшаның қанша жыл отасқанда, қанша жорықтан жеңіспен оралғанда онсыз да асқақ көңілін астана-сына кіре бергенде дәл мынадай қып одан бетер аспандатып тастайтындай ақыл таба алмағаны сол арада бірден есіне түсер еді, оның қанша асыл текті болғанмен, алтын санап, асыл жиғаннан басқа ештеңені білмейтін дүниеқоңыз, жәй әншейін әйел екеніне біржолата көзі жетер еді.

				Кісінің ішіндегісін айтқызбай біліп отыратын хан ие бұның адал махаббаты, ақ пейілімен қоса, жас та болса бас болуға жарап қалған кемел ақылына да риза болар еді. Бұ да «алдыңнан көрдің бе, қандай сый әзірлеп қойдым» деп кергімей-ақ, баяғы сол бір үлбіреген балапан қалпы қарсы алар еді...

				Сол күн тезірек келсе екен тек, мынау аңылжыған үлкен сарайдың бұрыш-бұрышы бұның шат-шадымен қуанышының ағыл-тегіл ақ толқынына толар еді.

				Сол арманына қолын мына көкшіл мұнара жеткізгелі тұр. Ханша арманындай әсем мұнараны салып жатқан шебердің әр саусағын сүюге әзір. Тек мұнараны тезірек бітірсе екен. Тек анау көзге сүйелдей қадалып тұрған кетікті тезірек бітесе екен. Шебер мұнараның ұшар басына барып, мұнша неге телміріп тұрып алды? Айтпақшы, Әмірші көк мұнараға сарайдан көз салғанда оның мынадай біртүрлі жазғыра қараған тұнжыраңқы кейпінен тіксінбес пе екен? Мүмкін, мұның басы жетпей жүрген жұмбаққа ол түсінер. Әрине, солай... Әлемнің төрт бұрышын тізесінің астына басқан билеушінің бұл дүниеде түсінбейтіні болады дейсің бе? Сонда оның өзі жоқта ханшаның терезесіне дәл мынадай боп жәудірей төніп тұрған сиқыр мұнараның сырын неге жоруы мүмкін? Әрине, анау тас мұнараға жан бітіруге аз-ақ қалған асқан шебердің өз аузынан айтса, тілі кесілетіндей бір тым құпия тылсым сырын өнерімен тұспалдап білдіргеніне жориды. Иә, оның анау күнгі мөлдіреген монтаны жанарындағы именшек наз махаббат екен ғой. Дәл солай. Оны хан иенің қырағы көзі түгілі, енді, міне, пәлен күннен бері бас қатырып жүрген бұның өзі де түсініп отыр...

					1.	Кіші ханым күтуші кемпірді базарға не үшін жіберді?

					2.	Салынып жатқан мұнарада қандай сыр жасырынған?

					3.	Мұнараны салғызудағы Кіші ханымның мақсаты мен мұнараны салудағы шебердің мақсатын не байланыстырады?

					4.	Шебердің мұнарадан кішкене кетік қалдырып қойғанын қалай түсіндіре-сіңдер?

				Төртінші бөлім

				Аңыздың ақыры

							Сөз қоржын

							Астамшылық – артық кетушілік. Бұл жерде: ауыспалы мағынада күмбездің асқақтап тұруы бейнеленген.

							Астыртын – жасырын, құпия, жанға білдірмей.

							Кемел – ақылды, дана, данышпан, ақылдың кені, ақылы асқан.

							Аңылжыған – қаңырап бос қалу, құлазу.

						

					

				

				
					
						
							Адам психологиясының иірімдерін көрсету, талдау молдығы жағынан бұл роман әдебиетімізде тың ажар қосарлық туынды. Сонымен қатар «Аңыздың ақыры» өзінің бітімі жағынан философиялық романдардың да реңін танытады.

							Рахманқұл Бердібаев

					«Аңыздың ақыры» деп аталатын төртінші бөлімде әмірші бойындағы арпа-лысқа, жанын жегідей жеген күйзеліске кезігеміз. Автор мұнда да негізгі әдіс ретінде әміршінің түсін пайдаланған. Бұл – санадағы ойдың көрінісі. Түсіне Мекке-Мәдинә кіріп, жан даусымен: «Хақ Тағала қай қызметіңе де әзірмін», – деп айқай салып оянады. «Тек жұртқа жасаған мейіріміңді маған да қия гөр», – деп екі етек боп жалбарынып келеді. Бірақ тірсегінен қағып өтіп, шыр көбелек үйіріліп, шыр айнала қашып жүрген Қағбаның қасиетті тарғыл тасы бұған бәрібір жеткізер емес. Түспен кейіпкер психологиясындағы дағдарысты бейнелейді.

					Ол түсін жорытайын деп піріне барса: «Кие үркіткен, аруақ ренжіткен жерің бар шығар, балам, ойлан», – дейді. Пірінің осы сөзі әміршінің есіне шебердің киесін үркітіп, оның құмырашы әкесінің аруағын ренжіткенін растайды. Алайда сабыр таппаған әмірші тағы да жорыққа аттанады. Оның жауабын тағы да жорықтан іздемек.

					Жорыққа аттанып бара жатқанда алдынан тіл мен көзден айырылып, боп-боз қу сүйегі қалған құмырашы кездеседі. Ол – баяғы ортөбелік өндірдей жігіт. Оның адам баласын арбап алатын нұрлы көзінің орнында екі шүңірек қана қалған. Жаппарды қанша қорладым десе де, оның жаны, ары әміршіден жоғары. Әміршіні көрген халық қоғадай иіліп жатқанда, оның тіп-тік отыруы, салған күмбезінің күн өткен сайын жарқырай түсуі – осыған дәлел. 

					Дария артта қалды. Әлгінде анталай қарап тұрған қара тобыр да алыстай берді. Құба шөл, құла түз басталды. Шөлдің қақаған қапырық ыстығы қайтадан қайратына мінді. Қарақұрым қалың қол толарсақтан құм кешіп жүріп келеді. Шақырайған талма түс салт аттылардың құрдым көлеңкесін де жалмап жұтып қойыпты; енді өздерін біржолата жоқ қып жібергісі келгендей өртеніп тұр.

				Өкпек аптап бірте-бірте күшейе берді. Қайнаған ыстық бұл отырған күймеге де баса-көктей кіріп кепті. Барған сайын тынысы тарылып барады. Қабынған өкпесіне бір-жұтым ауа іздегендей пердені ысырып, сыртқа көз салады. Сол баяғы құба шөл. Құла шағылдар шақырайған күн көзіне қарсы шығар қайрат таба алмай, қорғасын боп балқып жатқандай. Аттың бәрі малтығып келеді. Шөлден қашқақтаған бір кішкене түз құсы шарықтап ұшып та кетпей, жер бетіне түсіп жорғаламай да, ұшып-қонып, күйменің құрдым көлеңкесіне тығылып, секектеп еріп келеді.

				Әмірші дүниеде осы бір шынашақтай құстан басқа ештеңе қал-мағандай, шегір көзін соған қадап апты. Бармақтай құстың мына жанталасы қандай мағыналы. Тамағы бүлк-бүлк етеді. Жер апшысын қуырып бара жатқан қызыл жалын аптаптан жанын қоярға жер таппай шыр-шыр етеді. Бәлкім, мына тірлікте одан басқа ешқандай мағына да жоқ шығар. Одан асқан әрекеттің бәрі мәнсіздене түсетін болар. Әрекет неғұрлым алапаттана түскен сайын бар мән, бар қасиетінен адалана түссе керек. Мынау алапат аптаптың арғы атасы – жібекше желпитін 

							Тірек сөздер

				майса самал емес пе еді? Әуелде дүниені шаң-тозаңнан арылтсам деп ескен ұялшақ леп өз құдіретіне еліге-еліге, еліре-еліре жер бетіндегіні түгел күйдіріп-күйрететін мүңкір-нәңкірге, демінен ажал шашыраған қызыл аптапқа айналмады ма... Әне, бейшара құстың табанын шоқ боп қарып, қанатын жалын боп шарпып, көрер көзге құртып жіберер түрі бар. Әмірші тажал тасқынына қылар қайраны болмай, жан ұшыра секектеген кішкене мақұлықтың ақтық азабын көргісі келмегендей, көзін тарс жұмып алды.

				Дүниені құйқадай қуырып бара жатқан от леп оның да тұла бойын қари бастады. Мынау құтхана шатырын өңшең жендет басып алғандай, ол тырп етерге дәрмені болмай, сұлқ отыр. Тозақ отына шыж-ғырылғандай өн бойын өрт жайлап барады. Жан-жағынан жүздеген мүңкір-нәңкір жаныңды бер деп жаланып тұрғандай. Бәсе, манағы ойда жоқта қолынан сусып түсіп кеткен сақинасы оның осы сапардан тірі қайтпасына көрінген екен ғой. Ұзақ жолға аттанарда алдынан суқаны сүймейтін кісінің қарсы жолыққаны да жақсы нышан болмаса керек-ті.

				Әміршінің көз алдынан соқыр жігіт кетпей қойды. Ол есек арбасын дария жағасына тастап, өзі мұның күймесіне көшіп кеп, қарсы алдына қасқиып отырып алғандай. Нұр жайнаған жаутаң жанардан айырылған соң, жүзіндегі баяғы мейірім жым-жылас жоғалып кетіпті. Әдемі жас жігітке лайық ізет-ибадан да еш жұрнақ қалмапты. Үңірейген-үңірейген екі көздің түбіне тажал тығылып тұрғандай. Өндіршегі сорайып, танауы қусырылып, екі беті күлдей боп-боз боп кетіпті, өңінен кісі шошығандай. Міне, ол бұған қарай қозғалғандай болды, бірте-бірте жақындап келеді. Сүйекпен сүйек боп қалған сұп-сұр беті бүлк етпейді. Ол мұның соңындағы қарақұрым қолдан да сескенбейтіндей. Шаршы әлемдегі әрбір тірі пенденің құлағына көк найзаның сүңгісіндей суық естілетін айбарлы Алмас хан атағынан да тайсалатын түрі көрінбейді. Күс-күс қос шеңгелі кеңірдегіне тақап қалыпты. Бұл шегіншектеп шалқая берді. Оны бір жұтпа батпақ астынан обып барады. Ол ең бол-маса жантәсілім алдында тұяқ серпетіндей дәрмен таба алмай тыр-банып жатыр...

				Әлдебір уақыттарда барып көзін ашып алды. Шілде күні шыжғыра күйдірген шатырдың іші ысып кетіпті. Құс мамық төсекке үйелеп қалған екен, ыстық мамық өне бойын жандырып барады. Бұл жан дәрмен басын көтеріп, есік жаққа қарап еді, ешкім жоқ. Әлгі тықыр бас соқыр әлдеқайда ғайып бопты. Ол шыжыған шілде мен пәлен күннен бергі бебеулеткен тымырсық ойлардан қайнап-қайнап, балдыр батпаққа айналған дәрменсіз мидан санасы тұмандана бастағанын, әлгінде ғана қарсы алдында жаланып отырған манағы өткел басында қалған соқыр да, мұның жанын алуға келген мүңкір-нәңкір де емес, жәй әншейін қорыққанға қос көрінген сандырақ елес екендігін енді аңғарды. Бірақ көңіліне біржола орнығып алған осы бір озбыр күмәннің 

				бәрібір мүңкір-нәңкірдей бұның басын жұтпай тынбайтынына да көзі біржола жеткендей болды.

				Ол қайтадан есеңгіреп кетті. Енді жан-жағын шетсіз-шексіз құла түз жайлап алды. Білем-білем, шағылдар да әлдеқандай шимай жазуларға толып кеткен сияқты. Бұл сөніп бара жатқан жанарының соңғы қуатын шым-шым сарқып, қадалып келіп оқиды-ақ. Әлдебір уақыттарда барып зорға-зорға ажыратқандай болды. Күллі дүниені «Барар жерің бәрібір жердің асты» деген шимай жазу қаптап кетіпті.

				Ол тағы да көзін ашты. Төбесінен қара қоңыр күңгірт бірдеңе төніп тұрды. Бірақ әмірші бұл жолы өзінің үйреншікті алтын күйме, атылас шатырында жатқанын әлде баяғыда өзі салдырған тас зынданда жат-қанын анық ажырата алмады.

					1.	Автор ен далада, аптап ыстықта соңғы демі үшін күресіп жатқан торғай арқылы неден хабардар еткісі келді?

					2.	Қолынан сусып түсіп кеткен сақина мен жек көретін адамының алдынан кесе-көлденең өтуін Әмірші қалай болжайды?

					3.	Кие үркіту, аруақ ренжіту дегенді қалай түсінесіңдер? Оған шығармадан мысалдар келтіріп дәлелдеңдер.

					4.	Жазушы түс көруді қандай мақсатпен пайдаланғанын дәлелдеңдер.

				«Аңыздың ақыры» шығармасын қорытындылауға тапсырмалар

					1. Шығарманың тақырыбы мен идеясына талдау жасаңдар.

					2. Кейіпкерлер жүйесіне талдау жасаңдар. 

					3. Шығармада типтендіру тәсілі қай кейіпкердің бойында жинақталған?

					4. Шығармаға композициялық талдау жасаңдар.

					5. Алмас ханның өмірі туралы не білеміз?

					1.	Алмас ханның бойындағы қасиеттерден нені аңғардыңдар? Ел басқарудағы ханның айла-тәсілі қандай?

					2.	Әміршінің табиғатын ашуда автор қандай тәсілді қолданған? 

					3.	Құрт түскен қызыл алма ненің символы? 

					4.	Шығармада монологтердің атқаратын қызметі қандай?

					5.	Шығармадағы психологизм көрінісіне талдау жасаңдар. Үзінді арқылы өз пікірлеріңді дәлелдеңдер.

					6.	Мұнара әр кейіпкердің монологінде әртүрлі тіл қатады. Мұнара туралы кейіпкерлердің пікіріне тоқталыңдар.

							Сөз қоржын

							Өкпек – ми қайнаған ыстық, қапырық.

							Мүңкір-нәңкір – діни сөз: мұсылман уағызы бойынша өлген адамды жерлеп, қабіршілер зираттан қырық қадам ұзап шыққан соң, адамнан сұрақ-жауап алып, күнәсін есептеп, тексеретін екі періштенің аты.

							Суқаны сүймеу – жақтырмау, ұнатпау.

							Обу – бұл жерде: тығырыққа тіреп, шарасыз күйге түсіру. 

					1.	Роман алғаш рет «Махаббат мұнарасы» деп аталған. Шығарманың атауын ауыстырудағы автордың мақсаты не деп ойлайсыңдар? 

					2.	Алмас ханның мәңгілікті бағындыру идеясының соңы қандай түйінмен аяқ-талады? Пікірлесіп көріңдер.

					3.	Шығарманы «Ескендір» поэмасымен салыстырыңдар. Қандай ұқсастық бай-қадыңдар?

					4.	Әміршіні мазалаған ойлардың бүгінгі күнде барлық адамзатқа қатысы бар ма? Өз ойларыңды білдіріңдер.

					5.	Жеке адам, жеке тұлға ұғымын қалай түсінесіңдер? Мысалы, жазушы үшін хан да, қара да жеке адам. Осы тұрғыдан жекебас ұғымын жан-жақты қарас-тырыңдар.

					6.	«Аңыздың ақырына» оралу» мақаласымен танысып, Ә.Кекілбаев шығармашы-лығына тән жаңалықтарды саралаңдар.

					7.	Жазушының басқа қандай шығармасын оқыдыңдар? Бір-біріңмен сұхбат-тасыңдар.

				Таным көкжиегі: «Алтын жұлдыз» белгісі

				«Алтын жұлдыз» – елімізді экономикалық, әлеуметтік-гуманитарлық салада дамытуда үлес қосқан, Қазақстанның Еңбек Ері атағына ие болған адамдарға ұсынылатын айрықша ерекшелік белгісі. Бұл атақ 2008 жылдың 1 желтоқсанында бекітілген. 2009 жылы Әбіш Кекілбаев 70 жылдық мерейтойында осы атаққа ие болды. Жазушыға Тұңғыш Президентіміз Н.Назарбаев қоғамдағы белсенді қызметі мен әдебиет пен мәдениет салаларына қосқан қомақты үлесі үшін Қазақстанның Еңбек Ері атағын ұсынып, «Алтын жұлдыз» белгісін таққан. Бұл уақытта жазушы Қазақстан Республикасы Парламенті Сенатының депутаты қызметін атқарған.

				Кері байланыс: «Бес саусақ» 

					Ақ параққа алақанымызды қойып, жиегін айналдырып бастырайық. Салынған саусақтарға төмендегі сұрақтар бойынша жауап жазайық. 

					Бас бармақ – басты мәселе. Тақырып бойынша ең құнды мәселе қандай болды?

					Балаң үйрек – бірлесу. Мен топта, жұпта қалай жұмыс жасадым? 

					Ортан терек – ойлану. Мен қандай білім мен тәжірибе алдым?

					Шылдыр шүмек – шынайылық. Маған шығарма ұнады ма? Неліктен?

					Кішкентай бөбек – көңіл күй ахуалы. Мен осы тақырыпты оқу барысында өзімді қалай сезіндім?

				
					
						Жағдаяттық тапсырма

						Мұнараның жасырын сыры Алмас ханға мәлім болды. Хан шебердің кінәсі жоқ екенін біле тұра ауыр жазаға тартты. Егер Кіші ханым өтінсе, шебердің жазасын жеңілдетуші ме еді? 

				II бөлім бойынша бақылау жұмыстары

				1.	«Алтын сырға алты қарыс алып түсіп құлақтарын, жүзі ... айындай боп, көзі құралайындай боп, күлкісі атқан таңындай боп». Көп нүктенің орнына қажетті сөзді қойыңдар.

					а) толған;	б) шығыстың;

					ә) түннің;	в) Алтайдың.

				2. Бұл ала атты кім? «Әлгі шекпен ала аттыны көре сала, ақ орамал көтерді, ала ат мінген оны көріп, ақ тымағын көтерді».

					а) Қара мұрт;	б) Бекболат;

					ә) жирен орыс;	в) Мұқаш. 

				3.	Автордың бір жаман істің болатынын хабар еткен тұсы.

					а) ауыл маңына орыстардың келуі;

					ә) Ақбілектің сол көзінің тартуы;

					б) Алтай сұлуларының әдемілігін сипаттауы;

					в) Мамырбай шаңырағының жайбарақат тіршілігі.

					4.	«Таңқы мұрын, бадырақ көз, шұнақ құлақтау, жарқабақтау, кірпі шаш, қырыс маңдай, қара сұр». Кімнің портреті?

					а) Бекболаттың;	б) Қара мұрттың;

					ә) Мұқаштың;	в) Мамырбайдың.

					5.	«Жылқы бақтым – күлкі бақтым. Алыс-жақын, қатер ойыншық болды. Жылқы бақтым, кісі болдым...» Көркемдегіш құралдың қай түрі кездеседі? 

					а) метафора;	б) метонимия;

					ә) эпитет;	в) қайталау.

					6.	Әміршінің дастарқанына қойылған қызыл алманы кім беріп жіберді?

					а) Ұлы ханым;	б) қызметші әйел;

					ә) шебер;	в) Кіші ханым.

					7.	Мұнараны салғызған кім? Салған кім?

					а) Әмірші. Сәулетші;	б) Кіші ханым. Жаппар;

					ә) Ұлы ханым. Шебер;	в) Хан. Шебер.

					8.	Мұнараға тән ерекшелік қандай?

					а) мұнараның көлемінің үлкендігі;

					ә) жақындаған сайын алыстай түседі;

					б) мұнараның ерекше безендірілуі;

					в) мұнараның жалғыздығы.

					9.	Әміршінің қолынан сусып түсіп кеткен сақина нені білдіреді?

					а) ханымнан айырылып қалуын білдіреді;

					ә) мұнараның құпиясынан хабар береді;

					б) жорықта жеңіліске ұшырайтынынан хабар береді;

					в) ханның осы сапардан тірі қайтпайтынын білдіреді.

				10.	Әміршінің түсіне соқыр жігіт неге кіреді?

					а) әзірейіл бейнесі ретінде;

					ә) әлденеден хабар беріп отырады;

					б) Әміршінің шеберге берген жазасы үшін;

					в) әрқашан қорғап жүреді.

				11.	Шығарманың шешімін анықтаңдар.

					а) Әміршінің өлімі;	б) Әміршінің жазасы;

					ә) мұнараның салынуы;	в) мұнара құпиясының ашылуы.

				12.	Автор үзіндіде көркемдегіш құралдың қай түрін қолданған? 

					«Әмірші дүниеде осы бір шынашақтай құстан басқа ештеңе қалмағандай, шегір көзін соған қадап апты. Бармақтай құстың мына жанталасы қандай мағыналы. Тамағы бүлк-бүлк етеді. Жер апшысын қуырып бара жатқан қызыл жалын аптаптан жанын қоярға жер таппай шыр-шыр етеді».

					а) психологиялық параллелизм;	б) метонимия;

					ә) метафора;	в) кейіптеу.

				Жазбаша жауап беріңдер

				1.	Мұнара әуел баста қандай мақсатта салынған еді? Мұнарада жасырынған сыр туралы баяндап, пікір білдіріңдер.

				2. Қара мұрттың қазақ халқы туралы айтқан пікірімен келісесіңдер ме? Оның хал-қымыз туралы осындай пікірде болуына не себеп болды?

				3.	Ақбілектің сағы сынбай, білім алуға қалаға кетуі оның қандай қасиетін сипаттайды? Ақбілектің бұл әрекеті туралы не ойлайсыңдар?

				4.	Кіші ханым мен ұлы ханым арасындағы бәсекелестіктен хабар беретін үзінділерді мысалға келтіре отырып, мәселеге қатысты пікір білдіріңдер.

				5.	Шығармадағы Мұқаштың мақсат-мүддесі қандай? Өмірдегі басты көксегені не еді?

				6. Шығарманың «Аңыздың ақыры» аталу себебін түсіндіріңдер. Әмірші өмірінің соңғы күндерінің жай-күйі мен оның шеберге қолданған жазасында қандай да байланыс бар ма? Автор қандай қорытынды жасайды?

				7.	Жүсіпбек Аймауытұлы «Ақбілек» романында оқиғаны кейіпкерлер атынан баян-дайды. Осы тұрғыда кейіпкерлердің ішкі дүниесін, күйініші мен сүйінішін, өмір үшін күресін жеткізудегі автор тіліне талдау жасаңдар.

				8. 	Әбіш Кекілбаев өз заманының суреткері ретінде жалпыадамзаттық мәселелерге қалай барлау жасайды? Жазушы қандай өзекті мәселелерді қозғаған?

				Екі тақырыптың бірін таңдап, эссе жазыңдар

				1.	Мейірім мен қатыгездік, бақ пен тақ, махаббат пен зұлымдық секілді мәселелерді талқылай отырып, «Аңыздың ақыры» шығармасының адамгершілік-философиялық мәні» тақырыбында әдеби эссе жазыңдар.

				2.	«Ақбілек бейнесі және қазақ қызының өсу жолы» тақырыбында әдеби эссе жазыңдар.

				Әдебиетте қалыптасқан көркемдік тәсілдің бірі – аңыз-әңгімелерді пайдалану. Әлем әдебиетінде дәстүрге айналған бұл тәсілді қазақ ақын-жазушылары да өз шығармаларында еркін пайдалануда. Оған әр дәуір әдебиетінен көптеген мысалдар келтіруге болады. 

				Жазушы М.Мағауиннің «Шақан-Шері» романында ұлттық өнеріміз-дің бір түрі – аңшылық екенін ұққандай боламыз. Романда бар өмірін жолбарыстан кек алуға арнаған Шақан-Шерінің бейнесін Қамбар, Саурық батырлардың ерліктеріне қатысты аңыз-әңгімелер толықтырып отырады. 

				Ш.Айтматов «Алғашқы ұстаз» повесінде бір дәуірдің басынан кешкен көкейкесті мәселелерін сыйғызған. Тасқа басылып, хатқа жазылмаса да, кейбір келеңсіз салт-дәстүр, әдет-ғұрып дегендерді де повесть мазмұнынан көруге болады. Әр халықтың ұлттық ерекшелігін танытатын этнографиялық құндылықтармен бірге жаңа заманның оқиғалар тізбегі толықтырыла түседі. Жазушы Алтынай образы арқылы қазір тарих қойнауына кеткен Кеңес өкіметінің жалпы адамдарға, жетім балаларға жасаған қамқорлығын көрсеткен.

				Ал ақын Ұ.Есдәулеттің «Біз түркілерміз» өлеңіне түркі халықта-рының көкбөріден жаралғандығы туралы аңыз негіз болған. Ақын қайсар, ержүрек, жауынгер халықтың тектілігін сақтап қалу бүгінгі ұрпақтың міндеті мен парызы деген ой айтады. 

				Мұхтар Мағауин 

				(1940 жылы туған)

				Мұхтар Мұқанұлы Мағауин 1940 жылы бұрынғы Семей облысы-ның Шұбартау ауданында дүниеге келген. Қазақ мемлекеттік уни-верситетінің филология факультетін (1962), аспирантурасын (1965) тамамдаған. Еңбек жолын 1965 жылдан бастаған ол «Қазақ әдебиеті» газетінде, «Жазушы» баспасында, М.Әуезов атындағы Әдебиет және өнер институтында түрлі қызметтер атқарған. Сонымен қатар Мәскеуде М.Горький атындағы Әдебиет институтында қазақ фольклоры мен 

				
					
						
							Халық ағарту саласында ұзақ жылдар еңбек еткен, көне шежірені жадында мол сақтаған, тілді, сөзді артықша қадірлей білген, марқұм Мұқан мұғалім (М.Мағауиннің әкесі) – бүгінгі жазушы Мұхтар Мағауинді әдебиет жолына жетелеп түсіріп жіберген алғашқы ұстазы. «Ата көрген оқ жонар» дейді халық. 

							Нығмет Ғабдуллин

				қазақ әдебиеті тарихы бойынша арнайы лекция-лық курстар жүргізген. Кейін «Жазушы» баспасы-ның, «Жұлдыз» журналының бас редакторы және Қазақстан Жазушылар одағы басқармасының хат-шысы қызметтерін атқарды.

				Баспасөз бетінде алғаш рет 1959 жылы көрін-ген ол аспирантурада оқып жүрген жылдарында-ақ әдебиет зерттеушісі ретінде танылды. Ол XV–XVІІІ ғасырлардағы қазақ ақын-жырауларының шығармашылығын зерттеп, кандидаттық диссер-тация қорғады (1967). Осы тақырыптағы зерттеулер нәтижесінде «Поэты Казахстана» антологиясын құрастырды (М., Советский писатель, 1978), «Қобыз сарыны» (1969), «Ғасырлар бедері» (1994), «Тасқа басылған қолжазбалар» (1999) атты монографияларын шығарды. Жазушының тарихи тақырыпта жазған көркем шығармаларынан да оның зерттеушілік қыры көрініп тұрады. 

				Жазушы әр жылдары «Көк мұнар» (1972), «Бір атаның балалары» (1974), «Көк кептер» (1979), «Аласапыран» (1983), «Шақан-Шері» (1993), «Мен» (1998), «Шыңғыс ханның шарапаты» (2003), «Жармақ» (2008), «Шыңғыс хан және оның заманы» (2015) атты ірі-ірі прозалық шығармаларын ұсынды. 

				Бұл туындылар орыс және бірнеше шетел тілдеріне аударылды. «Көк мұнар» романы латыш тілінде жарық көрсе, «Гибель борзого», «Змеиное 

				Роза Бердіғалиева, академиктер: Серік Қирабаев пен Зәки Ахметов және Мұхтар Мағауин

				лето», «Голубое марево», «Вешние снега», «Кобыз «колье» шығармалары орыс тілінде жарық көрді.

				М.Мағауинге «Аласапыран» тарихи роман-дилогиясы үшін Қазақ КСР-інің Абай атындағы мемлекеттік сыйлығы берілді (1984). Ол – Қазақстанның халық жазушысы (1996), Түркияның халықаралық «Түрік дүниесіне қызмет» сыйлығының (1997), Қазақстан Республикасы «Тарлан» сыйлығының лауреаты.

					1.	Жазушының әдебиет зерттеушісі ретінде жазған еңбектерін атаңдар.

					2.	Жазушының тарихи шығармаларға қалам тербеу себебі неде?

					3. Жазушының өмір жолы мен шығармаларына шолу жасаңдар.

				«Шақан-Шері» романы

					Мұхтар Мағауиннің еңбектерін саралап қарағанда, бірінші кезекті шағын әңгімелерін атауға болады. Оның «Тіленші», «Кешқұрым», «Ватерлоо көпірі», «Алтыбақаннан соң», «Әйел махаббаты», «Жаңылысу», «Тарпаң», «Күтпеген кездесу», «Тұлымханның бақыты», «Менің балаларымның туысқан ағасы», «Қияндағы қыстау», «Архив хикаясы», «Иесіз», «Алтын тіс», кейінірек жазылған «Шеше», «Өткінші», «Тәртіпті азамат», «Әбдіғаппар сері», «Биік үйдегі Бөрі-басар» сияқты әңгімелері – шағын жанрдың талап-тілектеріне сай, бас-аяғы жинақы, жұп-жұмыр дүниелер. 

					Жазушы шығармаларынан символиканы аңғаруға болады. Қоғам мен өмірге деген көзқарасын «Жыланды жаз», «Құмырсқалар көтерілісі» хикаяттарында жануарлар тіршілігімен көрсетсе, кейін оны «Шақан-Шері» романында жалғас-тырды. Бұл туындыларда ұлттық салт-дәстүр әр қырынан суреттеліп, адам бо-йындағы сан алуан құбылыстар хайуанаттармен қарым-қатынаста ашыла түсті. 

				Бастау

				немесе эпилогке кіріспе

					Жел қаққан қоңырқай. Момақан. Тек салқын ұшқын атқан жанары ғана өжет кейіп, ер мінезін танытқандай. Байсалды кеңдік бар. Қайратына, қажырына сенген, ешкімге ырық бермеген асау жанның салқам бітімі. Бірақ бұл – оң жағынан қарағанда ғана. Сол жақтан... Сол жақ бетте – самайдан иекке түскен бұжыр-тыжыр, терең, үш қатар тыртық. Қиығы кеміс, ызалы шегір көз шапы-раштана түйіледі. Ұрты да жырық. Аппақ, өткір, сойдақ тісі жарқырап тұр. Адам шошырлық. Қарсы алдынан қарағанда адам шошырлық. Әйтсе де, құбыжық емес. Өзгеше тұрпатты пенде.

				Тұтқынның ерекше болмысы жанар мен жарақатта, тіпті арбиған саусақ, бұлшықты мойын, кең иық, зор кеуделі еңсегей бойда ғана 

				
					
						
							Мені жазушылық еңбекке жетелеген – отыз екінші жылғы апат. 

							Мұхтар Мағауин

				емес-ті. Киімі, киімінде еді ғажап ерекшелік. Тарғыл сары. Қызғылтым реңді сары тарғыл жолбарыс терісі. Үстінде қара жолағы ендей пішілген, түгі тусырылған жолбарыс жақы. Қайың бұтақ түймелері ағытылған ашық өңірінен іштегі қамзол, кеудедегі көйлекке дейін жыртқыштың терісінен тігілгені көрінеді. Бұттағы шалбар да жолбарыс жонынан. Аяқта – тықыр түк, күлгін сары пұшпақтан құрал-ған жұмсақ байпақ; қылтадан орай жүндес, жағал таспамен тартып қойыпты. Басына киген, екі иықты бүркей жапқан мол пішімді тарғыл шұбар далбайдың омырауға түскен қос құлағы да пұшпақ екен, ұзындығы шынашақтай, имек, өткір, қоңыр қошқыл тырнақтар тізіле саудырап тұр. Тұтқынның жанкешті, жыртқыш кей-пін айғақтай түскендей.

				– Баскиімді алу керек, – деді тарғыл жігіттің кеудесінен ғана ке-летін, орысша киінген, тақиялы, шәрке тілмаш. – Мәртебелі төреге құлдық ұру керек!..

				Тұтқын сонда ғана төреге – сырмақ не кілем үстінде емес, жүк-аяқ сияқты, бірақ арқалығы бар биік орындық үстінде малдас құрып емес, тізеден бүгілген сирағы салбырап, өзіне сынай, тексере, бәлкім, таңырқай қарап отырған төреге бет бұрды. Шашы ерапайсыз өсіп кет-кен екен, түйенің шудасындай иығына түседі. Бірақ сабалақ емес, майлап, сәндеп, артына қайыра тарап қойған. Бет-аузы түгел түк. Мұрты оқтаудай, сақалы күйектей. Арасынан аузы әрең көрінеді. Қалың сақал-мұрт та, ұзын шаш та сап-сары. Төренің өзі де сары шабдар. Өңі ғана емес, киімі де. Екі иық – алтынды желегі саудыраған, оқалы, алақандай тақта. Омырау – сары ала шынжыр, тіпті домалақ түймелерге дейін сары.

				Төре шегір көзін сығырайта жылмиып орнынан көтерілді. Ернін жымырып, қысқа, қан-сөлсіз бозғыл саусақтарын уқалаған қалпы қадала қарап тұрып қалды. Содан соң екі қолын артына айқастырды. Құдды шабынған жолбарыс.

				– Мәртебелі төреге бас ию керек! Шәпкені... мынаны далой қылу керек!.. – деді тілмаш жолбарыстан ыққан қанденше қыңсылап, тұт-қынды шыр көбелек айнала шәуілдеп. Енді болмаса аяқ арасына кіріп кетердей. Бейшара...

				– Төреге иіліп сәлем беру керек! Құлдық ұру керек! – деді тілмаш үздіге сыбырлап.

				Тұтқын сөз мәнісін ұқпағандай, тілмаштың бетіне аңыра қарап аз бөгелді. Содан соң шапыраш көзі жыпылықтап, жарақат бет қатқан көндей жиырыла тыржиды да, сойдақ тістер ырсия ашылып, ар жағы-нан жөтелге ұқсас қарлығыңқы үн шықты.

				– Һәоу-у-унн! Һуу-а-абб! Хуу-һу-а-а-бб!..

				Шәрке тілмаш кеудеден ұрғандай қалталақтай шегініп, төрдегі тіксіне таңырқаған, аңыра бөгеліп қалған төресінің аяғына бір-ақ жеткен. Шибиген саусақтары дір-дір етіп, жанқалтасын қарманды. Ора-мал іздеген екен. Шұбалта суырып, екі-ақ елі, қырыс-тырыс маңдайын сүртінген.

				Төре тез оңалды. Әуелі басын шайқаған. Қы-рындай шегініп, тілмаштан аулақтаған. Мұртын сылап, қадала қарап аз бөгелген. Содан соң жөтеле мекіреніп, зорлана күлген.

				– Хо-хо-хо!.. Ху-ху-ху... у...

				Шәрке тілмаш жаңғырыға қостады.

				– Хо... ху... у...

				Төре шытынай түйіліп еді. Лоқсығын қайта жұтқан тілмаш қалтия қалды. Иығы қушиып, көзі төмендеп, мүсәпір, пұшайман кепке түсті.

				Бетінде күлкі ізі қайта көрінген, бірақ жанарындағы ызбар тарқа-маған төре балағы бұратыла, сықырлай басып, тұтқынның сол жағына шықты. Тесіле қарап, бет-аузындағы жарақат ізін байыптады. Содан соң сыртынан айналды. Оң жағынан қарады. Көңіл қояр ештеңе таппады. Қарсы алдына шықты. Тұтқынның киімінің үлгісін, баға-нарқын анық-тағысы келгендей, үңіле бере кегжие серпілді де, иек астынан, жанарға жанар қадап, тіке қарады. Бірақ арбаспады. Түйіле жемірген қалпы аз тұрып, еріне күрсінді...

				Кері шегініп, төренің быртық, боп-боз, сүйкімсіз саусағынан алыс-тады да, қолын кеудесіне басты. 

				– Шақан-Шері! Мені жолбарыс жүректі Шақан деп атайды бүкіл Жетісу. Шақан-Шері – менің атым.

				– Мм-м, да! – деді төре тағы да тамсанып. Тұтқынның бас-аяғына бажайлай қарады да, манадан бері бүрісіп, сөлбірейіп тұрған тілмашқа иек қақты.

				Қайтадан жан біткен, қайтадан кісі қалпына енген тілмаш түкірі-гіне шашала шәудірлеп, ұғындырып жатыр. Әрине, жолбарыс жүрек Шақанның кім екенін. Жаңа қалада бұрын да талай болғанын. Бұл жолы дәл іргедегі ата-бабасының зиратына тәуап ете келгенін. Өзін ұстағанда мылтығы, қаруы бола тұра ешқандай қарсылық жасамағанын. Ақтығын. Заңға залалы, кісіге қастығы жоғын. Екі-үш ауыз сөз. Ашық, айқын.

				Бірақ сөз аяғы созылып бара жатты. Сөз аяғы созылған сайын төренің өңі бұзыла берді. Төренің өңі бұзылған сайын тілмаш та нығырлана, жалдана түсті. Төре сазбет ызбар тауып еді. Тілмаш түкірігіне шашала қылқынып, тұтқынға бұрылды.

				– Сен... сен – бунтовщик! – деді шарылдай бақырып. – Сен Кенисараға қосылған! Сен Садыққа шпион болған! Сен Его Высокоблагородиеге покушение ойлаған!

				– Қазақ. Қазақша сөйлеген сияқты. Бұнтопшысы не, Кинасара, Садығы кім? Пөкешен ойлағаны қалай?..

				– Тепер не уйдешь! Не уйдешь! – деді тілмаш алақанын уқалай жайнаң қағып. – Сен Көкбелесте болғансың, свидетель бар, ол көрген, сен қашқан! А то мылтықты қайдан алған? Сен верный сын отечества хорунжий Жантайды атқан! Вот гнида! Вот шакал!..

				Денесі дір етті. Өзінің кім екені есіне түскен. Жан адамға кеудесін бастырмаған Шақан! Жыртқыш атаулыға жасындай тиген Шері! Ер туған, ерлікпен күн кешкен жолбарыс жүрек батыр!

				– Һугха-угх! Уггч! Һаоууңггх-хх... Угххх... 

				Жолбарыстың жүрек тітірентер айбатты арылы қалт тынды. Жырт-қыш кейіпті, жыртқыш дауысты тарғыл тұтқын өңі қызара көгеріп, зіл-дене безірейген зор денелі, сары ала төреге бір, қуара қалтырап есі шық-қан лақ-теке тілмашқа бір қарады да, кенет қарқылдай күліп қоя берді.

				– Ха-ха-ха-ха!.. Хе-хе-хе-хе!.. Хи-хи-хи-хи!..

				Әлде төреге, әлде тілмашқа саусағын шошайтады да күледі, сауса-ғын шошайтады да күледі. Әуелгі, өкіре ышқынған жабайы арылдан өзгеше, табиғи болғанмен, ыза, кекесінге толы ғаламат күлкі. Адамның төбе шашы тік тұрар үрейлі күлкі.

				Күлкі. Арыл. Күлкі...

				– Һугха-угх! Һаоуңңгх-х!..

				Бәрі де жолбарыстың жүрек шайқар алапат арылынан басталған...

					1.	Жыртқыш кейіпті тұтқын бейнесі қалай суреттелген? Өз сөздеріңмен айтып беріңдер.

					2.	Кейіпкер есімінің Шақан-Шері деп аталуын түсіндіріңдер.

					3.	Төренің Шақан-Шеріні жазықсыз айыптауына қатысты тарихи оқиғаны атаңдар. Тарих пәнінен алған білімдеріңді ортаға салыңдар.

					4.	Мәтін ішінде берілген баскиімді алу керек, құлдық ұру керек дегенді қалай түсінесіңдер?

					5.	«Шашы ерапайсыз өсіп кеткен екен...» деп суреттелетін қай кейіпкердің бейнесі?

							Сөз қоржын

							Салқам – бұл жерде: ержүрек, батыр, батыл, қаһарман тұлғалы бейне.

							Шері – көне сөз: жолбарыс.

							Далбай – бұл жерде: (далбағай) жауын-шашыннан сақтану үшін киілетін жадағай баскиім.

							Пұшпақ – аңның, малдың тізеден төменгі, яғни сирақ терісі. Кейде үзінді, кесінді мағынасында да қолданылады.

							Шәрке – ірі қараның терісінен, көннен жасалған өкшесіз, жеңіл аяқкиім, шоқай.

							Шибөрі – итке ұқсайтын, қызыл түсті қасқырдың бір түрі. Шығармада ауыс-палы мағынада қолданылған.

							Ызбар – ашу, сес, айбат.

							Жақы – бұл жерде: жолбарыс терісінен тігілген сырткиім.

				Қамыстағы үй

					Жазушының «Аласапыран», «Шақан-Шері», «Мен», «Шыңғыс ханның шара-паты», «Жармақ» романдары мен «Шыңғыс хан және оның заманы» тарихи деректі хикаясының барлығы дерлік – ұлттық әдебиетке жаңа леп алып келген туындылар. Үнемі шығармашылық ізденіс үстінде жүретін жазушы әр романында көркемдік тәсілдің жаңа түрін қолданып отырады. Оған жоғарыда аталған бір-біріне мүлде ұқсамайтын романдары мысал бола алады. Осылардың ішінде «Шақан-Шері» романының шоқтығы биік. 

					Іле-Балқаш өңіріндегі адам мен табиғат қасіретін бейнелеген «Шақан-Шері» романында жазушының кемеліне толған көркемдік қуаты анық байқалады. Түз тағысымен бетпе-бет келген Шақан аңшы бойындағы қайсарлық оның жан дүниесіндегі арпалыспен, іс-әрекетімен толығады. 

					– ...«Қырғауылы қызыл екен, құйрық жүні ұзын екен»... – деді Шақан әндетіп. – Құлыншақ, сырттан қамыстың үлпек қуын сындырып әкелші... «Қырғауылы қызыл екен...» – Әндеткен бойы керегені жағалай тұтқан қалың киіздің басына ілінген ауыр белдікті алды. Оң жағында бүйрекше пішімді, үлкен, күмісті кісе, ортада құты, сол жағында ауыр селебе салынған сүйекті қын, салақтаған оқшантай мен жез жиекті дәндәку. Дәндәкуден шақпақ пен оттығын суырды. Беті жалпақ, жұмырша ақ тас, жапырақтай ғана, қызғылтым жолақты күрең тас. Бірін Талғардың өзенінен, екіншісін тауынан алып еді. Сүйкеп қалсаң от ұшқындайды. Тасының өзі қасиетті сондай қоныстан қуылды. Кеудесі қыж қайнаған Шақан оттықты жағып жіберіп еді, алыс көкжиектен көрінген найзағайдай, көкшіл сары от жарқылдады, ізінше ышқына өкірген үн естілді.

				Жалт бұрылған Шақанды қақ маңдайдан жасын ұрған. Маңдайдан ұрған жасын өне бойын көктей тесіп өткен. Төбе шашын үйтіп, қолқа жүрегін суырып, іші-бауырын талқандап, қара табанға темір қазық болып қағылған. Айқайлауға даусы шықпады, ұмтылуға, әлденендей қимыл жасауға аяқ, қолы ырық бермеді. Дем тартуға да дәрмені жетпей, бақырайып қатқан да қалған. Есіктен тайдай сары тарғыл мысық сұғынып тұр екен. «Жолбарыс!..»

				Құлағы жылмиған, езуі ақсиып, шегір көздерінен көкшіл ұшқын атқан жолбарыс босағадан аттаған қалпы, басын болмашы шайқап, сәл кідірді де, салқау басып, көлденеңдей кірді. Ала жыландай шиырылған ұзын құйрығымен қос бүйірін кезек соғып, құныса тағандап, ышқына өксіді.

							Мағауиннің 60–70-жылдары жазған әңгіме, повестері қаламұшы өт-кір, әр сөздің ішкі-тысқы ен-таңбасын, қат-қабат сыры барын сол кезде танытыпты.

				– Һаоу-у-уңңх-х!..

				Ошақ пен есік арасында, таудай жолбарыстың қарсы алдында қал-қиып тұрған құртақандай Сәмен шыр ете түсті. Сол мезетте қоқсыған күл басында бір тізерлеген күйі мелшиіп қалған Ажар да баж еткен. Шұбар шері дір жиырылды да, жаңағыдан әлдеқайда қорқынышты үнмен айбаттана ақырды.

				– Ху-у-һа-а-абб!.. Угһа-угх! Угх-хх!..

				Төрде тұскиізге арқасы жабысып, үнсіз, тілсіз қатып қалған Шақан-ға от шаша қарап, атылуға ыңғайланғандай, жербауырлап шөге бере кенет лып көтерілді де, кішкентай саусақтары тарбия, екі қолымен бетін көлегейлей кері шегінген Сәменді тышқан ұстаған мысықтай іле тартып, етпетінен түсірді. Оң аяғымен белінен баса домалатып, ыш-қына арылдаған қалпы кері шегінді. Келер мезетте сойдақ-сойдақ, сап-сары, қарыс сүйем қос-қос азулы жеміт аузын арандай ашқан да, шырылдай дір қаққан дәрменсіз баланы бел ортадан қаржи тістеген, басын кегжитіп, езуінен айбат шаша гүр етіп, бүктеле бұрылған да, киіз есікті серпе ашып, сыртқа бір-ақ қарғыған.

				Алдымен әйел ес жиды.

				– Ойбай, Шақан!.. Құрыдық! Құрыдық! Жолбарыс! Сәмен! Сәмен!..

				Адырайған, қан толған көзінен бұршақтай жас ағып, сүріне тұрды да, далаға ұмтылды. Қолында көсеу. Шақан сонда ғана сұмдықтың бар салмағын санасымен ұққандай, абалақтап жан-жағына қарманды. Қолына не мылтық, не найза түспеген. Буын-буыны дірілдеп, сүйекті қыннан селебені әрең суырып, ентелей ұмтылды. Көзінің алды қарауыта қалбалақтап, оңды-солды соғыла сипаланып, есікті зорға тапқан. Аяз қарыған салқын ауа бірден кеудеге ұрып, жер-дүниені жапқан ақ кебін көзін шырадай ашты.

				Жолбарыс ұзамапты. Әудем жерде, Сәменді көтере тістеген қалпы, тышқан алған мысықтай жоны күдірейіп, көлденеңдей шұбалып тұр. Безектей шыңғырған баланың аяқ-қолы тырбаң-тырбаң етеді. Шақан-ның жан даусы сонда ғана шықты.

				– Сәмен!.. Құлыншақ!.. – Селебесін білеп, табаны жерге тимей тұра жүгірген. – Ажар! Ажар!.. Тоқта! – деді келер мезетте ентіге айқайлап.

				Ажар тоқтамады. Жолбарысқа жақындап қалған. Көсеуін көтере қоқақтап, ышқына бақырады.

				– Кет! Кет пәлекет! Кет! Таста! Таста!..

				Тарғыл шері адамның айбарынан ыққандай бұға бере шегіншектеді де, бөксесімен қырындай айналып, бетін бері бұрды. Ширатылған құйрығымен қос бүйірін кезек қамшылап, төрттағандай бүкшиді де, езуінен арылдады. Содан соң сылқ еткізіп баланы тастай салған. Етпеттей түскен, бет-аузын қан жапқан құртақандай бала сары тарғыл денесімен жарты дүниені жауып тұрған жыртқыштың алдынан еңбек-

				тей қашты. Жер сүзе жығылып, шатқаяқтай көтерілді. Екі-үш аттап барып қайтадан тоңқалаң асты.

				Жолбарыс балаға қараған да жоқ. Аспанды тітірете гүр еткен де, бұл кезде есік пен төрдей келіп қалған әйелдің басына бір-ақ қарғыған. Ажар үнсіз, тілсіз, бүктетіле құлады. Құтырына тарпынған жолбарыс азу тістері ақ қарға шағылыса ырсиды да, сұлық денені желкесінен алып көтере бере қарш еткізіп жалғыз-ақ шайнады. Жалғыз-ақ шай-нап, мойнын үзген соң, езуінен қан шаша арылдап, басын кегжите қараған Шақанға. Таяқтастам жерге келген, бар сұмдықты көз алдынан өткерген Шақанға. Содан соң шегіншектей тағандады. Үлкен, доп-до-малақ, шегір көздері от ұшқындай шапыраштанып, арқа жүндері кірпі түктене тікірейіп, жербауырлай құнысты. Болмашы ғана иірілген құйрығының ұшы дір-дір етеді. Келер мезетте...

				Келер мезетте Шақан өзінің шырқырап қашып бара жатқанын аңдады. Күпсек қарда әлдебір түбіршекке соғылып, омақаса жығылған. Сары дию үстіме міне түсер деп басын қорғалай берген. Жоқ. Сары дию артта, арқан бойы жерде, жаңа ғана өзі төбесін ойып, мойнын үзген жемінің үстінен аса күдірейіп, гүрілдей өкіріп тұр екен.

				– Һуу-а-а-бб!.. Һа-оу-у-убб!..

				Жыртқыштың үрейлі, қатқыл үнімен жалғас, әлсіз, бірақ одан әлдеқайда қорқынышты дауыс жетті құлағына.

				– Көке-е!.. Һөеө... Ө-е-е!..

				Жалғыз ұлы – бес жасар кішкентай Сәмен. Тәлтіректей басып, сүріне етпеттеп, әлдеқайда қашқысы келеді. Тырбаңдап, еңбектей қашып барады. Жолбарыстың ар жағында. Аулаққа қарай.

				Шақан атып тұрды. Қолы бос екен. Қарымсыз селебе де жоқ. Үйде білтелі қара мылтық бар. Бірақ үйден жолбарыс жақын. Ал бала... тіпті жақын... Жолбарысқа. Жүгіру керек. Мылтық... бала...

				Жолбарыс Шақанның ойлануына, ес жиып, дәт бекітуіне қарап тұрған жоқ. Өліктің үстінен аттап, бері қарай жүре бере қалт бөгелді. Алғашқы жемін тастамас әдеті ме, әлде дәрменсіз әкеден көмек тілеген сәби даусы өзіне тартты ма, кері бұрылды да, екі-ақ қарғып, жан даусы шыға шырқыраған баланы іліп алды.

				Бойындағы бар үрей сап болған, дәл осы сәтте өлім, тек қана өлім тілеген Шақан ақыра ұмтылды. Жолбарыс назар аударған да жоқ. Бұрынғыдан да кішірейіп кеткен, жансыз салақтаған құртақандай сәбиді қапсыра тістеген қалпы орғи жүгіріп, көзкөрімге ұзады да, ар-тына бұрылып, қиғаштай бере аз бөгелді. Келер сәтте түйе бойламас қалың қамыс ішіне кіріп жоқ болды...

					1.	Шақан кім? Оның шығарманың алғашқы бөлігінде сипатталған іс-әрекетінен не аңғардыңдар?

					2.	Шақанның дәрменсіздік танытуы қай сюжетте көрініс табады?

					3. Жолбарыс Шақан отбасына неліктен өшікті?

					4. Шақанның алдағы өміріне болжам жасап көріңдер.

				Жолбарыс жымы

					Жазушы Қамбар батырды еске алу арқылы ауыз әдебиеті үлгілерінде бар аңшылық, мергендік туралы өнерлердің бүгінгі таңдағы жалғастығына назар аударып отыр. Аң перісі – жолбарыс пен адам шерісі – Шақан арасындағы арпалыс қазақтың ұлттық өнеріне жан бітіріп тұр. Ондағы мақсат – түз тағысын жеңген халықтың бойындағы өршілдік рухты көрсету. Сондықтан Шақан бойына қазақ халқының болмыс-бітімі, тұрмыс-тіршілігі, ержүректілігі жинақталған. 

					Аштықтан дымы құрып, шөлден ындыны кепкен кәрі қан-шыр... іші-қарын суыра созғылаған, тұмсығы жұмсақ, демі жылы үш шөнжігі, әлде көңілжұбатар бірдеңе тапты ма, әлде ештеңе шықпасын аңдады ма, емшектен ажырап, әдепкі ойынға кіріс-кенде, бүгінгі ау сәтті аяқталғанмен, біржола титығын құртқанын, бұдан былай қара күш, ұзақ күрестен гөрі, еп пен айлаға көбірек жүгінуі қажетін түйсінді. Бұл кезде шөнжіктер енесінің үстіне шығып 

							Сөз қоржын

							Кісе – адамның әлеуметтік дәрежесін танытатын, ұсақ-түйек зат салып жүруге арналған күміспен, алтынмен, жезбен әшекейленген қалтасы бар жалпақ былғары белбеу.

							Дәндәку – белдіктің құрамдас бөлігі. От тұтатуға арналған заттарды (шақпа тас, білте т.б.) салатын былғары шағын қалта.

							Құныса тағандап – белін, жауырынын бүкірейтіп, күжірейіп, жерге қатты табандап тұру.

							Селебе – ұшы қанжар сияқты, қос жүзді, үлкен өткір қылыш, пышақ.

							Оқшантай – кісе белдіктің төменгі жиегіндегі шығыршықтарға ілінетін оқ-дәрі салатын қалта. 

				алып еді. Бірі арқасына асыла мінсе, екіншісі құлағын тістелейді. Үшіншісі тұмсығын жалап, күндегідей ойынға шақырады. Қаншыр тұра қоймаған соң, шөнжіктер сұлық созылған ұзын, шұбар құйрыққа жармасты. Бірі ұшынан тістеп, шірене созды, екіншісі бел ортасынан алып, бір бүйірге сүйреді, содан соң кім жеңсе, сол жұлып әкететіндей-ақ, әрқайсысы өз жағына тартып таласа бастады. Ақыры ентіге бырсылдап, өзара алысып кетті. Тістерін батырмай созғыласып, кезектесе аударысып, үшеуі үш жақ болып күрескен ойын да ұзаққа созылмаған. Ақ таңдақ қара құлақты кенже шөнжік аяқастынан әлдебір қу сүйекті ала қашып еді, дөңгелене жүгірген, жеткен, ұстаған жерде аз-маз алысып, қайтадан айқыш-ұйқыш шапқылаған қуыспақ басталып кетті. Бірінен-бірі сұлу үш шөнжіктің қамсыз ойынына қарап көңілі өскен, жатақтың бір жақ шетінде азу тісі ырсиып, бүйірі қызыл қанға малшынған, теңкие жығылған қоңыр қабанға көзі түскенде, мүлде тоғайған кәрі қаншыр су ішіп келмек болып, орнынан қозғалақтай беріп еді. Кеудесін тіктегенмен, бауырына аяғын жиып, бөксесін көтеріп үлгерген жоқ, дір етіп, қайта шөккен. Тарғыл белдеулі ұзын құйрық өзінен-өзі ширатылып, жер сабады. Арқа жүн тікірейіп, желке күдістеніп, іш тартылған да, сойдақ азу арасынан, бүрлене толқыған көмейден айбатты арыл шыққан. Қосаяқ!

				Бұл – жолбарыс туысты, өзгеше Қосаяқ еді. Үсті-басы түгел сары тар-ғыл. Тіпті төбесіне дейін шұбар түк. Жатаққа қатынар жалғыз жол – үңгіме ішімен тоңқаңдап жылжып келеді. Жолбарыстан аумайды. Тек беті ғана басқа. Беті емес, жарқырай ұшқын атқан сәулесі өңменнен өтіп, ту құйрыққа, төрт аяқтың мүйізгек табаны мен шеңгелі тастай төрт бақайына дейін көктей шанышқан ғаламат көзі. Төрттағандай 

				жылжыған жаналғыш пәлекеттің алдыңғы, оң аяғында жүзі суық, ұзын қара таяғы бар. Қосаяқ үңгіме аузына екі қабан бойындай жер қалғанда етпеттеп жата кетті. Сүйретіп келе жатқан, түбі шомбал, ұзын таяқ алға созылды. Сол сәтінде жарқ етіп от жағылған. Күңірсіген, жіптіктей ғана от. Жалынды өрттен де қорқынышты.

				Жолбарыс мысықтабандап шегіне бере, бауырына аяғын жиды. Жалғыз-ақ секірім жер. Бар бөгет – үңгімені қаптай жапқан қалың бұта. Бірақ серпіле қарғып, бар екпін, қуатымен төбеден түссе, Қос-аяққа қорғаныш бола алмайды. Жолбарыс жербауырлай созылып, өткір құйрығымен өзін-өзі қос бүйірден кезек қамшылады да, ышқына ар етіп, бар күшімен жиырыла берген.

				Дәл осы сәтте аспан қақырай күн күркіреді. Қара жер қарс айырылып, ортада үңірейген қара құрдым пайда болды. Аяқ астындағы тиянағы ғайып болған жолбарыс терең құз түбіне құлдырай жығылған. Жерге түскенін, бар сүйегі уатылып, борша-боршасы шыққанын сезген жоқ. Бір-ақ құлаш қуыс темірден тұтанған жай оты мың батпан салмақпен кәрі қаншырды қақ маңдайдан ұрған еді. Жыртқыштың тұяқ серпуге де шамасы келмеген.

				Қырқылған бұтадай үнсіз, дыбыссыз сылқ түсті. Сәулелі дүние мен меңіреу түнек арасындағы меже жарқ еткен жалғыз-ақ сызық екен.

					1.	Кәрі жолбарыс пен шөнжіктердің күнкөрісі сипатталған үзіндіні оқыңдар. 

					2.	Қосаяқ қайдан пайда болды? Оның кейпі қандай?

					3.	Кәрі жолбарыс Қосаяқтың қақпанына қалай түсті?

					4.	Психологиялық параллелизм қолданылған үзіндіні табыңдар.

				Сары құмның шапқыны

					Романның сюжеттік желісі қою. Жолбарыстың жемтігіне айналған әйелі мен баласының кегін алуда Іле өзені бойындағы жолбарыс атаулыны тұқымымен құртқан аңшы ерлігі градациялық тәсілмен дамыта суреттелген. Шақан-Шері ерлігі Қамбар, Саурық батырлардың ерлігін еріксіз еске түсіреді. Дегенмен ав-тор ержүрек аңшыны сол батырлардың бүгінгі таңдағы жалғасы ретінде көр-сетуді мақсат еткен. Жазушы кейіпкері – отқа салса жанбайтын, суға салса бат-пайтын ғайыптан туған ғажайып жаратылыс иесі емес, ет пен сүйектен жаралған екі аяқты пенде. Оны кейіпкер бойындағы екіұдай қорқыныш сезімдерінен көруге болады. 

					Шақанның өзінен бірнеше есе үлкен түз перісі – жолбарысты жеңуі адамзат баласының рухын асқақтатып тұр. 

							Сөз қоржын

							Ындын (ындыны кепкен) – 1) түпкі мақсат, пиғыл, ниет; 2) қалау, тілек. Бұл жерде: қатты шөлдеді, шөл қысты, қаталады.

							Қаншыр – бұл жерде: аналық жолбарыстың атауы.

							Шөнжік – жолбарыстың күшігі.

							Тоғаю – тамаққа тойып алған, тоқ. 

							Мүйізгек – бұл жерде: жолбарыс табанының қатаюы, сіріленуі. 

					...Көкбелес бүлігінен соңғы жазда. Орыс мылтығының аузына жыртқыштың өзі келіп оралатындай. Шақпақ шақпайсың. Білте тұтатпайсың. Кезеніп үлгерсең бітті... Тіпті көңілінде әлденендей қоңылтақ сезім– аяушылық емес, айыз тарқамаған кірбің пайда болып еді. Сондай бір жолы серпімі ауада қырқылған, дәл аяқ астына бүктеле шиырылып, жансыз қапшық болып түскен тарғыл сары қаншырдың бауыр көтеріп, ет жеуге жараған, тіпті асты-үстілі азулары да шыққан екі шөнжігіне рақым жасап еді. Екеуінің де құйрығын қақ ортадан кертіп қысқартқан. Осыдан соң үлкен, кішісіне қарамай, шөнжіктерге тиіспейтін болды. Бәрі де таңбалы. Жер басып жүрсе Шақаннан құтыла алмайды. Өссін. Қайраты толсын. Адал, ашық ұрыста беттесін.

				Көп ұзамай мұнысы кеңшілік емес, азапты өлімге байлаған ауыр жаза екенін ұқты. Өз бетімен аң аулап жей алмайтын шөнжік бәрібір аштан қатады екен. Егер оған дейін шибөрі мен сілеусінге жем болмаса. Бір қар басқан ересегінің өзі дәрменсіз. Осы ересектерінің өлігін көрген соң кішілерінен мүлде күдер үзгені. Тек бір жолы ғана тірі шөнжікке ұшырасты. Су жағасында, тал түбінде бұратылып жатыр екен. Шақан кәміл таныды. Қара жолағы аз, өте енсіз, қызыл сарыдан қоңыр күреңге бейім, өзгеше тұрпатты шөнжік. Сақина белдеулі шұп-шұбар құйрығы осыдан он шақты күн бұрын кесіліп еді. Қызыл шөнжік басын әрең көтеріп, сүйретіле қашпақ болды. Қолға алғанда қоқақтап аузын ашып, тістеуге, тыпырлай бұлқынып, тырнауға әрекеттенді. Шақан осының алдында ғана ұрып алған қырғауылдың ішін жарып бауыр, жүрегін алып беріп еді.

				Ертеңіне тастап кетуге қимады. Мойнына жіп тағып, жетектеп алған. Апта бойы қасына ертіп жүрді. Әбден тойғызды. Бірақ өлтіре салуға қолы батпаған. Асырап алсам ба деген ой келіп еді. Тез жеріді. Жетекте жүрсе де жұғысар емес. Тамақты қолдан жемейді. Әліне қарамай, алыса кетуге бейім. Жарайды, үйренсін. Сонда қайтеді мұны. Жүгіртетін ит емес. Мінетін ат емес. Босатып қоя берген. Бірақ жетім шөнжік соңынан қалмады. Ерген де отырған. Күн емес. Апта емес. Ай бойы. Із қуып арттан жүреді. Баспалап алыста жатады. Орағытып алдан шығады. Қайткенде тым тақау келмейді. Ұзап та кетпейді. Шақан өткен жолына, ерулеген, қонған жеріне жем тастауды әдетке айналдырды. Ал күзге жақын Іле жағасындағы бітеу қамыс ішінен дөкей қабан атып берді. Бұл – қоштасқаны еді. Шөнжік мол етке еріксіз аялдамақ. Өзінің анасын өлтірген, енді амалсыз асыраушыға айналған Шақаннан көз жазбақ. Ар жағы... әрине, аштық, өлім...

				Екі-үш күн бойы бүйрек-бауыры шымырлап, ұйқысы бұзылды. Қызыл шөнжік көз алдынан 

				кетпей қойған. Тағы бір жыртқыштың көзін жойған жаңа айқастан соң ғана тыншыды.

				Бірақ ұмытпапты. Арада... арада қаншама заман өткен соң жел-тоқсандағы алғашқы сонарда із кесті. Бедерлі, салмақты, дөп-дөңгелек. Толысқан арлан ізі. Көп ұзамай қуып жеткен. Тарғылы жоққа тән, тайдай қызыл шері. Жұқа, күпсек қар үстінде керіле басып, салпаңдай аяңдап барады. Шақан қаншыр үнімен үздіге шақырып еді. Арлан қалт тоқтады. Көлденеңдей бере, созылып тұра қалған. Сол кезде көрді. Құйрығы шолақ екен. Шақан жолбарыс үнінен жаңылып, ішін тартты. Қорбаңдай ұмтылып, ашыққа шықты. Шолақ жолбарыс кеудеге ұрғандай шегіншектей бере шабынып, ар ете түскен. Сабау құйрығы шолтаңдап, бүйірін қамшылап, қар шаша етпеттеген. Адамнан ығар түрі көрінбейді. Аралық жақын болса, бөгелмей атылатындай. Қазір де тұра ұмтылуға шақ жатыр.

				Шақан тағы бірнеше қадам басты. Қызыл шері жылмия арылдаған қалпы орнынан көтеріле берген. Дәл осы сәтте жойқын мылтық та тарс атылды. Қарсы алдындағы көбік қар бұрқ еткен жолбарыс секіре тұрып, ытқи қашты. Көздегені қате кетпеген Шақан өмірінде бірінші рет мүлт басыпты. Бірақ өкінген жоқ. Қуанған да жоқ. Таңырқаған. Өзінің мүлт ұрғанына емес. Баяғы жетім шөнжіктің тірі қалғанына, әлде тәңірі асырады. Әлде ұялас үйір тапты. Қайткенде де кешегі дәрменсіз, добал шөнжік бүгін қайратты, келбетті жыртқышқа айналған. Әккі, қу. Бәлкім, ағайындарының бәрінен қатерлі.

				Шақан қызыл шолақ шеріні бұдан соң ұшыратпады. Тек осы жолы... құмға бет бұрған кезінде бір түйткіл тапқан. Ізіне түскен жолбарысы жатып, тыныстаған жерде құм бетінен доға сызық көріп еді. Шолақ құйрық таңбасы. Көре, біле тұра нық сенбеді. Қалай сенсін. Одан бері қаншама заман. Тіпті қыстың қыраулы күндерінің бірінде шолақ шерімен кездейсоқ ұшырасқан суреттің өзі күңгірт. Еміс елеске, бұлдыр ертегіге айналған.

				Енді міне... бар екен. Рас екен. Әуелі енесінен айырған. Содан соң шолтитып құйрығын кескен. Кейін ақ қарда қақ басынан көздеп атқан. Кеше құмда ізіне түскен. Жаңа ғана бетпе-бет келді. Қызыл жолбарыс-тың, тоғайдағы, қамыстағы, құмдағы бар шерінің есесі түгенделетін сәт туды. Бір-ақ тарпитын еді. Оп-оңай боршалайтын еді. Тарпымады. Боршаламады. Таныды...

							Сөз қоржын

							Қоңылтақ (сезім) – бұл жерде: жабырқаңқы, жүдеу; бос, қаңыраған деген мағына береді.

							Сонар – қалың қар жауып, ашылғаннан кейінгі аңға шығуға қолайлы тынық күн. 

							Күпсек қар – қалың жауған ұлпа қар.

							Боршалау – мағынасы көп. Бұл жерде: быт-шыт қылу, мыж-мыжын шығару, кескілеу. 

					1.	Шақан-Шерінің шөнжіктерге аяушылық таныта бастауы қалай? 

					2.	Шөнжіктердің құйрығын кесіп, таңба салудағы Шақанның мақсаты не?

					3.	Шақанның жолбарысты асырап алу туралы ойын құптайсыңдар ма? Жол-барысты қолға үйретуге бола ма?

					4.	Құм бетіндегі доға сызық нені білдіреді?

				«Шақан-Шері» шығармасын қорытындылау тапсырмалары

					1.	Шері сөзінің мағынасын ашыңдар.

					2.	Шақан әу баста жолбарыс аулауды мақсат тұтты ма?

					3.	Шақан-Шері портреті берілген үзіндіні тауып оқыңдар. Қандай күй кешесіңдер? Оның бетін-дегі тыртық қалай пайда болған?

					4.	Автор Шақан портретін екі қырынан бейнелеп көрсетеді. Мұндағы автордың мақсаты не?

					5.	Шақанның отбасына жолбарыстың шабуын қалай түсіндіресіңдер?

					6.	Шақанның жүрекжұтқан көзсіз батырға айналуын өсу ретімен көрсетіңдер.

					

					1.	Жолбарыс Шақанның көз алдында әйелі мен баласын жайратып кетеді. Бұл жағдайдан соң оның жолбарыс атаулыға тажалдай төніп, кек ұстануы дұрыс па? Шақанның орнында басқа адам болса қайтер еді?

					2.	«Кек – кекке, жауыздық – жауыздыққа жетелейді» деген сөз бар. Кек алудың салдары қандай болмақ? Қай кектің зияны басым? Жолбарыс кегі ме, әлде Шақан кегі ме? Таразылап көріңдер.

					3.	Шығармада эпилогтің атқарып тұрған рөлі қандай?

					4.	Шақанның қолында орыс мылтығының пайда болуы немен байланысты?

					5.	Отаршылдық саясаттың қазақ даласында жүргізілуі шығармада қалай сипатталған? Жазушы отаршылдық саясаттың көрінісін қандай тәсілмен көрсеткен? Мысалдармен дәлелдеңдер.

					6.	«Төріне тарғыл жолбарыс ілінбеген үйде найза ұстар ұл тумайды» деген сөздің мағынасын ашып, қазақтың Кенесары, Наурызбай, Махамбет секілді батырларының ерлік істері туралы шығарма жазыңдар.

					7.	Джек Лондонның «Өмірге құштарлық» атты әңгімесімен танысыңдар. Жолбарыспен алысқан Шақан мен қасқырмен алысқан жолаушының мақсат-мүддесі қандай? Екі кейіпкердің іс-әрекетінен қандай қорытынды шығардыңдар? Осы сұрақтарды талқылап, ортақ шешім шығарыңдар. 

					1.	Шығармада «Жолбарыс аулау – қазақтың ата дәстүрі, машықты өнері» делінген. Қазақтың аңшылық өнері туралы деректер жинақтаңдар. Жинақ-талған мәліметтерді шығармамен салыстырып көріңдер.

					2.	Жолбарыс туралы аңыз-әңгімелер, ертегілер жинақтаңдар. Жолбарысқа қатысты халықтың түсінігі қандай болған?

					3.	Қазақ жерінде жолбарыстардың жойылып кетуі немен байланысты? Қызыл кітапқа енген жолбарыстың түрлері бар ма?

					4. Шақан қандай адам? Төмендегі сызба бойынша басты кейіпкерді сипаттап жазыңдар. Үлгі: 

					5.	«Шақан-Шері» туралы мақаланы оқып, қазақ әдебиетіндегі аңшылық тақы-рыбында жазылған шығармаларды топтастырыңдар. Оларға тән ерекше-ліктерді атап көрсетіңдер.

				Таным көкжиегі: Тұран жолбарысы

				Тұран жолбарысын «Каспий жолбарысы» деп те атаған. Тұран жолбарысы Қазақстанда Сыр мен Балқаш, Іле бойын мекен еткен. Қызыл кітапқа енгізілмей жатып, бұл жолбарыс өткен ғасырдың ортасында жойылып кеткен. Соңғы жолбарыстың ұсталғаны жөнінде түрлі аңыздар мен деректер, әңгімелер көп. Жолбарыс туралы «Жолбарыс және жайын» деген терме де бар. Сырдария бойында тұрған Шақан деген аңшының өз отбасына шабуыл жасаған жолбарыстан қалай кек алғаны жөнінде 1871 жылы Ресейден шығатын «Военный сборник» журналының «Табиғат және аңшылық» бөлімінде жазылған. Тұран жолбарысы басқа жолбарыстардан жүнінің қанық жирен түсті болуымен ерекшеленген. Кейінгі жылдары жолбарысты Қазақстанға қайта жерсіндіру мәселесі қозғалып жүр.

								Кері байланыс: «Сана туннелі»

							

						

						
							
								Жазушы Мұхтар Мағауиннің «Шақан-Шері» романын оқып, талда-ғаннан кейін сендерде қандай мәселе туындады? Берілген жүйе бойынша мәселенің шешімін тауып, жаңа идея ұсыныңдар.

						Жағдаяттық тапсырма

						Өзің тұрған жерде жолбарыс мекендеген деген аңыз бар. Телеарнаға осы жөнінде бағдарлама дайындау қажет. Кімнен сұхбат алар едіңдер? Қандай мәлі-меттер ұсынар едіңдер? Бағдарламаның тезисін жасап көріңдер. 

				Шыңғыс Айтматов 

				(1928–2008)

				Жазушы, қоғам және мемлекет қайраткері Шыңғыс Төреқұлұлы Айтматов 1928 жылы  Қырғыз Республикасы, Талас өңірінде дүниеге келген. 

				Қырғыз ауылшаруашылығы институтын бітір-ген соң (1953), бірнеше жыл Қырғыз малшаруа-шылығы институтында, Қазақстанның Жамбыл облысында әртүрлі қызметтер жасаған. Ол Мәскеу-дегі Жоғарғы әдебиет курсында тыңдаушы болған. Сондай-ақ жазушы «Литературный Киргизстан» журналының редакторы, «Правда» газетінің Қыр-ғызстандағы меншікті тілшісі, Қырғызстан Кине-матографистер одағының төрағасы, Қырғызстан Жазушылар одағы басқармасының төрағасы, «Иностранная литература» журналының бас редакторы, КСРО-ның Люксембургтегі елшісі және Қырғызстанның Бельгиядағы төтенше және өкілетті елшісі қызметтерін атқарған. 

				Ш.Айтматовтың «Аспалы көпір», «Жәмила», «Шынарым менің, шы-райлым менің» (1960), «Алғашқы ұстаз» (1962), «Ана – Жер-Ана» (1963), «Қош бол, Гүлсары» (1967), «Ертегіден соң», «Ақ кеме» (1970), «Ерте қайтқан тырналар» (1975) т.б. әңгімелер мен повестер жинағы, «Жан-пида» (1986), «Боранды бекет» (1980), «Кассандра таңбасы» (1995) романдары жарық көрді. 

				Жазушы «Шынарым менің, шырайлым менің», «Алғашқы ұстаз» повестерінде замандастарының болмыс-бітімін, жастардың шынайы махаббатын, адам бойындағы мейірім мен қатыгездіктің табиғатын шынайы суреттеді. «Ана – Жер-Ана» повесінде Отан соғысы жыл-дарындағы тыл өмірін, қырғыз халқының басынан кешкен қасіретін бейнеледі. Рухы мықты Толғанай бейнесін типтік дәрежеге көтеріп, әйел-аналардың жиынтық бейнесін сомдады. 

				Адам баласының көкейкесті мәселелерін көтеріп, қоғам дертіне шипа іздеген жазушы шығармалары сыршылдығымен, шыншылдығымен, жаңашылдығымен ерекшеленеді. Жазушы шығармалары түгелге жуық қазақ тілінде жарық көрді. Сонымен бірге француз, неміс, жапон, араб, түрік, парсы және т.б. көптеген тілдерге аударылды. 

				Ш.Айтматов «Тау мен дала хикаясы» атты шығармалар жинағы үшін 1963 жылы Лениндік сыйлық алды. Ш.Айтматов үш мәрте 

				
					
						
							Ш. Айтматов – ХХ ғасыр мен ХХІ ғасырдың ешкім қайталай алмайтын ұлы тұлғасы. Бір өзі – бір әлем. Көзі тірісінде әлем әдебиетінің классигі аталса да, асу мен тасуды білмей, Құдай берген кішіпейіл мінезінен танбай, азаматтығына шаң жұқтырмай өтті.

							Мұхтар ШАХАНОВ

				КСРО Мемлекеттік сыйлығының иегері болды (1968, 1977, 1983). 

				М.Әуезов пен Ш.Айтматов арасындағы үлкен достық кейінгі жылдары З.Қабдолов, Т.Ахтанов, Қ.Мұхамеджанов, С.Бердіқұлов, А.Сүлейменов, Ш.Мұртаза, М.Шаханов, Ә.Кекілбаев, Н.Оразалин және т.б. қазақ қалам-герлерімен жалғастық тапты. Шығармашылық байланыс нәтижесінде көптеген туындылар өмірге келді. Жазушы шығармалары негізінде көркем фильмдер түсірілді. Шығармалары-ның желісімен «Шынарым менің, шырайлым менің»,«Боранды бекет» драмалық туынды-лары жасалды. «Көктөбедегі кездесу» (Қалтай Мұхамеджановпен бірге) спектаклі көптеген елдердің театр сахналарында қойылды. «Сок-ратты еске алу түні немесе миғұла терісі үстін-дегі сот» атты пьесасы Ғ.Мүсірепов атындағы Қазақ мемлекеттік балалар мен жасөспірімдер театрында қойылды (1998). «Ана – Жер-Ана» спектаклі тұңғыш рет Алматыда, М.Әуезов атындағы Қазақ мемлекеттік академиялық драма театрында қойылды. М.Шахановпен бірігіп жазған «Құз басындағы аңшының зары» атты рухани философиялық, тарихи-танымдық, махаббат хикаяларына құрылған эсселер кітабы жарық көрді (1997). 

				Ш.Айтматов көптеген Еуропа елдері академияларының құрметті академигі, бірнеше рет КСРО Жоғарғы Кеңесіне, Қырғызстан Жоғар-ғы Кеңесіне депутат болып сайланды. Сонымен бірге ҚР Президентінің 1993 жылғы Бейбітшілік пен рухани татулық сыйлығының лауреаты. 

				Ш.Айтматов – Қырғызстанның халық жазушысы, Қырғызстан Ғылым академиясының, Еуропа Ғылым академиясының академигі, Социалистік Еңбек Ері. 

					1.	Шыңғыс Айтматовтың қазақ жазушыларымен достығы нәтижесінде қандай туындылар дүниеге келді?

					2.	Жазушы шығармалары әлемнің қай тілдеріне аударылды?

					3.	Жазушының драма жанрындағы жетістігі қандай?

				«Алғашқы ұстаз» повесі

							Соғыс жүріп жатты. Елдің жаны жаралы, көңілі қаралы. Осы кезде өмір мен үшін беймәлім беттерін аша бастады. Халық тұрмысының небір сан тарауларын өз көзіммен оқуға мәжбүр болдым. Кейіннен мұның біразын шамам келгенше «Бетпе-бет», «Ана – Жер-Ана», «Жәмила», «Шынарым менің, шырайлым менің» сияқты повестерімде көрсетуге тырыстым. Көріп-білгенімді жаздым, бәрін есте сақтап жаздым.

							Шыңғыс Айтматов

					Ш.Айтматовтың жастық шағы ел басына күн туған Ұлы Отан соғысы жыл-дарына тура келді. Ол – соғыс ерте есейткен ұрпақ өкілі. Еңбектеген баладан еңкейген қарияға дейін егіс даласында жүргенде, көзі қарақты жігітке үлкен міндеттерді атқаруға тура келді. Тылда трактор бригадасының есепшісі, ауыл-дық кеңес хатшысы, салық жинаушы сияқты жауапты жұмыстарды атқаруда күн-түн демей, Отанға адал қызмет етті. Кейін өзі куә болған қырғыз, қазақ ауылдарының тұрмыс-тіршілігі көркем шығармаларына негіз болып, ауылдас-тары мен замандастары негізгі кейіпкерлеріне айналды.

					Жазушының елуінші жылдардан бастап шыға бастаған «Әшім», «Ақ жауын», «Мұрап», «Қызыл алма», «Ботакөз», «Байдамтал бойында», «Түнгі сушы», «Сы-пайшы», «Ақ жауын» әңгімелері ел өміріндегі сан алуан оқиғаларға құрылды. 

					Ал қоғамның шешуін күткен өзекті мәселелерін көтерген «Құс жолы», «Алғашқы ұстаз», «Шынарым менің, шырайлым менің», «Жәмилә», «Бетпе-бет» повестерінің көлемі шағын болғанмен, көтерер жүгі ауыр. Бұл шығармаларда автор оқиғаларды ішкі драматизм мен трагедияға құрды. Мәселен, «Шынарым менің, шырайлым менің», «Алғашқы ұстаз» повестерінде замандастарының болмыс-бітімін, жастардың махаббатын, адам бойындағы мейірім мен қаты-гездікті шынайы қалпында параллель суреттеді. «Ана – Жер-Ана» повесінде Отан соғысы жылдарындағы тыл өмірін қырғыз халқының басынан кешкен қасіретпен бейнелесе, Толғанай бейнесін типтік дәрежеге көтеріп, әйел-аналардың жиынтық бейнесін сомдады. Жазушы шығармаларының негізгі кейіпкерлері – бір дәуірдің жүгін арқалаған жиынтық бейнелер.

					...Біздің ауыл Ақжар тауының етегінде орналасқан, онан әрі қарай сілемдене сұлаған Қаратауға дейін ирелеңдеген өзен аққан, теміржол тартылған қазақтың сары даласы.

				Ауылдың жоғарғы жағындағы адырда мен бала кезден білетін екі зәулім терек болатын. Бұл егіз терек қазір де сол жерде. Қашан қарамасаң да, ауылға қай тұстан келмесең де, бәрінен бұрын төбе басында бой түзеген осы биік теректер көзге бұрын шалынады. Неге екенін білмеймін, әлде балалық әсердің күші ме, я болмаса суретшілік кәсібіне байланысты ма, әйтеуір станциядан түсіп, шатқалдан шыға ауылға қарай беттегенде, сол адырда баяғы қос терек мәуелеп өсіп тұр ма екен деп, тағатсыздықпен сол жаққа қараймын. Ертерек ауылға жетіп, тезірек төбе басына шығып, қос терекке иіліп сәлем беріп, мауқым басылғанша олардың сыбдырлаған үнін тыңдасам деп әрдайым аңсаймын. Талай бақтар бар, бірақ бұл теректердің бір естен кетпес қасиеті – олардың үні мүлде басқа, бейне тілі бар тәрізді. Күні-түні тынбай, әрдайым жапырақтары дірілдеп, шайқалған бұтақтары айқара құшақтаса, теректер сан алуан үнге салып шуылдайды. Бірде жиекке соққан ерке толқындай естілер-естілмес қана сыбдырлап, бірде – тым-тырыс, ойға шомып, сағынышты санаға батқандай әлденеге мұңдана 

				күрсініп, жұлқынған жел бұлттарды айдап, бұтақтарын қасарыса игенде, теректер тіресе өжет қарсыласып, «бізді жыға алмайсың» дегендей өршелене, қаһарлана түседі.

				Кейін ес кіріп, етек жиғанда мен бұл теректердің сырын түсіндім. Биікте, жан-жағы жалаңаш төбеде өскендіктен, бұлар әр кез желдің өтінде болып, ауаның әрбір қозғалысына жауап қайтарып, әлгіндей толассыз шуылдап, мүлде басқаша бір үн қатуының себебі де сондықтан екен. Дегенмен менің бұл топшылап тапқаным балалық қиялымның алғашқы әсерін жоя алмады. Сол кездегі түйгенім, сезінгенім қазір де көңілімнен кетпей, маған бұл теректер осы күнге дейін қандай да бір киелі нәрседей сырлы, жанды сияқты көрінеді. Бұл теректердің түбінде менің өмірімнің ең бір сиқырлы шағы қалғандай, ойға алған сайын барлығын бастан есіме түсіргім келеді.

				Оқудан тараған жазғы мезгілде біз бір топ бала балапан ұстаймыз деп осы жерге келетінбіз. Біздің шұрқыраған үнімізге разы болғандай, төбе басында кербез керіле жайқалған алып теректер әдетінше жапырақтарын жай ғана сыбдырлатып, бізді өзінің саялы көлеңкесімен қарсы алатын. Сонда күс табан, жарғақ алақан біз тентектер теректерге мысықша асылып шыға бастағанда, шу көтерген көгершіндер жаны қалмай шыр-шыр ететін. Оған болатын біз бе?! Бұтақтан-бұтаққа өрмелей, бір мезетте құстар ұшқан биікте алдымыздан ашыла қалған дүниенің көрінісіне таңғалып, бәріміз демімізді ішімізге тартып үн шығармай, бұтақ-бұтаққа жабысып, аламыз деген бұлбұлдың балапан-дарын ұмытып кететін едік. Біз ең үлкен үй деп есептейтін колхоздың ат қорасы теректің басынан тебінгендей-ақ көрініп, ал енді ауылдан 

				төмен, әлдеқайда мұнартқан жазықтықтың соншалық шексіз екеніне әрі тағы неше алуан жерлер, басқа тағы сан алуан күмістенген өзендер бар екеніне таңдана қарап, әлемнің шеті-шегі осы ма, я болмаса онан әрі осындай аспан, осындай бұлт, осындай жер бар ма деп ойға бататынбыз. Осы сәтте ызыңдаған жел әуені құлаққа шалынып, оған ілесе бір үнмен сыбдырлаған жапырақтар, көз көрмеген көгілдір алыстықта небір тамашалар, небір қызықтар бар дегендей тамылжыған күй тартып, бетті еркелете сипар еді. Жүрегім жарылып кеткендей дүрсілдеп, қос теректің шуылын қиялға батып тыңдайтынмын. Көз алдыма ертегілердегідей неше түрлі ғажайыптарды елестетсем де, сонда бір-ақ нәрсені ойламаппын. Бұл теректерді кім отырғызды, қандай тілек, қандай үмітпен өсірді екен дегенді ойыма да алмаппын.

				Осы теректер өскен жерді ауылдағылар, неге екені белгісіз, «Дүйсен-нің мектебі» деп атайтын. Кенет бір мал іздеп қалғанда: «Ой, пәленше, менің торы құнанымды көрдің бе?» – десе, онда анау тоқтай қалып: «Анау Дүйсеннің мектебінде жылқы жүр, сол жақтан іздеп көр», – деп жүріп кететін. Үлкендерге еліктеп біз де: «Жүр кеттік Дүйсеннің мектебіне, терекке шығамыз», – дейтінбіз...

					1.	Жазушының көптеген шығармаларында оқиғалар не себепті ауылдық жерлерде өтеді? Соған шығармадан мысал іздеңдер. Мысал ретінде мына жолдарды алуға болады: «Біздің ауыл Ақжар тауының етегінде орналас-қан, онан әрі қарай сілемдене сұлаған Қаратауға дейін ирелеңдеген өзен аққан, теміржол тартылған қазақтың сары даласы». 

					2.	Жер атауына байланысты не айтар едіңдер? Қос терек өскен жер не себепті «Дүйсеннің мектебі» аталып кеткенін өз сөздеріңмен баяндап беріңдер.

				Дүйсеннің мектебі

							Сөз қоржын

							Шұрқырау – 1) шұрқыра етістігінің қимыл атауы; 2) жылқының мазасыз-данып кісінеуі; 3) ауыспалы мағынада: жақын жолдас, таныс адамдардың кездескенде бір-бірімен даурыға табысуы, улап-шуласуы; 4) жантүршігерлік дауыс шығару, у-шу болу. Бұл жерде: үшінші мағынада. 

							Жарғақ – 1) құлын мен ешкі терісінің киімге жарарлық иленген терісі; 2) бір түсті құлын терісінен түгін сыртына қаратып тіккен сырткиім; 3) түгі қырылып иленген теріден жасалған қалта, шақша; 4) құстар аяғының тұяқтарын өзара қосып тұратын алақан терілері, жарғақ табаны; 5) жұқа теріден жасалған ыдыс; 6) құлақты сыртқы әсерден қорғайтын жұқа, тербелмелі нәзік қабыршақ. Бұл жерде: еті арыған арық, қатпа, жұқалау келген деген мағынаны білдіреді.

						

					

				

				
					
						
							«Жалпы, қазіргі адамның, жаңа өмір жолындағы күрескердің образын жасаумен ең беріле шұғылданып жүрген жазушылардың бірі – Шыңғыс Айтматов. Оның бүкіл творчествосы осыған арналған. Жазушының өмірден ойып алып жасаған сондай кейіпкерлерінің бірі – «Алғашқы ұстаздағы» Дүйсен». 

							Айқын НҰРҚАТОВ

					Шыңғыс Айтматов – қырғыз әдебиетін әлемдік деңгейге көтерген суреткер. Жазушының кейіпкерлері ұлттық деңгейден шығып, адамзат баласының жүгін арқалады. Қоғамдық өмірде шешуін күткен өзекті мәселелерді көтерумен адамзат баласына ой салды. Сондықтан да ол – өз дәуірінде жаңашылдығымен танылған жазушы. 

					«Алғашқы ұстаз» повесіне ХХ ғасырдың 20-жылдарындағы оқиға негіз болған. Оқиғаға қатысатын кейіпкерлер саны санаулы болғанмен, олардың тағдыр тауқыметіне бір дәуірдің шындығы сыйып тұр. Негізгі оқиға Дүйсен ұстаз бен оның шәкірті Алтынай төңірегінде өрбиді. Хат танитын сауаты бар, әскер қатарынан келген Дүйсен – кездескен қиыншылықтарға мойымай, коммунистік партияның тапсырмасымен ауыл балаларының сауатын ашуға келген мұғалім. Оның басынан өткен тартысты оқиғалар шәкірттерінің болашағынан үміт күткен мұғалімнің қайтпас қайсарлығын танытады. Ат қораны мектеп етіп жаңартуы, балаларды үй аралап жинауы, қасқыр қамауы, соққыға жығылуы, Алтынайды оқуға жіберуі, хат тасуы – Дүйсеннің бейнесін толықтыратын оқиғалар. 

					...Бұл оқиға 1924 жылы болған. Ие, менің әлі есімде, дәл сол жылы болған... 

				Ол кезде қазіргі біздің ауылымыз тұрған жерде он-он бес үй жатақ түтін түтететін. Онда мен – он төрттегі жетім қыз, ата-лас тумаларымның қолында жүретінмін. Сол жылы күзде малды-жандылар қыстауға көшіп кеткеннен кейін, біздің ауылға мен бұрын көрмеген, үстіне әскери шинель киген бейтаныс жігіт келді. Елден, жолдан жырақ тау баурайындағы шағын қырғыз ауылына бұл бір үлкен оқиға болды. Ә дегенде оны «әскери басшылықта жүріп, енді ауылға мықтының өзі болып оралыпты» десіп, кейіннен «жоқ, ойбай, бұл баяғы теміржолға тентіреп кеткен Тастанбектің баласы Дүйсен деген екен, өкімет оны әскерден босатып, мұғалім етіп жіберіпті, мектеп ашып, бала оқытады екен» десіп, жұрт бұл оқиғаны әр саққа жүгіртті. Мектеп, оқу деген ұғымдардың өзі ол кезде бізге онша таныс емес, жаңа сөздер. Бұл алыпқашпа сөздер рас па, әлде жалған ба, не болады, қалай болады деп жүргенде, «ауыл ортасындағы дөңге жиналсын» деген хабар айтылып қалды. «Ой, сұмдық, бұл тағы қандай жиналысы еді?» деп ағам жаман атына мініп жүріп кеткенде, басқа балалармен қосылып, мен де оның артынан бардым. Бес-алты атқа мінген, қалғаны жаяу шағын топтың ортасында үстіне көнетоздау қара шинель киген, көзі бажырайған, қатқан қара жігіт сөйлеп тұр екен. Біз жетіп барған кезде ердің үстінде шалқая шіреніп тыңдап тұрған аттылардың бірі оның сөзін бөліп жіберді.

				– Әй, балам, – деді ол аптыға сөйлеп. – Біз сенің ата-тегіңді ғой білеміз: біз сияқты қаратабан кедей еді. Ал сен қайда жүріп молда болдың? 

				Дүйсен кейін бұрылып жауап берді: 

				– Мен молда емеспін, ақсақал. Мен комсомолмын. Қазіргі кезде хат танығанды мұғалім дейді. Мен әскерде жүріп хат танып келдім. Менің молдалығым осындай. 

				– Ә-ә, бәлі. 

				– Оның дұрыс екен, – десті. 

				– Комсомол мені мұғалімдікке дайындап, бала тәрбиеле деп жіберді. Мектепті сіздердің көмектеріңізбен анау төбеде бос тұрған жаман тамды оңдап ашамыз деген ойым бар. Қалай дейсіздер, ақылдарыңызды ай-тыңыздар.

				Баяғыдан мысықша аңдып, бір көзін жұмып үндемей тұрған Сатым-құл шырт түкіріп, сөйлеп кетті:

				– Оныңды қоя тұр, оқудың бізге керегі қанша?

				Дүйсен не дерін білмей, алаңдап жан-жағына қарады. 

				– Бәрекелді, дұрыс айтады! – деп бер жақтағылар дүрліге, қозғала бастады. – Біз жер емшегін емген диқандармыз. Ал біздің балаларымыз оқу оқып, ел сұраған өкімет болатын ба еді? Қой, айналайын, басы-мызды қатырма!..

				Қатқыл үндер шыға бастағанда, өңі қашып, даусы дірілдеген Дүйсен жиналғандарды көзімен бір шолып өтіп:

				– Сіздер бала оқытуға қарсысыздар ма? – деп сұрады. 

				– Ал қарсы болғанды сен зорлайсың ба? Қазір халықтың өз еркі, бостандыққа шыққанбыз! – деді арғы жақтан бір дауыс.

				Шинелінің ілгегін жұла жаздап ағытты да, Дүйсен төсқалтасынан төрт бүктелген қағазды суырып алып, оны жоғары көтеріп айқайлап сөйледі:

				– Сіздерге жер, суды алып берген Кеңес өкіметінің бала оқытсын деп мөр басып берген мына қағазына қарсы шығасыздар ма? Кәне, Кеңес өкіметінің мизамына кім қарсы, кім? Оның «Кім?» деп айқайлап айтқан сөзі күзгі тымық ауаны атылған оқтай тіліп, жақпартасқа шақ-шақ етіп тигендей болды. Ешкім үндемей, бәрі тым-тырыс бола қалды.

				– Сіздер кедейсіздер, – деді Дүйсен шаршаған кісідей даусын бәсеңдете сөйлеп. – Біз өмір бойы аяқ астында езіліп, есіміз кеткен елміз. Өкімет енді бізге көзін ашсын, хат танып, білімге қолы жетсін деп жатыр. Міне, сондықтан балаларды оқытуымыз керек. 

				Демі тарылған Дүйсен сөйлеп болғанда, әлгінде оның молдалығын сұраған кісі: 

				– Мейлі, ендеше, істер жұмысың болмаса, қайтеміз, оқытсаң оқы-тарсың, – деп қойды.

				– Мен сіздерден жәрдем сұрап тұрмын. Байдан қалған ана жаман ат қораны оңдайық, көпір салу керек, отын керек...

				– Ой, жігіт, қоя тұршы! – деді әлгі Сатымқұл тағы да шырт түкіріп, жұмған көзін ашып. – Мектеп ашам деп айқайлайсың, үстіңде тоның жоқ, астыңда атың жоқ, айдап қойған жерің жоқ, айдауда малың жоқ, немен күн көресің?

				– Ептеп күн көрермін, өкімет маған көмек береді.

				– А, солай десейші! – деді Сатымқұл рақаттана ыржия күліп, төсін қайқайтып, ерден көтеріліп. – Сөздің шыны жаңа айтылды ғой! Сен ол өкіметтің қаржысымен жұмыстарыңды бітіріп, балаларды оқыта бер. Ал бізді қинама, өз тауқыметіміз жетіп жатыр.

				Сөйтіп, Сатымқұл атының басын бұрып, жүріп кетті. Оның артынан басқалар да тарай бастады. Қағазын қолына ұстаған бойы Дүйсен көпке дейін орнынан қозғалмай тұрды.

				Мен оған қадала қалған екенмін, қасымнан өтіп бара жатқан ағам:

				– Ой, сен бұл жерде неғып жүрсің, қайт үйге ербимей, – дегенде, балалардың артынан жүгіре жөнелдім. – Қарай гөр, бұлар да жиыннан қалмайтын болып алыпты.

					1.	Шығармадағы негізгі кейіпкерлерден басқа жанама кейіпкерлерді атаңдар.

					2.	Шығармада жайқалып өскен қос терек қандай қызмет атқарып тұр? 

					3. Дүйсеннің орнында болсаңдар не істер едіңдер?

							Сөз қоржын

							Жатақ – 1) мекен, тұрақ; 2) жатқанда киетін тақия сияқты баскиім; 3) судың асты, табаны; 4) қайықтағы адам жататын жер; 5) орнынан тұрмай, бауырын көтере алмай жата беретін ауру. Бұл жерде: егіншілікпен айналысқан, отырықшы тұрмысқа көшкен байырғы қазақ қоғамындағы әлеуметтік жік.

							Қаратабан – малдың төлі өсіп, аяқтануы, марқаюы. Бұл жерде: сіңірі шыққан кедей, жалшы, жалаңаяқ деген мағына береді. 

							Мизам – 1) қыркүйек айының ескіше атауы; 2) күз айының ішінде өсімдіктің ұлпаларынан пайда болатын өрмекшінің торы сияқты ұшпалы ақ сілбі; 3) заң, ереже, үкім, низам; 4) он екі зодиактік шоқжұлдыздардың бірі. Бұл жерде: үшінші мағынасында қолданылған. 

							Тірек сөздер

				Алтынай

					Негізгі кейіпкер – Алтынай. Академик Алтынай Сүлейменованың туған ауылына салынған мектептің ашылу салтанатына келуінен басталған оқиға лирикалық шегініспен өрбиді. 

					Автор Алтынайдың хатын тиімді пайдаланған. Хатта жазылған жетім қыз бен мектеп мұғалімінің басынан өткерген қайғылы оқиғалар сол дәуірдегі жүздеген, мыңдаған кейіпкерлердің тағдырын еске салады. Қай дәуірде де жетім-жесірлердің тағдыры оңай болмаған. Алтынай – он беске толмай қалың-малдың құрбаны болған қыздардың бірі. ХХ ғасырдың басында қалыңмалға сатылған, басына азаттық іздеген қазақ қыздары да көп болған. Басына түскен қиыншылықтарға мойымаған қайсар қыз Дүйсен мұғалімнің қамқорлығымен, коммунистік партияның жетім-жесірге берген көмегімен Ташкенттегі рабфакта білім алып, кейін Кеңестер Одағының астанасы Мәскеуде білімін жетілдіріп, ,ғылым жолына түседі. 

					Дүйсен – шалғайда жатқан ауылға ХХ ғасырдың басында білім нәрін алып келген шамшырақ болса, Алтынай – ұстаз ұлағатын ұлықтаған, елінің жарқын болашағына сенген білікті де білімді жан.

					Ертеңіне суға барғанымызда кетпен, күрек, балта көтерген Дүйсеннің суды кешіп өтіп, төбе басындағы жаман тамға қарай кетіп бара жатқанын көрдік. Осы күннен бастап күнде таңер-теңгісін үстіне қара шинелін киген Дүйсеннің қарасы жоғары бір өтіп, күн батарда төмен бір түсіп жүрді. Кейде сабан арқалап, кейде қурай құшақтап тасыды. Ауылдағылар оны көргенде бұл кім болады екен деп көзін көлегейлеп қарап, әңгіме қылатын:

				– Ой, мынау отын арқалаған Дүйсен мұғалім емес пе?

				– Ие, дәл сол.

				– Ой, бейшара-ай, мұғалімдік қызмет дегенің рақат жұмыс емес екен ғой, тегі...

				– Қарашы, отын арқалап бара жатқанын. Өстіп жүріп оның нығыз сөйлейтінін қайтерсің.

				– Қолында мөр басылған қағазы бар да. Күш сонда...

				Мұғалімнің ол жерде не істеп жүргенін білуге қызығып, бір күні адырдан тезек теріп келе жатқан үш-төрт қыз сонда қайырылдық. Бұл жаман там о баста бір байдың ат қорасы болған. Қыстың көзі қырауда құлындаған биелер құлындарымен осында 

							Шыңғыс Айтматов – айрықша заңғар талант, қырғыз халқының ғұлама жазушысы, ол сегіз қырлы, бір сырлы тұлға, қолынан не жазам десе де, қалай жазам десе де, келеді, ойы терең, сезімі нәзік, бар адамды ұлтына, руына қарамай сүйетін, жақсыны жатсынбайтын гуманист.

							Уәлихан ҚАЛИЖАНОВ

				бағылады екен. Кеңес өкіметі орнап, бай қашып кеткен соң атқора қаңырап қалып, айналасын жантақ-тікенек, жусандар басып, кісі барудан қалған болатын. Дүйсен тікенектерді кетпенмен қопара шауып, тамның құлап қалған жерлерін жөндеп жүр екен. Дәл өзіміздің бойымыздай үл-кен ала қаптарды арқалап, біз осы жерге демалуға отыра қалғанымызда, үсті-басы лай, жеңін түрініп алған Дүйсен тамнан шыға келді де, бізді көріп, бетінің терін сүрте жымиып күлді:

				– Ие, қыздар келіңдер. Тезек теріп келесіңдер ме?

				Біз ұялғаннан үндемей, бір-бірімізге қарап, қап-қаптың түбінде отырған жері-мізден «ие» дегендей басымызды изеп қойдық. Біздің ұялып отырға-нымызды бірден түсіне қойған Дүйсен тағы да жымия күліп сөйледі:

				– Келгендерің жақсы болды ғой, қыздар! Міне, мектептерің даяр десе де болады. Жаңа ғана бір бұрышына пеш сияқты бірдеңе орнатқан болдым... Көрдіңдер ме, моржасы да үстінде көрініп тұр. Енді қыстық отынымызды тамның бір жағына жиып аламыз да, жерге сабанды қалыңырақ төсеп тастап, оқуды бастай береміз. Қалай, мектепке келе-сіңдер ме, оқығыларың келе ме?

				Қыздардың ішіндегі естияры мен едім, балалар үндемей қалған соң:

				– Жеңгем жіберсе, келемін, – дедім.

				– Ә, дұрыс. Жібермегенде қайтер дейсің. Атың кім сенің? 

				– Алтынай, – дедім мен тіземнің жыртығын етегіммен көлегейлеп.

				– Алтынай – жақсы екен. Сен өзің ақылды бала екенсің, – деді ол, мені еркелете сөйлеп. – Алтынай, сен басқа балаларды да мектепке оқиық деп ертіп кел, жарай ма?

				– Мақұл, аға!

				– Мені ағай дегейсің. Мектептің ішін көргілерің келе ме? Кіріп көріңдер, қыздар, қорықпаңдар.

				– Жоқ, біз кетеміз, кетеміз! – деді қыздар.

				– Өздерің біліңдер, оқуға келгенде көрерсіңдер, бара қойыңдар. Мен күн батқанша отынға тағы бір барып келе қояйын, – деп Дүйсен орақ, жібін алып, далаға жүріп кетті. Ол кеткенде біз де қаптарымызды арқалап жүріп кеттік. Былайырақ барған соң, менің басыма бір ой келді де: 

				– Тоқтаңдар, қыздар, тұра тұрыңдар, – дедім. – Мектепке отын керек екен, тезегімізді тамның түбіне төгіп кетейік, ішке өзі кіргізіп алар. 

				– Онда үйге құрқол барамыз ба, ақылдысын мұның! 

				– Қайта барып тағы теріп келейік. 

				– Қойшы әрі, күн кешкіріп қалды, шешелеріміз ұрысады, – деп қыздар маған қарамай, қаптарын мықшия көтеріп, жорыта жөнелді.

				Мен сонда не үшін сөйткенімді осы күнге дейін түсінбеймін. Әлде қыздар менің сөзіме көнбей қойғанына намыстандым ба, я болмаса қаршадайымнан сорым қайнап, қағу-соғу көріп, жалтақ өскендіктен, мені бұрын көрмеген, білмеген адамның жүрегімді жылыта мейірлі қарап: «Сен өзің ақылды бала екенсің», – деп екі ауыз сөз айтқаны жүйкемді босатып кетті ме, айта алмаймын. Бірақ қазір ойлап-ойлап отырып, менің нағыз тағдырым осы бір қап тезектен басталды ма деп те қаламын. Өйткені сол күні бұл жорығымның аяғы не болар екен деп тартынбай бел байлап, өмірімде алғаш рет өзім дұрыс деп тапқан ойымды орындадым. Әйтеуір жолдастарым тастап кеткеннен кейін, мен кейін қарай жүгіріп отырып, Дүйсеннің мектебіне келдім де, қаптағы тезекті там түбіне төге салып, жүгірген бойда адырдың қойын-қолтығын кезіп тезек теруге асықтым...

					1.	Дүйсенге басқа ауыл адамдары неге тісін батыра алмады? Себебі неде деп ойлайсыңдар?

					2.	Дүйсен мектебінің жағдайын сипаттап беріңдер.

					3. Қыздар не істеп жүр еді? Бұл көріністен не байқадыңдар?

					4. Алтынайдың өз ойын алғаш рет батыл жүзеге асыруы оның болашағына қалай әсер етті? 

					5. Алтынайдың зеректігі неден байқалды? Дүйсен мұғалім Алтынайға «Сен өзің ақылды бала екенсің» деп не үшін айтты?

				Ұстаз үміті

							Сөз қоржын

							Там – 1) сұйық заттың сыздықтап, созылыңқырап, ақырын үзіп-үзіп ағуы; 2) жергілікті тілде: мола, бейіт, зират, яғни қайтыс болған адамды жерлеу орны; 3) ескі, шатырсыз, аласа жатақ үй. Бұл жерде: үшінші мағынада.

							Сабан – 1) соқа; 2) дәнді және ірі бұршақты дақылдарды бастырғаннан кейін қалатын құрғақ сабағы, яғни шөптің қалдығы. Бұл жерде: осы екінші мағынада қолданылып тұр. 

						

					

				

				
					
						
							«Асылы, Шыңғыс Айтматовтай сирек феноменнің тек қырғыз әдебиеті ғана емес, дүниежүзілік әдебиеттегі алар орны бір төбе екендігіне осы туындыларды оқыған соң тағы да кәміл ден қоясың, айрықша мақтаныш тұтасың...

							«Адамзаттың Айтматовы» деген қанатты ұғымды, суреткерлік планетарлық ауқымды әрқашан биік сақтаумен, үзбей ақтаумен, сол биігінен түспей келеді».

							Сайлаубек ЖҰМАБЕК

					Автор мен кейіпкер арасындағы хаттан шығарманың Күркіреу ауылының тұңғыш мұғалімі, коммунисі, хат тасушысы болған Дүйсеннің есімін мәңгі жадында сақтау, өмірін өнеге ету мақсатында жазылғаны байқалады. Эпилог пен прологте негізгі кейіпкерлер туралы мәлімет берілгенмен, негізгі оқиға кейіпкердің хатымен өрбіп, бірінші жақтан баяндалады. 

					Бір кезде хат танымайтын ауыл балаларын жинап білім берген Дүйсеннің шәкірттерінің алды академик болса, қалғаны орта, жоғары білімді болғанмен, адамдардың ой-санасының өспеуін Дүйсен мұғалімге деген «Ой, Дүйсенің бар болсын. Соны да мұғалім, оқытушы, ұстаз деп те жүріппіз ғой!» деген ауылдың атқамінерлерінің сөздері растайды. Жазушы осындай жекелеген эпизодтармен оқырманға ой салған. Ол – адам баласының өскендігі жоғары оқу орнының дипломымен өлшенбейтіні. Оқырман дастарқан басында отырған зиялылардан атын қан сорпа қылып мектеп түлектерінің жеделхатын жиналысқа жеткізе алмағанына өкініп тұрған пошташының қадір-қасиеті жоғары тұрғанын айтпай түсінеді. Мұның өзі – жазушының кез келген штрих, детальдарды тиімді пайдалана білгеніне мысал.

					Жолдас оқушылар, әңгіменің аяғында мен тағы бір рет Алтынай Сүлейменованың хатына қайырылғым келеді. Онда сынадай жолдар бар: «Не үшін әнеугүні ауылдан асығыс кетке-німнің себебі сізге енді түсінікті болған шығар. Мұның бәрін сонда отырғанда көпшілікке айтып түсіндіріп берсем де болатын еді, бірақ өзімнің білместік жасағаныма іштей ренжіп, барған бойдан Дүйсен қарияның алдына барып жүз көрісіп сәлем бере алмайтынымды сезіп және де бұның тек қана бізге емес, көпшілікке керек екенін тү-сініп, ертерек жолға шығып, ойларымның бас-аяғын жинап, өткен-кеткенді ретімен еске түсіріп, тиісті сөзімді хат арқылы хабарлауды лайық деп таптым. Өйткені сонда жаңа мектептің қадірлі төрінде мен емес, сіз де емес, басқалар да емес – бірінші ұстазымыз Дүйсен ақсақал отыруы керек еді. Мектептің ашылуын сол кісі жариялап және де басқа құрмет-сыйын сол кісі көруі керек еді. Керісінше, біз құрмет үстінде рақаттанып отырғанымызда сол алтын адам құттықтау телеграммаларды алып шауып келді. Түсінген кісіге ұят іс болды. Дүйсеннің қандай мұғалім болғанын қазіргі жастар білмейді. Бұрын-ғылар болса ажалы жетіп өлгені бар, соғыста құрбан болғаны бар. Ал енді соның бірін айту бірден-бір менің міндетім еді. Бірақ ауылға бармай, бұрын-ғылардың бәрі ұмытылып, естен шығып кетпесе де, ескірген бұйымдай боп көмескі тартыпты. Аман болсақ, мен әлі Дүйсен мұғаліміме барып, кешірім өтінемін. Меніңше, ол кісі екеуміз ортақ тіл табамыз ғой деп ойлаймын. Әңгіме қазір басқада болып тұр. Біз кейде ұмытпас нәрселерді ұмытып, ескірмес жау жарағын ескірді деп, оны пайдаланбай жүрміз. 

				
					[image: ]
				

				
					[image: ]
				

			

		

		
			
				
					[image: ]
				

				
					
						[image: ]
					

					
						
							Тірек сөздер

				Сонымен өзіміздің тарихты ортайтып, жастарды тәрбиелеу ісінде көп кемшілік жіберіп келеміз. Әйтпесе менің замандастарым Дүйсен сияқты біздің жаңа дәуірімізді орнатуға өмірін, жас шағын сарп етіп, жүрегін елге суырып берген, ерен еңбек, ерлік көрсеткен, мен мұндай едім деп төсін ұрмаған қарапайым, асыл жүректі бірталай адамдар жөнінде біз о баста жеткізе айтып жүрген болсақ, олар ұмытылып, қалтарыста қалып қоймағаны былай тұрсын, ең болмағанда мазаққа душар болмас еді ғой. Біз бұларды сыйламасақ, өзімізді сыйламағанымыз, револю-цияның дүмпуімен ғасырларды аттап өткен жолымызды сыйламаға-нымыз. Қазір кейбір жастар коммунизм дәл сол бойымен көктен түсе-тіндей шалқалақтап, совет өкіметінің әдепкі тарихы жөнінде сөз болса, ой, қойыңызшы қашанғыны, олардың бәрі айтылып болған жоқ па ендігі деп дандайсиды. Жоқ, қашанғы емес, қазір атом мен космостың дәуірі болса да, революция тудырған Дүйсендер де біздің қатарымызда, сабымызда. Коммунизм құрып жатқан қазіргі жастар үшін Дүйсен тәрізді адам үлгі-өнеге бола алмай ма? Егер де біз бәріміз осы Дүйсендей болсақ, коммунизм біздің сана-сезімімізде әлдеқашан орнайтын іс.

				Дүйсен мұғалім болып жүріп білімім аз деп өкінетін. Онысы рас та еді. Бірақ кейбір қазіргі жоғарғы білімді, мәдениетті мұғалімдер Дүйсен сияқты өз мамандығын сүйіп, жүрек отымен соған берілсе, тамаша болар еді. Өйткені мұғалім деген талмудист1 емес, ол қайсы дәуірде болмасын, әр кез – революцияшыл тәрбиеші, олай болмаса, оның қоғамға берген пайдасы аз және сапасыз болмақ...

				«Қымбатты інім, сізге хат жазуымның тағы бір мақсаты – ауылға барып, жаңа ашылған мектептің атын «Дүйсеннің мектебі» деп атауды ұсынғалы жүрмін. Ие, дәл сол қатардағы колхозшы, қазіргі кезде пошташы болып жүрген кісінің атымен атауды ұсынбақпын. Сіз де менің осы ұсынысымды қолдасаңыз екен деп өтінемін.

				Қазір Москва уақыты түнгі екі. Мейманхананың балконында тұрып, жоғарыдан от жайнаған қалаға қарап, ертерек ауылыма барып, осы кісіге иіліп сәлем беріп, сақалынан сүйсем екен деп тілеймін...»

				* * *

				Бұл суретті мен әлі салып бітірген жоқпын. Оның қандай болып шығарын алдын ала айту да қиын. Күнде таң сәріден тұрып, бұрын әр кезде жасаған түрлі вариант-этюдтарымды қайтадан екі-үш рет қарап шығамын да, елең-алаңдағы тыныштықта шарқ ұрып ойланамын. Жоқ, мен әлі ойдағыны тапқан жоқпын, істің бәрі алда...

				
					1 Талмудист (талмуд) – б.з.д. ІХ–Х ғасырларда қалыптасқан яһудилердің діни-ғұрыптық, заңнамалық ұстанымдары жазылған көптомдық жинақтың, яғни талмудтың білгірі. Бұл жерде: термин ретінде қолданылып, көргенінен жазбайтын, мағынасын түсінбей жаттап алушы, яғни соқыр саналы деген. Мәтінде мұғалім ондай емес, яғни талмудист емес деген мағынада беріліп тұр.

				Бұл сурет әзірге көңілдегі тілек, жүректе толқыған, қан тамырында жүрген елес, қиял, үміт қана...

				Солай болса да бітежақ шығарманы ортаға салып, сіздермен кеңесіп тұрған кезім. Әл-бетте, менің бұл еңбегім біздің ауылдың бі-рінші мұғалімі, тұңғыш коммунисі, қазіргі кезде хат тасушы болып жүрген Дүйсен ақсақалға арналады. Қайткенде бұл шын-дықты суретке сыйғызып, қайткенде оның естен кетпес елесін жоғалтпай, қайткенде сол кездің күреске толы ұстасқан адамның тағдырын көз алдыма келтіріп, оны көркем шығарма есебінде елге тарту ете аламын? Мен бұл суретті салмауға хақым жоқ. Бірақ неге мен суретші болып тудым екен? Бірде қолымнан түк келмейтіндей өзімнен-өзім түңіліп, тынысым тарылады, бірде тау қопаратындай: «Кәне! Нені салсам екен? Қалай етсем екен?» – деп бел шеше кірісемін. Бала кезде ештеңесін білмей жүріп, маған сиқырлы көрінген Дүйсен мен Алтынайдың теректерін салсам ба екен? Төбе басында жай ғана ырғалған қос терек қазір де көз алдымда. Оның биік бұтағына шығып отырған жалаңаяқ, жалаңбас, томпақ бетті тентек бала сонау мұнартқан медиенге сұқтанып, самал қозғаған терек күйін тыңдауда. Бұларды отырғызған жандар кейінгі жас ұрпақтар өстіп терек басынан аймақты кен көргеніндей, білімнің шыңына шығып, өмірдің тереңіне көз жіберсін деп тіледі ме екен... Әлде «Ауылдың бірінші мұғалімі» деп, Дүйсеннің балаларды мектепке ертіп бара жатқанда бірін арқасына мінгізіп, екіншісін қолына алып, су кешіп бара жатқандағысын салсам ба екен? Әлде Алтынайды поезға мінгізіп, алыс сапарға шығарып салсам ба екен? Қысқасы, осындай толып жатқан ойлар, долбарлар, таусылмайтын ізденулер. Бұлардың қайсысына тоқтаймын, салған суретім қандай болып шығады, мен оны әлі білмеймін. Менің көзім жеткен бір нәрсе ғана бар: ол – талмай, тайынбай іздену.

					1.	Эпистолярлық әдебиет дегенді қалай түсінесіңдер? «Ол әу бастан-ақ ел көріп жатқанды көргенмен, ел айтпай жатқанды айтуды арнайы мақсат еткендей» деген Әбіш Кекілбаевтың сөзін әрі қарай толықтырыңдар.

					2.	Мәтіннен Дүйсен мен Алтынай бейнесін ашатын мысалдарды жинақтаңдар.

					3.	Дүйсен не себепті Алтынайдан мол үміт күтті? Мұғалім қандай болу керек?

							Сөз қоржын

							Сына (дай) – бұл сөздің мағынасы өте көп. Ұш жағы сүйірлеу етіп жасалған ағаш, тас жарғанда арасына қағатын қысқа ағаш, я темір. Бұл жерде: тіп-тік, түп-түзу деген. 

							Долбар – жорамал, болжам, ой-жоба.

					Б.Бәймен. Жас суретші

				«Алғашқы ұстаз» шығармасын қорытындылауға арналған тапсырмалар

					1.	Төмендегі сызбаны пайдаланып, шығармаға композициялық талдау жасап, идеясын анықтаңдар. 

							Оқиғаның басталуы

						

					

					
						
							Оқиғаның дамуы

						

					

					
						
							Оқиғаның байланысы

						

					

					
						
							
								Оқиғаның шиеленісуі

							

						

						
							
								Оқиғаның шарықтау шегі

							

						

						
							
								Оқиғаның шешімі

							

						

						
							
								Шығарманың идеясы

							

						

					

				

					2.	Шығармада көтерілген мәселелерді анықтап, олардың себебі мен салдарын көрсетіңдер.

				 3.	Екі ақ парақтың біріне Дүйсенге қатысты, екіншісіне Алтынайға қатысты фактілер мен іс-әрекеттерді тізіп жазыңдар. Кейіпкерлер бейнесіне талдау жасап, олардың мақсат-мүддесін анықтаңдар. Сыртына кейіпкер туралы басқа оқушылардың пікірін жазып, толықтырыңдар.

				 	4.	Повестің толық нұсқасын оқып, сұрау есімдіктерін пайдаланып, кейіпкер-лерге қатысты сұрақ құрастырыңдар.

				
					Сұрау есімдіктері

				

				
					Кейіпкерлер: Алтынай, Дүйсен, суретші, Сатымқұл, ағасы мен жеңгесі, Қартаңбай қария, Сайқал кемпір, Кераяқ

				

				
					Не?

				

				
					Неге?

				

				
					Қайда?

				

				
					Қалай?

				

				
					Қайдан?

				

				
					Қанша?

				

				
					Қандай?

				

					5.	Білім алу үшін күрескен пәкістандық қыз Малала Юсуфзайдың «Мен – Малаламын» романының «Мектептің құрылуы» бөлімімен танысып, сауат ашудың, білім алудың ел болашағы үшін маңыздылығы жөнінде дөңгелек үстел ұйымдастырыңдар.

					6.	Шығармадан Дүйсеннің алғашқы мектепті қалай құрғаны жазылған үзіндіні тауып оқыңдар. Кестені әлемде және елімізде алғашқы мектептер қашан және қалай құрылғаны жөніндегі деректермен толықтырыңдар.

					Қазақ жеріндегі ең алғашқы мектептер 

				

				
					Қашан? Қайда?

				

				
					Әлемдегі ең алғашқы мектептер 

				

				
					Қашан? Қайда?

				

				
					Қадим мектептері

				

				
					Египет мектебі

				

				
					Орыс-қазақ мектептері

				

				
					Қытай мектебі

				

				
					Жәдит мектептері

				

				
					Грек, Рим мектептері

				

					1.	Шығарма бойынша оқиғалар тізбегін құрастырыңдар. Оқиғалардан қазақ еліне қатысты үзінділерді іріктеп алыңдар. Екі ел арасындағы тарихи және мәдени байланыс жөнінде деректерді жинақтаңдар. Халық «Қазақ-қырғыз бір туған» дейді. Олай болса, қазақ пен қырғыз халқына ортақ құндылықтарды анықтаңдар.

					2.	«Ұстаз – ұлы есім», «Ұстазға құрмет – шәкіртке міндет», «Адамның адамшылығы – жақсы ұстаздан» дейді халқымыз. Дүйсеннің шәкірт тәр-биелеу, бала оқыту жолындағы еңбегі еленді ме? Ал біздің қоғамда ұстаз мәртебесі қандай? Осы жөнінде пікірталас ұйымдастырыңдар.

					3.	Ұстаздардың еңбегі туралы қандай ой түйдіңдер? Достарыңа ұстазға деген құрметті насихаттап, «Ұстаз еңбегі – өлшеусіз» тақырыбында шағын эссе жазыңдар.

					4.	Күркіреудің табиғатын сипаттауда жазушы қолданған көркемдегіш құрал-дар мен айшықтау амалдарын анықтап, қызметіне талдау жасаңдар.

				
					Көркемдегіш құрал

				

				
					Үзінді 

				

				
					Қызметі 

				

					5. А.Платоновтың «Құмдағы мұғалім» әңгімесін оқып, құмды ауылға алғаш мектеп ашқан Мария Никифоровна мен Дүйсеннің бойындағы ортақ қасиеттерді жинақтап, сол кезеңдегі мұғалім бейнесін жасаңдар. Оларға не кедергі болды, қандай қиындықтарға тап болды? Олар кедергілерден қалай шыға білді? Қиындықты қалай жеңді?

					1.	Алтынай мен С.Көбеевтің «Қалыңмал» романындағы Ғайшаның тағды-рындағы ортақ мәселе қандай? Екі шығармадағы оқиғалардың өту мерзімін тарихи тұрғыдан қарастырыңдар. Оқиғалар қазақ тарихындағы қай кезең-дерді қамтиды?

					2.	Ғаббас Жұмабаевтың «Алғашқы ұстаз» атты әңгімесімен танысыңдар. Екі шығармаға ортақ қандай мәселені байқадыңдар? Жазушының «Дала қоңырауы» атануы неліктен? «Ыбырай Алтынсариннің қазақ педагогикасындағы рөлі» тақырыбында презентация жұмысын қорғаңдар. 

					3.	Дүйсен ауыл балаларын оқуға шақырғанда ауыл тұрғындары неліктен қарсы болды? Бүгінгі таңда халықтың білім алуға деген көзқарасы қандай? 

					4.	Ескендір Зұлқарнайын: «Мен ұстазыма әкемнен кем қарыздар емеспін. Әкемнен өмірді алсам, Аристотельден сол өмірге керектінің бәрін алдым», – деген екен. Алғаш қалам ұстауды үйретіп, әріп танытқан алғашқы ұстаз-дарың естеріңде ме? «Менің алғашқы ұстазым» деген тақырыпта ой-толғаныс жазыңдар.

					5.	Қазақ әдебиетінде балаларының білім алуына, сауат ашуына қарсылық білдіріп, қараңғылықтың шырмауынан шыға алмаған қоғам бейнесін сипат-таған шығармаларды еске түсіріңдер. Білімге құштар, халық санасын ояту жолында күрескен кейіпкерлер жөнінде «Қараңғы қазақ көгіне, Өрмелеп шығып күн болам!» тақырыбында әдеби сын жазыңдар.

				Таным көкжиегі: «Алғашқы ұстаз» фильмі

				1965 жылы «Қырғызфильм» киностудиясы Шыңғыс Айтматовтың «Алғашқы ұстаз» повесі бойынша фильм түсірді. Фильм режиссері – А.Кончаловский. Фильмде Қырғызстандағы Кеңес өкіметінің алғашқы жылдары суреттеледі. Фильм азғындықты жеңген алғашқы ауыл, озбырлықтан азат етілген алғашқы қыз, қараңғылыққа қарсы шыққан алғашқы ұстаз тағдыры туралы. Бейсен рөлін Қырғызстанның халық артисі – Болот Бейшеналиев сомдаса, Алтынайдың рөлін Қазақстанның еңбек сіңірген артисі Арынбасарова Наталья Өтеуліқызы ойнады. 

				Ұлықбек Есдәулет

				(1954 жылы туған)

				Ұлықбек Оразбайұлы Есдәулет 1954 жылы Шығыс Қазақстан облы-сы, Зайсан ауданында дүниеге келген.

				1977 жылы әл-Фараби атындағы Қазақ мемлекеттік университетінің журналистика факультетін, 1985 жылы Мәскеудегі М.Горький атындағы Әдебиет институты жанындағы Жоғары әдеби курсын бітірген. 

				Еңбек жолын Шығыс Қазақстан облыстық газетінде корректорлық-тан бастап, газет, баспа, теледидар редакцияларында тілші болып жұмыс істеген. 1988 жылы Қазақстан Жазушылар одағы басқармасы төрағасының орынбасары болып сайланған. 1993 жылдан Сыртқы істер, Мәдениет және ақпарат министрліктерінде бөлім меңгерушісі, 

							Шыңғыс Айтматов шығармасынан алған білімдеріңді нысанаға түсіріңдер.

							1. Шығарманы түсіну.

							2. Шығарма талдау. 

							3. Салыстыру.

							4. Өз пікірін білдіру.

						

					

					
						
							Кері байланыс: «Нысана» 

						

					

				

				
					
						Жағдаяттық тапсырма

						Оқушылар арасында қалалық суретшілер байқауы өтпекші. Оқушылар бай-қауда Шыңғыс Айтматовтың «Алғашқы ұстаз» повесінің желісі бойынша сал-ған суреттерін ұсынуы керек. Сендер қай оқиға бөлігін суретке салар едіңдер? Неліктен?

					

				

				
					
						
							Оның поэзиясы тақырып жағынан ғана емес, поэтикалық ойдың оқшау-лығы, күтпеген бұрылыс, қия-шатқалының молдығымен, содан өткендегі шығармашылық шабыт шаттығымен дараланады.

							Бақытжан Майтанов

				Қазақстан Республикасы Премьер-министрінің Кеңсесінде мәдениет секторының меңгерушісі т.б. жауапты қызметтер атқарған. «Жас қазақ», «Қазақ әдебиеті» газеттерінің бас редакторы болған. 2008 жылдан бері Қазақстан Жазушылар одағы басқар-масының хатшысы, «Жұлдыз» әдеби журналының бас редакторы. Қазір Қазақстан Жазушылар одағы-ның төрағасы.

				Ұ.Есдәулет Ресейдің Л.Толстой, М.Лермонтов, С.Есенин Алтын медальдарының, Қырғызстанның «Жеті Мен» тәуелсіз сыйлығының, Б.Сарноғаев Алтын медалінің және Әлемдік өнер және мәдениет академиясының Алтын медалінің лауреаты. Мағжан Жұмабаев және Қасым Аманжолов атындағы халықаралық жыр мүшәйраларының бас жүлдегері.

				Өлеңдері республикалық баспасөз беттерінде 13 жасынан жариялана бастаған ақынның тұңғыш кітабы 20 жасында жарық көрген. «Қанат қақты» (1974), «Көздеріңе ғашықпын» (1974), «Алтайдың алтын тамыры» (1979), «Ұлыстың ұлы күні» (1982), «Ақ керуен» (1985), «Жүректегі жарылыстар» (1995), «Заман-ай» (1999), «Киіз кітап» (2001), «Қара пима» (2005), «Әбілхаят» (2010), «Ғұмыр жас» (2013), «Самырсын» (таңдаулы жырлар, 2016) және т.б. кітаптардың авторы. 2006 жылы «Жазушы» баспасынан екі томдық, 2004 жылы «Қазығұрт» баспасынан бес томдық, 2014 жылы үш томдық шығармалар жинағы жарық көрді. 

				Ақынның шығармалары ағылшын, түрік, қытай, орыс, қырғыз, моңғол, испан, жапон, өзбек, татар, гагауз, Балтық бойы, украин, беларусь, болгар т.б. тілдерге аударылған. 

				Сахнада қойылып жүрген «Бейбарыс» операсы либреттосының, «Қара пима» драмалық поэмасының, «Зере» поэтикалық драмасының авторы. Оның өлеңіне жазылған «Заман-ай» әні халықаралық анти-ядролық қозғалыс гимніне айналған, жапон тіліне аударылып, эстрада жұлдызы Томоконың және балалар хорының орындауында жеке компакт-диск болып шыққан, клип түсіріліп, жапон караокесіне енген. 

				«Әбілхаят» атты эсселер, естеліктер кітабы 2013 жылғы республи-калық телехабар сауалнамасы бойынша онжылдықтағы ең көп оқы-латын таңдаулы 10 кітаптың қатарына кірді. 2014 жылы ақынның 60 жылдық мерейтойы Түрік Республикасының Елазық қаласында «Хазар жыр ақшамдары» фестивалінің аясында атап өтілді. 

				Ақын еңбектері мемлекет тарапынан дер шағында бағаланып, «Құрмет» орденімен (2001), «Қазақстан Конституциясына 10 жыл» (2005), «Астананың 10 жылдығы» (2008) медальдарымен марапатталды. Сонымен қатар «Жігер» шығармашыл жастар байқауларының (1979), 

				Түркітілдес елдер поэзиясы байқауының (1995), халықаралық «Алаш» әдеби сыйлығының (1999), ҚР Мемлекеттік сыйлығының (2002) лауреаты, Қазақстанның еңбек сіңірген қайраткері (2013). 

				Қазақ ПЕН клубының ЮНЕСКО жанындағы Әлемдік өнер және мәдениет академиясының мүшесі, Қазақстан Жазушылар одағының төрағасы (2018).

					1.	Ұлықбек Есдәулеттің жыр жинақтарын атаңдар.

					2.	Ақын шығармалары әлемнің қай тілдеріне аударылған?

					3.	«Заман-ай» әнін хормен орындап көріңдер.

					4.	Ақынның марапаттарына тоқталып, не үшін алғанын ой елегінен өткізіңдер.

					5.	Ақын шығармашылығы туралы сұхбат құрыңдар.

				Ұ.Есдәулеттің шығармашылығы

				Өткен ғасырдың 70-жылдарынан бері поэзия әлеміне белсене ара-ласып келе жатқан ақын қазақ өлеңін сыршыл лирикамен, эпикалық поэмалармен байытты. Оның «Қара пима», «Көздің құны», «Сарыарқа пирамидалары», «Натюрморт» поэмалары оқырманға кеңінен таныс. 

				Ақын поэзиясының тақырып ауқымы да, географиясы да кең. Оның жырларына өзі өмір сүрген қоғамның өзекті мәселелері арқау болды. Мәселен, «Жетім бұрыш» өлеңінде «Ол үшiн кiм бар қайғырған, Алматы толы – жетiмдер» деп күйзелген ақын өз Отанында баспанасыз жүрген қазақтардың күйін «Малдасын құрған маймылжан, Торыңның маған шетiн бер!» деп хайуанаттар бағындағы маймылдармен салыстырады. 

				Ал «Туған тіліме» өлеңінде ана тілінің бүгінгі халіне алаңдаған ақын «Қабағыңды қайтадан жадыратсам деп едiм, қайран, Ана тiлiм!» де-ген тұжырым жасайды. «Қазақстан» өлеңінде Мағжан ақынның «Мен 

				
					
						
							Нағыз ақын қаратопыраққа гүл бітіреді, қаратасқа тіл бітіреді.

							Мәтел

				жастарға сенемін» өлеңіндегі өршілдік рухты жалғастырып, Отанның болашағына сеніммен қарайды. 

				2015 жылы «Әдебиет порталы» интернет сайты «Қазақтың 10 үздік ақыны» деген сауалнама жүргізді. Бұл – оқырманның поэзияға деген қызығушылығын ояту, қазақ өлеңінің қас шеберлерін анықтау, лайықты ақындарға жария құрмет көрсету, оқырманды таза поэзиямен таныстыру, әдебиетке қозғалыс жасау мақсатында қолға алынған шара. Ұ.Есдәулет аталмыш интернет порталының жұртшылыққа жыл бойы жүргізген сұрауы бойынша 55 ақынның ішінен Қазақстанның ең таңдаулы 10 ақынының бірі болып танылды. 

				Ұ.Есдәулет – қазақ поэзиясында ақөлең (верлибр)1 жанрының негі-зін салушылардың бірі. 

				 1.	Ақын жырларына арқау болған тақырыптарға талдау жасаңдар.

					2.	«Әдебиет порталы» ұйымдастырған «Қазақтың 10 үздік ақыны» сауалнамасы қандай мақсатта жүргізілген? Осы сауалнаманың нәтижесі қандай болды?

					3.	Ақынның қазақ поэзиясының дамуына қосқан үлесі қандай?

				«Біз түркілерміз» өлеңі

					ХХ ғасыр басында Мағжан ақын көтерген түркі бірлігі мен түркілік идеясы араға бір ғасыр салса да өзектілігін жойған жоқ. Мағжан «Алыстағы бауырыма», «Түркістан» өлеңінде «Түркістан – екі дүние есігі ғой, Түркістан – ер түріктің бесігі ғой» деп түркі халықтарының рухын көтере жырлады. М.Жұмабаевтың түркі халықтарының бірігу идеясын Ұ.Есдәулет ХХІ ғасыр басында «Біз түркілерміз» өлеңімен жалғастырып отыр. 

					«Біз түркілерміз» деген сөзді бірнеше рет қайталау арқылы осы сөзге назар аударған. Шағын өлеңнен түркі халықтарының, соның ішінде қазақ халқының бірнеше ғасырлық тарихы мен болмыс-бітімі байқалады.

					Өлең түрік тіліне аударылып, оған Түркия телевидениесі бейнетаспа түсірді. Сондай-ақ бұл өлеңге белгілі әнші-композитор Қанат Құдайбергенов ән шыға-рып, Айтгүл Биғалиева екеуінің ортақ репертуарынан орын алды.

					Біз түркілерміз...

					Біз түркілерміз!

					Көк аспандай жарқылдап, күркірерміз,

				Көк аспанның бұлтындай сілкінерміз,

				Көкбөріден туғанымыз рас болса,

				Көк тәңірден қуат ап, бір түлерміз.

				Кеудемізді билеген асқақ арман,

				
					1 Ақөлең (верлибр) – буын саны әртүрлі боп келген, ырғағы бар ұйқассыз өлең.

				

				
					
						
							Ақын сөздерінің вокализмі, айшықтау, көріктеу әлемі өзгені қайта-ламайды.

							Бақытжан Майтанов

							Тірек сөздер

				Тарихымыз дастан боп таста қалған,

				Тірсегіміз тілінген кездерде де

				Жан жүректі жерім жоқ жасқа малған.

				Жұтып қойған ғасырлар өктем үнін,

				Айға қарап ұлыған көкбөрімін.

				Атқа мінсем кетемін аруақтанып,

				Арасында желік бар ет-терінің.

				Атқа мінсем кетемін айбаттанып,

				Қылыш көрсем кетемін қайраттанып.

				Ғасырлардың бетіне қалқып шыққан,

				Біздің халық – бұ да бір қаймақ халық!

				Намысымдай ешкімге таптатпаған,

				Түркістанның күмбезі асқақтаған.

				Бабаларым жатыр ғой бата беріп,

				Аруақтар аманатын ақтап бағам.

				Көк тәңірден көңілге нұр тілерміз,

				Көк аспандай әлі де күркірерміз.

				Көкбөрілі көк байрақ көкке шықса,

				Қай дұшпанның алдында іркілерміз?

				Біз түркілерміз!

				Біз түркілерміз!!

				Біз түркілерміз!!!

					1. Өлеңнің басты идеясы қандай?

					2. Ақын неліктен «Біз түркілерміз» дейді? Түркі халықтары кімдер?

					3. Қазақ халқына тән ұлттық мінез қалай суреттелген?

					Б.Бәймен. Көкбөрі

					4. «Түркі әлемі: тарих және қазіргі заман» тақырыбында баяндама жазыңдар. Баяндамада өлеңнен үзінді келтіріп, мәнін ашыңдар.

					1.	Көк ұғымын ақын неліктен жиі қолданған?

					2.	Тәуелсіздік жылдарындағы өлеңдерде көкбөрі сөзінің жиі қолданылуын қалай түсіндіресіңдер? Көкбөрі сөзінің қазақ халқының тарихына, әдебие-тіне, мәдениетіне қандай қатысы бар?

				
					Бөрі басы – ұраным,

					Бөрілі менің байрағым!Бөрілі байрақ көтерсе,Қозып кетер қайдағым.Бөрілі байрақ астында, Бөгеліп көрген жан емен.Бөрідей жортып жүргенде,Бөлініп қалған жан емен. 

					 Сүйінбай Аронұлы

				

				
					Маңғыстаудағы Адай ата кесенесінің қасын-дағы көкбөрі бейнесі. «Түгел түркі түбі бір, түп атасы – Көкбөрі» деген ұғымға сай қойылған.

					Көкбөрі түркі халықта-рының танымында ерекше орынға ие. Түркі халық-тарының сенімі бойынша бұл аңға қорғаушы, қасиет-ті, қастерлі рухымыз деп табынушылық бар. Аңыз-дарға сүйенсек, шапқын-шылық кезінде жетім қал-ған баланы, яғни түркі-лердің алғашқы көсемі Ашинаны шөптің арасына жасырып кеткенде, көк-бөрі келіп емізіп, құтқарып қалған екен. Түркілердің ұрпағын құтқарып қал-ған деген құрметпен бай-рақтарында бөрінің басы бейнеленген.

					Нұр-Сұлтандағы «Ашина – қасқыр ана» ескерткіші.

					«Қазақтың қасқыры – қасқыр емес, шене, құрт кезінде, яғни бағзы за-манда әлемдегі ең ай-барлы аң болған». 

					М.Мағауиннің «Қасқыр – Бөрі» әңгімесі.

					3. «Қазақ елі һәм түркі дүниесі: ортақ тарихы» тақырыбында хронологиялық кесте құрастырыңдар.	

					4. Ақын қолданған көркемдегіш құралдардың қолданысын талдаңдар.

				
					Көркемдегіш құралдар

				

				
					Мысал 

				

				
					Қолданысына талдау

				

				
					Аллитерация

				

				
					Ассонанс

				

				
					Эпитет

				

				
					Теңеу

				

					5. Ақын ізімен өлең құрастырып көріңдер. 

					Біз қазақпыз,

					Біз қазақпыз, ........................

					6.	Мағжан Жұмабаевтың «Алыстағы бауырыма» өлеңін және оған жауап ретінде жазылған түрік ақыны Фейзуллах Будактың өлеңін оқыңдар. Өлеңдерде түбі бір түркі халықтарына ортақ қандай құндылықтар көрініс табады? «Біз түркілерміз» өлеңімен қандай үндестік байқадыңдар? Салыс-тырмалы талдау жасап, ой қорытыңдар.

					7.	Суретші Б.Бәйменнің «Орхон» атты туындысын қазақ тілі, көркем еңбек, тарих пәндерінен алған білімдеріңді және мәдениеттану, түркітану ғылым-дарын пайдаланып, талдап көріңдер. 

					

					1.	«Тәуелсіздік жылдары жазылған шығармалардағы рух» атты эссе жазыңдар.

					2. Өлеңнің идеясын Жұбан Молдағалиевтің «Мен – қазақпын» өлеңімен салыс-тырыңдар. Екі шығармадағы үндестік қандай? 

					3.	Мағжанның «Алыстағы бауырыма» атты өлеңіне араға 80 жыл салып, жауап ретінде жазылған мағжантанушы, түрік ақыны Ф.Будактың «Мағжанға жауап» атты өлеңін ғалым Д.Ысқақұлы төмендегідей салыстырған:

				Мағжан:	Алыста ауыр азап шеккен бауырым,

					Қуарған бәйшешектей кепкен бауырым.

					Қамаған қалың жаудың ортасында,

					Көл қылып көздің жасын төккен бауырым.

				Фейзуллах:	Алыстан азабымды білген бауырым,

					Жұбатып, көздің жасын сүрткен бауырым.

					Отырып өзі жаудың ортасында,

					Көңілді мұң-зарыма бөлген бауырым.

				Мағжан:	Қорғасын жас жүрекке оғы батты,

					Күнәсіз таза қаным судай ақты.

					Қансырап, әлім құрып, естен тандым,

					Қараңғы абақтыға берік жапты.

				Фейзуллах:	Саған атқан оқ маған өтіп жатты,

					Күнәсіз қанымызды төгіп жатты.

					Егер де қан төгілсе мына біздің,

					Түбімізге бөліну жетіп жатты.

				Жоғарыда берілген өлең шумақтарын түсініп оқып, салыстырмалы талдау жасап, кестені толтырыңдар. Үш ақынның өлеңіндегі үндестікті анықтап, өз баға-ларыңды беріңдер.

				
					М.Жұмабаев «Алыстағы бауырыма»

				

				
					Ф.Будак 

					«Мағжанға жауап»

				

				
					Ұ.Есдәулет 

					«Біз түркілерміз»

				

				
					Өлеңдегі негізгі ой

				

				
					Түркілер ұғымының қолданысы

				

				
					Автордың ұстанымы-на қатысты көзқарас

				

				
					Қорытынды ой

				

					4.	Көк сөзінің этимологиясын зерттеңдер. Қазақ халқының ұғымындағы көк сөзінің қолданысын талдаңдар.

					5.	М.Әуезовтің «Көксерек» шығармасын еске түсіріңдер. Шығармада бөрі бейнесі қалай көрініс табады? Екі шығармаға ортақ дүние бар ма? Салыс-тырып көріңдер.

					6. Ақпарат құралдарынан түркі халықтарына ортақ мәдени құндылықтар тақырыбында мәліметтер жинақтап, «Түркілік мұра – ұлттық тарихымыз-дың қайнар бұлағы» атты тақырыпқа жоспар құрыңдар.

					

				Таным көкжиегі: Ұлықбек Есдәулет «Нағыз ақын кім?»

				Бір сұлтан бас уәзірін шақырып алып:

				– Менің мемлекетімде қанша ақын бар? – деп сұрапты.

				– Жүз ақын бар, – деп жауап беріпті бас уәзір.

				– Олар не жазып жүр?

				– Өмір, махаббат, ғылым-білім, жорықтар туралы. Көпшілігі Сізді мадақтап, біразы ғайбаттап жазып қояды.

				– Олардың ішіндегі нағыз ақыны нешеу?

				– Әлбетте, Сіздің атақ-даңқыңызды келістіріп жырлағандары нағыз ақын болады да! Жартысынан көбі!

				– Мен осы тұрғанда мақтағанға жақсы боп, даттағанға жаман болып кетпеспін. Сондықтан бүгіннен бастап бүкіл ақынды бірін қалдырмастан зынданға таста! – деп әмір беріпті сұлтан.

				Айтты, бітті! Оның пәрмені қолма-қол орындалады.

				Бір жыл өткенде сұлтан уәзірінен тағы сұрапты:

				– Қане, менің ақындарымның жағдайы қалай екен? Отыр ма? Қаншасы жазып жатыр?

				– Бәрі отыр. Іштерінде қыңыр-қырсық он әпенді ғана жазуын әлі қояр емес. Қал-ғандары қысымға, қапас пен қамауға шыдамай жазуды доғарды, – депті уәзір.

				
					
						Жағдаяттық тапсырма

						«Түркі әлемі» көрмесі өткелі жатыр. Сендер бұл көрмеге қазақ халқының өкілі ретінде қатысасыңдар. Көрмеге түркі халықтарына ортақ құндылығымызды ұлықтайтын дүние ұсыну керексіңдер. Не ұсынар едіңдер? 

				– Ендеше, солардың бәрін босатып жібер, ал ішіндегі жазуын қоймаған әлгі он ақынды алып қалып, әрқайсысына сый-сияпат көрсетіп, жеке-жеке салтанатты сарайға орналастырып, барлық жағдайын жаса! – деп әмір етіпті сұлтан.

				Айтты, бітті! Оның пәрмені қолма-қол орындалады.

				Тағы бір жыл өткенде ол бас уәзірінен:

				– Менің ақындарым қалай? Енді қаншасы өлең жазуын жалғастырып жатыр екен? – деп сұрапты. 

				– Үш-ақ ақын қалды. Қалғаны жақсы тұрмыстан тоғайып, масайрап, жазбай кетті, – деп жауап беріпті уәзір.

				– Ендеше, міне, нағыз ақын сол үшеуі. Тауқыметке жасымаған, марапатқа тасымаған сол үш ақынды ардақтап, жазғаны мен айтқанына құлақ асыңдар! – деген екен сонда сұлтан.

				III бөлім бойынша бақылау жұмыстары

				1.	Әскерден келген Дүйсен қай ауылда оқушылар жинап, мектеп ашады?

					а) Қостерек ауылы;	б) Шекер;

					ә) Күркіреу;	в) Талас.

				2.	Жалғыз атынан айырылған кейіпкерді атаңдар.

					а) Шақан;	б) Кераяқ;

					ә) Қосаяқ;	в) Қартаңбай.

				3.	Неліктен шығарма «Шақан-Шері» деп аталады?

					а) Шақанның қайғысы;	

					ә) Шақанның мұңы;

					б) Шақанның қаһары;	

					в) Шақанның жолбарыс аулауы.

				4.	Қандай көркемдегіш құрал түрі қолданылған?

				Біз түркілерміз... 

				Біз түркілерміз! 

				Көк аспандай жарқылдап, күркірерміз, 

				Көк аспанның бұлтындай сілкінерміз, 

				Көкбөріден туғанымыз рас болса, 

				Көк тәңірден қуат ап, бір түлерміз.

					а) ассонанс; б) еспе қайталау;	

					ә) аллитерация;	в) эпифора.

								Кері байланыс: «Емен»

							

						

						
							
								
									Қолымнан келеді: 

									Мақсатқа жету үшін жасалған қадамдарым:

									Күткен нәтиже:

				5.	Қосаяқ қай шығарманың кейіпкері?

					а) Мұхтар Мағауин «Шақан-Шері»;	

					ә) Мұхтар Мағауин «Жармақ»;

					б) Ұлықбек Есдәулет «Біз түркілерміз»;	

					в) Шыңғыс Айтматов «Алғашқы ұстаз».

				6.	Жаңа мектептің ашылуына келген Алтынайдың ауылда көп кідірмей, қайтып кетуіне не себеп болды?

					а) Мәскеуге шақырту алды;

					ә) ауыл адамдарына өкпелі болатын;

					б) диссертация жұмысын аяқтау қажет болды;

					в) алғашқы ұстазға лайық құрмет көрсетілмегендіктен.

				7.	«Шашы ерапайсыз өсіп кеткен екен, түйенің шудасындай, иығына түседі. Бірақ сабалақ емес, майлап, сәндеп, артына қайыра тарап қойған. Бет-аузы түгел түк. Мұрты оқтаудай, сақалы күйектей. Арасынан аузы әрең көрінеді». Кімнің портреті?

					а) Кераяқтың;	б) Сатымқұлдың;

					ә) Төренің;	в) Дүйсеннің.

				8.	Суретшіні толғандырған не?

					а) Алтынайдың хаты;	б) Алтынайдың ерте қайтуы;

					ә) ауыл суреті; в) жаңа мектептің ашылуы.

				9.	Төмендегі өлеңнен тотемдік ұғымды анықтаңдар.

					Көк тәңірден көңілге нұр тілерміз, 

					Көк аспандай әлі де күркірерміз. 

					Көкбөрілі көк байрақ көкке шықса, 

					Қай дұшпанның алдында іркілерміз?

					а) көк аспан;	б) көкбөрі;

					ә) көк байрақ;	в) Көк Тәңірі.

				10. Қызыл шолақ жолбарысқа қатысты теріс ақпаратты табыңдар.

					а) асырап алсам ба деген ой келіп еді;	б) құйрығы шолақ екен;

					ә) Шақан отбасына шапты;	в) тамақты қолдан жемейді.

				11. Метафора кездесетін өлең жолын анықтаңдар.

					а) жұтып қойған ғасырлар өктем үнін;	

					ә) атқа мінсем кетемін аруақтанып;

					б) айға қарап ұлыған көкбөрімін;	

					в) арасында желік бар ет-терінің.

				12.	Жолбарыс Шақанның отбасына неліктен шапты?

					а) жолбарыс үнемі адамға шабады;

					ә) Шақан шөнжіктерін өлтірген соң, кек алу мақсатында;

					б) басқа адамдар оларға шабуыл жасаған соң;

					в) Шақанның тоқтаған жері жолбарыс мекені болатын.

				Жазбаша жауап беріңдер

				1.	«Біз түркілерміз» деген сөзде қандай мән бар? Түркі халықтарына ортақ құндылық-тарды саралап көріңдер.

				2.	Жеңгесінің қылығына қандай баға бересіңдер? Алтынайға күн көрсетпеуімен қоймай, оны қалыңмал үшін шалға беруі «аманатқа қиянат жасағандық» емес пе?

			

		

	
		
			
				3.	Жолбарысқа тән мінезді сипаттаңдар. Осы мінезді Шақанның бойынан іздестіріп көріңдер. Қандай ұқсастық байқадыңдар? 

				4.	Көкбөрі, көк байрақ ұғымы кездесетін өлеңдерді, аңыз-әңгімелерді, көркем шығармаларды еске түсіріңдер. Мысал келтіре отырып, оларға ортақ үндестікті анықтаңдар.

				5.	Еліміздегі алғаш мектеп ашу ісі қашан басталған еді? Осы мәселе шығармада қалай көрініс тапқан? Аталған тақырыпты тарихи тұрғыда қарастырып, үндестікті анықтаңдар.

				6.	Дүйсен мен ауыл тұрғындары арасындағы диалогке талдау жасаңдар. Ауыл тұрғындарының қарсылығы мен бала оқытуға жағдайдың жоқтығына қарамай мектеп ашқанын қалай түсінесіңдер? Мұғалім неден үміт күтті? Пікір білдіріңдер.

				7.	Жолбарысты қайта жерсіндіру туралы не ойлайсыңдар? Қазақ жерінде түз тағысының қайта пайда болуы мүмкін бе? Болжам жасап көріңдер.

				8.	Дүйсеннің өмірлік мақсаты не? Оның ауыл балалары туралы пікірі қандай? Дүйсен бейнесінен қандай ой түйдіңдер?

				Екі тақырыптың бірін таңдап, әдеби эссе жазыңдар

				1.	Оқыған шығармалар негізінде «Тұлға бойында ұлттық құндылықтарды қалай қалыптастыруға болады?» тақырыбында әдеби эссе жазыңдар.

				2.	«Адам мен табиғат – егіз ұғым» тақырыбында әдеби эссе жазыңдар.

				Тәуелсіздік тұсындағы әдебиеттің негізгі жетістігі – тарихи тақы-рыптың игерілуі. Қаламгерлер бірнеше ғасырлық тарихымыздың көр-кем шежіресін жасады. Ұлт тарихынан үлкен орын алатын оқиғалар туралы үлкенді-кішілі шығармалар жазылды. Қазіргі қазақ әдебиеті ұлт қаһармандарының жаңа бейнесімен толықты. 

				Жазушы Қ.Жұмаділов «Тағдыр» романында Қытай жеріндегі Тар-бағатай қазақтарының тағдыр тауқыметінен сыр шертті. Романда шалғайдағы бауырларымыздың бізге беймәлім тарихы Демежан батыр төңірегіндегі оқиғалармен суреттелді. 

				Ал Ш.Құсайынов «Томирис» пьесасында Тұмар ханшайымның бей-несін сомдады. Ел билеген атақты ханшайым (ж.с.д. 570–520) туралы туынды байырғы тарихымыздан хабар береді. «Төрт құбыланың тұтас билеушісі» атанып, жауынан жеңіліп көрмеген Кир патшаның  Тұмар ханшайымнан жеңіліс табуы жауынгер халықтың даңқын әлемге паш етті. 

				Сонымен бірге қаламгерлер заман шындығын бейнелеуде де жетіс-тікке жетті. Ш.Мұртазаның «Тәуекел той» әңгімесіне осы заманғы тұр-мыстық мәселелердің бірі арқау болған. Жазушы шағын жанрмен үлкен әлеуметтік мәселені көтеруге болатынын көрсетті. 

				Осылайша қаламгерлер барлық жанрда мәңгілік мұраттарды көркем бейнелеуге ден қойды. 

				Қабдеш Жұмаділов

				(1936 жылы туған)

				Қабдеш Жұмаділов 1936 жылы 24 сәуірде ҚХР, Шыңжаң ұйғыр автономиялы ауданы, Тарбағатай аймағында дүниеге келген. 

				1944–1947 жылдары бастауыш мектепте оқып, Шәуешек қаласын-дағы жеті жылдық қазақ мектебінде білімін жалғастырады. 1956 жылы Алматыға келіп, Қазақ мемлекеттік университетінің филология фа-культетінде оқиды. 1958–1962 жылдары Қытайда қуғын-сүргінге ұшырап, 1962 жылы империя шегарасын бұзып өткен қазақ көші-мен бірге атамекенге оралады. ҚазМУ-дегі аяқталмай қалған оқуын 

				
					
						
							Қабдеш – тілге аса бай және әр сөздің сиқырлы бояуын жан-тәнімен нәзік сезінетін жазушы.

							Әкім Тарази

				қайта жалғап, 1965 жылы бітіріп шығады. Осы жөнінде ақын Ж.Бөдешұлы: «1962 жылы Қытай-дан Қазақстанға 200 мыңға жуық қазақ қоныс аударғанын білесіңдер. Сол ұлы көштің бұйдасын ұстағандардың бірі – Қабдеш Жұмаділов», – дейді. 

				Жоғары оқу орнын тамамдағаннан кейін «Қазақ әдебиеті» газетінде, «Жазушы» баспасында, Қазақ КСР Мемлекеттік баспа, полиграфия және кітап саудасы комитетінде аға редактор қызметтерін ат-қарады. 

				1980 жылдардан бері шығармашылықпен айна-лысып келеді. Ұлттық әдебиетке сіңірген еңбегі бағаланып, бірнеше мемлекеттік марапаттарға ие болды. Екі кітаптан тұратын Шыңжаң қазақтарының өмірінен жазылған «Соңғы көш» дилогиясы үшін М.Әуезов атындағы әдеби сыйлыққа (1983), «Тағдыр» романы үшін Абай атындағы Мемлекеттік сыйлыққа ие болды (1990). Қ.Жұмаділов – Қазақстанның халық жазушысы (1998). 

				Қ.Жұмаділов әдебиеттегі алғашқы қадамын поэзиядан бастады. 1954 жылы «Шыңжаң газетінде» алғашқы өлеңдері жарық көрді. «Шұғыла» журналында «Жамал» атты тырнақалды әңгімесі жарияланды (1956). Алғашқы өлеңдер жинағы «Жас дәурен» деген атпен жарық көрді (1967). Бірақ осыдан кейін бірыңғай проза жанрына ойысып, «Қаздар қайтып барады» әңгімелер жинағы (1968), «Көкейкесті» романы басылды (1969). Содан бері жазушы қаламынан көптеген әңгіме, хикаяттар мен он шақты роман туды. 

				Екі елде өмір сүріп, шегараның екі жағында жатқан қазақ елінің арғы-бергі тарихына қанық жазушы қаламына қазақтың әр дәуірдегі 

				қилы тағдыры негіз болды. Жазушы ұлттық әдебиетті «Бақыт жолында» (1976), «Саржайлау» (1978), «Шарайна» (1982), «Сәйгүліктер» (1984), «Бір ғана ғұмыр» (2004), «Мәңгілік майдан» (2008), «Тозақ оты» (2010) т.б. әңгімелер мен хикаяттар жинағы және он екі томдық шығар-малар жинағымен (2005) байытты. Қазақ романының қатарына «Соңғы көш» (1974–1981), «Атамекен» (1985), «Тағдыр» (1988), «Дарабоз» (1994), «Таңғажайып дүние» (1998), «Прометей алауы» (2002), «Қыл-көпір» (2003) туындыларын қосты. 

				Жазушы шығармаларында сан алуан мәселелерді көтеру арқылы өткенімізге көз жүгіртіп, болашағымызға алаңдаулы екенін байқатты. «Тағдыр» романындағы Демежан төңірегіне жинақталған Қытай елін-дегі қазақтардың тағдыры, «Дарабоз» романындағы Қаракерей Қабанбай батырдың қазақтың елі мен жерін сыртқы жаудан қорғау жолындағы ерлік жорықтары, «Прометей алауы» романындағы халықты ақ жолға бастайтын Ақтайлақ би – бәрі де өмірден алынған тарихи кейіпкерлер. ХХ ғасырдың 60-жылдары атамекенге ат басын тіреген жазушының өмір тарихы «Таңғажайып дүние» атты мемуарлық романына негіз болды.

				Оның шығармаларына тарихи тақырыппен бірге замандастар өмірі арқау болды. Тәуелсіздік тұсындағы қазақ тағдырын бейнелеген әңгі-мелер мен хикаяттар қатарын «Қылкөпір» романы толықтырды. Онда замандастардың қилы тағдыры, өмір жолы бүгінгі біз өмір сүріп отырған қоғамның көп қалтарысынан сыр ақтарады. 

				Қаламгер шығармалары ғалымдар мен қалың оқырманнан оң баға-сын алды. Жазушы қаламынан туған туындылар бүгінгі таңда ғылыми айналымға еніп, «Қазақ әдебиеті тарихының» шолу тарауларында жекелеген шығармаларына әдеби талдаулар жасалды. 

					1. Қабдеш Жұмаділовтің әдебиетке алғашқы қадамы туралы баяндаңдар.

					2. Жазушының тарихи тақырыпқа жазылған шығармаларын атаңдар.

					3. Жазушы шығармашылығының зерттелуіне тоқталыңдар.

				«Тағдыр» романы

				Бірінші бөлім «Жол торабы»

					«Тағдыр» – Шығыс Түркістанды мекен етіп жатқан қазақтардың тарихынан хабар беретін роман. Романда XIX ғасырдың аяғы мен XX ғасырдың басын-дағы уақыт қамтылған. Ежен хан мен Ақ патшаның Шығыс Түркістан аймағын бөлісу мәселесі, шегара бөлінгеннен кейінгі халық тағдыры шынайы бейне-ленген. Жазушы 1911 жылға дейінгі қазақтардың өмірін негізгі кейіпкер – Деме-жан төңірегіндегі оқиғалар желісіне топтастырған.

							¶«Тағдыр» – ұлтжанды қаһарманды биік өреге көтерген роман. Ол – қазақ әдебиетінің өз қойнауынан шыққан туынды... «Тағдырды» оқып отырғанда қазақтың кең даласына сүңгіп кеткендей рақат кешесің. 

							Шериаздан Елеукенов

					...Ертең ауылға аттанамыз деген хабар құлағына тиісімен, Бибі сабыр-тағаттан айы-рылды. Былтырдан бері көкірегін кернеп, іште бұғып жатқан сағыныш толқыны бірден лап етіп сыртқа шыққандай болып еді. Көз алдына ұшы-қиырсыз кең дала, үйездеген жылқы, көк жасаңға тігілген аппақ киіз үйлер елестеп, құлағына төрт түлік малдың қым-қуыт даңғаза шуы, маң төбеттердің әупілдеп үргені ап-анық естілгендей болып, түні бойы алағызып ұйықтай алмай шықты.

				Жас келіншек бұл сапарға көптен бері дайын-далып, ата-енесіне апаратын сыйлықтарын, бала-шаға, абысын-ажынға үлестіретін тәтті-дәмді базарлығын алдын ала әзірлеп қойған-ды. Бүгін, жол жүретін күні таңертең қасына Демежанды ертіп шығып, базардан тағы біраз дүние алып қайтты. Енді, міне, сол алған заттарын рет-ретімен қаттап, кілтін бұрасаң қоңыраулап ашыла-тын сары ала сандықтың ішіне жайлап салып жатыр.

				Демежан осы жаңа ғана Шәнішевтің атшысы Бабалықты ертіп, бір тығыз жұмыспен қалаға шығып кеткен-ді. Бибі сол жігіттер келгенше киініп дайын отырмақ болып, төргі бөлмедегі кісі бойы үлкен айнаның алдына келді. Былтырдан бері келіншектің киім сәніне көп өзгерістер енген. Бұрын ауылда киетін қосетек көйлек, оқалы қамзол, асыл тасты биік сәукелесін тастап, қала сәніне, оның ішінде татар қыз-келіншектерінің киім үлгісіне қарай бейімделе бастаған. Қазір де ауылға барғанда керек болар-ау деген кейбір киімдерін сандыққа салып, жолға біршама жеңіл киінуді лайық көрді. Әрқайсысын бойына бір өлшеп көріп, ақыры қала мен қырдың арасынан өзінше бір ұнасымды үлгі тапқандай болып еді. Ауылдың көк торғыннан тігілген қосетек көйлегін, қызыл қатипа қамзолын таңдады да, аяғына қаланың хром етігін киіп, басына жібек шашақты бөртпе шәлісін бүркенді...

				Бибі оң қолын созып, айнаның сап-салқын жүзін аялай сипады. «Жас, сұлу кезіңде тал бойыңды тұтас көрсететін мынадай үлкен айнаның болуы да бір бақыт екен ғой, – деп ойлады ішінен. – Ал көшпелі қыр елінде мұндай айнаның өзі түгіл, көлеңкесі де болған емес. Шіркін, көркіне көз тоймайтын небір сұлу әпкелеріміз өз бейнесін толық көре алмай өтті-ау бұл дүниеден. Қандай аянышты!»...

				Бибі қыр елінде осылайша айнасыз өсті. Күнгейдегі Керімбай ауы-лына келін боп түскенде де айнаға қарап жарыған жоқ. Ойын-тойға, сейіл-серуенге шыққанда, қыз-келіншектер бірін-бірі жасандырып, біріне-бірі «айна» болып жүретін. Мынадай, тақыр төбеңнен табаныңа дейін түгел көрсететін үлкен шарайнаның болатынын Бибі өткен жылы қалаға келгенде бір-ақ білді. Онда да алғаш рет өз үйінен емес, осы 

				Шәнішевтердің үйіне қонаққа барғанда көріп еді. Сондағы аңғалдығы есіне түссе, осы күнге дейін бетінен оты шығады...

				Онда осы қораға жаңадан көшіп келген кездері ғой. Бұларды Шәнішевтер ерулікке шақырды. Қаладағы жұрт қонақты сағат-мину-тын айтып шақырады екен ғой. Сол айтылған уақытта Демежан екеуі тіркесіп жетіп барған. Ойларында ештеңе жоқ, ішке кіріп аман-сәлем жасаған соң, бұлар үй иесі нұсқаған кең залға қарай өте берген. Сол замат төр жақтан тағы бір есік ашылып, алпамсадай басқа бір жігіт пен қазақы киінген сұп-сұлу келіншек кіріп келе жатты. Қараса, жаңа ғана өздерін қарсы алған үй иесі де солардың қасында жүр. «Тәңірім-ау, мыналары кім болды екен? – деп ойлады Бибі таң-тамаша болып. – Үй иесі ол жаққа қалай барып қалған? Бізден басқа да қонақтары болғаны ғой, шамасы» деп төрге қарай бет алғанда, әлгі «қонақтар» да бұларға қарсы жүрді. Бибі тіпті амандасуға оқтала берген. Жігітінің түр-тұлғасы Демежаннан аумайды. Ал қасындағы келіншек... Дәл осы кезде ғана істің байыбына барған Бибі мырс етіп күліп жіберді. Әлгі келіншек те бетін басып күліп келеді... Сөйтсе, дәл төр алдында үлкен айна тұр екен ғой. Бибінің «бейтаныс қонақ» деп амандасқалы жүргені Демежан екеуінің айнадағы бейнесі болып шықты...

				Жас келіншек оқта-текте терезеге қарап қойып, енді үй ішін жинас-тырып жүрген. Кенет аула жақтан дабыр-дұбыр сөйлескен әлдекімдер-дің аяқ тықыры естіліп, көп кешікпей ішке Демежан мен Бабалық кірді. Бабалық – жиырмаларға келсе жаңа келген, қол-аяғы жеңіл, елгезек жас жігіт – осындағы Шәнішев байдың жалшысы... Әке-шешесі өліп, қарайлайтын ешкімі болмаған соң, бірер жылдың алдында кәсіп іздеп Шәуешекке келіпті. Демежандармен араласып тұрады. Сұрастыра келгенде, сүйегі Қаракерей, Бибімен рулас болып шықты да, содан жан тартып, жақындасып кетті.

				– Пәлі, біздің Бибіш буынып-түйініп дайын отыр ғой тіпті, – деп, есіктен самбырлап сөйлей кірген Бабалық босағада тұрған сандыққа, тағы басқа буыншақ-түйіншектерге қарап өтті. – Не істейміз, арбаға апара берейін бе мыналарды?

				Соны айтып, жауап күтпестен сары ала сандықты екі құлағынан ұстап тік көтеріп алды да, далаға қарай ала жөнелді.

				– Ал қозғалмаймыз ба? Енді алатын ештемең жоқ қой? – деді Демежан келіншегіне қарап. – Тіл-аузым тасқа, бүгін құлпырып кетіп-сің, бәйбіше.

				– Барымен базар дегендей, осы тұрқымызға разы боласың, – деді Бибі күйеуіне еркелей үн қатып.

				Бұлар есіктерін құлыптап далаға шыққанда, Бабалық күнқағар күркесін қайырып тастаған ашық күйменің арт жағына сары ала сандықты орнықтырып, қайыс белдікпен шандып байлап жатыр еді.

				– Мықтап байлашы, ағатай. Бір жерде түсіп қалып жүрмесін, – деді Бибі оған қиыла өтініп.

				– Оған алаңдама, Бибіш. Жаман туысқаның бар жерде шаруаның өзі-ақ дөңгеленіп жүре береді.

				Былқылдаған артқы орындыққа Демежан мен Бибіні жайғастырып, өзі алдыңғы көшірдің орнына қонжия кеткен Бабалық делбені қағып қалуы мұң екен, су жаңа қоңыр ала күйме қоңыраулатып, қақпадан жайлап шыға берді... 

				Бұлар хан базарды қақ жарып өтіп, қаланың шығыс қақпасы арқылы қыр жолына шығуы керек еді. Ойбазардан өтіп, баяғыда «Сарт қорғаны» атанған сауда алаңына жақындағанда жүрістерін баяулатуға тура келді... 

				Жолаушылар доғалары айқасқан арбалар шеруінің ара-арасынан зорға сытылып шығып, Ой махалла тұсындағы жаңадан салынып жатқан қытай қамалы – жамбылдың құрылысына таман жақындады. Осы арада жол екіге айырылатын-ды. Біреуі қамал қақпасы арқылы күре жолмен шығысқа қарай тура тартады да, екіншісі түстікке таман едәуір ойысып барып, қамал құрылысын айналып өтеді. Жолайрығына таяғанда Бабалық жүрісін баяулатып, артына бұрылған:

				– Не істейміз, Демежан аға? Мына пәлені айналып өтеміз бе, әлде тікесінен тарта береміз бе? – деді шолақ тіл қатып.

				– Тура жол тұрғанда, бұрыс жолда нең бар? Төтесінен тарта бер, – деді Демежан.

				– Қақпада күзет тұрған көрінеді. Сарыаяқтар1 ұстап алып, сарсаңға салып жүрмей ме?

				– Ой-пой, жүре берсейші... Қасыңда Бибі отырғанда неден қысыла-сың? – деді Демежан күле тіл қатып.

				Атшы жігіт Бабалыққа да керегінің өзі осы еді. Қос күреңнің тізгінін ірікпей ағындатқан күйі қамал қақпасына жақындай берді. Жаңа жамбылдың құрылысы әлі аяқталмаса да, оның қала жақ қабырғасы мен қызыл қыштан өрілген батыс-шығыс кіреберісі алдын ала салынып, бітіп тұрған болатын. Кіреберістің дәл ортасында екі кісі әупірімдеп әрең ашып-жабатын зілдей шойын қақпа бар. Сол тұсқа келгенде бұлар күтпеген көріністің үстінен шықты.

				Сары қи, тобылғы тиеген бірнеше арбаны екі шерік ұстап алып, иелерін таяқтың астына алып сабап жүр екен. Сыңайы, арбакештердің жүктерін аударып тастап, өздерін ат-көлігімен қамал құрылысына апарып, жұмысқа салмақ секілді. Шеріктердің бірі алдыңғы арбаны қақпаға қарай жетелесе, өлермен арбакеш таяқ жегеніне қарамай атының шаужайына жармасып, жағаласып жүр. Көзіне көрінген көлікті көшеден ұстап апарып, құрылысқа зорлықпен жұмыс істеткізу 

				
					1 Сарыаяқтар – Маншың әскерін қазақтар осылай атаған.

				соңғы кезде әдетке айналған нәрсе еді. Соны білетін жұрт бұл қамалдың маңына жоламай, қалаға басқа жолмен айналып өтетін-ді. Мына байғұстардың бұл араға қалай тап болғаны белгісіз.

				Демежан жаңағы көрініске аз-кем қарап тұрды да, күймеден секіріп түсіп, қастарына барды.

				– Бұл не шу? Не жанжал? – деген қытай тілінде ақыра дауыстап.

				Шеріктер көлденеңнен киліккен мырзаның тегін адам емес екенін сезіп, іркіліп қалды. Танауынан қан сорғалап жүрген, шоқпыт шапанды қыр қазағы соны пайдаланып, бұған шағым айта бастаған.

				– Қарағым-ай, мұсылманның баласы екенсің, құтқаршы мына пәлең-нен... Бала-шағаның шай-шалаңы таусылып қалған соң, қалаға отын сата келіп ек, мыналар жүгімізді осы араға аударып тастап, жұмысқа салмақшы... Тіпті істейік сол жұмысын, ешқайда қашпайық. Тек алдымен төкпей-шашпай отынымызды сатып алуға мұрсат берсінші, – дейді зар-зар етіп.

				Демежан «Бұларың қалай?» дегендей шеріктерге қарап, тіл қатуға оқтала берген. Олардың шені үлкендеу біреуі алға шығып:

				– Кешіріңіз, Сіз кім боласыз? – деді Демежанның бас-аяғына көз жіберіп.

				– Мен – Ши-амбының тілмашы әрі ерекше тапсырмалар орындайтын көмекшісімін... Түсінікті ме? – деп, Демежан төсқалтасынан төтенше өкілдікті білдіретін таңбалы қағаз алып көрсетті. – Жазықсыз жолау-шылардың жүгін аударып тастап, өздерін зорлап жұмысқа сал деген еш-қандай заң жоқ. Мыналардан дереу кешірім сұрап, босатып қоя беріңдер!

				Бұдан ары қарсыласуға батылдары жетпеген шеріктер, амал жоқ, арбакештерді жөндеріне қоя берді. Ызадан жарылардай болып қатты ширыққан Демежан орнына келіп отырып жатқан-ды. Жаңағы арба-кештердің бірі соңынан жүгіріп келеді екен.

				– Шырағым-ай, құтқарушы періштем болдың ғой... Тым құрыса атыңды айтып кетші: амандығыңды тілеп, дұғама қосып жүрейін.

				– Менің атым – Демежан... Керімбайдың Демежаны дегенді естуіңіз бар ма?

				– Е-е, айналайын-ай, әлгі Керекеңнің қаладағы баласы сен екенсің ғой. Болар, болар... Атаға тартып тусаң, осылай ту, қарағым. Бар екен-сің ғой... Сүйенішім, сұлтанбегім.

				Арбакеш тағы бір сөздерді айтып тауыса алмай жатыр еді, көлік қозғалып кетті де, аяқ жағын ести алмай қалды. Жаңағы шеріктер қақпа күзетшілері екен. Екеуі жабылып жүріп шойын қақпаны зорға ашты да, бұлар қашан өтіп кеткенше, екі босағада оқтаудай сіресіп қатты да қалды.

				– Ой, Демежан аға, Сізбен бірге жүру рақат екен ғой, – деп Бабалық мәз болып, жырғап келеді. – Сенсеңіз, осы жамбылдың ішіне маңайлап көрген жоқ едім. Не кереметі бар екен, көрейікші өзін, – деп, жан-жағына мойнын соза қарап қояды...

					1. Бибінің киім киісі қазақ тарихындағы қай кезеңнен хабар береді?

					2. Автор айнаны ненің символы ретінде ұсынған?

					3. Қытайлардың қазақтарға күш көрсетуін қалай түсінуге болады?

				Екінші бөлім «Тағдыр талқысы» 

					Жазушы Ресей мен Қытай тәрізді алып империяның ортасында өмір сүрген аз халықтың ауыр тағдырына жан бітірді. Екі мемлекет арасындағы жер бөлісі кезінде жергілікті халық наразылығының ескерілмеуі – боямасыз шындық. Шығармада шегара бөлінісінен кейінгі ел басқару жүйесіндегі түбегейлі өзге-рістердің қазақ халқына тигізген зардаптары, қазақ пен қытай арасындағы қарым-қатынастар көркем шындыққа айналды. 

					...Арқасы босап, тынысы кеңіп қалғандай. Демежан өзімен-өзі оңаша қалған соң, базар алаңынан шықты да, ұлықтарға жолығатын бір шаруалары есіне түсіп, ескі жамбылға қарай аяңдады. Жол бойы жаңағы Бабалық туралы ойлап келеді. Осы бір жас жігітті бұрын да іштей жан тартып, жақсы көріп жүруші еді, бүгін оған деген ықыласы тіпті арта түскендей. Былай қарасаң, Бабалықтың артында тіреп тұр дейтін елі-жұрты не ағайын-туысы жоқ, жал-құйрықсыз жалқы жігіт. Бірақ, соған қарамастан, өзін қандай батыл, қандай еркін сезінеді?! Мына сапырылысып жатқан қым-қуыт дүние оның бейне өз үйі секілді. Жеке қазақ қана емес, осындағы татар, өзбек, ұйғыр, қалмаққа бірдей сыйлы. Бәрінен де тіршілікке бейімділігін, дүниенің көзін танитын іскерлігін айтсайшы. Міне, бүгін келді де, Диқанбай екеуінің неше күннен бері сарсаңға түсіп жүрген шаруасын бір демнің ішінде тын-

							Сөз қоржын

							Хром етік – жұмсақ, жұқа былғарыдан жасалған етік.

							Бөртпе шәлі – әйел адамдарға арналған, жібек жіптен тоқылған орамал.

							Ерулік – жаңадан көшіп келген көршіні қонаққа шақыру, сый-құрмет көрсету, үй көрсету, есік көрсету салты.

							Күйме – үстін, жан-жағын былғарымен, жібекпен қаптап қоршаған жеңіл арба.

							Махалла – көнерген сөз: шығыс елдеріндегі қаланың бір бөлігі.

							Жамбыл – 1) қоңыр түсті гүл; 2) бұл жерде: кентті, қаланы қоршаған қорған, бекініс.

							Шерік – көнерген сөз: сарбаз, жауынгер, қарулы әскер.

						

					

				

				
					
						
							Тарихи роман – тарихи хроника емес, көркем шығарма. Қиял мен өмірлік шындық қосылып, дәуірдің көз тартар келісті бейнесіне айналады.

							Тұрсын Сыздықов

							Тірек сөздер

					салық түрі

					әлдебір жарлық

				дырды да тастады... Әлде халықтың жаңа легі, ерекше оқшау бітімді жас буыны осы Бабалықтардан басталар ма екен? Ал халық дегеніміздің өзі кім? Ол тек жік-жікке бөлініп, жөңкіле көшіп жүретін рулардан ғана құралуы керек пе? Руға, атаға бөлмей, адам – тек адам ретінде өмір сүруге неге болмасқа?! Мәселен, бұл біреуді жан тартып жақсы көруі үшін, оның міндетті түрде Төртуыл болуы шарт па екен? Адам, тегінде, өзінің қай руға жататындығымен емес, бойындағы қасиетіне, қолынан келетін өнеріне, алдына қойған мақсатына қарай бағалануға тиіс қой. Мұның ағайындары осыны неге түсінбейді? Маңайыңа Диқанбай секілді кірмені, қырық темірдің қылауындай қайдағы-жайда-ғыны жинап алдың деп көзіне айтуға батпаса да, сыртынан үнемі қыжыртып жүретіні несі?

				Қазақтың мінезін өзгерту үшін, алдымен оның кәсібін өзгерту керек деген ой келді Демежанға. Бұрын көшпенділерге жат болып келген әрбір жаңа өнер, жаңа кәсіп адам бойына жаңа қасиеттер дарытуы мүмкін. Мәселен, жаңағы Диқанбай да былайғы мал соңында жүрген көп қазаққа ұқсамайды. Қақ-соқпен жұмысы жоқ. Жер тырмалап егін ексе, еңбегінің жанатынын біледі... Ал Бабалықтың жөні тіпті бөлек. Мына заманда егін екпей, сауда істеп, тиынның көзін танымай тұрып, тіршілік ету қиын. Ли-шансың дұрыс айтады, көшпенділердің басынан бақ тайып, дәурені өткелі қашан?! Төрт түлік малдың соңына ілесіп көшуден мүйіз шығатын болса, ендігі қазақтың мүйізі қарағайдай болып тұратын еді ғой... Жоқ, енді бұлай кете беруге болмайды. Жаңа кәсіптерді игеру керек. Тегінде, халықтың қанын жүргізіп, бойын ширататын осы сауда болуы да ғажап емес. Түбі, бәрімізден жаңағы Бабалық озып жүрмесін.

				Демежан осындай ойлардың жетегінде келе жатып, ескі жамбылдың қақпасына қалай кіргенін өзі де аңғармай қалыпты. Ши-амбы кеңседе жоқ екен. Үш-төрт күннен бері қызметке келмей, үйінде ауырып жатыр деген хабар алды. Бұрын бірге қызмет істеген таныс жігіттермен амандасып, енді шығуға бет алғанда, алакөлеңке дәлізде Шихалдаймен соқтығысып қала жаздады. Ол мұны көріп қуанып кеткен түр байқатты.

				– О, Демежан мырза, жаңа ғана өзіңді еске алып, қатты іздеп отыр едім, жақсы келдің ғой. Сөйлесетін сөз бар, уақытың болса маған кіріп шық, – деді кабинетіне қарай бейімдеп.

				Кабинет деп отырғаны – осындағы «халдайлар кеңесі» деп атала-тын ерсілі-қарсылы екі бөлме. Шихалдай қазір осындағы Бас халдай саналады. Былайша, шені үкірдай дәрежелес болғанмен, қол астындағы маньчжур, сібе-солаң ғана емес, кейде қазаққа да үкімі жүре береді. Өкіметтің оң көзі, билік иесі ретінде, қазаққа түсетін алман-салықты, тағы басқа жоғарының әмір-пәрманын осы халдайлар жүргізіп отырады. Шынтуайтқа келгенде, бұл аймақтағы Ши-амбыдан кейінгі екінші адам – осы Шихалдай. Әйтеуір «үйреніскен жау атысарға жақсы» деп, 

				Керімбай сияқты беделді үкірдайлар кейде Шихалдайды бойларына тоғытпай, Ши-амбымен тіке байланыс жасап жүргені болмаса, өзге көп үкірдай-зәңгілер оның алдында құрдай жорғалайды.

				Арық, тарамыс денелі, тал-тал сақалы иегінің астына жарылып біткен, мысық мұрт Шихалдай қазақшаға судай ағып тұр. Демежанға орындық ұсынып жатып:

				– Ал, ханзада, төрлет... Сенің бұлай бас сұғуыңның өзі біз үшін үлкен мәртебе ғой, – деп, сирек тістерін көрсете шиқылдап біраз күліп алды. Бірақ жылтыраған қысық көздерінде түк жылу жоқ. Мұны өзінше ажуалап, кекетіп отырғаны белгілі.

				– Ал қойғаның суып бара жатса, келдік, мінеки, – деп, Демежан да салқын қабақ танытты. – «Ханзадаң» не айтып отырған?

				– Ойбай-ау, Керімбай – қазақтың қарадан шыққан ханы болғанда, сені ханзада демей не дейміз? – деп Шихалдай селдір сақалын тулата, тырқылдап күліп алды.

				– Мені табалағаның ба бұл? Амал не, қазақтың қолы хандыққа жетпей қалды ғой. Егер мен шын ханзада болсам, сен бүйтіп мына жерде суырдай шақылдап отырмаған болар едің, – деді Демежан да есесін жібермей. – Одан да шақырған шаруаңды айт. Асығыспын.

				– Жә-жә... Ренжіп қалдың ба соған да? Менікі жай әзіл ғой, – деп Шихалдай жуып-шайған болды. Сонан соң: «Мына бір құжаттармен таныса отыр», – деп қызыл жиекті, жылтыр қағазға басылған әлдебір заң-жарлықтарды ұсынды.

				Демежан қағазды қолына алып, көз жүгіртіп қарап шыққан. Кенет қара сиямен баттитып жазылған иероглифтер жыбыр-жыбыр қозғалып, өрмекшідей өріп бара жатқан сияқтанды. Қыр еліне түсетін алман-салық екі есе көбейіпті. Бұрынғы «сары ноқта» салығы мен шөп бажының үстіне енді тағы «қан бажы», «қара шығын» дегендер шығыпты. Жақын-да осы салықтарды жинау үшін ел-елге адам аттанатын көрінеді...

				– Бұл не? Бұл тек қазаққа келген зауал ма, әлде аймақтағы басқа халықтарды да қамти ма? – деді Демежан сұрлана түсіп. Шихалдай әлденеден қуыстанғандай күмілжіп қалды.

				– Малға түскен салық қазаққа қаратылады ғой, әрине. Өзің білесің, мәнжу, сібе-солаң, қалмақ қауымына Еженханның ежелден жасап келе жатқан жеңілдігі бар. Олар мұндай салықтардан азат етілгелі қашан, – деді жай, келді-кеттісі жоқ, сүйей салды әңгімедей.

				– Еженханның сетерлеп ұстайтын сенімді құлы сендер болғанда, шетке қағып, шөміштен қысатыны – біз бе сонда? Қазақ та қазір осы елдің тең құқықты бұқарасы болған жоқ па?

				– Ол жағы енді... Қалыптасып кеткен нәрсе ғой. Өкіметке сендер мал беріп құтылсаңдар, біз жанымызды қиямыз? Осы жүрген мәнжу, сібе-солаң, шахар дегендер – Еженханның тұрақты әскері саналады... Мал жаннан артық емес шығар.

				Демежан лықсып келген ашуын зорға басып, мырс етіп күліп жіберді.

				– Осы сендердің де жан беріп, қан төгіп жатқандарыңды көрмедік қой. Еженханды кімнен қорғап қалып едіңдер соншама?

				Шихалдайдың да енді беті ашылып, өз үстемдігін айқын сезінгендей сыздана түсті.

				– Қорғамасақ, енді қорғаймыз. Баяғы ата-бабаларымыз қорғап келген... Біреулер іштен бүлік шығарып, не ел шетіне жау келсінші, алдымен барып кеудесін оққа төсейтіндер – мына біз боламыз.

				«Әттең, дүние-ай, осы сендермен бір шайқасып, кеуделеріңді оққа қалай төсейтіндеріңді бір көрер ме еді!» деп ойлады Демежан ішінен. Не істеу керек? Соры қайнап, сорпасы төгілген қазаққа тағы бір зауал келіпті. Қазақ – бұл елге кірме. «Қоспа қонақ айырады» дегендей, қашанда кірменің көрген күні осы. Шихалдайдың айтып отырғаны рас: осындағы сібе-солаң, мәнжу-шахарлар – осы жердің иесі, Еженханның сенімді гвардиясы саналады. Бұлардың ер-азаматы жылына екі ай казармаға жиналып, әскери дайындықтан өтіп қайтады. Олар салық төлеу былай тұрсын, сібе-солаң семьясында ер бала туса, өкімет оны айрықша қамқорлыққа алып, қашан ержеткенше сауға беріп тұрады... Ана жылғы көтерілісті жаныштауда ерекше көзге түскені үшін, бертінде мұндай артықшылыққа қалмақтар да ие болды. Күнкөріс не істетпейді? Азған-тозған ұрпақ нендей сатқындыққа бармайды? Бір кезде дүниені тітіреткен аты шулы Ойраттар әулеті бұл күнде баяғы өз елін қанға бояп, жермен-жексен еткен ата жауына малай болып, Маншың өкіметінің ештеңеден тайынбайтын жалаң қылышына айналып отыр.

				Демежан бұл арада Шихалдаймен тәжікелесіп отырғысы келмеді. Қағазды өзіне қайтарып берді де:

				–	Бұл мәселені әлі де анықтау керек. Бәлкім, бұл жоғарғы ұлықтан келген пәрмен емес, халдайлардың ойлап тауып жүрген қитұрқысы ма, кім білсін. Алдымен Ши-амбының алдынан өтпей тұрып, салық жинап шабылатын жайымыз жоқ, – деп орнынан тұрды да, жүре берді...

				Көз алдынан Шихалдайдың сығырайған бітік көзі, мысық мұрты, шиқылдаған сүйкімсіз күлкісі кетпей, қанша ұмытайын десе де әлсін-әлі ойына орала берді. Солар ел үстінен қарайтын ақсүйек, төтенше құқықты өкімет өкілі саналған соң, бұл тағдырға не шара?! Бір елге кірме, екінші сортты адам болудан ауыр не бар екен бұл жалғанда...

							Сөз қоржын

							Кірме – атамекенін тастап, басқа бір руға, елге, ортаға ауып келген адам.

							Суыр – тиынтәрізділер тұқымдасына жататын сүтқоректі, кеміргіштердің ішін-дегі ең ірісі.

							Зауал – қазақ әдеби тілінде бұл сөздің мағынасы өте көп. Бұл жерде: қайғы-қасірет, қатер, қиыншылық, тоқырау, қиын-қыстау жағдай деген.

							Сетерлеу – бұл жерде: ерекше құрмет көрсету деген мағынада.

							Қитұрқы – бұл жерде: төменде отырғандардың амал-айласы деген мағынада.

					1. Кірме деген сөзді қалай түсінесіңдер? «Бір елге кірме болудан ауыр не бар екен бұл жалғанда» дейді автор. Қазақтың кірме болуына қандай оқиға себеп болды?

					2. Бабалық бейнесінен нені аңғардыңдар?

					3. Қазақтарға салықтың артық салынуының себебі неде?

					

				Үшінші бөлім «Уақыт керуені»

					Жердің көгі жетіліп, ел жайлауға шығар алдында Шәуешек қаласы жасыл нуға оранып, жас арудай жасанып тұрған бір шақта, жұрт аузында көптен сөз болып жүрген сол тойдың да өтетін мерзімі жетіп еді.

				Той, негізінен, жаңа жамбылдың ішінде өтуге тиіс. Әр қабырғасының ұзындығы бір шақырымнан асатын, үстінен жүкті арба еркін жүре беретіндей, қалың дуалды, мықты бекініс қазір саңғырап дайын тұр. Батысы мен шығыс кіреберісінде қарулы күзет тұратын ауыр шойын қақпалары, бұрыш-бұрышында қарауыл мұнаралары мен айнала дөдегесінде атыс ұялары бар, айналасы атшаптырым алып қорғанның дәл ортасын жаңағы қақпалардан кіретін күрежол жарып өтеді. Сол жолдың теріскей жақ жартысына өкімет кеңселері, ұлықтар тұратын үйлер түскен-ді. Жақында Ши-амбы бастатқан аймақ әкімдері жаңа қонысқа көшіп те алған. Солардың қауіпсіздігін сақтайтын қала гарни-зоны мен қорған ішіндегі қорған сияқты, қоршауы бөлек, темір қақ-палы түрме де бекіністің осы жақ қапталында.

				Ал қорғанның түстік жағы әзірше ештеңе салына қоймай, теп-тегіс жасыл алаң күйінде бос жатыр еді. Той қарсаңында сол алаңға қаз-қатар көше тәріздендіріп қырық-елу үй тігілді. Бұлардың бәрі де әр үкірдай елден таңдап әкелінген ою-өрнекті, әлі қылау шалмаған аппақ отаулар. Қала мен даладан шақырылған құрметті қонақтарын аймақ әміршісі, міне, осы арада күтіп алмақ...

				Белгіленген мерзімде тойға шақырылғандар қалаға топ-тобымен ошарылып келіп жатты. Төрт үкірдай ел қазақ пен бір үкірдай ел қалмақтың зәңгі, елубасы, старшын-билері тайлы-таяғы қалмай түгел келіпті. Ши-амбыдай ұлықтың тойына барудың өзі бір үлкен дәреже секілді. Және солардың бәрі де құрқол емес, жаңа жамбылдың көрім-дігі, әміршінің қуанышына қосқанымыз деп, тоғыз-тоғыздан сый-сияпат, тарту-таралғы әкеліп жатыр. Айғыр үйірімен жылқы, тайтұяқ 

				
					
						
							Қ.Жұмаділовтің прозалық шығармаларының ұнамды қасиеті – олар-дың көркемдігі мен шынайылығында. Жазушы өзі қозғаған қай тақырыпты да жеріне жеткізе, тартымды етіп жаза біледі. 

							Нұрдәулет Ақыш

							Тірек сөздер

				жамбы, сәйгүлік ат әкелгендер қаншама. Кіріс-шығысты шағып есеп-тесең, сырттан құйылып жатқан тойлық-сыйлықтар той шығынын он есе орап алатыны даусыз еді. Той дегені жай сылтау, мұның өзі жеп қалудың, асап қалудың амалы десе де болғандай. Халықтың сүт бетінде қаймағын, қолындағы жылтырағын сыпырып алғысы келгенде хан-төрелердің осылай той өткізе қоятын әдеті емес пе.

				Қазіргі үкірдайлардың дені кейінгі буыннан шыққан жас жігіттер. Жас буыннан билікке алдымен келген Демежан еді. Соның артынан көп кешікпей Жұмықтың үкірдайы Еңсе көзінің тірісінде-ақ өз орнын баласы Таңғытқа түсіп берген. Бұл күнде үкірдайлардың ең жасы да – жиырма беске жаңа келген сол Таңғыт болатын. Мәмбеттің тұңғыш үкірдайы Жалбағай өлген соң, оның орнына екі-үш жылдай Түйеші отырып еді. Өткен сайлауда билік басына баяғы Отыншы бидің немересі Шәйі келіп орнықты. Ал Тарбағатай өңіріндегі он сұм ойраттың тізгіні соңғы жылдары қағілез жас жігіт Маданның қолына өткен. Бұл жас үкірдайлар да ұлыққа жағып қалатын, көрініп қалатын тұсым осы деп, мол-мол сыйлықтармен келген.

				Бұлардың арасында ауыспай ескіден келе жатқаны – Керейдің үкір-дайы Мамырбек қана. Бұл күнде жасы алпысқа таяп қалған Мамырбек төре кілең жастардың арасында біртүрлі одағайланып, оқшау көрінеді. Оның да билікті басқа біреулер тартып алмай тұрғанда өз орнын үлкен ұлы Тұрысбекке өткізетін ойы бар секілді. Бірақ олай етуге әзірше ел ішіндегі қырқысқан билік таласы мүмкіндік бермей жүр. Қазір төре десе құлдық ұрып тұратын баяғы момын Керей жоқ. Жуан ата Жантекей, Шеруші, Меркіттен шыққан: Көбен, Отаршы, Шөкібай сияқты азулы атқамінерлер үкірдайлық мансап Мамырбектің тақымынан сәл босаса болғаны, қапысын тауып, жұлып әкетуге дайын тұр.

				Дегенмен арыдан ойлайтын әккі төре осы жолы ұлықтың пейілі түсіп тұрған көңілді шағын пайдаланып, өзінің көптен ойында жүрген сол шаруасын тындырып қайтуға бел байлаған. Әр қадамын аңдыған Керейдің бақталас жуандарын секем алдырмау үшін, осы тойға келгенде көзге түсетін ештеңе әкелмей, ұлыққа деген сыйлығын жасырын жолмен жіңішкелеп өткізіпті. Бодауына кейін жүз елу жылқы беретін болып, қаладағы Ыбырай байбатшаның қоймасынан елу күміс жамбыны санап алыпты да, Ши-амбыға өз қолымен тарту етіпті. Жамбыны арбаға тиеп, астыртын әкелісіп берген адам – Бабалық екен. Сол кеше той басталар алдында Демежанға жолығып, осының бәрін сыр қылып айтып еді...

				Өткен қыста Демежан салбурынмен Барлыққа бүркіт сала барғанда, Мамырбектің «Көкбалақ» аталатын атақты қыранына көзі түсіп, сол бүркітін сұрап кісі салған-ды. Онда да құсбегілердің қыздырмасымен бүркітті берсе берер, бермесе, арамыз күлбілтеленбей ашық жүрсін деген оймен жәй немкетті сәлем жолдаған. Бірақ Мамырбек қыранын қимай, «баламның бәсіре құсы еді» деп, жіберген адамын құр қайтарыпты. Демежан сол үшін көп күйінді болмай, оны әлдеқашан ұмытып та 

				кеткен. Енді, міне, сол қылығына кешірім сұрағандай, бүркіттің жайын Мамырбектің өзі еске салып тұр.

				– Биыл «Көкбалақтың» бабы ойдағыдай. Амандық болса күзге дейін түлектен өткізіп, зар күйіне келтіремін де, өз қолыңа табыс етемін. Ол қыранның ендігі қызығын өзің көресің, – дейді арада ештеңе болмағандай.

				Демежан бұл арада көп шешіліп сөйлеген жоқ, төреге жай алғыс айтты да қойды. Мамырбектің де арғы ойы белгілі: ұлықтың көмейін қанша тығындағанмен, өз ұлының үкірдайлық орынға Демежансыз өтпейтінін біледі. Ши-амбы өз жұмысын жеңілдету үшін, соңғы жыл-дары қазақ арасының көп билігін Демежанға беріп қойған-ды. Сайла-натын үкірдай, зәңгі, елубасылар алдымен осының мақұлдауынан өтуі керек. Сондықтан қазір жалғыз Төртуыл ғана емес, былайғы Мәмбет, Жұмық, Керей жуандары да Демежанмен санаспай тұра алмайды. Ши-амбының бүкіл қазақ, қалмақ, сарт-ноғай, сібе-солаң қатысқан мына тойдың тізгінін басқа емес, Демежанға ұстатуы да жұрт алдында оның атақ-абыройын асыра түскен.

				Бірақ дәл қазір Демежанның рухын үстем етіп, мерейін тасытып тұрған – шексіз билік те, шен-шекпен де емес, мүлде басқа қуаныш. Осы жақында ғана көптен жанын жегідей жеп, маза бермей жүрген бір арманы орындалды. Ши-амбының өзіне деген ерекше ықыласын, биылғы мереке қарсаңындағы шадыман шағын пайдаланып, Абдыра мен Қараүңгір өзендерінен тартылатын екі тоған суға қағаз жасатып, оны Іле жаң-жұңына бекіттіріп алды. Көп қиындықпен, ұзақ жылғы айтыс-тартыспен қолға түскен сол құжат қазір мұның омырау қалта-сында тұр. Осы сәтте Демежанның көкірегін ду-ду қыздырып, көңілін көкке ұшырған сом олжасы, үлкен қуаныш-жеңісі де сол құжат-қағаз-дар болатын...

					1. Демежанның қолындағы биліктің қазақтарға әкелер пайдасы қандай?

					2. Сол кездегі ел басқару ісінен қандай ерекшелікті байқадыңдар?

					3. Мамырбектің билік басындағыларға жағымпаздануы неліктен?

					4. Демежан неге қол жеткізді? Неге қуанды?

							Сөз қоржын

							Дөдеге – бұл жерде: ғимараттарға, тұрғын үйлерге әшекейлік реңк беру үшін оның күмбезін айналдыра жүргізілген жолақ, жақтау немесе жиектеме.

							Бодау – құн, төлем, төлеу.

							Үкірдай – 1) болыс; 2) болысты басқаратын әкім; 3) рубасыларына берілетін атақ; бұл жерде: бір болыстық ел, халық дегенді білдіреді.

							Науа – бұл жерде: шаш етектен батырған байлық мағынасында.

							Зәңгі – көнерген сөз, мағынасы көп. Бұл жерде: жергілікті әкімдердің ең кішісі.

							Салбурын – қыс маусымында аңшы, саятшылардың топталып бірнеше күнге аң аулауға шығу салты.

							Күлбілтеленбей – бүкпесіз, құпиясыз, жасырып-жабу жоқ деген.

				Төртінші бөлім «Дар ағашы»

					Ел басқару жүйесінің қазақ халқына алып келген қасіреті Демежан тағды-рынан байқалады. Үкірдайлыққа таласқан мансапқұмарлардың Маншың өкі-метінің зорлығына қарсы күрескен Демежанның түбіне жетуі – қоғам траге-диясы. Автор шегара сызығымен бірге келген сорақылықтардың бұқара халыққа тигізген қасіретін негізгі кейіпкердің трагедиясымен бейнелеген. Ро-манның аты айтып тұрғандай, тәлкекке түскен ұлт тағдыры шынайы кейіпкер-лер өмірімен нанымды суреттелген. 

					Романның негізгі жетістігі – Қытай жеріндегі Шығыс Түркістанның тарихын ұлттық әдебиетке алып келуі. Осылайша жазушы қазақ әдебиетін тың тақы-рыппен, ұлттық қаһармандармен байытты. Шығарма кейіпкерлерінің барлығы дерлік өмірден алынғандықтан, оның тарихилық сипаты басым.

					Әзірше о дүниеге барып қайтқан пенде жоқ. Бірақ «Адам баласы үш күннен кейін көрге де үйір болады» дегенді, о баста кім айтса да, тауып айтқан. Түрме тірлігіне бірте-бірте Демежан да көндіге бастап еді. Оның қараңғы қапасты мекен етіп жатқа-нына да, міне, үш айдан асып барады. Оған қазір ұшы-қиырсыз кең даладан тиген енші – ұзындығы алты аттам, көлденеңі төрт аттам тар камера. Төбесінде төңкерілген тұңғиық көк күмбезінен бұйырғаны – темір торлы терезеден тілкімденіп көрінетін зеңгір аспанның кішкен-тай қиығы ғана. Бір кезде әр қиялы бүкіл Құлыстай өлкесіне сыймай жүретін азат ер қазір аюдың апанындай сол тар қуысқа амалсыз сыйып жатыр. 

				Ойлай-ойлай ой-қиял да сарқылуға айналған. Адам санасы сыртқы дүниемен күнбе-күн қатынасқа түспеген соң, ешбір бұлақ-бастау құй-майтын тұйық көлдің суындай сортаң тарта береді екен. Кейде жел шайқап, толқын тұрып, өзінше буырқанғанмен, бәрібір арнасынан аспай, көпіршіп барып басылады. Көкірегін кернеген ащы запыран шығар жол таппай бұлқынатыны бар. Мұндайда Демежан өзінің ақын болып тумағанына өкінеді. «Егер менің орнымда Әсет сияқты ақын жатса, не түрлі өлең-жыр, таусылмас дастан-хикая туар еді-ау» деп ойлайды ішінен. Ақын қиналса, тілінен бал тамады. Ал әкімді қинағаннан не шығады? Басындағы бағын, бағынышты жұртын тартып алып еді, мінеки, көп жабының бірі болып қала берді.

				Демежан күндіз-түні ой соңына түсіп сарылғанда, табан тіреп тоқтағаны мынау болды. Тас түрме – 

							Қабдеш Жұмаділов шығармашылығы біртұтас жүйеден құрам тапқан алып бір бәйтерекке ұқсайды. Оның романдары, әңгімелері мен повестері алуан түрлі, әр мазмұнды, бірақ тақырыбы, өзегі біреу – ол қазақтың тағдыры, ұлттың ұлы мұраты… 

							Армиябек Сағындықұлы 

				түңілетін де, таңданатын да нәрсе емес, өз өмірінің заңды жалғасы, қорытындысы сияқты соңғы бір асуы екен. Тіпті оны жұрттан алабөтен, мұның басына ғана төнген төтенше зауал деуге де болмас. Мұның басына кигені де – бүкіл халықтың пешенесіне жазылған темір ноқта. Тек басқалардың ноқтасы басында түрулі жүр. Ал Демежанды ұстап әкелді де, тұқыртып байлап қойды. Айырмашылығы – сол ғана. Басында ноқтасы түрулі жүрген кезін бұл да бостандығым, азаттығым деп ұғыпты. Енді бұған қалғаны – қапаста өткізетін өмірдің ақтық күндері, яғни өлімнің дайындығы. Бұдан былай тіршіліктің толып жатқан қам-қарекетінен мұның басы азат. Оның бәрі артта қалды. Ендігі мақсат – өзі шыққан биігінде дұрыстап өле білу керек. Ал биікте тұрып өлу – ел қатарлы өмір сүруден әлдеқайда қиын.

				Адам баласы не үшін өмір сүреді? Жалпы, адам тірлігінің мәні неде? Демежан осы сұрақтар төңірегінде қанша қазылып ойланса да, өзін қанағаттандыратын жарытымды жауап таба алмады. Бұл дүниенің жалғандығы, опасыздығынан басқа қазақтың көне қисындары да мардымды ештеңе айтпапты. Содан ол біраз уақыт жақында түрме бастығы әкеліп берген Конфуцийдің трактаттарына үңілген. Бірақ осыдан жиырма бес ғасыр бұрын өмір сүрген қытайдың ұлы ойшылы да бұған дайын ештеңе ұстата қоймады. Оның айтқандарының көбі көңілге қонғанмен, діттеген жерден шықпай, әйтеуір бірдеңесі жетпей тұрғандай әсер қалдырды.

				Конфуций адамгершілік тәрбиесін бес салаға бөледі: адамды сүю, парыз, мінез-құлық нормалары, білім, адалдық... Адамды сүю дегенде оның ұсынатын тағы бес принципі бар: қайырымдылық, кішіпейілдік, махаббат, жанашырлық, шыншылдық. Мұның үлгілерін ол қашанда көне заманнан іздейді. Ертеде өткен Яошунь сияқты әулиелерді кейінгі ұрпаққа өнеге қып тартады... Демежанның бір таңғалғаны, Абайдың «Талап, еңбек, терең ой, Қанағат, рақым ойлап қой – Бес асыл іс көнсеңіз» дейтіні, жаңағы Конфуцийдің бес принципімен үндес келеді екен. Абай оны қалай білген? Әлде аудармадан оқыған ба? Немесе ұлылардың ойлау деңгейі бірдей бола ма? Ол жағын ажырата алмады...

				Әлі кемеліне келіп болмаған бұл қым-қуыт дүниеде жалпыға бірдей ортақ ұғым, тұтас түсінік жоқ. Бір халықтың мүддесі тұрғысынан ізгілік, ерлікке баланған нәрсе, екінші бір қауымның көзімен қарағанда, бұзақылық, қарақшылық болып шығады екен. Ақырында Демежан адам өмірінің мәнін іздестіруді қойды. Оны білудің енді бұған қажеті де шамалы еді. Қайта одан гөрі: адам не үшін құрбандыққа барып, елден ерек жан қиюға тиіс? Өз ажалынан бұрын келетін өлімнің мәні неде? Осы жөнінде ойланса, оның жөні басқа... Бірақ өлімде мағына бола ма? «Өлдің, Мамай, қор болдың» – сонымен бітті емес пе? Әйтсе де, адамдар тірлікте түрліше өмір сүретіні сияқты, өлімнің де түр-түрі бар ғой. Ит өлім, ешкімге қажеті жоқ бейкүнә өлім, ерлік өлім бар. Бұларды қалай ғана бір қатарға қоярсың?!

				Оның есіне ұстазы Ли-шансыңның өлеріне жақындағанда сыр ғып айтқан бір сөзі оралды: «Тірі пендеге бір өлім хақ. Сондықтан өзің дұрыс деп тапқан белгілі бір идеялар үшін күрес майданында жүріп, кеудеңді оққа төсеп өлгенге не жетсін», – деп еді-ау мұнымен қоштасып жатып. Өзі әбден әл-қуаттан айырылып, қаусаған шағында жайдан-жай жан тапсыратын болғанына қатты өкінбеп пе еді сол жолы. Соған қарағанда, өмірдің мәні күрес болғаны ма? Солай шығар... Ендеше, өлімнің мәні де – күрес. Сонда өмір мен өлім ажыраспайды. Өлім – өмірдің заңды жалғасы болып, бірін-бірі толықтырып тұрады... 

				Демежан бұл байламының дұрыс-бұрыстығына көзі анық жетпесе де, соған өзі сенгісі келді. Осы ойын үлкен бір олжадай көріп, іштей қуанып қалды. Өзінен әлдебір жеңілдікті сезінген. Шынында да, Демежандай адамға өлім жастығына көптің бірі боп құрдан-құр бас қоя салу күнә ғой... Оған қайта осындай тұтқынға түсіп, жауларынан ауыр жаза күту жарасатын сияқты ма, қалай?

				Адамды адам тар қапас, тас зынданға қанша қамағанмен, сонау бір төбедегі терезе торындай сыртқы дүниемен жалғастыратын бір саңылау бәрібір табылады екен. Сондай бір жарық сәуледен тағдыр Демежанды да мақрұм қалдырған жоқ. Мұны осынау сызды, суық камераға әкеліп қамаған күннің ертеңінде қасына қарауылдарын ертіп, түрме бастығы кіріп шыққан. Жасы алпыстың ішін мол аралап кеткен, көзілдірікті, кәрі маньчжур бұған жылы шыраймен амандасып, өзінше аяғандай түр байқатты. Аяғындағы кісенін алдырып, ішіне сабан салынған кенеп қанардан өзге лыпасы жоқ тақтай төсектің үстіне жұмсақ төсеніш, жылы көрпе бергізді. Демежанға түрме бастығының түрі таныс, бір көрген адамы сияқты. Бірақ қанша ойласа да, нақты есіне түсіре алмады.

				Түрме бастығының күнде таңертең камераларды аралап шығатын әдеті екен. Ертеңінде ол тағы келді. Бұл жолы қасында ешкім жоқ, жалғыз өзі. Есіктен кірген бойда күле жақындап, қол беріп амандасты.

				– Халіңіз қалай, Демежан мырза? Мені танымадыңыз-ау деймін? – деді мұның бетіне барлай қарап.

				Демежан ыңғайсызданып, иығын көтерді.

				– Сізді бір жерден көрген сияқтымын. Бірақ есіме түсіре алмай тұрмын.

				– Мен – Гаугаңмын ғой... Есіңізде ме, баяғыда сіздің елге алым-салық жинай барғаным? Сол жолы ел ішінде бүлік шығып кете жаз-даған жоқ па еді?

				Бұдан он бес жылдай бұрын болған оқиға Демежанның есіне енді түсті. Иә, мынау сондағы топ бастығы екен ғой. Екеуі жайлаудан қалаға қайтып келісімен, Ши-амбының алдына бірге кіргені бар еді-ау.

				– Кешіріңіз. Одан бері көп жыл өтіп кетті ғой. Онда менің әкем Керімбай үкірдайдың өзі тірі болатын...

				– Иә, уақыт деген қалай зымырап тез өтеді?! Сондағы Ши-амбының өзі жоқ бұл дүниеде, – деді Гаугаң тақтай нардың шетіне тізе бүгіп жатып. – Содан кейін де сізбен бір жолықсам деп талай оқталдым. Бірақ соның сәті түспей жүретін.

				– Енді, міне, жолыға алмай жүрген адамыңызды тағдыр айдап алдыңызға алып келді, – деді Демежан езу тартып.

				– Есіңізде ме, Демежан мырза, мен сіздің алдыңызда мәңгі қарыз-дармын ғой, – деді Гаугаң. – Сіз болмасаңыз, менің сүйегім ендігі қурап қалар ма еді, қайтер еді.

				– Қалайша?

				– Ой-я... Сіз ұмытып қалған екенсіз ғой. Ши-амбы мені жайлаудағы бүліктің бас күнәһары деп тауып, сол үшін өзімді-өзім өлтіруге үкім еткен жоқ па еді. Сіз ара түспегенде, мен сол күні у ішіп, не асылып, Көк Тәңірісіне сапар шегуге тиіс болатынмын.

				Әлдеқашан ұмыт болған көріністер Демежанның көз алдында енді ғана қайта тірілгендей болып еді.

				– Иә-иә... енді есіме түсті. Сол жолы Ши-амбы қаһарына мініп, тым қатты кетіп еді.

				– Сіз, әсілі, қайырымды адамсыз ғой. Біреуге еткен жақсылығыңызды жіпке тізіп жүрмейсіз, – деді Гаугаң қалтасынан алған орамалымен көзілдірігін сүрткілеп отырып. – Ал мен сол бір күнді әлі ұмытқаным жоқ. Мойнымдағы қарызды қалай қайтарам деп, анда-санда сізді еске алып қоятынмын.

				– Рақмет, Гау мырза! Жақсылықты ұмытпау да кім көрінгеннің қолынан келе бермейді, – деді Демежан. – Сіз алым-салық мекемесінде едіңіз ғой. Мұнда қалай келіп қалғансыз?

				– Сол өзіңіз білетін жайлаудағы бүліктен кейін менің қызметімді төмендетті емес пе?! Біраз жыл қалаға әкелген малдан қан бажы алатын базар бастығы болдым. Ал жаңа жамбылдың құрылысын аяқтап, мына түрме салынып біткенде басқа адам таппағандай мені осында жіберді.

				– Е, жөн-жөн... Сізбен қайта ұшырасқаныма қуаныштымын. Бірақ көріп тұрсыз ғой... – деді Демежан аузына ыңғайлы сөз түспей. – Бұлай кездесеміз деп кім ойлаған.

				– Оқасы жоқ. Дүние деген сол: бір күн бетін берсе, бір күн сыртын береді...

				Ойда жоқта ескі танысы Гаугаңмен ұшырасуы Демежанның қапалы көңілін сәл де болса сергіткендей болып еді. Соған қарағанда, адамға жасаған жақсылық қайтпайды деп үміт үзуге де болмайды екен. Әйте-уір бірде болмаса, бірде алдыңнан шығады... Содан бері де Гаугаң күн аралатып келіп, мұнымен әңгімелесіп тұрады. Қалада не болып жат-қанын, алыс астанадағы жаңалықтарды жасырмай айтып тұратын да сол. Кейде қойнына тығып, әртүрлі кітап әкеліп беретіні бар. Тар қапаста жалғыздық зарын тартып жатқан адамға соның өзі де үлкен медеу...

					1.	Демежанның түрмеге қамалуына не себеп болды деп ойлайсыңдар?

					2.	Демежанның өлім мен өмір туралы ойларынан қандай философиялық қоры-тынды шығаруға болады?

					3.	Гаугаң Демежанға неліктен жылы шырай танытты?

					4. Демежанға ұстазы Ли-шансың не айтты?

					5. Демежан түрмеде кіммен кездесті? Не себепті? 

				«Тағдыр» романы бойынша қорытынды тапсырмалар

					1.	Шығарманы құрылысына қарай жіктеңдер.

					

					2.	Демежанның бойындағы ұлтжандылық қалай көрініс табады? 

					3.	Шығармадағы оқиға қай өңірде өткен? 

					4.	Романда көрініс табатын салт-дәстүрлер негізінде «Қазағымның дәстүрі-ай» тақырыбында шығарма жазыңдар. Шығармадан мысал келтіріңдер.

					5.	Ұлттық болмыс дегенді қалай түсінесіңдер? Шығармада қазақ халқының ұлттық болмысы қалай бейнеленген?

					1.	Жазушы Ресей мен Қытай секілді екі алып империяның ортасында өмір сүрген азғантай қазақтың тағдыры, тұрмысы арқылы қандай мәселені қозғаған? Олардың қазақ жерін, қазақтың атақонысын талқыға салып, екіге бөлуі қалай?

					2.	Жазушы қандай мінезді сынға алады? Бұл мінездің қоғам үшін қаупі қандай? Демежан қазақтың мінезін өзгерту үшін қандай кеңес береді?

					3.	Шегара бөлінісі туралы жазылған үзінділерді тауып оқыңдар. Қытай қорғаны туралы мәліметтерді жинақтаңдар. Шығармадағы Цинь империя-сының саясатымен байланыстырыңдар.

					4.	Демежанның әділетсіздікпен күресін өсу ретіне қарай тізбектеп жазыңдар. Оқиғаның шешімінен қандай қорытынды жасайсыңдар?

					5.	«Атамекенге оралу» тақырыбында әңгіме жазыңдар. 

								Оқиғаның басталуы

								Оқиғаның дамуы

								Оқиғаның шиеленісуі

								Оқиғаның шарықтау шегі 

								Оқиғаның шешімі

								Оқиғаның байланысуы

							Сөз қоржын

							Тілкімдену – тілім-тілім болып көріну.

							Запыран – бұл жерде: ауыспалы мағынасы мұң, шер, қайғы, құса.

							Сабан – дәнді және ірі бұршақты дақылдарды бастырғаннан кейін қалатын құрғақ сабағы.

							Нар – бұл жерде: тақтайдан жасалған ұйықтап, демалуға арналған сәкі дегенді білдіреді.

							Қан бажы – сойылатын малдан алынатын салық түрі. 

					1.	Қазақ халқының шекара асып, басқа мемлекеттерге қоныс аударуына түрткі болған тарихи жағдайларды анықтаңдар.

					2.	Тарихи оқиға халық тағдырына қалай әсер етеді? 

					3.	Қазақ халқының көші-қон тарихы жөнінде мәліметтер жинақтаңдар. Қандас-тарымыздың бүгінгі күндегі елге оралуы жөнінде пікір білдіріңдер.

					4.	«Заман-ай» фильмін тамашалап, екі туындыдағы үндестікке сараптама жасап, пікірталас өткізіңдер.

					5.	Қабдеш Жұмаділовтың «Тағдыр» романындағы Демежан бейнесі» атты мақа-ласын оқып, кейіпкер бейнесін өз көзқарастарыңмен толықтырып талдаңдар.

							Есте сақтайтын ең қажет ақпарат

						

					

					
						
							Менің көбірек білгім келетін екі мәлімет

						

					

					
						
							Мені қызықтырған үш ақпарат

						

					

					
						
							Мен білген төрт мәлімет

						

					

					
						
							Кері байланыс: «Білім пирамидасы»

						

					

				

				Шахимарден Құсайынов 

				(1952 жылы туған)

				Шахимарден Қабиденұлы Құсайынов 1952 жылы 6 сәуірде Қарағанды қаласында тау-кен инженері-нің отбасында дүниеге келді. 

				1969 жылы орта мектепті, 1975 жылы Қарағанды мемлекеттік медициналық институтын бітірді. Сол жылы Мәскеу психиатрия ғылыми-зерттеу институтында әлеуметтік білімін жетілдірді. Содан кейін Қарағанды, Қостанай қалаларында әртүрлі медициналық мекемелерде жұмыс істеді. 

				1980 жылы Мәскеу қаласындағы М.Горький атындағы Әдебиет институтына түсіп, 1988 жылы драматургия факультетін тамамдады. 

				Ол Республикалық қуыршақ театрында, «Қазақфильм» кино-студиясында, Қазақстан Жазушылар одағында қызметтер атқарды. 1982–2000 жылдар аралығында әдеби шығармашылықпен айналысты. 1988 жылдан Жазушылар одағының мүшесі. Оның әдеби қауымға таныс аты – Шахимарден.

				
					
						Жағдаяттық тапсырма

						Тарих факультетінің студенттері шығармада көрсетілген қазіргі кезде Қытай жеріндегі Шығыс Түркістан аумағына экскурсияға шықты. Экскурсиядан оралған соң оларға «Шығыс Түркістанның тарихы» тақырыбында презентация жасау тап-сырылды. Бұл жердің ежелден түркі халықтарының қоныс тепкен жері екенін айғақтайтын мәліметтер негізінде қысқаша презентация дайындаңдар. 

				Ш.Құсайынов «Агиография в казахском фольклоре» («Қазақ фоль-клорындағы агиография») тақырыбында кандидаттық диссертация қорғаған. Драматург бүгінде Т.Жүргенов атындағы Қазақ ұлттық өнер академиясының профессоры.

				Ол 2006–2009 жылдары Б.Сүлейменов атындағы Шығыстану инсти-тутында докторантурада оқып, жоғары білікті кәсіби мамандар дайын-дау жүйесінен өтті. Осы уақыт аралығында Қожа Ахмет Ясауи мұрасына қатысты мәселелерді терең зерттеумен айналысты. Осы мәселелер төңірегінде ғылыми журналдар мен халықаралық ғылыми конферен-цияларда 60-тан астам мақала жариялап, Қожа Ахмет Ясауидың 221 хикметін орыс тіліне аударып, ясауитануға мол үлес қосты. 2015 жылы «Азрет Султан» («Әзірет Сұлтан») кітабы және «Агиография и суфизм в Казахстане» («Қазақстандағы агиография және суфизм») атты ғылыми монографиясы жарық көрді. 

				Сонымен бірге ол көркем аудармаға да мол үлес қосты. Ж.Аймауыт-ұлының «Ақбілек» (2007), «Қартқожа» (2007) романдарын орыс тілінде сөйлетіп, жазушы шығармаларын насихаттауда көп еңбек етті. 

				Қаламгердің «Сад над городом» әңгімелер жинағы, «Записки коррес-пондента «Санкт-Петербургских Ведомостей» (1992), «Казахи» (1989), «Скрытый хан» (1999), «Хроника коммутатора» (2002) романдары, «Биографии исторических личностей Казахстана» (2001) кітабы, екі томдық «Проза разных лет» (2012–2013), «Тюркский казан» (2015) шығармалары жарық көрді. 

				Қ.Ысқақ Ш.Құсайыновтың «Томирис», «Қазақтар» пьесасын қазақ тіліне аударды. 2000 жылы «Томирис» трагедиясы М.Әуезов атындағы Мемлекеттік академиялық драма театрында қойылды. Сонымен бірге С.Торайғыровтың «Қамар сұлу» шығармасын сахналап, драматургия бойынша театр ұйымдастырған байқаудан бірінші орынды жеңіп алды. 

				Оның «Ерліктің екі сағаты» пьесасы және «Қазақтар» трагедиясы ҚР Мәдениет министрлігінің бірінші дәрежелі сыйлығына ие болды. 

				Ол «Қазақфильм» киностудиясы түсірген толық метражды онға жуық көркем фильмдердің сценарийін жазды. Олардың ішінде«Балкон» (режиссері К.Салықов, 1990) және «Балалық шағымның аспаны (режиссері Р.Әбдіраш, 2012) фильмдері бар. Тұңғыш Президентіміз Н.Назарбаев кітаптарының мазмұны негізінде түсірілген «Балалық шағымның аспаны» киноэпопеясы көпшілік көрерменнің ыстық ықыласына бөленді. Мұнда болашақ мемлекет және қоғам қайрат-керінің қалыптасу, өсу жолдары оның өскен ортасымен бірлікте қаралған. 

				Ғылыми басылымдарда 60-тан аса ғылыми мақаласы жарияланды. Осы еңбектері үшін 2013 жылы Қазақстанның еңбек сіңірген қайрат-кері атанды. 

					1.	Жазушының ясауитануға қосқан үлесі туралы баяндаңдар.

					2.	Ш.Құсайынов әдебиеттің қай салаларына өз үлесін қосқан? 

					3.	Қаламгердің драматургия саласындағы еңбектерін атаңдар.

					4.	«Балалық шағымның аспаны» фильмінің сюжетін әңгімелеп беріңдер.

				«Томирис» пьесасы

					Сақтар – қазіргі Қазақстан, Орта Азия мен Шығыс Түркістан жерін мекен еткен тайпалар. Мекен еткен жері, сақталған әдет-ғұрыптары жағынан сақ, массагеттер, сармат тайпалары түркілердің арғы ататегі деп танылған. Ежелгі сақ, ғұн тайпалары Түрік қағанатын құраса, бертін келе олардың құрамында үйсін, қаңлы, қыпшақ, найман, керей тайпалары болған. Осы тайпалар атымен кездесетін рулар бүгінде түркі халықтарының көпшілігінде кездеседі. 

					Ол дәуірде де ел мен жер үшін шайқастар жиі белең алған. Тұран мен Иран елі арасындағы шайқастарда ерекше ерлігімен танылған батырлар туралы аңыз-әңгімелер мен дастандар ауыздан-ауызға тарап отырған. «Томирис», «Шырақ», «Алып Ер Тоңға», «Шу», «Аттила», «Ергенекөн», «Күлтегін» – ежелгі түркілердің ерлікке толы жауынгерлігінен хабар беретін дастандар. 

				Екінші көрініс

					Томиристің шатыры. Екі адамға дастарқан жасалған. Томирис пен оның баласы Спаргапис кіреді.

				Томирис. Қарғашым-ау, батырым-ау, мені мұнда несіне шақырдың? 

				Спаргапис. Анашым, ұлы падишам, балам демей-ақ, батырым демей-ақ, бір көрген бөтеннің көзімен маған бір қарашы! 

				Томирис. Жә деген жігіттің көркемі сенен озған емес! 

				Спаргапис. Бәрібір бұл жерге мен өгеймін!

				Аяқастынан Көктің құлы Елес кемпір шыға келеді.

				Елес. Тәңірімнің Жерді жаратқаны кеше ғана, ол әлі баланың еңбегіндей былқылдап тұр, әрі иен. Сонсоң да біз бір-бірімізге жатпыз!

				Спаргапис. Әй, қақпас кемпір, жоғал әрмен! Анашым, ұлы падишам, мына сұр жыланды қушы осы жерден!

				Томирис. Бұл кемпір – Тәңірдің құлы. Жермен бірге жаратылған. Жермен кіндіктес әнбиді қуа алмайсың. Елес, бара тұршы.

				Елес. Кетер едім-ау, бірақ Тәңірім маған о дүниеге барар жәннәттің жолын жауып тастаған (Елес бір бұрышқа отыра қалып, жерден әлденені тере бастайды).

				
					
						
							Грек тарихшыларының еңбектеріне қарағанда, грек тілінде Азия жерінде өмір сүретін сақтарды «скиф» деп атаған.

							Самат Өтениязов

							Тірек сөздер

				Томирис. Ей, Көк Тәңірі, ошақ басында, баламның қасында ана болып алаңсыз отыратын күн туа ма?!. Қарғашым, қас батырым, сонымен, маған не айтар едің?

				Спаргапис. Мен сізге тосын бір көңілашар дайындап едім. Ей, кәне, бастаңдар!..

				Томирис пен Спаргапис жолбарыс терісі төселген сәкіге барып отырады. Қалқан мен найза көтеріп он сарбаз кіреді де, билей жөнеледі. Бәрі де сауытпен тұмшаланып алған.

				Томирис. Бұларың кім?

				Спаргапис. Осыдан жеті жыл бұрын өзің тас-талқан қылған бес мың соғдилықтың жұрнағы. Қырық қабат сауыт киіп, қырық қару асынған қыруар қолды ойсырата жеңді дегенге жат түгіл, өз жұртымыз сенген жоқ. Бірақ сен жеңдің. Бұл ақиқат! Өйткені әлемде сенен әйгілі патшайым жоқ, сенен Күн де қаймығады! Сенде арыстанның айбыны, Тәңірдің ақылы бар!..

				Сахнаға маска киген адамдар жүгіріп шығады: маскасы мүйізі қарағайдай өгіздің басы, соғдилықтарды іреп-сойып, шырқ үйіреді. Томирис мәз болып күлген.

				Томирис. Хорезмнің бауында бармақтай ақ құс бар, сайрағанда үні балдан тәтті. Сенің де көмейің тыңдаушының көңілін суырғандай, мен де тіршілікті ұмытып, тіліңді ғана бағып отырмын. Сонымен, мұның өтемі не? Сыйға – сый, сыраға – бал!.. Неге үндемейсің?.. Ат мінгізейін бе, алтын берейін бе, әлде құл керек пе?..

				Спаргапис. Жоқ, менің көңілімнің көксегені басқа. 

				Томирис. Сөзіңнің төркіні көмескі. Сенен жақын маған кім бар: патшайымның төл ұрпағы, сақ патшаларының төл мұрагері. 

				Спаргапис. Мен де таққа отыруға жарап қалдым. 

				Томирис. Тақ деймісің? Тақ сенен қашпас. Әлде сақтардың пат-шайымы бар екенін ұмытып қалдың ба?!

				Спаргапис. Тәңірім саған тәңірдің жасын берсін! Балхаштың сарбаздарын ертіп, сары даланы тастап кеткеніне жеті жыл болды. Дай патшасының дүниеден қайтқанына жеті ай туып, жеті ай толды. Егер Балхаш тірі болса, ең құрыса әкесінің асына келсе керек еді ғой. Балхаш-ты содан бері көрген көз, естіген құлақ жоқ. Балхаш баяғыда өлген.

				Томирис. Мен көзім жетпей күйеуімнің өлгеніне сенбеймін! Бұл туралы қайтып аузыңды ашпа! Балхаштың кіндігі екеніңді тағы ұмытпа!.. 

				Спаргапис. Тастап кеткен әкеден қайыр жоқ.

				Томирис. Балхаш болмағанда, тайпа көсемдері мені таққа жолат-пайтын еді. Одан кейін де солардың басыма төнген найзасы мен нақағынан қорғап қалған. Талай рет жауды жасқап, жаттың пысын басып, ел тыныштығын сақтауда тізе түйістірген жоқ па еді. Егер 

				Дай-Дахтар болмағанда, ешкім бізді ел деп мақтап, ешкім мені патша деп жақтап жатпас еді!..

				Спаргапис. Бекер айтасың. Ұлы патшаның тағына шыққан да, ұлы патшаның атағын шығарған да өзіңсің. Хорезмдіктерді жебенің ысқырығымен жер қылған сен емес пе едің! Көсемдердің көкми ұрық-шарқын қуып шығып, қара тобырдың қас батырларынан жасақ құрған сен емес пе едің?! Сарматтардың Амага патшайымына табаныңды жалатып, жеңілмейді дейтұғын қыздарын табанда таптаған сен едің ғой!

				Томирис. Сонымен тілегің не, соны айтшы.

				Спаргапис. Маған керегі – Дай патшалығының тағы. Жетісудан жаушы келіп, біздің елге патша бол деп тілек айтты.

				Томирис. Ендеше тілегін орында. Сенің атаң, менің әкем Спаргапис әкеден мирас қалған патша тағын бермейміз дегенде, массақ көсем-дерінің шатырын ат тұяғымен таптап, билік таңбасын тартып алған. Сонда тура сенің жасыңда еді.

				Спаргапис. Айтарға бәрі оңай. Балхаштың інісі дайлықтардың жаңа жасағын құрып, мені Жетісуға жолатпауға бұйрық беріпті.

				Томирис. Дұрыс істеген. Жетісу соның елі, ол да патшаның мұрагері.

				Спаргапис. Анашым, ұлы патшайым, маған жасақ берсең, мен де тақты тартып аламын! Тақ менен кетпесін, бақ басқаға жетпесін десең, осыны істе.

				Томирис. Жоқ, балам! Қырық ру болсақ та, жатырымыз бір. Ағайын арасындағы қырғын мүлдем тоқтаған. Әкем өлер алдын-да семсерін маған ұстатып тұрып осыны тапсырған. Аманатты ұмыт-сақ – ант ұрады.

			

		

		
			
				
					А.Дүзелханов. Томирис

				Бір кездегі ұлы Тұраннан не қалды?! Көсембіз деп көкитін көрсо-қырлар билік үшін тайпа-тайпаға бөлініп, бірінің кеңірдегін бірі орып, сайын жазираны қанға бөктірді. Ағайын ағайынды талады, қарындас қарындастың қанын ішті! Бабаларымыздың өсиеті аяққа тапталды. Әбилердің көсемі, туған қызы Сары-Ененің, массақ патшасы Спаргаписпен некесін мойындаудан бас тартты. Екі бірдей ұлының махаббат куәсі боп дүниеге мен келгем. Нағашымның есіл-дерті менің әкемнің көзін жою еді. Ақыры оның шаңырағын өртеп тынды да, менің кіндігім от ішінде кесілген. Анам байғұс тілсіз жаудың құр-баны болды.

				Ұлы Тұранды өрт жалмаған! Жаудың өрті емес, даудың өрті, бақталастық пен бақастықтың, тойымсыздық пен топастықтың өрті жалмаған!! Жетісуға барсаң, қару ұстап емес, қарындастығыңды алға тартасың! Мансап іздеп емес, қан аңсап емес, ағайынды аңсап баруың керек! (Сәлден соң) Қызылбастың Кир патшасы түстігімізді түгел жаулап, енді бізге көз алартып отыр.

				Спаргапис. Ол әншейін өсек. Қызылбастың патшасы қойдың құма-лағынан басқа құт қонбаған қу даладан не алады? Бұл далада ғимарат та жоқ, инабат та жоқ, биші де жоқ, күйші де жоқ! Шешінбей ұйықтап, шешінбей тамақ жеп, аттан түспейтін адыра қалған халықты нағылсын!..

				Томирис. Есіңде болсын, аттан түспесең – сақтығың! Шешінбей ұйықтасаң – жауыңның көптігі! Шешінбей ас жесең – дауыңның көптігі.Тағы айтарым – тамағыңды өзің тауып отырсың! Бөтеннің қолынан емес,бөтеннің қолына телміріп емес, өз талқаныңды өзің талшық қылыпотырсың...

					1. Спаргапис анасы Томиристі қалай қарсы алды? Спаргапис анасымен не туралы сөйлесті?

					2. Елес кім? Елеске деген Томиристің құрметі неге ерекше?

					3. «Сыйға – сый, сыраға – бал» дегендей, Спаргапистің тілегі қандай еді?

					4. Томирис кім? Томиристі сақ елімен не байланыстырады?

				Кир патша мен Томирис

					Парсы елінің патшасы Кир 700 мың нөкері бар қалың қолмен сақтар еліне шабуыл жасайды. Кирдің сақтарға жасаған осы шабуылы «Томирис» дастанына арқау болған. Жер қайысқан мұндай көп әскерді сақтар көрмек түгілі, естімеген болатын. Алайда соғыс өнерін жетік меңгерген қолбасшы, жалғыз ұлынан айырылған кекті ана Кирдің басын кесіп, қанға бөктіреді. 

					Ел мен жер тағдыры сынға түскенде, беліне бес қаруын асынған Тұмар пат-шайымның көзсіз ерлігі арада қанша ғасыр өтсе де, күні бүгінге дейін ұмытылған жоқ. Елі мен жері үшін жанкешті ерлік көрсеткен батырлары мен баһадүрлерін халық ешқашан ұмытпайтынына аталған туындылар мысал бола алады. 

				Балхаш кетеді.

				Кир. Сонымен атым Шұғыла де. Томирис ханша етектінің көркемі деуші еді. Бірақ көрік жағынан сенімен теңдесер ме екен?

				Патшайымға айта бар: патшалардың патшасына бас исін, жерін сауғаға беріп, елі етегіме келіп тығылсын!

				Біз – арийліктер, құдайдың сүйікті құлымыз. Қанымыз қасиетті, діліміз таза. Тағы тайпаның игі жақсылары бізге қызмет етсін. Сарбаз-дары сапқа тұрады. Қойшы-қолаңы құл болуға жараса да жетіп жатқан жоқ па!

				Томирис. Бұл сенің ойың, оған Томирис патшайым көне қояр ма екен?

				Кир. Жаратқанның бұйрығы осы. Жазмыштан ешкім қашып құ-тылмайды.

							Сөз қоржын

							Баланың еңбегіндей – бас сүйегі қатаймаған сәбидің төбесіндегі былқылдап тұратын жері іспеттес деген мағынада қолданған.

							Әнби – әулие, көріпкел.

							Соғди – Түрік қағанатының құрамына енген мемлекет.

							Пысын басты – мысын басты, үстем түсті мағынасында.

							Қара тобыр – қараңғы, сауаты жоқ, саясаттан аулақ, топ басшысы не айтса, соның жетегінде жүретін адамдар шоғыры.

							Жаушы – екі ел арасындағы хабаршы мағынасында.

							Түстік – солтүстік бағытқа қарама-қарсы жатқан төрт құбыланың бірі. Бұл жерде: елдің бір бөлігі дегенді білдіреді. 

							Бұл шайқас мен білетін шайқастардың ішіндегі ең қатыгезі, ең аяу-сызы, ең адам көп құрбан болғаны еді.

				Томирис. Біздің елге зұлымдықпен келсең, зұлымдық қарсы алады.

				Кир. Зұлымдық мені жасқай алмайды. Өйткені мен, патшалардың патшасы қаскөйлік пен қайы-рымнан жоғары тұрған жанмын.

				Томирис. Сонда сен сақ даласына не іздеп бара-сың? Бізде шаһар да жоқ, сен қызығар байлық та жоқ.

				Кир. Байлығы жоқ елді қызғыштай қорып қайтесің?

				Томирис. Патшалардың патшасы Ұлы Кир, біздің елдің байлығы басқа. Оның басып алуға сен тұрмақ, сенің әскеріңнен жүз есе қалың қолдың шамасы жетпейді.

				Кир. Ол неткен байлық?

				Томирис. Үш түрлі байлық: әуелгісі – шексіз көк аспан, екіншісі – шексіз кең дала, үшінші байлықты саған өзім алып кеп тұрмын. 

				Кир. Үшінші байлығыңды көрсет.

				Томирис оған қурап қалған жусанды ұсынады.

				Кир. Бұл не? 

				Томирис. Жусан.

				Кир. Қураған шөп қашаннан бері байлықтың санатына қосылып еді? 

				Томирис. Жусан – жер қайысқан қалың сақ. Біз көк аспанның астында, көз жетпейтін далада еркін өскен елміз. Егер тамырымыз жұлынса, біз де қурап жоқ боламыз. Бізді құл қып ұстау қиын, тұяқ астында тапталмайтын тәкаппар жұртпыз. Патшалардың патшасы, саған қураған шөптің қажеті қанша?

				Кир. Томирис патшайымның ақылы мен айласына тәнтімін. Елшілікке ерді емес, ер таптайтын ләззәтті жібергенін қарашы. Мен сенімен айтыса алмай отырмын. Өйткені сен тым көрікті екенсің.

				Томирис. Патшалардың патшасы, егер әйелдің көркі семсердің жүзін жасытса, онда сен тым әлсіз екенсің. Мұндай еркекті бізде бала-ның бесігіне, әйелдің балағына байлап қояды.

				Кир. Жер-жаһанда менен аруағы асқан адам жоқ! Ал әйел тіресемін десе – қағынғаны шығар. Жау да, дос та қарсы келіп көрген жоқ, өмірде жасқанып, өлімнен қорыққан емеспін!

				Томирис. Солай ма, ал қаннан ше?

				Кир. Қан деймісің?..

				Томирис. Қанжарыңды маған бер.

				Кир. Оны қайтесің?

				Кир қанжарын ұсынады. 

				Томирис алақанын кесіп, қанын құтыда тосады. 

				Кир. Қансырап өлсең, ажалыңа араша түспеймін.

				Томирис. Біздің дала жұртында осындай бәс бар. Бәске тек жүрек-

				жұтқандар ғана түседі. Мә, қанжарыңды ал да қолыңды кес, кім бұрын тамырын басып, қанын тоқтатар екен, күтелік.

				Кир қанжарын алып алақан кеседі де, қолын құтыға тосады.

				Кир. Егер ерегіспен екеуміз де тамырды баспай-ақ қойсақ ше?

				Томирис. Онда екеуміз де өлеміз.

				Кир. Қызық ойын екен. Ерге тиіп пе едің?

				Томирис. Бар қызығын көріп, бала сүюге уақытым болған жоқ.

				Кир. Екі құты да қанға толды. Үшінші құты кімдікі?

				Томирис. Үшінші құты – ажалдың сыбағасы. Енді, міне, екеуміз бір-бірімізге қанмен байландық.

				Кир. Тек қанмен ғана ма? Құдайдан басқаға табынып көрмеген басым саған құлап қалғаныма өзім де таңмын. Екеуміз ежелден бірге туған, бірге тұрған жандар сияқтымыз.

				Томирис. Сен қашанда жалғызсың.

				Кир. Еліңде бәстен өлгендердің моласы қанша?

				Томирис. Қанды соғыстарда жер қапқандардан көп емес.

				Кир. Ғажап. Қансыраған адам әлсіресе керек еді, мен жеңілдеп, сергіп қалдым, қарақұсымның қақсағаны да сап тыйылды.

				Томирис. Болды. Қолыңды әкел.	

				Кир. Тоқта. Аға түссін.

				Томирис. Ойынды бастаған мен, аяқтайтын да мен.

				Томирис беліндегі шаршысын шешіп, Кирдің қолын таңады.

				Кир. Сен ше?

				Томирис. Шаршының жартысын маған да қиярсың. 

				Кир. Ала ғой. Жоқ, мен өзім. Қолыңды әкел.

			

		

		
			
				А.Дүзелханов. Томирис туралы аңыз

				Кир шаршының екінші шетімен Томиристің қолын таңып байлайды.

				Кир. Маталды деген осы. Сақтың елшісі, парсыларда ежелгі заң бар: ер алдында қыз белін шешсе, кәнизәк боп қалғаны!..

				Томирис. Мен сақтың қызымын. Сақ дәстүрінен басқаға бас имеймін!

				Кир. Мен анадан қайта туған секілдімін. Сонымен бұл ойыннан кім ұтты?

				Томирис. Бұл ойын емес. Патшалардың патшасы, сені қинаған қанның тасуы. Қарақұсыңнан қысқан да сол. Мен сенің арам қаныңды ағызып тастадым. Енді ұйқың қайта оралады.

				Кир. Кетпе менің қасымнан!..

				Томирис. Патшалардың патшасы, сен шаршадың, жатып демал(Алақанымен Кирдің самайын сипап, салтанат ложасына жатқызады).

				Кир (қалғып бара жатып). Кетпе менің қасымнан...

					1.	Кир қай елдің патшасы? 

					2.	Томиристің Кирмен кездесу үшін Шұғыла атын жамылып баруын қалай түсіндіресіңдер?

					3.	Сақтардың басқа елді жаулап алуға не үшін қауқары жетпейтінін атаңдар.

					4.	Екеуінің бәсінен не түсіндіңдер? Сақ қызына тән қайсарлықты көрсететін үзінділерді тауып оқыңдар.

				Томиристің жеңісі

					«Томирис» дастаны мен трагедияның арасында едәуір айырмашылық бар. Дастанда сақтарды ашық соғыста жеңе алмайтынын білген Кир Крездің ақылымен сақтарға әлсіз әскери тобын жіберіп, оларды жеңдік деп тойлап жатқан жерінен айлакерлікпен тұтқынға алады. Тұмар патшайымның жалғыз ұлы Спаргапис парсылардың арбауымен осылай тұтқынға түседі. Есін жиған соң, намысқа шыдамаған ол өзіне-өзі қанжар салады. 

					Ал трагедияда Спаргапис ұрыс даласын тастап қашып кетеді. Дастанда Кир тоғышарлықпен Томириске құда түспек болса, трагедияда ол Шұғылаға ес-түссіз ғашық болады. Трагедияда Томирис аты аңызға айналған Кир патшаны сүйгенмен, ел мен жер тағдырын жекебасынан жоғары қояды. Шешуші сәтте жалғыз ұлын елі үшін құрбандыққа шалады. 

							Дастанның басты қаһарманы – Тұмар (Томирис). Ол сақтар елінің мәликасы, патшасы. Тұмар – өз елін ішкі және сыртқы жаулардан қорғау үшін жан аямай күресетін ержүрек әмірші. Соғыс өнерін жетік меңгерген қолбасшы. Өз халқының қамқоршы көсемі. Сондай-ақ мейірбанды ана.

							Немат Келімбетов

							Сөз қоржын

							Жазмыш – діни наным бойынша әуелден белгіленіп қойылатын талай тағдыр-дың бұйрығы, тағдыр иесінің жазуы.

							Сыбаға – бұл жерде: ауыспалы мағынада қолданылып, ажалдың несібесі де-генді білдіреді. 

							Бәс – талас, бәсеке, тартыс, жарыс.

							Қарақұс – бұл жерде: адам басының шүйде сүйегі. 

				Сегізінші көрініс

				Түн. Дала. Кир жалғыз. Басын көтеріп, жұлдыздарға қол созады.

				Кир. Ей, құдайлардың құдіреттісі Ахурамазда! Көк аспанның мұзартын көлбей жыртқан күймеңді көріп тұрмын. Күймедегі төрт пырақтың бірі от, бірі су, бірі жер, бірі әуе! Төрт пырақтың тізгінін мәңгілік сен де ұстап тұра алмассың. Түбі жерді де, суды да, әуені де от жалмап, тіршіліктің күймесі төңкеріліп түссе, түпсіз тұңғиыққа жұтылып, бүкіл әлем күңіреніп бос қалмай ма?!. Мен осында неге келдім? Менің күймемді қай құдай айдап келді? Менің жұртымды қай тағдыр қайда қуып барады?! Көз алдымда түпсіз тұңғиық, көк аспан-ның ызғары!.. (Бетін алақанымен жабады.)

				Аяқастынан әйел сүлдері пайда болады: үстінде ақ жамылғы, Томиристің баскиімі.

				Кир. Шұғыла (Қарсы ұмтылады).

				Қарлыққан әйел күлкісі. Кирдің алдында кемпір бейнесіндегі Елес. 

				Кир. Мыстан!

				Елес. Кир, мен сенен ажал сұрап келдім!

				Кир. Жоқ, Шұғыла келіп құшағыма кірмесе, мен Томиристің басын аламын!..

				Балхаш кіреді. Үнсіздік. Екеуі бір-біріне қарсы жүреді. Қараңғылық.

				Тоғызыншы көрініс 

				Сақтар мен парсылардың ұрысын бейнелейтін би.

				Шайқастан соңғы дала. Жаралылардың ыңыранған дауыстары, аттардың шұрқырай кісінескені естіліп тұр. Томирис жалғыз. Тайпа көсемдері мен сарбаздар оған жақындап келеді.

				Көсем. Тақсыр, парсылар талқандалды!

				Томирис. Бұл жеңіс қасіретпен пара-пар, қаза тапқандарың қан-шама!..

				Сарбаз. Есебіне жетіп болмайды! Оларды құзғын ғана санап жатыр!

				Көсем. Менің жеті жүз сарбазымнан жетеуі-ақ қалыпты. 

				Екінші көсем. Менің төрт жүз сарбазымнан төртеуміз қалдық.

				Томирис. Балхаш қайда?

				Көсем. Кирдің арбасына ұмтылғанын бір көріп қалғам.

				Балхаш көрінеді. Кирдің өлі денесін сүйреген күйі, сүрініп кетіп, сүрініп кетіп зорға келеді. Сарбаздар сүйемелдеуге ұмтылған еді, бірақ оларды серпіп тастап, Томириске өзі келеді.

				Балхаш (Кир патшаның денесін көтеріп). Ұлы патшайым, мы-нау патшалардың патшасы Ұлы Кир! (Өлі денені Томиристің аяғына сүйреп тастап, өзі де құлап түседі.)

				Үнсіздік орнайды.

				Томирис. Бірің қалмай тараңдар!..

				Барлығы да кетеді. Томирис Балхаштың денесін құшақтап, бе-тінен сипайды.

				Томирис. Қасиетті Көк Аспан, құдіреті күшті Тәңірім! Үн қатпа-ғаның осы екен ғой!.. Балхаш, рухыңа бас идім! Сен менің жар дегенде жалғызым едің! (Балхаштың семсерін көкірегіне қойып, қолын соған айқастырады да, Кирдің басына келіп.) Сен менің жалғандағы жалғыз сүйіктім едің!..

				Патшалардың патшасы Ұлы Кир, құмартқаның сақтың қаны еді! Жақсылар мен жайсаңдар, көсемдер мен көк сүңгілі сарбаздар, мынау торсыққа Кирдің басын салыңдар, ішін парсының қанына толтырыңдар да еліне қайтарыңдар, қанып ішсін де жаны жай тапсын!.. Көк Тәңірі сыйлаған сақтың сары даласына енді қайтып ешкім бас сұқпасын! Тұранның қасиетті туын ешкім жықпасын!..

				Аяқастынан Елес пайда болады. Томиристің қолынан Кирдің басы түсіп кетеді.

				Елес. Балаңды құрбандыққа шалдың! Байды құрбандыққа шалдың! Сүйгеніңнің басын алдың! Өзің ғана қалдың! Өзіңе не қалды?

				Томирис. Сақ деген ел қалған жоқ па! Сақтың сары даласы – жер қалған жоқ па!..

				Жамағат... Бекзада Спаргаписті Жетісудың тең ордасына апарып алтынға бөлеп, күміс табытқа салып көміңдер. Балхаш батыр да сол қорғанға жерленсін. Өлді деп ешкім айтпасын... Өлгенімізді ешкім білмесін... Сақ біткен бізді тірі деп түсінсін. Біз сары далаға әлі сан рет ораламыз!..

				Соңы

					1. Сақтарға жеңіс қалай келді?

					2. Балхаштың өліміне кінәлі кім?

					3. Кирдің басын қан толы торсыққа салып, парсы еліне жіберудегі Томиристің көксегені не?

				«Томирис» пьесасын қорытындылау тапсырмалары

					1.	Шығарманың сюжеттік желісі бойынша жоспар құрыңдар.

					2.	Шығармадағы кейіпкерлерге талдау жасаңдар. Қай кейіпкердің іс-әрекеті сендерге ой салды?

					3.	Томиристің ел басқарудағы көрегендігін көрсететін үзіндіні тауып оқыңдар.

					4.	Сақ әйелдері туралы қандай аңыздар бар?

							Сөз қоржын

							Сәкі – саңылаусыз, қабырғаны бойлай орнатылған орындық.

							Мұзарт – бұл жерде: аспанның ең биік жерін ауыспалы мағынада айтып тұр. 

							Соғды – Түрік қағанатының құрамына енген мемлекет.

							Сауға – жауға шапқан батырдың олжасынан алынатын зат.

							Жамағат – ағайын-туыс, жиналған топ, халық, жұрт. 

					1.	Сақтарға тән мінез, ұлттық рух несімен ерекшеленеді?

					2.	Томиристің қолбасшылық ерлігін дәріптеуде жазушы қандай көркемдегіш құралдарды қолданған?

					3.	«Жусан – жер қайысқан қалың сақ» деген Томирис сөзінің мәнін ашыңдар. Қазақ халқының жусан туралы түсінігіне тоқталыңдар.

					4.	Шығарманың шарықтау шегін анықтаңдар. 

					5.	Шығарманың шешімі бойынша қандай қорытынды жасадыңдар? Сақ әскер-леріндегі адам шығынының көп болуы кімнің қателігі?

					6.	«Тұмар патшайымның ерлігі» тақырыбында шығарма жазыңдар.

					7.	«Томирис» шығармасының жанрлық ерекшелігіне талдау жасаңдар (ре-марка (автордың түсініктемесі); шығармадағы тартыс, шиеленіс; диалог (кейіпкерлер тілі); би; сахна).

					8.	Грек тарихшысы Полиэннің қағазға түсіруімен бізге жеткен «Шырақ батыр» дастанымен танысыңдар. Дастандағы сақтар туралы мәлімет «Томирис» пьесасында қалай көрініс тапқан? Шығармалардан сақтар бейнесі сипатталған үзінділерді жинақтап, тарихтағы сақтар бейнесімен салыстырыңдар.

					1.	Томирис патша туралы тарихи деректерді жинақтаңдар. Қазақстан тари-хындағы сақтардың алатын орны қандай? Шығарма мен тарихи деректердегі үндестікке салыстырмалы талдау жасаңдар.

					2.	Парсылар туралы Қазақстан тарихы не дейді? Шығармада парсылар туралы не айтылған? Тарих пен шығармадағы оқиға арасындағы байланыс қандай?

					3.	Тарихта ел басқарған әйел затынан кімдерді білесіңдер?

					4.	Бүгінгі қоғамда ел басқару ісіндегі нәзік жандылардың орны қандай? Ха-лықтың бұған деген көзқарасы ше? Сендер бұл тұрғыда не ойлайсыңдар?

					5. Болат Жандарбековтің «Сақтар» тарихи роман-дилогиясының «Томирис» атты бірінші кітабы туралы жазылған мақаланы оқып, Ш.Құсайыновтың «Томирис» драмасы туралы сыни пікір білдіріңдер. Екі шығармаға ортақ ұқсастықтарды анықтаңдар.

				Таным көкжиегі: Тұмар патшайым

				Тұмар (Томирис) – б.з.б. V ғасырдың орта шенінде Сақ мемлекетінің патшайымы. Грек жазбаларында сақтарды массагет деп те атайды. Геродот сақтар мен парсы-лардың соғысын былай баяндайды: «Азия мен бүкіл Шығысты бағындырған Кир енді Тұмар патшайым билік құрған сақтарды да бағындырып алғысы келеді. Томирис өз патшалығының жерінде соғысу оңай болады деп есептеп, Кирге өзеннен өтуге мүмкіндік береді. Кир өзеннен өткен соң ордасын тұрғызып, келесі күні қорыққан болып кетіп қалады. Жаудың артынан барған Тұмар патшайымның баласы мен әскері Кир әскерінің қармағына ілінеді. Кирдің айласына ілінген Тұмар әскері мен баласынан айырылады. Бірақ қайғыға ерік бермей, Кирден кек алады, парсыларды қырып тастайды. Қан толтырылған меске Кирдің кесілген басын салып тұрып, – «Енді өзің құмар болған, ешқашан тоймаған қанды құмарыңнан шыққанша іш», – деген екен.

						Жағдаяттық тапсырма

						Мектепте оқушылардың драма театры құрылған. Үйірме жетекшісінің тапсы-рысы бойынша «Томирис» шығармасын қойылымға арнап ықшамдап алу керек. Үйірме мүшесі ретінде қай көріністің қойылғанын қалайсыңдар? Және өздеріңді кімнің рөлінде көргілерің келеді?

				ШЕРХАН МҰРТАЗА

				(1932–2018)

				Шерхан Мұртаза 1932 жылы Жамбыл облысы, Жуалы ауданында дүниеге келген. Жамбыл қала-сындағы орта мектепті бітірген ол Москва полигра-фия институтының редакциялық-баспалық факуль-тетіне оқуға түседі. 3-курстан М.В.Ломоносов атын-дағы Москва мемлекеттік университетінің журна-листика факультетіне ауысып, оны 1955 жылы тамамдайды. 

				Еңбек жолын Қазақтың мемлекеттік көркем әдебиет баспасының редакторлығынан бастаған жазушы «Лениншіл жас» (қазіргі «Жас Алаш») және «Социалистік Қазақстан» газеттерінің (қазіргі «Егемен Қазақстан») тілшісі қызметтерін атқарады. Одан соң бірнеше республикалық газет-журналдарда, баспаларда түрлі қызмет жасаған жазушы Қазақстан Жазушылар одағы басқармасының секретары, Қазақстан Республикасы Мемлекеттік телерадио компаниясының төрағасы (1992–1994) және ҚР Парламенті Мәжілісі депутаты болды.

				Осы жылдары ол қазақ әдебиетінің рухани қорын «Құрылысшы Дәку» (1958), «Табылған теңіз» (1964), «Бұлтсыз күнгі найзағай» (1965), «Белгісіз солдаттың баласы» (1966), «Мылтықсыз майдан» (1969, 1977), «41-жылғы келіншек» (1972), «Ахметжанның анты» (1973), «Интернат наны» (1974), «Қызыл жебе» (1978, 1980), Екі томдық таңдамалы шығармалары (1982), «Тұтқын бала» (1983), «Қара маржан» (1986), «Жүрекке әжім түспейді» (1987), «Жұлдыз көпір» (1984, 1991), «Не жетпейді?» (1990), «Тамұқ» (1994), «Ай мен Айша» (1997), «Елім, саған айтам, ел басы, сен де тыңда!» (1998), «Ақындар мен әкімдер» (2002) атты кітаптарымен байытты. Оның туындылары шет тілдеріне аударылды.

				Сонымен қатар ол Г.Х.Андерсеннің әңгімелерін, венгер халық ертегілерін, Ш.Айтматовтың «Ботагөз», «Қош бол, Гүлсары», «Теңіз жағалай жүгірген тарғыл төбет», «Боранды бекет», «Жанпида» шығармаларын, Мұстай Кәрімнің «Біздің үйдің қуанышы» повесін, Э.Эрскиннің «Марыкчан балалары» романын, Л.Лагиннің «Хоттабыч қарт» повесін қазақ тіліне тәржімеледі. 

							 Кері байланыс: «Қызық. Қиын. Құнды»

								Жапырақ бөлімдеріне Шахимарден Құсайы-новтың «Томирис» пьесасын оқу барысында сен-дер үшін қызық, қиын, құнды болған тұстарды жазып, ой қорытыңдар.

				Жазушы «Қара маржан» романы үшін 1978 жылы Қазақ КСР Мем-лекеттік сыйлығының лауреаты болды. Ол – Қазақстанның халық жазушысы, көптеген орден, медальдардың иегері. 

				Ш.Мұртаза 2018 жылы қайтыс болды.

					1.	Ш.Мұртазаның шығармашылығына шолу жасаңдар. 

					2.	Ш.Мұртазаның марапаттары мен сыйлықтарына тоқталып, себебін анықтаңдар. 

					3.	Журналистердің «Шерағаңның шекпенінен шықтық» дегенін қалай түсін-діресіңдер?

				Ш.Мұртазаның шығармашылығы

				Шерхан Мұртаза «Құрылысшы Дәку», «Табылған теңіз», «Бұлтсыз күнгі найзағай» повестерінде тың және тыңайған жерлерді игеру науқаны кезіндегі адалдық пен жауыздық, бақталастық пен күншілдік, тоғышарлық пен қанағатшылдық, қатыгездік пен мейірім сынды әр алуан сезімдер арқылы адамгершілік мәселесін көтерді. Ал «41-жылғы келіншек», «Интернат наны», «Мылтықсыз майдан» жинақтарында Ұлы Отан соғысы жылдарындағы тыл өмірінің шындығын қазақ әдебиетіне алып келді. 

				«Ұзақ командировка», «Тілсіз қоңырау», «Аманат», «Алтын тікен» әңгімелерінде әлеуметтік мәселелер адамдар бойындағы әр алуан сезім-дермен көтерілген. Осы әңгімелердегі сәби иісін аңсаған кемпір мен шал, әкесін іздеген Нұрлан, тоғышар Жаппастар – өмірден алынған шынайы кейіпкерлер. 

				Шағын жанрдағы шығармаларының бір саласы – жолсапар очерк-тері. Бұл туындылардан ел өмірінің тыныс-тіршілігіне жете ден қойған қаламгердің қырағылығы танылады. 

				«Қара маржан» – жазушының эпикалық жанрдың көлемді түрінде жазған алғашқы романы. Осы роман бойынша «Қазақфильм» киносту-диясы көркем фильм түсіріп, Қарағанды облыстық драма театры спек-такль қойды. Әділдіктің асқақтығын жазушы «Іздеген жетер мұратқа», «Біреуге ор қазба, өзің түсесің» деген халық даналығымен жинақтаған. 

				Романның көркемдік ерекшелігі – аңыз-әңгімелерді, ертегілерді қиюын тауып пайдалануы. Ескі тарихқа тіл бітіру, сол арқылы бүгінгі ұрпақты отансүйгіштікке тәрбиелеу – қазақ прозасының табысы. Бұл тұрғыда Шерхан Мұртазаның қаламы жүйрік-ақ. Ол Келіншектау, Домалақ ана туралы аңыз-әңгімелерді орынды пайдаланған. 

				Шоқтығы биік ірі туындысы – бес кітаптан тұратын «Қызыл жебе» атты Тұрар Рысқұлов туралы ғұмырнамалық романы. Екінші кітап 

				
					
						
							Халықтың осы үлкен ағыл-тегіл махаббатынан артық сыйлық жоқ. Бұдан артық құрмет жоқ. Шераға дегеніне жеткен өте бақытты адам деп ойлаймын.

							Әбіш Кекілбаев

						

					

					
						[image: ]
					

					
						[image: ]
					

				

				
					[image: ]
				

			

		

	
		
			
				176

			

		

		
			[image: ]
		

		
			
				«Жұлдыз көпір», үшінші-төртінші кітап «Қылкөпір», бесінші кітап «Тамұқ» деп аталады. Бүкіл шығармаға 34 жыл аралығы арқау болған. Шығарманың көтерген жүгі – ХХ ғасыр шындығы. 

				«Ай мен Айша» романына арыстарын майданда, жетім-жесірін тылда аштықпен қырған, қалған некен-саяғын мүсәпір етіп денсаулықтан айырған зұлмат заман көрінісі арқау болған. Майданнан келгендер де, тылдағылар да мүгедек болған жылдардағы өмір шындығын шынайы бейнелейді. Ал «Қоңыраулы еліктер», «Жалаңаш қасқыр» аңыздарымен өскелең ұрпақты ізгілікке тәрбиелеуге көңіл бөлген. 

				Шерхан Мұртаза – «Сталинге хат», «Бесеудің хаты», «Жалғыз үйлік зілзала», «Есек саудасы», «Домалақ ана», «Ноқтаға басы сыймаған» пьесаларымен қазақ сахнасын байытқан драматург. Ол проза жанрында үлкен табысқа жеткізген сүйікті кейіпкерлерін сахнаға алып келді. 

				«Жалғыз үйлік зілзалада» тұрғын үй, көкек аналар, мансапқорлық пен парақорлық, қазақ демографиясы бір жерге топтастырылды. «Қара теке», «Көк есек», «Қарға», «Ақ аю», «Арыстан», «Әтеш» сынды партиялардың әрекеттерін бірде жеңіл күлкімен, енді бірде ащы мысқылмен әшкере-леуде ирония мен сарказмды, сатираны шебер пайдаланды. Сай-қымазақ күлкімен-ақ терең ойға жетелейтін «Жалғыз үйлік зілзала» пьесасы – бүгінгі қазақ драматургиясы мен сахнасына қосылған әсерлі шығарма. 

				«Не жетпейді?» (1990), «Елім, саған айтам, ел басы, сен де тыңда!» (1998), «Ақындар мен әкімдер» (2002) атты мақалалар, эсселер мен публицистикалық толғамдарының қазақ әдебиетінен алар орны елеулі. Ш.Мұртаза – қазіргі қазақ әдебиетінің рухани қорын әр жанрдағы еңбектерімен байытқан қарымды қаламгер. 

			

		

		
			
				
					Солдан оңға қарай: Өзбекәлі Жәнібеков, Камал Смайлов, Шериаздан Елеукенов, Сапар Байжанов, Шерхан Мұртаза, Төрегелді Шарманов

					1.	Т.Рысқұлов туралы шығарманы атаңдар, оны қай жылдары жазды?

					2.	Жазушының «Рухы мен намысы сөнген ел – өлген ел» деген сөзін қалай түсінесіңдер?

					3.	Ш.Мұртаза қалам тербеген жанр түрлеріне тоқталыңдар.

				«Тәуекел той» әңгімесі

					Жазушы «Тәуекел той» әңгімесі арқылы шағын жанрмен қоғамдағы өзекті мәселелерді көтеруге болатынын көрсетті. Әңгімеден екі аяқты пенделер арасында белең алған бәсекелестік пен даңғазалықтың шегіне жеткеніне куә боламыз. Керімқұл мен Жеңіскүлдің әрекетінен адам пиғылының бұзылуын көреміз. Ал «Аспантау» мейрамханасының алдында жер шұқып тұрған қа-йыршы бала мен Жеңіскүл «Біреу тойып, біреу тоңып секіретінін» есімізге салады. 

					– ...Байғұс-ау, тыныштық па? Әлде әйелің ұл тапты ма? – деді төсекте сырқаттанып жатқан Төкең.

				– Ұлды таба-таба қартайды ғой. Енді сол ұлдардың үлкенін үйлендірмекшімін.

				– Әй, әлгі Нұркенің бе? Ол әлі студент емес пе еді?

				– Е, студент... студент... «Он үшінде отау иесі» деген. Қазір жиыр-маға келді.

				Ағайыны ойланып қалды. Өзінің әкесі жарықтық Құттыбекті ерте үйлендірген екен Есей бай. Мына Керімқұлдың әкесі Қарағұл мен Есей бай бір атадан – Тоқсанбайдан туған.

				«Мұнікі де дұрыс-ау, – деп қойды ішінен ағайыны. – Адам бейша-раның ғұмыры қысқа, жүзге келсе де аз ғой. Қарға екеш қарға да үш жүз жыл жасайды дейді. Менің Ботақаным отызға таяды. Әлі бойдақ. Жоқ, бұл Керімқұлдікі де дұрыс бір жағынан».

				– Тойды қайда өткізбексің? Үйіңде ме?

				– Жоқ, – деді Керімқұл шоқ басып алғандай шошып кетіп. – Үйге кім сыяды? Мен бес жүз адам шақырамын.

				– Не дейді? – деп, жайшылықта сабырлы Төкең жастықтан басын көтеріп алды. – Бес жүз ағайын-жегжатты қайдан таптың?

				– Таптым. Мына жағы – Жасылкент, мына жағы – Мәуелі. Сен сияқты үйде омалып отырып алмаймын. Үш облысты аралап жүріп, ағайын, құда, жегжат – бәрін таптым. Тоқсанбай бабамыздан тараған үрім-

				
					
						
							Ана тілінсіз халық болмайды. Тілінен айырылған ұлт – тарихынан, түп-тамырынан айырылған ұлт. Тілсізді ұлт деуге болмайды. Тілінен айырылған халық – ата-бабасының, туған әкесі мен анасының атын ұмытқан халық. Ал ондайларды мәңгүрт деп атайды.

							Шерхан Мұртаза

				бұтақтың өзі жүзден асады. Біз өніп-өскен тұқымбыз ғой. Енді сол үрдісті ары қарай дамыта беру керек емес пе? Әрі десе той шашырап кеткен туыстың басын біріктіреді. Ей, Төке, бұл той деген дәнекер, біле білсең.

				– Байғұс-ау, қарға тамырлы қазақта не көп, жегжат көп. Санай берсең, мыңнан асады. Маған десең, мың адам шақыр. Бірақ ақшаны қайдан табасың? Әлде баяғы Есей байдың Қыршынды тауына тығып кеткен алтынын тауып алдың ба? – деп Төкең күйіне бастады.

				Күйінбей қайтеді, бес жүз адам ең кемі екеуарадан бір бөтелке ішеді. Басқа ішіп-жемін айтпағанда. Бес жүзіңе сонда, шамамен, екі жүз елудей келеді...

				– Былай өзі, есебін шығардың ба? Калькулятор деген болады.

				– Ой, Төке-ай, – деп, Керімқұл сасырдың сояуындай қолын бір-ақ сілтеді. – Бес жүз адам әрқайсысы ең құрығанда бес мыңнан теңге әкелмей ме? Қайта, менің есебім бойынша, ресторанның төлемінен артылып, өз қалтамда қалады.

				– Ау, сонда сол тойға шақыратын ағайынның бәрі бай деп ойлай-сың ба?

				Керімқұлдың сояудай сидаң қолдары ербеңдеп кетті. Құрықтай мойнының тамыры білеуленіп:

				– Байы да бар, бақуаты да бар. Сорлы емес. Мысалы, ана Жасыл-кенттегі Жеңіскүлді ал. Үш баласы үш фирма ұстайды. Бір келіні бан-кир. Жеңіскүл өзіміздің жиен қарындасымыз ғой. Жақында Лондонға барып қайтты. Меккеге қажылыққа барып келген. Ол үшін бір мың доллар, пішту, шемішке шаққан ғұрлы емес. Соның өзі-ақ ресторанның жарты ақысын атқарады... – деп екіленіп, екпіндеп барып әрең тоқтады.

				Бір-екі жас үлкендігі бар, майдангер немере ағасы Төкең қатты ойланып, басын ұстап, отырып-отырып:

				–	Қайдам, – деді. – Қай ресторанды алмақшысың?

				–	Қай ресторан болушы еді – «Аспантау!» Қаладағы ең мықтысы сол.

				Төкең басын шайқады...

					1. Қазақ халқы үшін туған-туыс, ағайын, құда-жекжаттың орны қандай?

					2. «Қарға тамырлы қазақ» деген сөздің мәнін ашыңдар.

					3. Керімқұлдың өз есебі бар. Оның есебі алдауы мүмкін бе?

					4.	«Той – халықтың қазынасы» деген мәтелдің мағынасын қалай түсінесіңдер?

					5.	Қалай ойлайсыңдар, қарызданып, несие алып той жасау дұрыс па? 

							Сөз қоржын

							Дәнекер – ауыспалы мағынасы: адамдар арасын тығыз байланыстыратын, жақындастыратын негіз, себеп.

							Сасыр – шатыргүлділер тұқымдасына жататын көпжылдық, малазықтық, дәрі-лік, балды шөптесін өсімдіктер туысы. 

							Бақуат – күйлі, ауқатты, әлеуметтік ортадан жоғары. 

				Керімқұлдың ойы

					Құшақтасып, құтты болсын айтқан адам-дардан болар-болмас көзқараспен әлдене дәмет-кендей кейпі бар.

				Алыстан:

				– Ассалау-ма-ға-лай-күм! – деп дауыстай сәлем-десіп, ақсаңдай басып майдангер жездесі Төрегелді келді. – Той құтты болсын, Керімқұл шырағым!

				Керімқұл екеуі төс түйістіріп, ұзақ құшақтасты. Жездесінің ішкі төсқалтасы томпақтау екен. Керім-құлдың бүйрегі бүлк етіп, мол дүниеден дәметіп қалды. Жездесі бір қолымен бурыл шоқша сақалын сипалап, бір қолын ішкі қалтасына салды.

				– Шырағым Керімқұл, жаман жездеңнің тойыңа қосқаны осы. Сенен аярым жоқ. Пенсионердің бергенін азырқанбассың. – Осыны айтып, Төрекең кіршеңдеу томпақ конвертті Керімқұлдың қойнына сүңгітіп жіберді.

				Риза болған Керімқұл қаншырдай шағын шалды құшырлана құшақ-тады.

				– Жанашырдың жақсылығы осындайда сыналады, жездеке. Баяғыда әпкемді қалыңмалсыз алып кетіп едің. Мына бергенің соның есесі ғой деймін, – деп, Керімқұл жездесін қағыта күліп алды.

				– Оның рас. «Ер мойнында қыл арқан шірімес» деуші еді. Мойным-дағы қарызымнан құтылдым-ау деймін. Енді риза шығарсың. Әпкеңнің қалыңын енді дауламассың.

				Қаншырдай қара шал қутыңдай күліп, аяғын сылти басып, басқа кісілерге қарай бұрылды.

				Қазақтың тойы әзіл-қалжыңмен жарасымды. Қонақтардың алды сол қалжың көркімен қауқылдасып, өзен жағалай өскен сүмбіл шаш өрім талдың көлеңкесіне топтана бастады.

				Алакөңіл Керімқұл жездесі беріп кеткен конверттің ішінде қанша барын біле алмай, білгісі келіп қипақтап, жұрт көзінше ашып қарай алмай, оңаша шығып та кете алмай, тыпырши берді.

				Таластан бөлініп аққан ботана су сылқ-сылқ күлді.

				Жақындағы жегжаттан біраз дәмесі бар еді. Бірақ бұл қаланың қақатұяқтары, биттің қабығынан биялай тоқыған әккілер жарытпады. Көбісі бір-бір уыс гүл ұстап келді.

				«Ата дәстүрін білмеген албастылар, – деді ішінен Керімқұл. – Қай қазақ бұрын тойға гүл ұстап келуші еді? Гүл дегенің кәдімгі шөп. Аш сиыр болмаса, мұндайды мал да жемейді. Бірер күннен кейін өрт шалғандай бүрісіп, қарайып қурап қалады. Көп қабатты үйден шығарып, қоқысқа тастап құр бекер әуре боласың».

				Сөйтіп, сырты бүтін, іші түтін болып тұрғанда, ресторанның алдына шаң-шаң болып бір грузовик тоқтады. Шофердің қасынан қоңқақ мұрын, тыртық тақыр бас, балуан тақылеттес гүржиген біреу түсіп, шоферге:

				– Кузовты аш, – деді екпіндей сөйлеп. Шофер кузовтан төрт аяғы шандулы бір қойды түсіріп жатқанда, әлгі дәу Керімқұлды бас салып құшақтап, құтты болсын айтты. Бұл сонау Ойпаңбелдегі нағашы Сарыбай көкпаршы еді.

				Керімқұл дәудің құшағында тұншығып бара жатты. Дәу терлеген екен. Сасықтан демі тарылып, мұрнын басайын десе қолы босамай, пұшайман болды. Ақ костюмге қарамай жұғып қалғандай:

				– Оу, нағашы, босат енді, – деп бұлқынды.

				– А, жиен, тойың құтты болсын. Сенен немді аяйын, тойыңа құнан қой әкелдім, қабыл ал, – деп күркіреді Сарыбай.

				Құйрықты қазақы қой екен, Керімқұл ішінен: «Он мың болып қалар», – деп есепке салды. Ораза кезі болса, бағасы одан да жоғары көтерілер еді, бірақ ораза айы әлі алыста.

				Керімқұлдың ішінде ызғар. Іші уілдейді. Шақпақтың боранындай. Жұрт алдында көңілді көрінген болады. Бірақ көңілі түскір аласапыран. Тыпырши береді. Адамдар оны өзінің алақұйын, алыпқаш мінезіне балап қойды. Қаланың шетінде тұратын базаршы Күләй қарындасы қазақбайшылап леген көтеріп келіпті. Онысы бірер уыс өрік-мейіз, бірер уыс бауырсақ, бірер уыс арзан кәмпит.

				«Осыларды да бауыр, жанашыр дейді-ау, – деп күйінді Керімқұл. – Атаңа нәлет саудагер. Жұмыртқадан жүн қырыққан иттер. Бұларды туысқан деп несіне шақырдым?»

				Ендігі үміті, ендігі зарыға күткені – Жеңіскүл. Жасылкенттен жет-кенше біршама алыс жер. Кешігіп жатқан шығар. Керімқұл кешкі аспанға қарады. Қаланың аспаны тозаңданып, сұрғылт тартып тұр екен. Аспаннан ақ періште бейнесінде Жеңіскүл ұшып келіп, той тобына топ етіп түсе қалатындай, аспаннан алтын жаңбыр жауатындай жаутаң-жаутаң қарады.

				Керімқұлдың ауылынан шыққан әнші, облыстық филармонияның артисі, аталас болып келетін Сәтек серіні той иесі тамада боласың деп шақырған. Бадырақтау бақа көз, бұйра бас Сәтек сері Керімқұлға:

				– Қонақтар тұрып қалды. Бастамаймыз ба, көке? – деп сыбырлады.

				Керімқұл оны танымай қалғандай біртүрлі таңдана қарап барып, лезде есін жиып:

				– Кісілер келіп болған жоқ. Сен ән салып, домбыра тартып, жұртты алдаңқырата тұр, – деді.

				– Көке, өзіңіз айтқан соң екі әншіні ерте келіп едім, әрине, ақысын жемейсіз ғой.

				Күйіп тұрған Керімқұл:

				– Миды ашытпай қоя тұршы, – деп, тағы да аспанға қарады. Аспан-нан алтын артып келе жатқан керуен көрінбеді.

				Керімқұл мына кешкі қапырықтың өзінде жаурағандай қалтырай бастады. Той емес, әлдекімнің жаназасын шығарып жатқандай түтігіп кетті. Бірер конверт түскен қалтасын сипалай береді. Ол конверттердің ішінде қанша ақша жатқаны белгісіз...

					1. Той иесінің Жеңіскүлді тағатсыздана күтуі неліктен?

					2. Той иесінің қонақты сонша көп шақырудағы мақсаты қандай еді?

					3. Үміт пен күдік араласқан Керімқұл ойынан не түйдіңдер?

				Той шырқының бұзылуы

					Үлде мен бүлдеге оранып, алтын мен ақыққа қапталған Жеңіскүлдің өзге-лерге жала жабуы, тойдың шырқын бұзуы оның бейнесін толықтыра түскен. 

					Жазушы замандастарымыздың өрескел мінездерін ащы мысқылмен әш-керелеген. 

					Алагеуім қараңғыда не іздеп мандырасың. Нағашы-жиен бір-бірімен сағыныса көріскен жерді Жеңіскүл перламутр-седеп туфлиінің істік тұмсығымен ары түрткіледі, бері түрткіледі. Седеп туфли әбден шаң-топырақ болды. Жеңіскүл оны да елеген жоқ. Бриллиант табылса, туфли садақа, оның тұмсығымен кеніш қазуға да пейіл.

				Жандарына сержант погонды милиционер келді:

				– Не іздеп жүрсіздер?

				– Бағана осы жерге бриллиант танам түсіп қалыпты, – деді Жеңіскүл омырауындағы тананың орнын сипалап тұрып, жыламсырап.

				Неге екенін кім білсін, оған осы милиционер мейірімді періштедей көрінді.

				– Бағана болғанда қай сағатта? – деп милиционер уақыт дәлдігін талап етті.

				– Сағат кешкі сегізден өте бере... – сөзге араласты Керімқұл.

				– Одан бері бұл жерден сан-сапалақ адам өтті, бәрі соқыр емес қой...

							Сөз қоржын

							Шоқша сақал – төңірегін түзетіп, сәндеп қойған үшкіл сақал.

							Қаншырдай – қаншыр сияқты жіп-жіңішке, сидам, арық деген.

							Ботана – тұнық емес, лай.

							Алақұйын – ауыспалы мағынада: айнымалы, құбылмалы мінез.

							Шерхан ағамыз бүгінгі таңдағы іші де, сырты да қырық құбылып жатқан заманда менің көзіме сонау ертеде, қазақты қазақ атандырған дәуірде туып, қазіргі қазақтарға үлгі етер тұлға боп көрінеді.

							Фариза Оңғарсынова 

							Тірек сөздер

				– Айналайын, өзің бір иманды бала екенсің, көмектесіп жіберші, жаным, – деп Жеңіскүл әлгіге жата кеп жалбарынды дейсің.

				– Оу, өзіңіз қызық екенсіз, сонда мен қайдан іздемекпін? Мүмкін, мына тойға келгендердің біреуі алған шығар.

				– Онда қайтеміз, той тарқамай тұрғанда солардан сіз сұрап, нетіп, тергеп, тінтіп... – деп күмілжіді Жеңіскүл.

				– Не деп кеттің, ойбай? – деп Керімқұл баж ете қалды. – Тойға шақырылған қонақтарын Керімқұл милиция шақырып тінткізіпті деген масқараға қалдырмақшымысың мені?!

				Бұл кезде қонақтар да біртіндеп сыртқа шыға бастаған. Оларды алдарқатып анекдот айтып, артистерге ән салдырып, жұртты ұстап тұруға тырысқан тамаданың жанжал басысынан да ештеңе шықпады. Жұрт тарай бастады.

				Керімқұлдың:

				– Ау, ағайын, бұларың қалай, шыдай тұрмадыңдар ма? Кәзір қызды-рамыз. Той қызығы алда, – деп әркімнің алдына бір шығып, елпеңде-гені де ешкімді тоқтата алмады.

				– Басқа ешбір тойда болмаған қызыққа баттық, рақмет, – десіп, қайырылмай кете барды.

				Тамада келіп, Керімқұлға:

				– Аға, ана артистер ақы талап етіп жатыр, – деп еді, Керімқұл шарт кетіп:

				– Ой, әртістеріңнің... – бақырып жіберді. 

				Ресторанның завзалы келіп:

				– Той тез тарқады ғой, бізге де жақсы. Қолымыз ерте босайтын болды. Давайте, расчитаемся, – деді.

				Керімқұл, амал жоқ, ішке кіріп, қалталарындағы конверттерін ақ-тара бастады. Жездесі берген ең қалың конверт қолына алдымен ілікті. Конверт қамырмен желімделген екен, желімі оңай ажырай қоймаған соң, саңылау тесікке саусағын сұғып, кіршең конвертті дар еткізді.

				Жүрегінің аздаған дімкәсі бар еді, сол құрғыр шаншып-шаншып алып, артынша сыздап қоя берді.

				Конверттің іші тола газет қиындылары. Арагідік арасында кілең бір теңгеліктер. Біртілім ақ қағазға:

				«Керімқұл қайным! 

				Той құтты болсын.

				Пенсионер шалдың кәсібінен табылған табыс осы. Риза бол.

				Жездең Төрегелді», – деген қисық-қыңыр жазуды оқыды да, орын-дыққа сылқ етіп отыра кетті.

							Сөз қоржын

							Істік – ұшы біздің ұшындай өткір, сүйір, үшкір.

							Алдарқату – әдейі көңілін аулау үшін алдап-сулау, алдаусырату.

							Дімкәсі – бұл жерде: кейіпкердің аздаған жүрек ауруы барын айтып тұр.

					1.	Тойға келген қонақтардың ерте тарқауына не себеп болды?

					2.	Егер сендер Керімқұлдың орнында болсаңдар не істер едіңдер?

					3.	Жеңіскүлдің іс-әрекеті туралы не ойлайсыңдар?

				«Тәуекел той» әңгімесіне қорытынды тапсырмалар

					1.	Әңгімедегі оқиғаның даму желісін сызбаға түсіріңдер.

					

					2.	Жеңіскүлдің образы арқылы автор қандай мәселе көтерген?

					3.	Кейіпкерлердің іс-әрекеті негізінде мінездеме жасаңдар.

					4.	Бәсекелестік ұғымын қалай түсінесіңдер? Әңгімеде бәсеке қай үзінділерде көрініс тапқан? Оны бәсеке деп бағалауға бола ма?

					1.	Төкең мен Керімқұлдың мінездеріне салыстырмалы талдау жасаңдар. Бүгінгі күннің Керімқұлдары кімдер?

					2.	Кейіпкерлердің мінез-құлқын сипаттаудағы автор қолданған көркемдегіш құралдарды тауып, қолданысына талдау жасаңдар.

					3.	Әңгімеде параллелизм бар ма? Бар болса, оған мысалдар келтіріңдер.

					4.	Бүгінгі күнде несиеге той жасау қалыпты жағдайға айналған. Сендердің бұған көзқарастарың қандай?

					5.	Даңқ пен дақпыртты көздеген немесе Еуропаға еліктеушіліктен сипа-тын жоғалтқан тойларды азайту мақсатында «Көрпеңе қарай көсіл» тақы-рыбында ақыл-кеңес жазыңдар.

					6.	«Жол болмайды асусыз, той болмайды шашусыз» деген тақырыпта проб-лемалық эссе жазыңдар.

					1.	Сендер қандай тойларды көрдіңдер? Әңгімедегі тойдың сендер көрген тойлар-ға ұқсастығы болмаса айырмашылығы бар ма?

					2.	Абайдың «Туғанда дүние есігін ашады өлең, Өлеңмен жер қойнына кірер денең» деген сөзін шығармамен байланыстыруға бола ма?

					3.	Дәстүрлі той мен бүгінгі тойдың қандай ұқсастықтары мен айырмашылық-тары бар?

					

					4.	Қадыр Мырза Әлінің «Қазақтарды шетелдік қонақтарға таныстыру» өлеңін-дегі қазақтың тойына қатысты шумақтарды оқып, «Тәуекел той» әңгімесінің негізгі идеясымен байланыстырып, «Қазақтың тойы қалай өту керек?» та-қырыбында дөңгелек үстел ұйымдастырыңдар. 

					5.	Хрестоматиядан «Тәуекел той» әңгімесін толық оқып, бәсеке, бақталастық мәселесін қарастырыңдар. Осы тақырып аясында пікірталас өткізіп, қоры-тынды шығарыңдар.

						Жағдаяттық тапсырма

						Ерденнің отбасы сүндеттой жасамақшы. Ол алдымен достарының ақыл-кеңе-сін тыңдағысы келеді. Ерденге тойды өткізу туралы қандай кеңес бересіңдер?

							Айырмашылығы

						

					

					
						[image: ]
					

					
						
							
								[image: ]
							

							
								[image: ]
							

							
								[image: ]
							

						

						
							
								[image: ]
							

							
								[image: ]
							

							
								[image: ]
							

						

						
							
								[image: ]
							

							
								[image: ]
							

							
								[image: ]
							

						

						
							
								[image: ]
							

							
								[image: ]
							

							
								[image: ]
							

						

					

					
						[image: ]
					

					
						[image: ]
					

					
						[image: ]
					

					
						[image: ]
					

					
						[image: ]
					

					
						[image: ]
					

				

			

		

	
		
			
				184

			

		

		
			[image: ]
		

		
			
				Таным көкжиегі: Шерхан Мұртазаның нақыл сөздері

				1.	Таланттылар раушангүлі сияқты жан-жағына жұпар шашып, көңіл ашады. Тікені, азабы өзіне. Талантсыздар шошқатікен сияқты. Гүлдемейді. Азабы өзгеге. Жаман-дық – солардан.

				2.	Көлдің тақырға айналуы оңай, байдың пақырға айналуы оңай. 

				3.	Дарынды дарын таниды. 

				4.	Шын жазушының көзі көкірегінде болады.

				5.	Мәдениеттің мәйегі – кітап.

				6.	Армансыз қоғам – үміті үзілген қоғам.

				7.	Заң – мемлекеттің тоғыз қабат, торкөзді сауыты.

				8.	Әдебиет пен әуен – егіз. Әуені жоқ, жүрегінде жыры жоқ, музыкасы жоқ әдебиет – көркем әдебиет емес.

				9.	Ана тілінсіз халық болмайды. Тілінен айырылған ұлт – тарихынан, түп-тамырынан айырылған ұлт. Тілсізді ұлт деуге болмайды. Тілінен айырылған халық – ата-бабасының, туған әкесі мен анасының атын ұмытқан халық. Ал ондайларды «мәңгүрт» деп атайды.

				IV бөлім бойынша бақылау жұмыстары

				1.	Томирис айтқан сақтардың үшінші байлығы не?

					а) сақ аттары;	б) жусан;

					ә) шексіз кең дала;	в) шексіз көк аспан.

				2.	Мамырбек: «Биыл Көкбалақтың бабы ойдағыдай. Амандық болса күзге дейін түлектен өткізіп, зар күйіне келтіремін де, өз қолыңа табыс етемін. Ол қыран-ның ендігі қызығын өзің көресің», – дейді. Демежанға кезінде қимаған бүркітін қалайша беріп отыр?

					а) өзі болыс болып сайлану үшін;

					ә) ұлын үкірдайлық орынға отырғызу үшін;

					б) тойды басқару билігін өзі алу үшін;

					в) Ши-амбының оң қолы болу үшін.

				3.	«Томирис» драмасында Томиристің ұлы Спаргапис екеуінің Қызылбастың патшасы Кирдің сақ еліне көз алартып отырғаны туралы әңгімесі қай бөлімге жатады?

					а) оқиғаның дамуы;	б) оқиғаның шиеленісуі;

					ә) оқиғаның шарықтау шегі;	в) оқиғаның басталуы.

				4.	Бабалық қай шығарманың кейіпкері?

					а) «Томирис» драмасы;	б) «Тағдыр» романы;

					ә) «Қаздар қайтып барады» әңгімесі;	в) «Тәуекел той» әңгімесі.

				
					
						
							Кері байланыс: «Жер қыртысы»

								Шерхан Мұртазаның «Тәуекел той» әңгімесі бойынша жинаған білім қоры-мыз, тапсырмаларды орындау бары-сында қандай көңіл күйде болғанымыз, топта, жұпта қалай жұмыс жасағаны-мыз туралы ой қорытайық. 

				5.	Метонимияны анықтаңдар.

					а) Маған керегі – Дай патшалығының тағы;

					ә) Томирис ханша етектінің көркемі деуші еді;

					б) Шешінбей ас жесең – дауыңның көптігі;

					в) Жер-жаһанда менен аруағы асқан адам жоқ!

				6.	Демежанның пайымдауы бойынша, Абай айтатын бес асыл іс кімнің бес прин-ципімен үндес келеді?

					а) Яошунь;	б) Әбу Насыр әл-Фараби;

					ә) Лао-Цзы;	в) Конфуций.

				7.	Қарға тамырлы қазақ сөзінің мағынасы қандай?

					а) шыдамды халық деген мағынада;

					ә) тату халық деген мағынада;

					б) арғы тегіміз ортақ деген мағынада;

					в) жақын, туыс деген мағынада.

				8.	«Жас, сұлу кезіңде тал бойыңды тұтас көрсететін мынадай үлкен айнаның болуы да бір бақыт екен ғой», – деп ойлады ішінен. Кімнің сөзі?

					а) Томирис;	б) Шұғыла;

					ә) Жеңіскүл;	в) Бибі.

				9. Тойдың шырқы неліктен бұзылды?

					а) қонақтардың сыйлықтары аз болды;

					ә) қымбат тана жоғалды;

					б) артистердің ақысы қымбат болды;

					в) Жеңіскүл тойға кешігіп келді.

				10.	«Бұл не? Бұл тек қазаққа келген зауал ма, әлде аймақтағы басқа халықтарды да қамти ма?» Демежанның сұрап тұрғаны не?

					а) әскерге алу;	б) шекарадан өткізбеу;

					ә) салық;	в) жайылым жерді шектеу.

				11.	«Гүл дегенің кәдімгі шөп. Аш сиыр болмаса, мұндайды мал да жемейді. Бірер күннен кейін өрт шалғандай бүрісіп, қарайып қурап қалады». Қай шығармадан алынған үзінді?

					а) «Томирис» драмасы;	б) «Тәуекел той» әңгімесі;

					ә) «Тағдыр» романы;	в) «Боранды бекет» романы.

				12. Елестің «Балаңды құрбандыққа шалдың! Байды құрбандыққа шалдың! Сүй-геніңнің басын алдың! Өзің ғана қалдың! Өзіңе не қалды?» деген сөзіне Томирис қалай жауап береді?

					а) сақ деген ел қалды;	б) тақ қалды;

					ә) Кирдің жері қалды;	в) басымда бақ қалды.

				Жазбаша жауап беріңдер

				1.	Шығармадағы «Қазақтың мінезін өзгерту үшін, алдымен оның кәсібін өзгерту керек деген ой келді Демежанға» деген пікір туралы не ойлайсыңдар? Қазақтың ата кәсібі мен қазіргі кәсібін салыстыра отырып, өз пайымдауларыңды жасаңдар.

				2.	«Қазақтың тойы – ұлттық тәрбие бесігі» деген ойды оқыған шығармаларыңнан мысал келтіре отырып, дәлелдермен негіздеңдер. Мысалы, ауыз әдебиетінде «Отыз күн ойын, қырық күн тойын» жасапты деген сөздер жиі кездеседі.

			

		

	
		
			
				3.	Сақтардың тарихы – қазақ халқының түпкі тарихы екендігін тарихи деректер келтіре отырып жазыңдар.

				4.	Халқының бас бостандығы, еркіндігі жолында, отбасын құрбан еткен Томиристің іс-әрекетіне шығармадан дәлел келтіре отырып, баға беріңдер.

				5.	Демежанның «Әттең, дүние-ай, осы сендермен бір шайқасып, кеуделеріңді оққа қалай төсейтіндеріңді бір көрер ме еді?!» деп күйінуінің себебі неде? Сол кездегі қазақ халқының басына түскен қиындық қандай еді? Неліктен қазақ шарасыздың күйін кешіп отыр?

				6.	Сақтардың тәуелсіздік үшін күресте жеңіске жетуінде Томиристің рөлін сипаттап жазыңдар. 

				7.	Баласы Спаргапистің әкесі туралы пікіріне Томирис қалай жауап берді? Әкенің беделін арттырудағы Томиристің мақсаты қандай?

				8.	Қазақ халқының атадан балаға мирас болып келе жатқан салт-дәстүрлеріне қоғам-ның дамуы қаншалықты ықпал етіп отыр? 

				Екі тақырыптың бірін таңдап, эссе жазыңдар

				1.	Қазақ тарихындағы даңқы шыққан қазақ әйелдері жайында «Алып анадан туады» тақырыбында әдеби эссе жазыңдар.

				2.	Қазақ халқының той тойлауы жөнінде «Ысырапшылық пен бәсеке немесе дәстүр» тақырыбында сыни пікір білдіре отырып, эссе жазыңдар.

				ӘДЕБИ-теориялық ұғымдар

				Аллегория (көне грек. allеgorіa – пернелеп, тұспалдап айту)– оқырманның санасына, қиялына ерекше әсер ететіндей образ жасаудың бейнелеуші құралы, көркемдік тәсіл. Әдебиетте, өнерде дерексіз ұғымды деректі образдар арқылы көрсету. Мысалы, түлкі – қулық, арыстан – зорлық, қасқыр – қастық, қоян – сужүректік, аққу – адалдық қасиеттерiн білдіреді.

				Аллитерация (лат. Аllittera – дыбыстас) – дауыссыз дыбыстардың қайталануы арқылы тілді ажарлап, сөздің реңін келтіре түсетін көркемдік тәсіл. Мысалы:

				Жағама қолдың тигенін,	Жамаулы киім кигенім,

				Жалғыздық, сенен көремін.	Жарлылық, сенен көремін.	

					(Ақтамберді жырау)

				Ассонанс (франц. assonance, лат. assono – үйлесім) – өлеңсөзде дауысты дыбыс-тардың үндесе қайталануы. Ассонанс сөздің интонация-музыка мәнін, экспрессивтік-эмоционалдық бояуын күшейтіп, ерекше елеулі тұстарды дыбыстандырып, ой-сезімнің әсерлілігін арттырады. Мысалы: 

				Ассалаумағалайкүм,	Алдыңа келді қарашаң,

				Алдияр тақсыр ханымыз!	Арызды қабыл алыңыз. 

					(Жанкісі би)

				Әдеби жанрлар (франц. genre – түр, тек, жанр) – ауызша және жазбаша шығармалардың даму процесінде қалыптасады. Көркем әдебиет – көпсалалы өнер. Әдебиет туындылары мазмұнына, құрылысы мен түріне қарай жанрларға жіктеледі. Әдеби шығармалар үш топқа жіктеледі: эпостық, лирикалық, драмалық жанр. Бұл – әдебиеттің үш үлкен саласы.

				Әдебиеттегі жанр – белгілі бір дәуірде қалыптасқан, ортақ белгілері бар көркем шығармалар түрлерінің жүйесі. Әдебиетте айтыс, жыр, әңгіме, роман, эпопея т.б. жанрлар бар.

				Әдеби қаһарман – қатардағы кейіпкерлерге, персонаждарға қарағанда жан-жақты сомдалған, толыққанды образ болып саналады. Көркем шығармадағы әрбір қаһарман кейіпкер бола алады, алайда әрбір кейіпкер қаһарман бола алмайды. Қаһарман өзге кейіпкерлерден, ең алдымен, сюжет дамытудағы маңыздылығымен ерекшеленеді, оның қатысуынсыз ешқандай сюжеттік оқиғалардың болуы мүмкін емес.

				Әдеби сын – өмір шындығының көркем шындыққа айналуын саралайтын, оны эстетикалық жағынан бағалайтын жанр. Онда әдеби процестің бағыт-бағдары қадағаланып отырады. Сондықтан әдеби сында бүгінгі күннің шығармалары талданып, оларға әдеби баға беріледі. Әдеби сынның міндеті – шығарманың жетістігі мен кемшілігін кәсіби тұрғыдан саралап, көркем шығарма туралы оқырманға толыққанды мағлұмат беріп, бағыт сілтеу. 

				Әңгіме – шағын оқиғаға негізделген көркем шығарма. Әңгімеде оқиға баяндалып, қарасөзбен жазылады. Оқиғасы ширақ, тақырыбы мен идеясы айқын болады. Әңгімеде аса маңызды деген оқиға суреттеледі. Ы.Алтынсарин, Ж.Аймауытұлы, М.Әуезов, Б.Майлин, Ғ.Мүсірепов, С.Мұратбековтер қазақ әңгімесіне мол үлес қосты. 

				Әңгіме – оқиғаны қарасөзбен баяндайтын шағын көркем шығарма жанры. Әңгіменің көлемі шағын, кейіпкерлер саны аз болады. Онда адам және оның өміріндегі аса маңызды деген оқиғалар жинақы беріледі.

				Гипербола (грек. hyperbole – күшейту) – әдебиеттегі белгілі бір нәрсені шамадан тыс ұлғайтып, асыра суреттеу тәсілі. Шығарманың көркемдігін, әсерлілігін арттыру үшін қолданылады. Ауыз әдебиетінде, ақын-жазушылар шығармаларында жиі кездеседі. Мысалы, «Аққан жасы сел болған, Етегі толып көл болған...» (Д.Бабатайұлы).

				Градация (дамыту) – алдыңғы сөзден соңғы сөздің, алдыңғы ой-пікірден кейінгі лебіздің, әдепкі құбылыстан екінші құбылыстың екпін қуатының күшейіп, өсіп 

			

		

	
		
			
				188

			

		

		
			[image: ]
		

		
			
				отыруы. Бұл көркемдік тәсіл құрылыс, жүйесі ұқсас бірыңғай сөйлемдердің іріктеліп шығуына, ой-пікірдің өткір, әсерлі айтылуына әрі мағыналық өрістің кеңеюіне кең өріс ашады. 

				Абайдың «Келдік талай жерге енді» деген өлеңіндегі «Сергі, көңілім, сергі енді!», «Ұш, көңілім, көкке, кергі енді!», «Өрбі, сезім, өрбі енді!» деген шумақаралық жолдар дамытуға құрылған. Сондай-ақ ақынның Отыз жетінші қарасөзінде «Биік мансап – биік жартас, ерінбей еңбектеп жылан да шығады, екпіндеп ұшып қыран да шығады...» немесе Бесінші қарасөзіндегі «Көкірек толған қайғы кісінің өзіне де билетпей, бойды шымырлатып, буынды құртып, я көзден жас болып ағады, я тілден сөз болып ағады» деген жолдар да дамыту әдісіне жатады.

				Гротеск (франц. Gratesque – таңғажайып, өзгеше келбетті) – шынайы, нақтылы өмір мен фантастиканың шарпысуынан, әдепкі және таңғажайып оқиғалардың, кейіпкерлердің тоғысуынан тұратын, жақсы мен жаманды, қайғы мен күлкіні т.б. шендестіруге құрылатын, ажуа, күлкіге ерекше мән берілетін көркемдік бейнелеу тәсілі. Түпкі мағынасы грот (үңгір) деген сөзден шыққан, себебі ескі заманнан қалған үңгірлерде кездесетін, адамның келбетін, жануарлар мен өсімдіктердің әлпетін батыстырып, бір-бірімен араластыра бейнелеген әшекейлі өрнек суреттер осылай аталған.

				Ғылыми фантастика – фантастикалық әдебиеттің жетекші саласы. Ғылыми-фантастикалық шығармалар ғылыми-техникалық прогреспен тығыз байланысты. Фантастикалық туындылар аса күрделі философиялық, психологиялық туындылар қатарында саналады. Қазақ әдебиетінде ғылыми-фантастикалық роман, повесть, әңгімелер жеткілікті. А.Машанов, Т.Сұлтанбеков, М.Сәрсекеевтер қазақ әдебиетіндегі фантастиканың негізін салды. А.Мархабаев, Р.Баймаханов, Р.Бектібаев, Ж.Сахиев тәрізді жазушылар ғылыми фантастиканы қалыптастырды. Фантаст-жазушы Ж.Сахиевтің ғылыми-фантастикалық «Айдағы жасырынбақ», «Дабыл» әңгімелерін атауға болады. 

				Диалог – екі немесе бірнеше адамның кезектесіп сөйлесуі арқылы пікір алмасатын ауызекі сөйлеу формасы. Диалогте сұрақ қою арқылы сұхбаттасушы өзі күткен мәліметті ала алады.

				Драма (грек. drama – қимыл-әрекет) – сахнаға арналған әдеби шығарма. Оқиға кейіпкерлердің іс-әрекетін, көңіл күйін көрсетумен баяндалады. Драмаға шиеленіскен оқиғаны тартысқа құрып, шарықтау шегіне жеткізу тән. Кейіпкерлер айтатын сөзі, қимыл-әрекеті, жүріс-тұрысымен ерекшеленеді. Мұнда лирикалық және эпикалық тәсілдер қабысып, ұштасып жатады. Бұл жанрды Ж.Аймауытұлы, М.Әуезов, С.Сей-фуллин, Б.Майлиндер қалыптастырды. 

				Драмалық жанр. Мұнда оқиғаны баяндау да, болған жағдайды адамның қабылдап сезінуі де бар. Шығармаға арқау болатын оқиға өмірлік тартысқа құрылады. Оқиға барысы қалай дамитыны кейіпкерлердің сөйлеген сөзінен аңғарылады. Бұл жанрдың негізгі түрлері – трагедия, комедия, драма. 

				Жанр – (франц. genre, лат. generіs – түр, тек) – өнердің барлық түрлерінде қалыптасқан іштей жіктелім жүйесі. Мысалы, музыкада ән, күй, романс, симфония сияқты жанрлар бар болса, бейнелеу өнерінде натюрморт, пейзаж, портрет сияқты жанрлар болады. 

				Жоқтау – дүниеден өткен кісіні жоқтап сөйлеу. Жоқтау көбінесе белгілі адамдарға айтылады. Қайтыс болған кісінің әйелі, қызы немесе келіні жылай отырып, ол адамның ерекше мінезі мен көзі тірісінде жасаған жақсы істерін, ендігі өз бастарына түскен ауыр қайғыны жыр түрінде айтқан. Жоқтауды ақындар да шығарып беретін болған. Мысалы: Шоқанды, Абайдың ұлы Әбдірахманды, Жамбылдың баласы Алғадайды жоқтау және т.б.

				Жыр – оқиғасы өлеңмен баяндалатын көлемді шығарма. Жырдың батырлық, эпостық, лиро-эпостық, тарихи және т.б. түрлері бар. Олар, негізінен, 7-8 буынды болып келеді.

				Жыршы – батырлық, тарихи, ғашықтық жырларды айтып таратушы, ауыз әдебиетінің дәстүрін сақтаушы. Ірі өнерпаз жыршылар жырларды өзінше өңдеп немесе суырып салып, яғни өз жанынан шығарып та айтқан.

				Идея (грек. іdea – түсінік, елес, бейне) – көркем шығармадағы жазушының айтқысы келген ой-пікірі мен көзқарастары. Автор идея арқылы өзінің айтар негізгі ойын жеткізеді.

				Ирония (келемеж, кекесін) – бір қарағанда мақтау тәрізді көрінгенмен, оның астарында ажуа, кекесіннің басым болуы. Мұндағы сөздер қарама-қарсы, кекесін мағынасында қолданылады. Мысалы: 

					Ол рас, аталарың шенге алыпты,

					Арзан қып, қымбат емес, кемге алыпты.

					Апыр-ай, қалай бұлдаған сатқандарын, 

					Оқа, түйме, сылдырмақ, теңге алыпты.

					Дедім мен: «Құтты болсын шекпеніңіз,

					Артқыға қандай егін еккеніңіз?

					Жусақ да денемізден кетер емес,

					Сондағы тұқым шашып сепкеніңіз»...

				Кейіпкер – көркем шығармадағы оқиғаға қатысушы адам, әдеби образ. 

				Кейіптеу – әртүрлі табиғат құбылыстарын, жануарларды немесе жансыз нәрселерді адам кейпіне келтіріп суреттейтін көркемдік тәсіл. «Әдебиет танытқыш» атты еңбегінде А.Байтұрсынұлы: «Жансыз нәрсені жанды нәрсенің күйіне түсіріп тұрпаттау кейіптеу деп аталады», – дейді.

				Мысалы, Абайдың «Қыс» атты өлеңінде қыс мезгілі мейірімсіз, түсі суық, қатал шал кейпінде бейнеленген. М.Жұмабаевтың «Жел» деген өлеңінде желді мазасыз, дамыл алмай жүгіріп жүрген тентек бала кейпінде кескіндейді. 

				Комедия (грек. comodia, comoc – көңілді топ, oide – өлең) – драмалық жанрдың бір түрі. Қоғам өміріндегі, адам бойындағы қайшылықтарды күлкімен, мысқылмен бейнелейтін сахналық шығарма. Комедияда адамның ерсі, оғаш мінезі, іс-әрекеті күлкілі жағдайда көрсетіледі. Комедияның басты міндеті – күлкі арқылы сынап-шенеу. Комедиялық шығармаларға сезімталдық, байқағыштық, тапқырлық, сын-шылдық, әзіл-оспаққа икемділік қажет. Халық поэзиясына, сөз өнеріне тән келе-междеу, әшкерелеу тәсілдері комедиялық шығармаларда жалғасын тапты. Б.Майлин «Талтаңбайдың тәртібі», М.Әуезов «Айман-Шолпан», Қ.Мұхамеджанов «Бөлтірік бөрік астында» пьесаларымен комедия жанрын толықтырып, дамытты. Қалыптасқан бұл дәстүрді қазіргі таңда драматургтер жалғастыруда. 

				Композиция (лат. құрастыру, қиыстыру) – көркем шығарманың құрылысы. Ол оқиғаның басталуы, байланысуы, шиеленісуі, шарықтау шегі мен шешімінен тұрады.

				Көркем бейне – адамның бой-тұлғасындағы, кескін-кейпіндегі, жүріс-тұрысындағы, қимыл-әрекетіндегі, ойлау-сөйлеу әдетіндегі өзгеше сипат белгілерді нақтылы суреттеу арқылы жазушының типтік қасиеттер, яғни қоғамдық жағдай туғызған, басқаларға ортақ, жалпылық мәні бар ерекшеліктер айқын танылуы. Жасалу тәсілдеріне қарай образ юморлық, сатиралық, фантастикалық, трагедиялық, комедиялық, қаһармандық т.б. бейнелер деп бөлінеді. 

				Қайталау – сөз әсерін күшейте отырып, оқырман назарын айрықша аударғысы келген нәрсені не құбылысты бірнеше мәрте қайталап, айтар ойды, ұқтырар сырды ұғымға мұқият сіңіре түсу. 

				Қайталаудың жай қайталау, еспе қайталау, әдепкі қайталау (анафора) және кезекті қайталау (эпифора) сияқты түрлері бар. 

				Ақын оқырманның назар аударғысы келіп бір сөзді арнайы бірнеше жерде қайталауы жай қайталау деп аталады. Айтылмақ ойдың түйдектеле, еселеніп келіп айтылуын еспе қайталау дейміз. Өлеңдегі әрбір жолдың, тармақтың бір сөз немесе бір сөз тіркесінен басталып, қайталанып келуін анафора дейміз. Өлеңнің соңында бір сөздің не сөз тіркесінің бірнеше рет қайталанып келуі эпифора деп аталады. 

				Қаһарман – әдеби шығармадағы жағымды қасиеттерге ие немесе мінезінен жағымды қасиеттер басым байқалатын, авторлық идеалға сай келетін әрекет етуші тұлға, көркем бейне. 

				Қаһармандық образ – ұнамды кейіпкер: адамға тән небір тамаша сипаттардың шоғыры секілді сом тұлға, өз дәуірінің ең аяулы, асыл мұраттарынан туған тарихи тип.

				Лирика – көркем әдебиеттің негізгі саласының бірі. Лирика ауыз әдебиеті үлгілерінен бастау алады. Мұнда адамның көңіл күйі, сезім дүниесі бейнеленеді. Лириканың басты ерекшелігі – сезім күйлерінің нәзіктігі, сыршыл сезімнің басым-дығы. Түріне қарай саяси-әлеуметтік лирика, философиялық лирика, көңіл күй лирикасы, махаббат лирикасы, табиғат лирикасы деп бөлінеді. 

				Лирикалық жанр. Мұндағы өмір шындығы адамның көңіл күй сезімдерімен бейнеленеді. Лириканың басты сипаты – өмір құбылыстары ақынның көңіл күйі, ой-сезімі тұрғысынан бейнеленуі. Лирикалық жанрдың элегия, эпиграмма, ода, толғаныс секілді түрлері бар. Лирикалық шығармалар тақырыбына, құрылысына қарай бірнеше топқа жіктеледі. 

				Литота (грек. Litotes – қарапайым, қораш) – әдебиеттегі белгілі бір нәрсені шамадан тыс кішірейте, құлдырата суреттеу тәсілі. Батырлар жырларында, өтірік өлеңдерде литота жиі қолданылған. Литотаның мақсаты – тосын әсер туғызу. Мысалы: «От орнындай тұяқтан, оймақтайы қалыпты» («Ер Тарғын» жырынан).

				Метафора (алмастыру) – бір нәрсенің, құбылыстың орнына оған ұқсас екінші нәрсені, құбылысты қолдану. Мысалы: «Мен – тауда ойнаған қарт марал» (Махамбет), «Арыстанмын, айбатыма кім шыдар?» (Мағжан.)

				Метонимия (грек. metonymіa – ауыстыру, қайтадан атау) – троптың (құбылтудың) бір түрі. Өзара байланысты балама ұғымдарды қолдану, құбылыс орнына оның ерекше қасиетін көрсету. Мысалы, әйелді – ақ жаулық, әскерді – қол, бүркітті – ақиық, мұзбалақ, қылышты – наркескен деп айту метонимияға жатады. Метонимия сөз образдылығы мен ойды ықшамдау мақсатында қолданылады. 

				Монолог – кейіпкердің көпшілікке қарата немесе өзіне арнап айтқан сөзі, толғанысы, өсиет-уағызы. Сөз өнерінде жиі қолданылатын монологтер кейіпкердің ішкі жай-күйін, сырт ортаның өзіне әсер еткен жағдайына байланысты туған толғаныс-тебіренісін бейнелеу мақсатында қолданылады.

				Мысал – айтылатын өнегелі ойды тұспалдап жеткізетін, көбіне өлең түрінде келетін сюжеті шағын көркем шығарма. Негізгі сюжетке қоса нақыл түрінде келетін түйіні болады. Мысалдың тақырыбы сан алуан. Кейіпкерлері аң, құс, балық, өсімдік, кейде оқиғаға адам да қатыстырылады. Кейіпкерлерді сөйлестіруде диалог тәсілі жиі қолданылады.

				Өлең – ырғағы мен ұйқасы, шумағы мен бунағы белгілі бір тәртіпке бағынатын шағын көлемді поэзиялық шығарма. Өлең шумақтарға бөлінеді. Әр шумақ тармақ-тардан, тармақ бунақтардан, бунақ буындардан тұрады. Өлең бунақ пен буындарға өзіндік ырғағына байланысты бөлінеді.

					Өлең – // сөздің патшасы, // сөз сарасы,	(а)

					Қиыннан // қиыстырар // ер данасы.	(а)

					Тілге жеңіл, // жүрекке // жылы тиіп,	(б)

					Теп-тегіс, // жұмыр келсін // айналасы.	(а) 

				Бұл – бір шумақ өлең. Берілген бір шумақ төрт жолдан, яғни төрт тармақтан, әр тармақ 11 буыннан, айтылу ырғағына байланысты 3 бунақтан құралған.

				Өлең өлшемі. Бір ауыз өлең дегеніміз – бір шумақ болады, әр шумақта бірнеше тармақ болады. 

				Өлең ұйқасы – өлең тармақтарындағы сөз соңының үндестігі, өзара ұқсас, дыбыстас естілуі. Ұйқас өлең сөздің ырғағын күшейтуге себін тигізеді, өлеңнің әуезділігін арттырады. «Қазақ поэзиясында ұйқастардың түрі көп», – деп жазды академик Қ.Жұмалиев, – бірақ ең негізгісі және көп қолданылатындары мыналар:

				1) қара өлең ұйқасы (ааба);	5) шалыс ұйқас (абаб);

				2) шұбыртпалы ұйқас (аааа);	6) егіз ұйқас (аабб);

				3) ерікті ұйқас (абвгб);	7) аралас ұйқас (аабвбвббб);

				4) кезекті ұйқас (абвб);	8) осы күнгі ерікті ұйқастар (абабвгд).

				Қазақ тілінде өлеңдерде жиі кездесетіндері – қара өлең ұйқасы, кезекті ұйқас және шалыс ұйқастар. Мысалы, шалыс ұйқас:

					Ана тілің – арың бұл, а

					Ұятың боп тұр бетте. б

					Өзге тілдің бәрін біл, а

					Өз тіліңді құрметте! б

				Параллелизм (егіздеу) (грек. қатарлас, қапталдас) – екі затты не болмаса құбылысты жарыстыра отырып, қатарластыра бейнелеу. Көркем әдебиеттегі бұл әдіс жекелеген қаламгерлердің көңіл күй құбылыстарын табиғатпен ұштастыра бейнелеулерінен көрінеді. Абай бастаған қазақ ақындарының поэзиясынан психо-логиялық параллелизм анық байқалады. Лирикалық кейіпкердің көңіл күй сезімдерін табиғат, жаратылыс құбылыстарымен сабақтастыра суреттеудің жоғары сапасы – психологиялық егіздеу. 

				Тек қана поэзиялық туындылар емес, барлық жанрлардағы көркем шығармаларда кейіпкердің жан дүниесіндегі көңіл күй сезімдерін табиғат құбылыстарымен салыстыра сипаттау оның эстетикалық әсемдігі мен оқырманға берер әсерін арттыра түседі.

				Пафос (грек. pathos – сезім, құмарлық) құлшыныс, құштарлық, асқақтық, қуатты сезім мен терең шабыт мағынасында қолданылған. Осыған байланысты пафос көбі-несе азап шегумен тоғысып, ым, ишарада, жоғары эмоционалдық сөйлеуде және т.б. көрініс береді.

				Пейзаж (франц. ел-жер деген мағына береді) – әдеби шығармаларда жаратылыстың, яғни табиғаттың әсем көрінісі, көркемдік бейнесі. Көркем шығармаларда суреттелетін табиғат көріністерін яки пейзажды адам образын толықтыра түсетін тәсіл деуге болады. Өйткені адамның сыры мен сезімінен, өмір тіршілігі мен көңіл күйінен тыс ешқандай пейзаж болуы мүмкін емес. 

				Портрет (франц. Рortraіt – бейнеленген) – әдеби кейіпкердің сырт көрінісін, кескін-кейпін, бой тұлғасын суреттеу. Яғни, суреттеліп отырған тұлғаның сыртқы пішінін сөзбен суреттеп беруді портрет дейміз.

				Повесть (орыс. баяндау) – оқиғаны баяндап айтуға негізделген шығарма. Қара-сөзбен жазылған эпикалық жанрдың орташа түрі. Повесте романдағыдай қат-қабат оқиғалар кездеспейді. Композициялық құрылысы жинақы, оқиға желісі біркелкі баяндалады. М.Әуезов, Ғ.Мүсірепов, С.Мұратбеков, Ә.Кекілбаев, Ә.Тарази, Қ.Жұма-ділов, М.Мағауин, Д.Досжанов, О.Бөкеев, Д.Исабековтер қазақ повесіне көп үлес қосты. Б.Момышұлының «Ұшқан ұя» повесі – осы қатарды толықтыратын туынды.

				Поэзия – өлең-жыр түрінде шығарылған әдеби шығармалар. Бұл – көркем әдебиеттің ертеден қалыптасқан үлкен бір саласы. Мұнда өмір құбылыстары сезім-талдықпен қабылданып, әсерлі бейнеленеді. 

				Поэма (грек. рoiema – туынды, шығарма) – оқиғаны өлеңмен баяндайтын көлемді шығарма. Мұнда оқиға өлеңмен, кейде жыр-толғау түрінде баяндалады. 

				А.Құнанбайұлы, Ш.Құдайбердіұлы, М.Жұмабаев, С.Сейфуллин, І.Жансүгіров поэмалары қазақ поэзиясының көш басында тұр. Сонымен бірге М.Мақатаевтың «Аққулар ұйықтағанда» поэмасы да бар.

				Прототип (грек. бірінші немесе саусақ таңбасы, із) – автордың образ сомдауына негіз болған нақты тарихи тұлға немесе өмірде болған яки өмір сүріп жатқан адам. Яғни, прототип авторға әдеби кейіпкер жасауда үлгі ретінде қызмет атқарады. 

				Кейбір жазушылар қаһармандарын өмірде болған адамның бейнесіне лайықтап жасайды. Прототипті білу жақсы білдім деген кітаптың өзінің жаңа беттерін ашады. 

				Пролог (грек. prologos – алғы сөз) – көркем шығармаға кіріспенің бір түрі. Көркем шығарманың оқиға мазмұны мен мәнін оқырманға таныстыратын кіріспе бөлімі. Мұнда кейде негізгі сюжетке дейінгі бірнеше оқиға баяндалады, кейде бас кейіпкердің өткен өмірінен бірер көрініс беріледі, кейде автордың ой өзегінен аздаған сыр айтылады.

				Перифраз (грек. periphrasis – айналым) – ауыстыра қолданудың бір түрі. Құбылыстар мен заттарды атымен емес, олардың айрықша қасиет-белгілерімен орын ауыстыра қолдану. Ауыстыру тәсілінің бұл түрі көркем туындының идеялық-эстетикалық көркемдігін арттырып, мағыналық әсерлілігін күшейтеді. Мысалы: түз патшасы (арыстан), дала кемесі (комбайн), дала қоңырауы (Ыбырай Алтынсарин), қара алтын (көмір), ақ алтын (мақта), пәниден бақи кетті, аққу ұшып көлге кетті (өлді) және т.б.

				Роман (франц. roman, нем. Roman, ағылш. Novel) – көпжелілі эпикалық шығарма. Романда ұзақ уақыт байтақ кеңістік қамтылады. Кейіпкерлер бейнесі ол өмір сүрген уақытпен суреттеледі. Қазақ әдебиетінде роман жанрын М.Дулатұлы, Т.Жомартбаев, С.Көбеев, Ж.Аймауытұлы, Б.Майлиндер қалыптастырды. М.Дулатұлының «Бақыт-сыз Жамал» романы – ХХ ғасыр басындағы ұлттық әдебиетке қосылған үлкен табыс. 

				Роман-эссе – роман мен эссе жанрларының негізгі ерекшеліктерін жинақтаған әдеби жанр. Мұнда бір дәуірдің көпжелілі оқиғасы кейіпкерлердің өмір сүрген уақытымен суреттеліп, оқырманды тың ойларға, соны болжамдарға жетелейді. С.Сейфуллиннің «Тар жол тайғақ кешу», С.Мұқановтың «Өмір мектебі», Ғ.Мұстафиннің «Өмір белестері» шығармаларында мемуарлық сипат басым. Ұлттық әдебиетте О.Бөкейдің «Ел мен жер», Қ.Салғараның «Алтын тамыр», «Көмбе», «Қазақтың қилы тарихы», «Қазақтар» атты төрт томдық роман-эссесі, З.Қабдоловтың «Менің Әуезовім», М.Сәрсекенің «Қаныш Сәтбаев» т.б. роман-эсселері бар. Бұл шығармаларды мазмұнына қарай өз ішінен бірнеше топқа бөлуге болады. Мәселен, М.Сәрсекенің «Қаныш Сәтбаев» роман-эссесінен тарихи-биографиялық ерекшелік байқалады.

				Риторикалық сұрау – ойды, сезімді әсерлі жеткізу үшін жауабы өзінен-өзі айқын нәрсені әсерлі леппен, сұрау түрінде айту. Өлеңде қойылған сұраудың жауабын оқырман іштей біліп отырады. Мысалы:

					Балалық өлді, білдің бе?

					Жігіттікке келдің бе?

					Жігіттік өтті, көрдің бе?

					Кәрілікке көндің бе? (Абай)

				Сатира – әр дәуірдің өмір құбылыстарын немесе жекелеген кейіпкерлер бойындағы өрескел кемшіліктерді өткір сынап, мысқылмен бейнелеу. Ащы мысқылдан туатын уытты күлкімен суреттеу қазақ халық ауыз әдебиеті үлгілерінен бастау алады. Бай ауыз әдебиеті мұраларында халықтың арман-тілектері мен мұң-мұқтаждарын жеткізетін Алдаркөсе, Қожанасыр, Тазша бала тәрізді ұлттық кейіпкерлер бар. Алдар-

				көсе туралы аңыз-әңгімелерде ащы мысқыл мен уытты тіл басым болып отырады. Ал Қожанасыр туралы әңгімелерде юмор бірінші кезекке шықса, Тазша бала туралы өтірік өлеңдерде әсірелеу басым. Бұл кейіпкерлер қашанда бұқара халықтың мақсат-мүдделерін жүзеге асырумен ерекшеленеді. Ұлттық әдебиетте қалыптасқан бұл дәстүр әр дәуірде заңды жалғасып келеді. Шалкиіз, Тәтіқара, Бұқар жыраулар мен Шал ақын шығармаларында үстем тап өкілдерін сынау басым болса, Махамбеттің өлең-жырларында шенеудің шарықтау шыңына жеткені мәлім. 

				Сарказм (грек. sarkasmos – ащы мысқыл, жанға батыру) – күлкі етудің бір түрі, зілді кекесінмен ажуалау. Құрылымы жағынан иронияның ұлғайған түрі. Иронияда зілсіз, көбіне іштарта ажуалау басым болса, сарказмда ол шарықтау шегіне жетіп, батыл, ашық әшкерелеуге көшеді. 

				Ақындар айтыс барысында қарсыласын ащы мысқылмен кекетіп, келемеждеу, жігерін жасыту мақсатында сарказмды қолданған. 

				Символ – балама бейне. Оған негізгі ойды, айтқалы отырған нәрсені, құбылысты сол балама бейне, сурет арқылы тұспалдап көрсету тән.

				Әдебиеттану терминдерінің қысқаша сөздігінде символға мынадай анықтама беріледі: «Символ – қандай да бір құбылыстың мәнін шартты түрде білдіретін сөз немесе зат».

				Тақырып – әдеби шығармада сөз болатын басты мәселе – шығарма мазмұнының негізгі арқауы, айтылатын жай-жағдайлардың бағыт-бағдары. Мәселен, батырлар жырының тақырыбы отаншылдық, ерлік, елдік болса, лиро-эпостық шығармалардың тақырыбы – махаббат, жастардың бас бостандығы. Қазақ әдебиетіндегі Отан, ана, өлім мен өмір – ешқашан маңызын жоймайтын мәңгілік тақырыптар.

				Тарихи өлең. Академик М.Әуезов: «Ел ескілігінің бір алуаны – тарихи өлеңдер. Тарих өлеңдері, ең алдымен, ел тіршілігінде анық болып өткен тарихи оқиғадан туады», – дейді. 

				Тарихи жырлар – белгілі тарихи оқиғаға байланысты туған кең көлемді шығар-малар. Мұнда батырлар жырындағыдай ғайыптан туу, жар іздеу, құда түсу т.б. сияқты оқиғалар кездеспейді. Бұл жырлардың бәрі тарихи оқиғаларға негізделген, ал басты кейіпкерлері – тарихта болған адамдар. 

				Тарихи жырлар жөнінде алғаш пікір айтқан Ш.Уәлиханов болды. Қазақ әдебие-тіндегі тарихи жырларды Үмбетей, Мұрат, Нысанбай, Шернияз, Жамбыл, Нұрпейіс, Мұрын сияқты ақын-жыраулар шығарған не болмаса толықтырып, өңдеп қайта жырлаған. 

				Тармақ дегеніміз – өлеңнің әрбір жолы. Тармақ ішінде бірнеше бунақ болады.

				Бунақ дегеніміз – өлеңді айтқанда сезілетін дауыс толқынының соқпа-соқпасының арасы. Бунақ ішінде буын болады. 

				Буын дегеніміз – қазақ өлең өлшемі буын санын тұрақты мөлшерде сақтау арқылы жасалады. Мысалы, қазақ жыр үлгісінің тармақтары көбіне 7 не 8 буынды болып келеді, сондай-ақ 6 буынды өлең өлшемі қолданылады. Ең көп тараған өлшемнің бірі – 11 буынды.

				Трагедия – сахнаға арналып жазылған драмалық жанрдың бір түрі. Драмалық шығармалардан басты айырмашылығы – трагедияның басым болуы. Басты кейіпкерлер қасіретке душар болып, күрес жолында апат болады. М.Әуезовтің «Қарагөз» және Л.Соболевпен бірігіп жазған «Абай», Ғ.Мүсіреповтің «Қозы Көрпеш-Баян сұлу», «Ақан сері-Ақтоқты» пьесалары трагедияға құрылды.

				Трагедиялық образ – ескі мен жаңа, адамдық пен жауыздық арасындағы ымырасыз күрес, бітіспес тартыс, қайшылықты, азапты жайларды терең және шебер жинақтаудан туған образ. Юмор мен сатирада күлкілі жайлар ажуа, мысқыл, кекесін түрінде көрінсе, трагедияда қатерлі нәрселер қайғы, қорқыныш, қаза түрінде көрінеді. Трагедиялық қаһарманның өмірі көбіне өліммен аяқталып отырады. 

				Толғау – көне дәуірлерде туып қалыптасқан поэзиялық шығарманың бір түрі. Толғау қазақтың жыр, толғау, толғап айту деген сөзінен алынған. Қазақ, қарақалпақ, ноғай халықтарының жыраулық поэзиясында кең тараған жанр. Толғауда ірі қоғамдық, әлеуметтік, саяси-философиялық тақырып ерекше орын алады. Сондай-ақ адам өміріне тікелей қатысты үлгі-өсиет, насихат мағынасындағы ойлар айтылады. 

				Фабула (лат. fabula) – көркем шығармада суреттелген оқиғаны рет-ретімен жү-йелеу, мазмұндау.

				Фантастикалық образ – қиялдан туған қаһарман, өмірде болмаған, тек адамның ақиқатқа ұқсас арманында ғана бедерленген бейне.

				Шежіре. Араб тілінен енген «шаджрат», «бұтақ», «тармақ» мағынасын береді. Оны қазақ халқы «тарихнама» деген мағынасында қолданса, орыс халқы «летопись», «жылнама» деп атап кеткен. Сол секілді «генеалогия», «биография» ұғымы да шежіре мағынасына жақын. Шежірелік туындылар қатарына Захир ад-дин Мұхаммед Бабырдың «Бабырнама», Зейн ад-дин Васифидің «Бадаи ал-вакаи», Мұхаммед Хайдар Дулатидың «Тарих-и Рашиди», Өтеміс қажының «Шыңғыснама», Камал ад-дин Бинаидың «Шайбанинама», «Тауарих-и гузида-йи нусрат-нама», Ғұлам Шәдінің «Фатх-нама», Әбілғазы ибн Араб Мұхаммедханның (баһадүр хан) «Шажара-и түрк», Қадырғали Қосымұлының «Жамиғ-ат тауарих» т.б. жатқызуға болады.

				Шежірелік-эпикалық әңгіме – бір халықтың, бір рудың тарихынан сыр шертетін әдеби жанр. Шежірелік шығармаларға шағын оқиғалар мен бірнеше оқиғалар желісі де арқау бола алады. Шығармада қамтылған оқиғалардың желісіне қарай олардың түрі анықталады. Мәселен, А.Кемелбаеваның «Шашты» әңгімесі Мұстафа Шоқайдың ата-бабалары туралы ел аузында жүрген аңыз-әңгімелерге жан бітіріп, олардың түп-тамырынан хабар берген. Сондықтан бұл шығарма шежірелік-эпикалық әңгімелер қатарына жатады.

				Эпостық жанр. Бұл жанрдың шығу тегі эпостық жырлардан бастау алады. Мұнда өмір шындығы, негізінен, оқиғаны баяндау арқылы өрбиді. Оқиғаларда кейіпкерлер-дің іс-әрекеттері өмірдегі болмыс қалпында бейнеленеді. Жазушы сол оқиғаны баяндап жеткізуші ретінде көрінеді. Жазба әдебиетте эпостық жанрдың роман, повесть, әңгіме сияқты түрлері қалыптасты. 

				Эпифора (кезекті қайталау) – өлең тармақтарының соңында бір сөз тіркесінің қайталанып келуі. Бұл қажетті бір ойға, құбылысқа ерекше назар аударып, сөз әсерін арттыру үшін қолданылады. Мысалы:

					Оқ жаңбырдай жауған күн,

					Оң қанатын теріс жайып,

					Лашын қуға төнген күн.

					Желпілдеген ала ту

					Жиырылып ойға түскен күн... (Махамбет)

				Эпитет (грек. epіtheton – қосымша) – заттың яки құбылыстың ерекшелігін, сыр-сипатын бейнелі түрде танытатын айқындаушы сөз. Көбінесе сын есімдер арқылы жасалады. Мысалы, қазақ поэзиясында «алтын» сөзі эпитет ретінде көп қолданылады. Оның мағынасы да сан алуан: түсті (алтын күз), құтты мекенді (алтын бесік – туған жер, алтын аймақ), қазына-байлықты (алтын сандық), жаны таза, адамгершілігі мол кісіні (алтын адам) білдіреді.

				Эпилог – шығармада суреттелген оқиғалар әбден аяқталып болғаннан кейін жазылатын автордың қорытынды сөзі. Пролог сияқты эпилогтің де шығарма құрылысымен тікелей байланысы жоқ. 

				Эллипсис (көне грек. сөз тастау, қысқарту, кеміту) – сөйлем ішінде немесе өлең шумағында атап айтпаса да түсінікті кейбір сөздерді әдейі жазбай тастап кету. Эллипсис сөйлемнің, ойдың ықшамдылығын, әсерлілігін, өткірлігін арттырады. 

			

		

	
		
			
				Эллипсис адамдардың бір-бірімен сөйлесу барысында, диалог түрінде көбірек қолданылады. 

				Бір сөйлем мүшесін жазбай кету, сөздерді ықшамдау басқа жанрларға қарағанда поэзияда көбірек кездеседі.

				Эссе – француз тілінен «essai», ағылшын тілінен «essay», «assay» – талпыныс, жазушылық сынама, очерк; латын тілінен «exagium» – ойлау дегенді білдіреді.

				Философияның, эстетиканың, әдеби сынның, публицистиканың, көркем әдебиеттің қалыптасқан дәстүрінен соны болжамдар ұсынатын жанр. Мұнда қаламгердің шеберлігі, интеллектуалдық қабілеті, аңғарымпаздығы, тапқырлығы бір жерге тоғысады. Автор ұсынған соны болжамдар мен тың ұсыныстар оқырманның таным көкжиегін кеңейтуге қызмет етеді. 

				Эсседе философиялық, тарихи-биографиялық, публицистикалық, әдеби-сын, ғылыми-көпшілік, баллетристикалық сипаттар араласып жүре береді. Сондықтан ол мазмұнына қарай сипаттамалық, шығармашылық, анықтамалық, салыстырмалы немесе кереғар, дәлелдеме, аргументтік, пайымдық, көркем-әдеби деп бөлінеді. Бүгінде әдеби эссенің роман-эссе, повесть-эссе, эссе-сын, эссе-толғау, эссе-баллада, тарихи-эссе, толғау-эссе, естелік-эссе түрлері қалыптасты. Құрылымы жағынан кіріспе, негізгі бөлім, қорытындыдан тұрады.

				Юмор – өмірдегі кісі күлерлік құбылыстардың өнердегі сәулесі болса, юморлық образ – сол юморлық шығармалардың кейіпкері, күлкілі бейне. 

